
BUNGE LA TANZANIA 

________ 

 

MAJADILIANO YA BUNGE 

_________ 

 

MKUTANO WA KUMI NA TISA 

 

Kikao cha Thelathini na Nne – Tarehe 28 Mei, 2025 

 

(Bunge Lilianza Saa Tatu Asubuhi) 

 

D U A 

 

Naibu Spika (Mhe. Mussa A. Zungu) Alisoma Dua 

 

NAIBU SPIKA:  Waheshimiwa tukae. 

 

Waheshimiwa Wabunge, tunaendelea na Mkutano wa Kumi 

na Tisa, Kikao cha Thelathini na Nne, tarehe 28 Mei, 2025. 

 

Katibu. 

 

NDG. ZAINAB ISSA – KATIBU MEZANI: 

 

HATI ZILIZOWASILISHWA MEZANI 

 

Hati zifuatazo ziliwasilishwa Mezani na: - 

 

NAIBU WAZIRI WA ARDHI, NYUMBA NA MAENDELEO YA 

MAKAZI: 

 

Randama za Makadirio ya Mapato na Matumizi ya Wizara 

ya Ardhi, Nyumba na Maendeleo ya Makazi kwa mwaka wa 

fedha 2025/2026. 

 

NAIBU WAZIRI WA MAMBO YA NJE NA USHIRIKIANO WA 

AFRIKA MASHARIKI: 

Hotuba ya Bajeti ya Wizara ya Mambo ya Nje na Ushirikiano 

wa Afrika Mashariki kwa mwaka wa fedha 2025/2026. 

 

MHE. GRACE V. TENDEGA K.n.y. MWENYEKITI WA KAMATI YA 

KUDUMU YA BUNGE YA MAMBO YA NJE, ULINZI NA USALAMA: 

 

Taarifa ya Kamati ya Kudumu ya Bunge ya Mambo ya Nje, 

Ulinzi na Usalama kuhusu Utekelezaji wa Majukumu ya Wizara ya 

Mambo ya Nje na Ushirikiano wa Afrika Mashariki kwa mwaka wa 

fedha 2024/2025 pamoja na Maoni ya Kamati kuhusu Makadirio 

ya Mapato na Matumizi ya Ofisi hiyo kwa mwaka wa fedha 

2025/2026. 

 

NAIBU SPIKA: Ahsante. Katibu. 

 

NDG. ZAINAB ISSA – KATIBU MEZANI: 

 

MASWALI NA MAJIBU 

 

NAIBU SPIKA: Maswali. Ofisi ya Rais, Mheshimiwa Jonas 

Zeeland. 

 

Na. 432 

 

Hitaji la Shule ya Sekondari Kata ya Kikeo – Mvomero 

 

MHE. JONAS V. ZEELAND aliuliza: - 

 

Je, kuna mpango gani wa kujenga shule ya sekondari Kata 

ya Kikeo – Mvomero? 

 

NAIBU SPIKA: Mheshimiwa Waziri.  

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA) alijibu: - 

 

Mheshimiwa Naibu Spika, Serikali imekuwa ikijenga shule 

mpya za kata kwa ajili ya kupunguza msongamano darasani na 

watoto kutembea mwendo mrefu. Kupitia mpango huu Kata za 

Homboza, Kweuma na Mkindo za Halmashauri ya Wilaya ya 

Mvomero, tayari zimejengewa shule mpya. 

 

Mheshimiwa Naibu Spika, mwaka 2024/2025 Serikali 

imetenga shilingi milioni 528.99 kwa ajili ya ujenzi wa shule ya 

sekondari ya kutwa katika Kata ya Kikeo.  

 

Mheshimiwa Naibu Spika, Serikali itaendelea kujenga shule 

za kata katika maeneo yenye shule zenye msongamano au 

maeneo ambayo wanafunzi wanatembea mwendo mrefu kadiri 

ya upatikanaji wa fedha.  

 

NAIBU SPIKA: Mheshimiwa Zeeland. 

 

MHE. JONAS V. ZEELAND: Mheshimiwa Naibu Spika, ahsante. 

Tumekuwa tukishuhudia baadhi ya miradi fedha zinaingia halafu 

zinachukua muda mrefu kuanza kazi kwa sababu ya kukosa 

eneo. Je, Serikali haioni kuwa ni wakati muafaka kutoa maelekezo 

kwa Mkurugenzi Mtendaji ashirikiane na viongozi wa Kata ya Kikeo 

akiwemo Mheshimiwa Diwani na timu yake, waandae kabisa 

eneo ili fedha zitakapokuja ziweze kuanza kazi mara moja? 

 

Mheshimiwa Naibu Spika, swali la pili. Kata ya Mlali ina vijiji 

nane na sekondari moja ya kata na kuna msongamano mkubwa 

sana wa wanafunzi. Je, Serikali haioni kuwa kuna haja ya 

kuongeza Sekondari ya pili, ili kupunguza msongamano huo wa 

wanafunzi na watoto kutembea umbali mrefu?  

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nianze kwa kumpongeza Mheshimiwa Jonas Van 

Zeeland kwa swali lake zuri kabisa, na kwa hakika amekuwa 

akifanya ufuatiliaji mkubwa sana wa kuhakikisha maendeleo 

yanapatikana katika jimbo lake. 

 

Mheshimiwa Naibu Spika, kuhusiana na swali lake la kwanza, 

ni kweli kabisa kwamba fedha za miradi zinapopatikana 

inahitajika kuwa na maeneo mazuri yenye vigezo 

vinavyotosheleza kujenga miundombinu ya mradi husika. 

Mathalani kwenye upande huu wa elimu, maeneo inabidi yawe 

yanatosha kwa ajili ya ujenzi wa miundombinu ya shule zetu. 

 

Mheshimiwa Naibu Spika, ni kweli kabisa fedha 

zinavyopatikana hazitakiwi kuchukua muda mrefu mpaka ujenzi 

unapokuwa unaanza. Kwa hiyo, nichukue nafasi hii kumwagiza 

Mkurugenzi wa Halmashauri wafanye mipango ya utambuzi wa 

maeneo kwa ajili ya miradi hii ya kuendeleza miundombinu katika 

sekta hii muhimu ya elimu msingi ili pindi pale fedha 

zinapopatikana, basi maeneo yenye vigezo yaweze kuwepo kwa 

ajili ya kuanza kutekeleza miradi hii muhimu sana kwa wananchi. 

(Makofi) 

 

Mheshimiwa Naibu Spika, kuhusu swali la pili la Mheshimiwa 

Mbunge kwenye eneo hili la Mlali ambapo anasema kuna uhitaji 

mkubwa sana wa shule nyingine ya sekondari, ni mkakati wa 

Serikali ya Awamu ya Sita kuhakikisha kwamba inaendelea 

kuboresha miundombinu katika sekta hii muhimu kabisa ya elimu 

msingi. Ndiyo maana utaona kwamba katika Serikali ya Awamu 

ya Sita kuna mradi mahsusi kabisa wa kuboresha miundombinu 

kwa ajili ya elimu za sekondari. 

 

Mheshimiwa Naibu Spika, mradi huu unaoitwa SEQUIP ni 

mradi wenye jumla ya thamani ya shilingi trilioni 1.2. Mpaka wakati 

huu, shule za sekondari ambazo zimejengwa ni 864 na Serikali 

inaendelea kujenga shule hizi.  

 

Mheshimiwa Naibu Spika, shule hizi zinajengwa mahsusi 

kabisa kwa ajili ya kupunguza msongamano darasani na pia 

kupunguza umbali mrefu ambao wanafunzi wanatembea ili kufika 

katika shule. Ninaomba nimhakikishie Mheshimiwa Mbunge, 

ameuliza maswali yake haya ya msingi kabisa kuhusiana na hili 

eneo la Kikeo na Mlali kwamba Serikali ya Awamu ya Sita 

itaendelea na hizi jitihada na itafika katika jimbo lake kuendelea 

kuboresha miundominu hii ya sekta hii muhimu kabisa ya elimu 

msingi. 

NAIBU SPIKA: Waheshimiwa, tunaendelea. Mheshimiwa 

Shigongo. 

 

Na. 433 

 

Uhaba wa Walimu wa Sayansi Nchini 

 

MHE. ERIC J. SHIGONGO aliuliza: - 

  

Je, Serikali inafahamu tatizo la uhaba wa walimu, hasa wa 

masomo ya sayansi nchini? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA) alijibu: - 

 

Mheshimiwa Naibu Spika, Serikali inafahamu tatizo la uhaba 

wa walimu hasa masomo ya sayansi nchini. Sensa ya Elimu Msingi 

Mwaka 2024 inaonesha kuwa mahitaji ya Walimu wa Masomo ya 

Sayansi ni 31,123, waliopo ni 21,309 na upungufu ni walimu 9,814.  

 

Mheshimiwa Naibu Spika, Serikali imekuwa ikiajiri walimu wa 

kada mbalimbali ikiwemo walimu wa masomo ya sayansi kadiri ya 

upatikanaji wa fedha. Mwaka 2024/2025 Serikali imeajiri walimu 

15,925 wakiwemo walimu wa masomo ya sayansi 5,115 ambao 

wamepangiwa vituo vya kazi katika maeneo yenye upungufu 

zaidi. Serikali itaendelea kuajiri walimu wa masomo ya sayansi 

kadiri ya upatikanaji wa fedha. 

 

NAIBU SPIKA: Mheshimiwa Shigongo. 

 

MHE. ERIC J. SHIGONGO: Mheshimiwa Naibu Spika, 

ninashukuru sana kwa majibu mazuri ya Serikali. Ni kweli kabisa 

kwamba walimu wamekuwa wakipatikana na wakiletwa Jimboni 

Buchosa, lakini Shule za Sekondari za Nyakarilo, Nyehunge, 

Katoma, Bupandwa na Maisome bado zina uhaba mkubwa sana 

wa walimu wa masomo ya sayansi. (Makofi) 

Mheshimiwa Naibu Spika, sasa, nina maswali mawili ya 

nyongeza. Je, Serikali inaweza kufanya commitment kwamba 

itakapoajiri safari hii italeta walimu wa kutosha Jimboni Buchosa?  

 

Mheshimiwa Naibu Spika, swali la pili. Kutokana na uhaba 

huu, sisi Buchosa tumeamua kuanzisha mradi wa Buchosa Smart 

Classes ambapo tunatumia mtandao wa internet kufundisha 

watoto wetu. Mwalimu yupo Dar es Salaam, lakini anafundisha 

madarasa yaliyopo Buchosa.  

 

Mheshimiwa Naibu Spika, je, Waziri yupo tayari kuja 

kutuzindulia mradi huu, na pia Serikali ipo tayari kutuunga mkono 

kwa kutupatia fedha tuweze kuunganisha shule nyingi zaidi?  

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA):  Mheshimiwa Naibu Spika, 

ninaomba nianze kwanza kwa kumpongeza Mheshimiwa Eric 

Shigongo kwa kweli tunaona kazi kubwa anayoifanya ya 

uwakilishi katika jimbo lake.  

 

Mheshimiwa Naibu Spika, kuhusiana na swali lake la kwanza, 

ninaomba nimhakikishie Mheshimiwa Mbunge, kwamba Serikali 

inafanya jitihada kubwa sana ya kuhakikisha inaajiri walimu.  

 

Mheshimiwa Naibu Spika, katika Serikali ya Awamu ya Sita 

katika kipindi hiki cha miaka minne, tayari walimu 45,742 

wameajiriwa kwa ajili ya kufika katika shule zetu hizi kwenda 

kuwafundisha wanafunzi wetu.  

 

Mheshimiwa Naibu Spika, Serikali itaendelea na jitihada hizi 

za kuhakikisha kwamba inaendelea kuajiri walimu pamoja na 

kutumia mikakati tofauti tofauti kwa ajili ya kuendelea kuboresha 

eneo hili la upatikanaji wa walimu. Kwa hiyo, ninaomba 

nimhakikishie Mheshimiwa Mbunge hata katika shule zake za 

sekondari Nyakarilo, Nyehunge na shule nyingine hizi zote 

alizozitaja ambazo zina uhitaji wa walimu wa sayansi, Serikali 

italeta walimu hao kwa ajili ya kuhakikisha wanafunzi wanapata 

elimu iliyo bora. 

 

Mheshimiwa Naibu Spika, kuhusiana na swali lake la pili, ni 

kweli kabisa kwamba miongoni mwa mikakati ya Serikali ya 

kukabiliana na changaoto ya upungufu wa walimu ni pamoja na 

kutumia teknolojia ya TEHAMA katika kufundishia, yaani kwa 

maana ya kutumia madarasa janja (smart classes). Kwa hiyo, 

wanafunzi wanakuwa wanafundishwa kwa utaratibu wa 

ufundishaji mbashara. Mwalimu anakuwa yupo katika kituo kimoja 

kwa kutumia TEHAMA anaweza kufundisha wanafunzi katika shule 

zaidi ya moja, kwa wakati mmoja, kwa ufundishaji mbashara. 

(Makofi) 

 

Mheshimiwa Naibu Spika, nawapongeza sana Jimbo hili la 

Buchosa katika halmashauri hii, kwa wenyewe pia kuona 

umuhimu sana wa kuendelea kuunga mkono jitihada hizi za 

Serikali za matumizi ya Smarty Classes katika mkakati wa 

kupunguza ukali wa upungufu wa walimu.  

 

Mheshimiwa Naibu Spika, ninaomba nitumie nafasi hii 

kumhakikishie Mheshimiwa Eric Shigongo kwamba nipo tayari 

kuungana naye kwenda katika Jimbo lake la Buchosa kwa ajili ya 

kwenda kuwazindulia hili darasa lao janja, ikiwa ni sehemu ya 

kuonesha na kuunga mkono jitihada hizi za matumizi ya TEHAMA 

kwa ajili ya kufundishia. (Makofi) 

 

NAIBU SPIKA: Mheshimiwa Tendega. 

 

MHE. GRACE V. TENDEGA: Mheshimiwa Naibu Spika, ahsante 

sana kwa kuniona. Changamoto iliyopo katika Jimbo la Buchosa 

inafanana sana na changamoto ambayo ipo katika Jimbo la 

Kalenga. Kuna uhaba wa walimu wa masomo ya sayansi hasa 

katika Shule ya Sekondari ya Muhwana ambayo ipo katika Kata 

ya Magulilwa ambako walimu wa masomo ya sayansi ni 

wachache, lakini pia hawana nyumba za walimu. Je, ni lini Serikali 

itawapatia walimu hawa nyumba kuwajengea?  

 

NAIBU SPIKA: Mheshimiwa Waziri. 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nianze kwa kumpongeza Mheshimiwa Tendega, kwa 

kweli amekuwa akifanya ufuatiliaji wa karibu sana wa masuala 

mbalimbali ya kimaendeleo katika Mkoa huu wa Iringa. 

Ninaomba nitumie nafasi hii kumweleza kwamba Serikali ya 

Awamu ya Sita inafanya jitihada za makusudi kabisa kuhakikisha 

kwamba inaendelea kupata walimu wa kutosha kwa ajili ya kutoa 

elimu bora kwa wanafunzi wetu.  

 

Mheshimiwa Naibu Spika, ninaomba nimhakikishie pia 

kwamba katika eneo hili shule hii aliyoitaja katika Kata ya 

Magulilwa nayo Serikali tutafanya mkakati mahususi kabisa kwa 

ajili ya kuleta walimu wa sayansi, ili waweze kuwafundisha 

wanafunzi wetu.  

 

Mheshimiwa Naibu Spika, kuhusiana na uhitaji wa nyumba 

za walimu Serikali ya Awamu ya Sita inafanya uwekezaji mkubwa 

katika eneo hili. Katika uwekezaji wa miaka minne wa Serikali ya 

Awamu ya Sita katika sekta ya elimu msingi, zaidi ya shilingi trilioni 

5.1 zimetumika kwa ajili ya kuboresha sekta hii msingi kabisa.  

 

Mheshimiwa Naibu Spika, miongoni mwa kazi kubwa katika 

hiyo shilingi trilioni 5.1 ni pamoja na ujenzi wa nyumba za walimu ili 

walimu wetu wapate maeneo mazuri ya kufanyia kazi na maeneo 

mazuri ya kupata makazi, kwa maana tunaelewa kuna maeneo 

mengine ambayo wanaweza wakakosa nyumba za kupanga. 

Kwa hiyo, ili wapate utulivu Serikali inawajengea nyumba.  

 

Mheshimiwa Naibu Spika, kwa hiyo, Serikali itaendelea na 

jitihada hizi za kujenga nyumba za walimu ili walimu wetu wapate 

mazingira bora zaidi ya kufanya kazi. 

 

NAIBU SPIKA: Mheshimiwa Profesa. 

 

MHE. PROF. PATRICK A. NDAKIDEMI: Mheshimiwa Naibu Spika, 

ninakushukuru sana kwa kunipatia nafasi. Shule ya Sekondari ya 

Masoka iliyopo katika Jimbo la Moshi Vijijini ni ya mchepuo wa 

kilimo, lakini haina mwalimu wa kufundisha somo la kilimo. Je, 

Serikali ina mkakati gani wa kutusaidia kupeleka mwalimu katika 

shule hii? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

Mheshimiwa Prof. Ndakidemi amekuwa akifanya ufuatiliaji wa hali 

ya juu wa masuala mbalimbali ya kimaendeleo katika jimbo lake. 

Ninaomba nitumie nafasi hii kumhakikishia Mheshimiwa Mbunge, 

haya ni maombi mahususi kabisa na tutayafanyia kazi ili tuweze 

kumleta huyu Mwalimu wa Kilimo katika Shule hii ya Masoka ili 

aweze kuwafundisha wanafunzi katika haya masomo ya kilimo.  

 

Mheshimiwa Naibu Spika, ninafahamu kwamba yeye ni 

mdau mkubwa sana wa kilimo nchini, kwa hiyo, tutatekeleza hili. 

Ninamwahidi kabisa Mheshimiwa Prof. Ndakidemi. (Makofi) 

 

NAIBU SPIKA: Waheshimiwa tunaendelea. Mheshimiwa Asia 

Abdukarimu Halamga, kwa niaba Mheshimiwa Kabati.  

 

Na. 434 

 

Ujenzi wa Kituo cha Afya Kata ya Endagau – Hanang 

 

MHE. DKT. RITTA E. KABATI K.n.y. MHE. ASIA A. HALAMGA 

aliuliza: - 

 

Je, lini Serikali itajenga Kituo cha Afya Kata ya Endagau 

Jimbo la Hanang? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA) alijibu: - 

 

Mheshimiwa Naibu Spika, katika mwaka 2024/2025 Serikali 

imetenga shilingi bilioni 53.5 kwa ajili ya ujenzi wa vituo vya afya 

kwenye kata 214 za kimkakati, ambapo kila kituo kitapokea 

shilingi milioni 250. Katika Halmashauri ya Hanang, fedha hizo 

zitapelekwa katika Kata ya Hidet kwa ajili ya ujenzi wa kituo cha 

afya. 

 

Mheshimiwa Naibu Spika, Kata ya Endagau ina jumla ya 

wananchi 6,286 na iko umbali wa kilometa 8 kutoka Kituo cha 

karibu cha Endasak. 

 

Mheshimiwa Naibu Spika, Serikali itaendelea kutenga fedha 

kwa awamu kwa ajili ya ujenzi wa vituo vya afya katika kata za 

kimkakati na zitakazokidhi vigezo kote nchini, zikiwemo Kata za 

Halmashauri ya Hanang. 

 

NAIBU SPIKA: Mheshimiwa Kabati. 

 

MHE. DKT. RITTA E. KABATI: Mheshimiwa Naibu Spika, ahsante. 

Namshukuru Mheshimiwa Waziri kwa majibu yake mazuri. Kwa 

kuwa sera ya Serikali ni kujenga kituo cha afya kila kata na 

zahanati kila Kijiji; na Kata hii ya Endagau katika Wilaya ya 

Hanang’ vijiji vitatu vyote havina zahanati wala kituo cha afya. Je, 

kuna mkakati gani wa kuhakikisha kuwa wananchi hawa 

wanatendewa haki?  

 

Mheshimiwa Naibu Spika, swali la pili, Kata ya Idete – Kimara 

– Ukwega ni kata ambazo zipo pembezoni sana mwa Wilaya ya 

Kilolo, lakini hazina vituo vya afya na barabara zao hazipitiki. Sasa 

hivi wagonjwa wanabebwa na machela. Je, ni lini sasa Serikali 

itaondoa mateso wanayopata wananchi wa kata hizi ambazo 

zipo pembezoni na hazina vituo vya afya?  

 

NAIBU SPIKA: Kwa hiyo, Mheshimiwa Mbunge 

umechomekea na Kilolo? Haya Mheshimiwa Waziri majibu. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nianze kwa kumpongeza Mheshimiwa Mbunge kwa 

kuuliza maswali hayo mazuri. Kuhusiana na hili swali la kwanza 

ambalo linahusu Halmashauri ya Hanang’, Serikali ya Awamu ya 

Sita katika kipindi cha miaka minne imefanya uwekezaji wa zaidi 

ya shilingi trilioni 1.29 kwenye upande wa afya msingi. 

 

Mheshimiwa Naibu Spika, Serikali tayari imejenga hospitali za 

halmashauri 129 na kukarabati hospitali kongwe 50.  

 

 Mheshimiwa Naibu Spika, katika kipindi tu cha miaka minne 

vituo vya afya 367 vimejengwa. Utaona kabisa bajeti ya vifaa na 

vifaatiba imeongezeka maradufu katika kipindi hiki ambapo 

kabla, shilingi bilioni 35 ilikuwa ndiyo bajeti ya mwaka, lakini muda 

huu tunazungumza tangu Serikali ya Awamu ya Sita iingie 

madarakani, bajeti katika upande huu wa vifaa na vifaatiba 

imeongezeka mpaka shilingi bilioni 181; bajeti ya dawa na 

vitendanishi imetoka shilingi bilioni 96 mpaka sasa shilingi bilioni 

116 kila mwaka. 

 

 Mheshimiwa Naibu Spika, kwa hiyo, utaona dhamira ya 

dhati ya Serikali ya Awamu ya Sita katika kuboresha sekta hii 

muhimu kabisa ya afya msingi. Ninaomba nimpe commitment na 

nimhakikishie Mheshimiwa Asia Halamga kwamba Serikali itafika 

katika vijiji hivi alivyovitaja kwa kutumia mapato ya ndani ya 

halmashauri, lakini kwa kutumia fedha kutoka Serikali Kuu kwa ajili 

ya kuja kujenga zahanati katika vijiji hivyo, na kujenga kituo cha 

afya katika kata hiyo. 

 

 Mheshimiwa Naibu Spika, kuhusiana na swali la pili la 

Mheshimiwa Dkt. Ritta Kabati katika kata alizozitaja katika Jimbo 

la Kilolo, ninaomba nimhakikishie na yeye kwamba ataiona 

dhamira ya dhati ya Serikali ya Awamu ya Sita kwamba 

inaendelea kujenga vituo hivi muhimu kabisa vya kutolea 

huduma ya afya msingi.  

 

Mheshimiwa Naibu Spika, utaona kwamba katika mwaka 

huu wa bajeti shilingi bilioni 53.5 zimetoka kwa ajili ya kujenga 

vituo vya afya vya kimkakati katika katika kata 214 katika 

majimbo yote 214. Kwa hiyo, hata katika Jimbo la Kilolo tayari 

shilingi milioni 250 katika mwaka huu wa bajeti itafika kwa ajili ya 

kuendelea kujenga hivi vtuo vya afya. Kwa hiyo, Serikali 

itaendelea kuboresha katika upande huu. 

 Mheshimiwa Naibu Spika, kuhusiana na barabara kufika 

katika kituo cha afya alichokitaja ninaomba nitumie nafasi hii kwa 

niaba ya Mheshimiwa Waziri wa Nchi, Ofisi ya Rais - TAMISEMI, 

kumwagiza Meneja wa Wilaya ya TARURA pamoja na Meneja wa 

Mkoa wa TARURA kwa pamoja waweze kushirikiana kuhakikisha 

kwamba miundombinu ya barabara inayoelekea katika huduma 

za msingi, kwa mfano kwenye hospitali zetu, kwenye zahanati, 

kwenye shule, kwenye maeneo yote yanayotoa huduma za 

msingi kwa wananchi waweze kuweka katika mipango ili iweze 

kuwepo kwenye bajeti kwa ajili ya kuchonga na kuimarisha 

miundombinu ya barabara hizo ili wananchi waweze kufikia 

huduma za msingi kabisa hizi. (Makofi) 

 

 NAIBU SPIKA: Mheshimiwa Waziri, ahsante, ameshakuelewa. 

Mheshimiwa Simon. 

 

 MHE. SIMON S. LUSENGEKILE: Mheshimiwa Naibu Spika, Kata 

yetu ya Kabita Jimbo la Busega ina population ya watu 36,000, 

lakini haina kituo cha afya na ipo kwenye orodha ya kata za 

kimkakati. Je, Serikali italeta lini fedha kwa ajili ya ujenzi wa Kituo 

cha Afya cha Kabita Jimbo la Busega? Ahsante. 

 

 NAIBU SPIKA: Mheshimiwa Naibu Waziri kwa kifupi. 

 

 NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nimpongeze Mheshimiwa Simon Songe kwa swali hili 

lenye manufaa makubwa kwa ajili ya wananchi wake katika 

Jimbo lake la Busega. Ninaomba nimpe taarifa Mheshimiwa 

Mbunge kwamba katika mwaka huu wa fedha na katika Jimbo 

lake hili la Busega watapokea shilingi milioni 250 kwa ajili ya 

kuanza kujenga majengo ya awamu ya kwanza ya kituo cha afya 

cha kimkakati.  

 

Mheshimiwa Naibu Spika, kwenye eneo hili Mheshimiwa 

Simon Songe alipaza sauti yake na Serikali ya Awamu ya Sita ya 

Mheshimiwa Dkt. Samia Suluhu Hassan imemsikia na fedha hizi 

zinakuja katika mwaka huu wa bajeti kwa ajili ya kuwaletea 

wananchi maendeleo katika upande huu wa kituo cha afya. 

(Makofi) 

 

 NAIBU SPIKA: Mheshimiwa Noah. 

 

 MHE. NOAH L. S. MOLLEL: Mheshimiwa Naibu Spika, kwa 

kuwa kulikuwepo na Kituo cha Afya cha Kimkakati cha Sambasha 

ambacho nacho kilitakiwa kupata fedha ambayo tuliiomba hapa 

Bungeni, je, ni lini sasa Serikali itakamilisha ahadi hiyo ya kupeleka 

fedha katika Kituo hicho cha Sambasha ili wananchi wapate kituo 

cha afya kwa ajili ya huduma? Ninashukuru. 

 

 NAIBU SPIKA: Mheshimiwa Naibu Waziri. 

 

 NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nimpongeze Mheshimiwa Noah Lemburis amekuwa 

akifanya ufuatiliaji wa masuala mbalimbali ambayo yanalenga 

kuleta maendeleo kwa wananchi katika jimbo lake. 

 

Mheshimiwa Naibu Spika, kuhusiana na ujenzi wa Kituo cha 

Afya cha Msambasha, ninaomba nimpe taarifa kwamba katika 

mwaka huu wa bajeti watapata shilingi milioni 250 kwa ajili ya 

kuanza kujenga majengo ya awamu ya kwanza ya kituo hicho 

cha afya ili kianze kutoa huduma na kuwanufaisha wananchi 

wake. 

 

 NAIBU SPIKA: Ahsante. Mheshimiwa Emanuel Mwakasaka; 

kwa niaba yake namwita Mheshimiwa Rehema. 

 

Na. 435 

 

Kumaliza Upungufu wa Vituo vya Afya Tabora Mjini 

 

MHE. REHEMA J. MIGILLA K.n.y. MHE. EMANUEL A. 

MWAKASAKA aliuliza:- 

 

Je, kuna mkakati gani wa kuondoa upungufu wa vituo vya 

afya katika Kata za Tabora Mjini? 

NAIBU SPIKA: Mheshimiwa Naibu Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA) alijibu: - 

 

Mheshimiwa Naibu Spika, Manispaa ya Tabora ina jumla ya 

kata 29 ambapo kata tano ndio zina vituo vya afya na Hospitali 

ya Manispaa. Mwaka 2023/2024 Serikali kupitia mapato ya ndani 

ya halmashauri imetoa shilingi milioni 275 kwa ajili ya ujenzi wa 

Kituo cha Afya Itetemia ambapo ujenzi wa jengo la huduma za 

wagonjwa wa nje (OPD) na jengo la maabara umekamilika. 

 

Mheshimiwa Naibu Spika, mwaka 2024/2025 Serikali 

imetenga shilingi milioni 250 kwa ajili ya ujenzi wa Kituo cha Afya 

katika Kata ya Uyui Manispaa ya Tabora. Serikali itaendelea 

kutenga fedha kwa ajili ya ujenzi wa vituo vya afya katika kata za 

kimkakati katika Manispaa ya Tabora. 

 

NAIBU SPIKA: Mheshimiwa Rehema. 

 

MHE. REHEMA J. MIGILLA: Mheshimiwa Naibu Spika, pamoja 

na majibu mazuri ya Serikali nina maswali madogo ya nyongeza. 

Kituo cha afya kilichopo katika Kata ya Tumbi na Misha vina 

upungufu mkubwa sana wa vifaatiba na watumishi. Je, nini 

mkakati wa Serikali kuhakikisha inatatua tatizo hilo? 

 

Mheshimiwa Naibu Spika, swali langu la pili. Zahanati iliyopo 

katika Kata ya Nhwande katika Jimbo langu la Ulyankulu, ina 

upungufu mkubwa wa vifaatiba na watumishi hali inayopelekea 

kifaatiba aina ya darubini chenye zaidi ya miaka 10, kutokuwa na 

mtaalamu wa ku-operate hicho kifaa. Je, nini mkakati sasa wa 

Serikali kuhakikisha inatupatia mtaalamu ili kuwapunguzia 

wananchi wangu mzigo wa kutembea umbali mrefu kupata 

huduma za maabara? (Makofi) 

 

NAIBU SPIKA: Mheshimiwa Naibu Waziri. 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nianze kwa kumpongeza Mheshimiwa Rehema Migilla 

kwani amekuwa akifanya ufuatiliaji wa masuala ya maendeleo 

katika Jimbo lake la Ulyankulu. 

  

Mheshimiwa Naibu Spika, kuhusiana na swali lake la kwanza 

katika Kata ya Tumbi na Misha kwamba vituo vya afya vina uhitaji 

wa vifaatiba pamoja na watumishi kwa ajili ya kutoa huduma 

bora za afya, ninaomba nimtaarifu Mheshimiwa Mbunge 

kwamba katika Serikali ya Awamu ya Sita ataona kwamba bajeti 

kwa ajili ya vifaa na vifaatiba imeongezeka maradufu. 

 

Mheshimiwa Naibu Spika, mwaka 2020/2021 bajeti katika 

upande huu wa vifaa na vifaatiba ilikuwa ni shilingi bilioni 35, lakini 

mpaka wakati huu kila mwaka bajeti hiyo imeongezeka na sasa 

tuna bajeti ya shilingi bilioni 181 katika upande wa kununua vifaa 

na vifaatiba katika vituo vyetu vya kutolea huduma za afya 

msingi. 

 

Mheshimiwa Naibu Spika, ninaomba nitumie nafasi hii 

kumhakikishia Mheshimiwa Mbunge kwamba haya ni maombi 

mahususi na tutayafanyia kazi kimahususi kabisa kwa ajili ya 

kuhakikisha kwamba vifaa na vifaa vifaatiba vinapatikana katika 

vituo vya afya hivi vya Tumbi na Misha.  

 

Mheshimiwa Naibu Spika, kuhusiana na watumishi, Serikali 

inaendelea kuajiri watumishi wa kada ya afya kwa ajili ya kuja 

kutoa huduma bora kabisa za afya katika vituo vyetu hivi na 

kwenye upande huu, kwa sababu ajira zinaendelea katika 

upande huu.  

 

Mheshimiwa Naibu Spika, tunamhakikishia Mheshimiwa 

Mbunge kwamba katika ajira zinazokuja hizi za watumishi wa 

kada ya afya, tutaleta watumishi kwa ajili ya kuhakikisha wanatoa 

huduma bora za afya katika jimbo lake. 

 

Mheshimiwa Naibu Spika, kuhusiana na zahanati hii ambayo 

na yenyewe ina uhitaji wa vifaatiba, lakini ina uhitaji wa 

watumishi, ninaomba nimhakikishie Mheshimiwa Mbunge, 

tutafanya hivyo kwa kuhakikisha kwamba tunafika katika zahanati 

hiyo kwa ajili ya kuhakikisha vifaatiba vinapatikana. 

 

Mheshimiwa Naibu Spika, ombi hili la mtumishi na mtaalamu 

wa maabara, ni ombi mahususi na nitalifanyia kazi kwa umahususi 

wake tutawasiliana kwa ajili ya kuhakikisha kwamba mtaalamu 

huyu anapatikana, anakuja kwenye jimbo lake kwa ajili ya kutoa 

huduma bora za afya. 

 

NAIBU SPIKA: Mheshimiwa Aziza, jiandae Mheshimiwa 

Waitara. 

 

MHE. AZIZA S. ALLY: Mheshimiwa Naibu Spika, ninashukuru. 

Kwa kuwa... 

 

NAIBU SPIKA: Waheshimiwa, maswali mafupi. Mheshimiwa 

Aziza endelea. 

 

MHE. AZIZA S. ALLY: Mheshimiwa Naibu Spika, ninashukuru. 

Kwa kuwa kuna upungufu wa vituo vya afya Mkaoni Tabora, je, 

Serikali haioni umuhimu wa kuongeza pato katika hospitali ya 

mkoa kutokana na wananchi wengi wanaoenda kupata huduma 

katika hospitali ya mkoa? (Makofi) 

 

NAIBU SPIKA: Mheshimiwa Naibu Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nimpongeze Mheshimiwa Aziza kwa swali lake zuri 

kabisa lenye manufaa ya kuboresha katika sekta hii ya afya.  

 

Mheshimiwa Naibu Spika, Serikali ya Awamu ya Sita 

inaendelea kufanya uwekezaji mkubwa na kuimarisha sekta hii 

muhimu ya afya msingi. Serikali inaboresha miundombinu na 

inaendelea kuleta fedha kwa ajili ya kuboresha miundombinu 

katika sekta hii muhimu. Hata katika mwaka huu wa bajeti, tayari 

shilingi bilioni 53.5 zimetengwa na tayari zimeanza kutolewa kwa 

ajili ya ujenzi wa vituo vya afya vya kimkakati katika kila jimbo. 

Serikali itaendelea na jitihada hizo. 

 

Mheshimiwa Naibu Spika, kuhusiana na kuendelea 

kuongeza bajeti kwenye upande wa hospitali ya mkoa Serikali 

itafanya hivyo na tutawasiliana na wenzetu wa Wizara ya Afya, 

lakini nimhakikishie Mheshimiwa Mbunge kwamba Serikali 

inaendelea kufanya uwekezaji katika sekta hii muhimu kwa 

maana sekta hii ndiyo inachochea maendeleo katika sekta 

nyingine za kiuchumi. Wananchi wetu wakiwa wana afya, 

wataweza kufanya kazi na nchi itapata maendeleo. Serikali 

itaendelea na uwekezaji kwenye sekta hii muhimu. 

 

NAIBU SPIKA: Mheshimiwa Waitara. 

 

MHE. MWITA M. WAITARA: Mheshimiwa Naibu Spika, Serikali 

ya Mama Samia inasema na kutenda; na Tarime Vijijini Susuni 

tayari wameshaingiziwa shilingi milioni 250 kwa kituo cha afya. 

 

Mheshimiwa Naibu Spika, swali langu, Serikali ipo tayari kutoa 

maelekezo mahususi kwenye halmashauri zenye mapato 

makubwa kama Tarime Vijijini ili waendelee kutenga fedha kila 

mwaka wa bajeti ili kujenga vituo vya afya kata zote zipate vituo 

vya afya ili watu wapate huduma? Ahsante. 

 

NAIBU SPIKA: Mheshimiwa Naibu Waziri. 

 

NAIBU WAZIRI, OFISI YA RAIS, TAWALA ZA MIKOA NA SERIKALI 

ZA MITAA (MHE. ZAINAB A. KATIMBA): Mheshimiwa Naibu Spika, 

ninaomba nimpongeza Mheshimiwa Waitara kwa swali lake hili 

zuri.  

 

Mheshimiwa Naibu Spika, ni dhahiri kabisa kwa misingi ile ya 

ugatuzi wa madaraka kutoka Serikali kuu kwenda kwenye 

mamlaka zetu za Serikali za Mitaa; jukumu la mamlaka zetu za 

Serikali za Mitaa, jukumu la msingi ni kuhakikisha kwamba 

linapanga, linakusanya fedha na kufanya maendeleo katika 

sekta mbalimbali kwa ajili ya kutoa huduma bora kwa wananchi.  

Mheshimiwa Naibu Spika, kwa hiyo, jukumu la ujenzi na 

uwekezaji katika huduma za msingi ikiwemo katika sekta ya afya 

ni jukumu la msingi la Mamlaka zetu za Serikali za Mitaa, Serikali 

Kuu inakuja kuongeza nguvu. 

 

Mheshimiwa Naibu Spika, kwa hiyo, japokuwa kuna fedha 

ambazo zinatoka Serikali kuu, mathalani tayari mmepokea shilingi 

milioni 250 kwa ajili ya kuanza kujenga kituo cha afya cha 

kimkakati katika jimbo lako Mheshimiwa Mbunge, lakini hilo au 

uwekezaji huo hautoi jukumu la msingi la mamlaka ya Serikali za 

Mtaa kwa maana ya halmashauri kupitia mapato ya ndani 

kukusanya fedha na kuweka katika mipango na bajeti kwa ajili ya 

kuendelea kufanya uwekezaji katika upande huu. 

 

Mheshimiwa Naibu Spika, kwa hiyo, nitumie nafasi hii kwa 

niaba ya Waziri wa Nchi, Ofisi ya Rais, TAMISEMI kumwagiza 

Mkurugenzi wa Halmashauri aweze kuendelea kutimiza wajibu wa 

msingi kupitia mapato ya ndani watenge fedha kwa ajili ya 

kuendelea kujenga vituo vya kutolea huduma za msingi kabisa 

hizi za afya katika jimbo lako Mheshimiwa Mbunge. 

 

NAIBU SPIKA: Ahsante. Wizara ya Maliasili na Utalii, 

Mheshimiwa Dkt. Ritta Kabati.  

 

Na. 436 

 

Kiwanda cha Asali cha Sao Hill Kununua Asali ya Wananchi 

 

MHE. DKT. RITTA E. KABATI auliza:- 

 

Je, lini Kiwanda cha Asali cha Sao Hill kilichopo chini ya 

Wizara ya Maliasili na Utalii kitanunua asali kutoka kwa wananchi? 

 

NAIBU SPIKA: Mheshimiwa Naibu Waziri. 

 

NAIBU WAZIRI WA MALIASILI NA UTALII alijibu:- 

 

Mheshimiwa Naibu Spika, Kiwanda cha kuchakata asali cha 

Sao Hill kinasimamiwa na Wakala wa Huduma za Misitu Tanzania 

(TFS) ambapo kwa kuanzia kinatoa huduma za uchakataji wa 

mazao ya nyuki yanayozalishwa na TFS pamoja na wananchi 

kutoka vijiji jirani. Hata hivyo, kwa sasa Kiwanda hakijaanza 

kununua mazao ya nyuki ikiwemo asali kutoka kwa wananchi kwa 

kuwa mfumo wa uendeshaji wa Wakala za Serikali hautoi 

mwanya huo kibiashara. 

 

Mheshimiwa Naibu Spika, Serikali kwa kutambua umuhimu 

wa kuimarisha masoko ya bidhaa za nyuki na kujenga misingi 

imara ya ubora wa mazao hayo imeanzisha kampuni tanzu chini 

ya TFS ijulikanayo kama Misitu Company Ltd, ambayo pamoja na 

mambo mengine itajikita katika kununua mazao ya nyuki kutoka 

kwa wadau mbalimbali wakiwemo wananchi watakaohudumiwa 

na Kiwanda cha Asali Sao Hill. 

 

NAIBU SPIKA: Mheshimiwa Dkt. Kabati. 

 

MHE. DKT. RITTA E. KABATI: Mheshimiwa Naibu Spika, ahsante 

sana. Kwanza nimshukuru sana Mheshimiwa Waziri kwa majibu 

yake mazuri. 

 

Mheshimiwa Naibu Spika, kwa kuwa wananchi wengi wa 

Wilaya ya Iringa Vijijini, na Kilolo pia wamehamasika sana kufuga 

nyuki; je, hiyo Kampuni ya Misitu Company itakuwa tayari sasa 

kufungua vituo katika wilaya hizo nyingine na kuwapatia elimu 

wananchi ili waweze kufuga nyuki katika Mkoa wetu wa Iringa? 

(Makofi) 

 

Mheshimiwa Naibu Spika, swali la pili, kwa kuwa Mkoa wetu 

wa Iringa maeneo ya Ikula, Mtandika Mkoa wetu wa Iringa 

maeneo ya Ikula, Mtandika, Msosa, Ruaha Mbuyuni, Mahenge na 

Nyanzwa katika Wilaya ya Kilolo wamekuwa wanavamiwa mara 

kwa mara na tembo. Je, Serikali ipo tayari sasa kuwapatia mizinga 

ya kufuga nyuki vikundi katika maeneo hayo? (Makofi) 

 

NAIBU SPIKA: Mheshimiwa Naibu Waziri. 

 

NAIBU WAZIRI WA MALIASILI NA UTALII: Mheshimiwa Naibu 

Spika, tarehe 20 mwezi huu, Mheshimiwa Waziri Mkuu wa Jamhuri 

ya Muungano wa Tanzania alizindua rasmi Mpango wa 

Kuendeleza Sekta ya Ufugaji Nyuki nchini. Kupitia Mpango huu 

sekta ya ufugaji nyuki inapewa kipaumbele ya kuhakikisha 

kwamba wananchi wanajengewa uwezo.  

 

Mheshimiwa Naibu Spika, vilevile, tunaenda kuunganisha 

nguvu za kufungua masoko ya uuzaji wa asali na mazao yake 

kama ambavyo tumefungua Soko la China ambapo lina uhitaji 

mkubwa wa mazao ya asali. Kwa hiyo, Kampuni ile itafungua 

vituo kwenye maeneo mbalimbali nchini ili kuweza kununua asali 

za wananchi. 

 

Mheshimiwa Naibu Spika, kwa sasa kwenye maeneo yale 

zipo kampuni tatu binafsi zinanunua asali. Ninaomba wananchi 

watumie kiwanda kile kuongeza thamani ya mazao yao ili iwe 

rahisi kuuza mazao yao kwa kampuni hizi tatu ambazo tayari 

zinanunua asali kwenye eneo lile. 

 

Mheshimiwa Naibu Spika, kuhusiana na ugawaji wa mizinga 

ya nyuki kupitia mkakati huu ambao tumeuzindua, wananchi nchi 

nzima watakuwa na fursa ya kuweza kupatiwa mizinga ya kufugia 

nyuki ili tuweze kuongeza uzalishaji kaika nchi yetu kutoka tani 

34,000 za sasa tuweze kufikia tani 75,000. 

 

NAIBU SPIKA: Waheshimiwa tunaendelea Wizara ya Fedha; 

Mheshimiwa Zacharia Paulo Issaay, kwa niaba Mheshimiwa 

Yustina. 

 

Na. 437 

 

Hitaji la Jengo la Ofisi ya TRA – Mbulu 

 

MHE. YUSTINA A. RAHHI K.n.y. MHE. ZACHARIA P. ISSAAY 

aliuliza: - 

 

Je, Serikali ina mpango gani wa kujenga Ofisi ya TRA katika 

Wilaya ya Mbulu? 

 

NAIBU SPIKA: Mheshimiwa Naibu Waziri. 

NAIBU WAZIRI WA FEDHA alijibu: - 

 

Mheshimiwa Naibu Spika, Serikali kupitia Mamlaka ya 

Mapato Tanzania (TRA) ina mpango wa kuanza ujenzi wa Ofisi ya 

TRA katika Wilaya ya Mbulu katika mwaka wa fedha 2026/2027. 

Kwa sasa shughuli za ukusanyaji wa mapato ya Serikali zinafanyika 

kwenye jengo la iliyokuwa Halmashauri ya Wilaya ya Mbulu, 

ahsante. 

 

NAIBU SPIKA: Mheshimiwa Yustina. 

 

MHE. YUSTINA A. RAHHI: Mheshimiwa Naibu Spika, 

ninashukuru sana kwa majibu mazuri ya Serikali, nina maswali 

mawili ya nyongeza. Swali la kwanza, ni kweli TRA, Mbulu 

walikuwa na jengo la Ofisi limechakaa na lipo condemn, 

hawawezi kufanya kazi huko na ndiyo maana wanapanga katika 

ofisi ya halmashauri sasa kwa unyeti wa kazi za TRA, ni kwa nini 

Serikali isiharakishe kuwajengea ofisi? 

 

Mheshimiwa Naibu Spika, swali langu la pili, tunajua watoza 

ushuru wanaokusanya kodi hawapendwi sana mitaani. Kwa ajili 

ya utendaji mzuri wa kazi wa Maafisa TRA, Serikali ina mpango 

gani wa kuwajengea nyumba Maafisa TRA ikianza katika Mkoa 

wa Manyara? Ahsante. (Makofi) 

 

NAIBU SPIKA: Mheshimiwa Naibu Waziri. 

 

NAIBU WAZIRI WA FEDHA: Mheshimiwa Naibu Spika, ahsante 

sana. Kabla ya kujibu maswali hayo ninaomba nimpongeze na 

kumshukuru sana Mheshimiwa Yustina Rahhi, maana yote hii 

inaonekana ni shauku ya maendeleo katika wilaya yake na hasa 

hasa katika suala zima la ukusanyaji wa mapato ya Serikali. 

 

Mheshimiwa Naibu Spika, swali lake la kwanza, ni kweli 

kwamba jengo lililopo kwa sasa siyo rafiki, lakini Serikali imeona 

umuhimu wa ujenzi wa jengo hilo na ndiyo maana nasema 

mwaka unaokuja huo wa fedha 2025/2026 tutakwenda kujenga 

jengo hilo kwa ajili ya TRA. 

Mheshimiwa Naibu Spika, swali lake la pili, tumepokea 

ushauri wake suala la nyumba kwa wafanyakazi wetu, 

tumelichukua na litaenda kufanyiwa kazi. 

 

NAIBU SPIKA: Waheshimiwa, tunaendelea, Wizara ya Ujenzi, 

Mheshimiwa Abubakari Asenga. 

 

Na. 438 

 

Ujenzi wa Kipande cha Barabara Matonga – Ifakara Mjini 

 

MHE. ABUBAKARI D. ASENGA aliuliza: - 

 

Je, ni lini Serikali kupitia TANROADS itajenga kipande cha 

barabara eneo la Matonga – Ifakara Mjini kama mchepuko wa 

barabara kubwa ya sasa? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI alijibu: - 

 

Mheshimiwa Naibu Spika, kipande cha barabara eneo la 

Matonga, Ifakara Mjini kwa sasa hakipo chini ya usimamizi wa 

TANROADS wala TARURA. Hivyo, katika mwaka wa fedha 

2025/2026 Serikali itaanza taratibu za kuitambua barabara hii kwa 

kuifanyia tathmini na kuipanga katika daraja husika.  Baada ya 

kuipanga katika daraja husika ambalo litaonyesha itakuwa chini 

ya wakala gani kati ya TANROADS na TARURA, wakala husika 

itaanza taratibu za kuijenga kwa kiwango cha lami, ahsante. 

 

NAIBU SPIKA: Mheshimiwa Asenga. 

 

MHE. ABUBAKARI D. ASENGA: Mheshimiwa Naibu Spika, 

nashukuru kwa majibu mazuri ya Serikali kwa barabara hiyo 

ambayo katika halmashauri yetu, tayari tumeiita barabara ya 

TANROADS. Naomba kuuliza maswali mawili madogo ya 

nyongeza. 

Mheshimiwa Naibu Spika, swali la kwanza, kuna barabara 

yetu ya Ifakara kwa maana ya Kikwawila, Mbasa, Lipangalala 

kwenda Malinyi ni lini ujenzi wake utaanza? 

 

Mheshimiwa Naibu Spika, swali la pili. Mheshimiwa Rais 

alipofanya ziara, Waziri wa Ujenzi alihutubia wananchi kusisitiza juu 

ya ahadi yetu ya taa za barabarani katika barabara mpya ya 

Ifakara - Kidatu kwa maana ya taa katika Daraja la Ruaha, taa 

katika eneo la Muhaya Mang’ula kona na taa katika mji wa 

Ifakara. Je, ni lini taa hizo zitaanza kufungwa? Ahsante. 

 

NAIBU SPIKA: Waziri. 

 

NAIBU WAZIRI WA UJENZI: Mheshimiwa Naibu Spika, naomba 

kujibu maswali mawili ya nyongeza ya Mheshimiwa Mbunge 

kama ifuatavyo: - 

 

Mheshimiwa Naibu Spika, nikianza na swali la kwanza, lini 

barabara itajengwa? Tumeshasaini mkataba na mkandarasi 

kuanza kuijenga barabara ya Ifakara kwenda Malinyi, lakini 

tutaanza kwa awamu na tutaanza na kilometa 112 ambazo 

zitaanza Ifakara, - Lupilo hadi Mtindira kilometa 112. Kwa hiyo, 

tumeshasaini na tumeshaomba tayari fedha ya advance ili 

mkandarasi aanze kujenga na utaratibu tutakaotumia utakuwa ni 

Sanifu, Jenga. 

 

Mheshimiwa Naibu Spika, kuhusu taa za barabarani, ni kweli 

kwamba kwa sasa kila usanifu tunavofanya ni kuweka barabara, 

lakini kwenye miji kuweka taa, bahati mbaya sana hiyo barabara 

japo imekamilika sasa hivi, lakini ilikuwa imesanifiwa miaka ya 

nyuma na ilianza siku kidogo. 

 

Mheshimiwa Naibu Spika, kwa miji iliyopo kama tulivyoahidi, 

tunamhakikishia Mheshimiwa Asenga kwamba tutaweka taa ama 

kwa utaratibu ambao tumeuweka wa kununua taa zote. Pia 

Meneja wa Mkoa wa Morogoro alishaleta mahitaji ya miji yake 

yote ambayo inapita hiyo barabara ili kuweza kuiwekea taa, 

ahsante. 

NAIBU SPIKA: Mheshimiwa Ndulane. 

 

MHE. FRANCIS K. NDULANE: Mheshimiwa Naibu Spika, Je, ni 

lini mkandarasi aliyepewa kazi ya kufungua barabara kutoka 

Kipatimu kwenda Nyamwage ataanza kazi? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI: Mheshimiwa Naibu Spika, 

mkandarasi huyo alichokuwa anasubiri ni malipo na tayari 

tumeshapokea maombi yake, tumeshawasilisha Wizara ya Fedha 

ili kazi ya kuifungua hiyo barabara ianze, ahsante. 

 

NAIBU SPIKA: Mheshimiwa Waziri, barabara hii ya Jangwani 

kutoka Kigogo kupanda juu kwenda Klabu ya Yanga imechafuka 

vibaya sana. Ni barabara ambayo inaleta msongamano mkubwa 

sana, na pale kuna Klabu maarufu. Siyo jambo jema, na 

wananchi wanateseka. (Makofi) 

 

Kwa hiyo, hebu ifanyieni kazi, matengenezo madogo tu 

kipande kati ya mita 20 tu pale, sawa. Toa maelekezo basi, waje 

wasikie watu wako. 

 

NAIBU WAZIRI WA UJENZI: Mheshimiwa Naibu Spika, naomba 

nitumie nafasi hii kumwelekeza Meneja wa TANROADS Mkoa wa 

Dar es Salaam ahakikishe kwamba leo hii anakwenda kwenye 

hiyo barabara na kutatua changamoto ambayo ipo ili kuondoa 

changamoto ambazo wananchi wa Mkoa wa Dar es Salaam na 

hasa Jimbo la Ilala wanapata, ahsante. (Makofi) 

 

NAIBU SPIKA: Waheshimiwa, tunaendelea. Mheshimiwa 

Mwantumu Dau. 

 

Na. 439 

 

Kutengeneza Barabara ya Hombolo 

 

MHE. MWANTUMU DAU HAJI aliuliza: - 

Je, lini Serikali itatengeneza barabara ya Hombolo kwa 

kiwango cha lami ili iweze kupitika wakati wote? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI alijibu: - 

 

Mheshimiwa Naibu Spika, upembuzi yakinifu na usanifu wa 

kina wa barabara ya Ihumwa – Hombolo – Gawaye yenye urefu 

wa kilometa 55.65 kwa ajili ya kuijenga kwa kiwango cha lami 

unaendelea na unatarajiwa kukamilika tarehe 31 Mei, 2025.  

Baada ya kazi hiyo kukamilika na gharama za ujenzi kujulikana, 

Serikali itatafuta fedha kwa ajili ya kuijenga barabara hiyo kwa 

kiwango cha lami. Ahsante. 

 

NAIBU SPIKA: Mheshimiwa Dau. 

 

MHE. MWANTUM DAU HAJI: Mheshimiwa Naibu Spika, 

ahsante sana, kwanza nimshukuru Waziri wangu kwa hoja yake 

nzuri aliyoitoa hapo. Nina maswali mawili ya nyongeza. 

 

Mheshimiwa Naibu Spika, Je, lini kazi ya ujenzi itaanza katika 

barabara hiyo? 

 

Swali langu la pili, je, Serikali ina mpango wa kumpata 

mkandarasi wa kusaini na kuendelea kufanya kazi hiyo? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI: Mheshimiwa Naibu Spika, ahsante, 

naomba kujibu maswali mawili ya nyongeza kwa pamoja ya 

Mheshimiwa Mbunge kama ifuatavyo: - 

 

Mheshimiwa Naibu Spika, hii barabara ni kweli ni muhimu 

sana. Tumekadiria iishe tarehe 31, lakini tunavyoongea ni kwamba 

usanifu umeshakamilika na tulikuwa tunajua itakamilika mwaka 

huu wa fedha. 

Mheshimiwa Naibu Spika, nimhakikishie Mheshimiwa Mbunge 

kwanza, tumeipangia katika mwaka wa fedha unaokuja 

barabara hii ianze kujengwa kwa kiwango cha lami. Kwa hiyo, 

mwaka ujao wa fedha 2025/2026 tumeshaiingiza kwenye 

mpango ili barabara hii muhimu sana katika Mji wa Dodoma huu 

kwenda Hombolo ianze kujengwa kwa kiwango cha lami, 

ahsante. 

 

NAIBU SPIKA: Waheshimiwa, tunaendelea. Mheshimiwa 

Daniel Awack. 

 

Na. 440 

 

Barabara ya Njiapanda – Mang’ola – Matala hadi Lalago 

 

MHE. DANIEL A. TLEMAI aliuliza: - 

 

Je, lini Serikali itajengwa kwa kiwango cha lami barabara ya 

Njiapanda - Mang’ola – Matala hadi Lalago ambayo ipo kwenye 

Ilani ya CCM 2020/2025? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI alijibu: - 

 

Mheshimiwa Naibu Spika, upembuzi yakinifu na usanifu wa 

Kina wa barabara ya Njiapanda - Mang’ola – Matala - Lalago 

yenye urefu wa kilometa 328 umekamilika.  Ujenzi wa barabara hii 

utafanyika kwa awamu ambapo kwa sehemu ya Nkoma hadi 

Lalago kilometa 65 Mkandarasi yupo katika hatua za awali za 

kuanza ujenzi. Serikali inaendelea kutafuta fedha kwa ajili ya 

ujenzi wa sehemu iliyobaki ya Nkoma – Matala – Njiapanda 

ambayo itakuwa na urefu wa kilometa 263. Ahsante. 

 

NAIBU SPIKA: Mheshimiwa Daniel. 

 

MHE. DANIEL A. TLEMAI: Mheshimiwa Naibu Spika, je, kwa 

kuwa barabara hii kwa upande wa Lalago Serikali imeweza kutoa 

kilometa 65, ni mpango upi Serikali wanao kwa upande wa Karatu 

kwenda Mang’ola kuwasaidia wakulima na wafanyabiashara 

wanaopeleka mazao yao nje ya nchi kwa njia hii ya kupitia 

Karatu - Mang’ola? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI: Mheshimiwa Naibu Spika, ni kweli 

hii barabara ni moja, lakini tumeanza upande wa Nkoma kwenda 

Lalago. Kwa kuwa tumeshafanya usanifu na tumeshaitengea 

hata fedha katika mwaka ujao wa fedha 2025/2026, kwa hiyo, 

nimhakikishie Mheshimiwa Mbunge kwamba mpango upo wa 

kuijenga hiyo barabara kuanzia Karatu kuelekea Matala. Ahsante. 

 

NAIBU SPIKA: Mheshimiwa Paresso. 

 

MHE. CECILIA D. PARESSO: Mheshimiwa Naibu Spika, 

nakushukuru kwa kunipa nafasi niweze kuuliza swali la nyongeza. 

Katika barabara iliyotajwa, ndiyo barabara ambayo ikianzia pale 

Njia Panda kuna Hospitali ya Wilaya takribani kilometa tatu. Kwa 

umuhimu wa huduma hiyo ya afya katika eneo hilo, Serikali haioni 

kuna haja sasa angalau hizo kilometa chache zijengwe kwa 

kiwango cha lami? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI: Mheshimiwa Naibu Spika, naomba 

nichukue ombi la Mheshimiwa Mbunge wa hizo kilometa tatu na 

Wizara tuweze kuona umuhimu wa kuijenga hiyo barabara 

kilometa tatu kwa ajili ya kutoa huduma katika hiyo hospitali. 

Ahsante. 

 

NAIBU SPIKA: Mheshimiwa Kapinga. 

 

MHE. BENAYA L. KAPINGA: Mheshimiwa Naibu Spika, ni lini 

mwendelezo wa barabara ya Amani Makolo, Ruanda hadi Lituhi 

utaendelea? 

 

NAIBU SPIKA: Mheshimiwa Waziri. 

NAIBU WAZIRI WA UJENZI: Mheshimiwa Naibu Spika, 

tulishaanza kujenga hiyo barabara na kipande cha Ruanda 

kwenda Ndumbi. Mkandarasi amesaini, lakini ambacho tunasubiri 

sasa hivi mkandarasi aweze kulipwa advance ili aweze kuanza 

kazi site. 

 

NAIBU SPIKA: Mheshimiwa Getere. 

 

MHE. BONIPHACE M. GETERE: Mheshimiwa Naibu Spika, 

barabara ya Sanzati - Nata imekuwa kero kwa muda mrefu sana 

na Wizara inafahamu kinachoendelea. Ni nini sasa mkakati wa 

Serikali wa kumaliza barabara hiyo? Nakushukuru. 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI: Mheshimiwa Naibu Spika, mkakati 

wa Serikali kwa barabara zote, hasa zile ambazo wakandarasi 

wameshaanza, ni kuhakikisha kwamba tunazikamilisha. 

Nimhakikishie Mheshimiwa Mbunge kwamba mkandarasi alikuwa 

anasuasua kwa sababu alikuwa bado hati za malipo alizoomba 

zilikuwa bado hazijalipwa. 

 

Mheshimiwa Naibu Spika, nimhakikishie Mheshimiwa Mbunge 

kwamba Wizara ya Fedha imeahidi itatoa fedha muda siyo mrefu 

ili wakandarasi sasa waweze kuendelea na kazi ikiwa ni pamoja 

na hiyo barabara ya Sanzati - Nata. 

 

NAIBU SPIKA: Waheshimiwa, tunaendelea na Wizara ya 

Mambo ya Ndani ya Nchi, Mheshimiwa Atupele Mwakibete. 

 

Na. 441 

 

Hitaji la Gari la Polisi – Busokelo 

 

MHE. ATUPELE F. MWAKIBETE aliuliza: - 

 

Je, lini Serikali itapeleka gari la Polisi Halmashauri ya Wilaya 

ya Busokelo? 

NAIBU SPIKA: Mheshimiwa Waziri.   

                                          

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA MAMBO YA NDANI YA NCHI alijibu: - 

 

Mheshimiwa Naibu Spika, Serikali imeshapeleka magari 

mawili aina ya Toyota Landcruiser Pickup. Tayari yako katika Kituo 

cha Polisi Busokelo. Gari hizi zitatumika kutoa huduma za Polisi 

kwenye Halmashauri ya Wilaya ya Busokelo. 

 

NAIBU SPIKA: Mheshimiwa Mwakibete. 

 

MHE. ATUPELE F. MWAKIBETE: Mheshimiwa Naibu Spika, 

kwanza nimpongeze na kumshukuru sana Mheshimiwa Rais kwa 

kutimiza ahadi yake ya kutuletea gari la Polisi katika Jimbo la 

Busokelo.  

 

Mheshimiwa Naibu Spika, pamoja na kwamba tumepata 

gari moja la Polisi, lakini Jimbo la Busokelo ni kubwa na hivi 

ninavyoongea tuko katika ujenzi wa kituo kingine cha Polisi bonde 

la Mwakaleli. Je, ni lini Serikali itanunua gari lingine kwa ajili ya 

kuhudumia Bonde zima na kata zote zilizopo ndani ya Bonde la 

Mwakaleli? Ahsante sana. 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA MAMBO YA NDANI YA NCHI: 

Mheshimiwa Naibu Spika, katika jibu langu nimeeleza kwamba 

tayari tumepeleka magari mawili kwenye eneo hili la Busokelo. 

Kwa hiyo, uhakika ni kwamba tutawaongezea gari linguine. Ni 

mkakati unaoendelezwa na Serikali yetu ya Awamu ya Sita 

ambapo kwa sasa gari jipya linakwenda kuongeza nguvu katika 

lile gari la pili. Kwa hiyo, naomba awe na subira kidogo, kwani 

nchi ni kubwa kidogo hii, tunaendelea kusambaza na kwenye 

maeneo mengine. 

 

NAIBU SPIKA: Mheshimiwa Sichalwe. 

MHE. CONDESTER M. SICHALWE: Mheshimiwa Naibu Spika, 

nakushukuru sana kwa nafasi. Jiografia ya Jimbo la Momba ni 

ngumu sana askari wetu kutekeleza majukumu yao. Je, ni lini Jeshi 

la Polisi litawasaidia askari wetu kuwapatia gari la Polisi liweze 

kufanya kazi kwenye Jimbo la Momba na siyo Jimbo la Tunduma? 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA MAMBO YA NDANI YA NCHI: 

Mheshimiwa Naibu Spika, katika majibu ya juzi ambayo 

Mheshimiwa Naibu Waziri alitoa hapa Bungeni, alieleza mkakati 

wa Idara ya Polisi kununua magari na awamu ya kwanza ya 

mgao wa magari, tayari imeshaanza kusambazwa na bado kuna 

magari mengine yanatarajiwa kuingia nchini na hayo yatajali 

sana maombi ya Mheshimiwa Mbunge wa Momba kupatiwa 

usafiri. 

 

NAIBU SPIKA: Mheshimiwa Dkt. Kimei. 

 

MHE. DKT. CHARLES S. KIMEI: Mheshimiwa Naibu Spika, Kituo 

cha Polisi cha Himo kinahudumia kata 16. Je, ni lini mtatupelekea 

gari kwenye kituo hicho? Ahsante sana. 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA MAMBO YA NDANI YA NCHI: 

Mheshimiwa Naibu Spika, kwa kweli tumpongeze Mheshimiwa 

Mbunge kwa kufuatilia suala la huduma za Polisi katika maeneo 

ambayo yana uhitaji huo. Napenda tu kumwahidi, katika awamu 

inayofuata tutaangalia umuhimu wa Himo kupatiwa gari. 

Ahsante. 

 

NAIBU SPIKA: Waheshimiwa, tunaendelea Wizara ya Kilimo 

Mheshimiwa Minza. 

Na. 442 

 

Kuboresha Kilimo cha Alizeti na Pamba – Simiyu 

 

MHE. MINZA S. MJIKA aliuliza:- 

 

Je, nini mkakati wa Serikali kuhakikisha zao la Pamba na 

Alizeti linastawishwa kisasa ili kuinua uchumi wa Wananchi mkoani 

Simiyu? 

 

NAIBU SPIKA: Mheshimiwa Waziri. 

 

NAIBU WAZIRI WA KILIMO alijibu:- 

 

Mheshimiwa Naibu Spika, Serikali imeendelea kutekeleza 

mikakati mbalimbali katika kuongeza tija na uzalishaji wa mazao 

ya kilimo ikiwemo pamba na alizeti. Mikakati hiyo ni pamoja na 

kusambaza mbegu za pamba tani 28,800, chupa 10,000 na 

vinyunyizi 100,000 vyenye thamani ya shilingi bilioni 50.11; 

kusambaza mbegu bora za alizeti tani 700 kwa wakulima kwa 

mpango wa ruzuku; kuajiri Maafisa Ugani 413 kupitia programu ya 

Jenga Kesho iliyo Bora kwa ajili ya kutoa huduma za ugani kwa 

wakulima; na kuwezesha utoaji wa huduma za ugani kwa 

wakulima kwa kununua na kusambaza pikipiki 179 kwa Maafisa 

Ugani ngazi ya kata na vijiji na gari moja ngazi ya mkoa ili 

kuimarisha uratibu wa ufuatiliaji wa shughuli za ugani. 

 

Mheshimiwa Naibu Spika, vilevile, katika mwaka wa fedha 

2025/2026 Serikali itasambaza mbegu za pamba tani 28,000, 

chupa 12,000,000 na vinyunyizi 100,000 kwa wakulima wa pamba 

pamoja na kusambaza mbegu bora za alizeti tani 2,150 kupitia 

mpango wa ruzuku. 

 

NAIBU SPIKA: Mheshimiwa Minza. 

 

MHE. MINZA S. MJIKA: Mheshimiwa Naibu Spika, nashukuru 

kwa majibu mazuri ya Serikali, nina maswali mawili ya nyongeza. 

Je, Serikali ina mkakati gani kuhakikisha msimu ujao mbegu za 

pamba na alizeti zinafika kwa wakati katika Mkoa wa Simiyu? 

Mheshimiwa Naibu Spika, swali langu la pili. Je, Serikali ina 

mkakati gani wa dhati katika kuhakikisha kuwa zao la pamba, 

yaani kuhakikisha kuwa Serikali inatafuta masoko ya nje ili 

kuhakikisha zao la pamba bei inakuwa juu?(Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO: Mheshimiwa Naibu Spika, 

ahsante. Swali la kwanza la nyongeza la Mheshimiwa Minza 

kuomba mbegu za mazao haya zifike kwa wakati, hilo 

tunakuhakikishia kabisa mbegu zitafika kwa wakati kwenye eneo 

hili ili wakulima waweze kununufaika na uwepo wa mbegu katika 

maeneo yao. 

 

Mheshimiwa Naibu Spika, kuhusu kutafuta soko la pamba nje 

ya nchi, kama tulivyowasilisha kwenye bajeti ya Wizara hii ya 

Kilimo, Serikali imeweka mkakati wa kupandisha thamani ya 

mazao ya Tanzania katika soko la nje na Mheshimiwa Waziri 

alieleza kwa ufafanuzi mkubwa kabisa juu ya mshikamano kwa 

wakulima wa pamba katika kuhakikisha wanakidhi zile sifa. 

 

Mheshimiwa Naibu Spika, utakumbuka kuwa Mheshimiwa 

Waziri wa Kilimo alitoa tahadhari kwamba wakulima wa pamba 

wanachanganya mazao katika zao la pamba, wanaweka na 

mazao mengine ambayo hayana sifa ya kukaa na pamba. Kwa 

hiyo, tunaendelea kuimarisha kwanza wenyewe kujitafakari juu ya 

kilimo bora cha pamba na baadaye tulitafutie soko la nje ili 

wananchi waweze kuimarisha maisha ayao.  

 

NAIBU SPIKA: Mheshimiwa Asha Mshua. 

 

MHE. ASHA ABDULLAH JUMA: Mheshimiwa Naibu Spika, 

ahsante sana kwa nafasi. Je, Serikali ina mpango au mkakati gani 

wa kuwashawishi na kuwaelimisha wakulima wa pamba kuhusu 

kilimo hai (organic cotton), ambao una soko kubwa, bei ya juu, 

na utaleta tija zaidi kwa wakulima? 

 

NAIBU SPIKA: Mheshimiwa Waziri. 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO: Mheshimiwa Naibu Spika, kama 

nilivyojibu kwenye swali la msingi na mikakati ambayo Serikali 

tumeendelea kuwa nayo, hii hoja ya Mheshimiwa Mbunge 

tunaichukua kwa ajili ya kuangalia mazingira, lakini bado 

niendelee kusisitiza wakulima wa pamba kuzingatia yale masharti 

ya kilimo cha pamba ambayo tukiyazingatia yataleta tija kubwa 

sana kwa wakulima wetu. Ahsante sana. 

 

NAIBU SPIKA: Mheshimiwa Bupe, halafu jiandae Mheshimiwa 

Zaytun. 

 

MHE. BUPE N. MWAKANG’ATA: Mheshimiwa Naibu Spika, 

ahsante kwa kunipa nafasi niweze kuuliza swali la nyongeza. 

Mkoa wa Rukwa tunalima sana zao la miwa. Serikali ina mkakati 

gani wa kuhakikisha zao hili linastawishwa na kulimwa kisasa? 

Ahsante.  

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO: Mheshimiwa Naibu Spika, kwa 

Mkoa wa Rukwa, kwanza kabisa ni kuimarisha kilimo hiki cha miwa 

na baadaye kufikiria kuwa na kiwanda cha sukari katika eneo hili, 

ambapo litakwenda kuinua matarajio ya wakulima wa miwa.  

 

Mheshimiwa Naibu Spika, kama tulivyoeleza, tunajitahidi 

kuwasambaza wataalam wetu wa kilimo ili kuwasaidia wakulima. 

Nitoe wito tu kwa wataalamu wetu walioko Mkoa wa Rukwa 

kuwatembelea wakulima wa kilimo cha miwa na kufanya 

maboresho ili miwa yao ipate thamani inapokwenda sokoni. 

 

NAIBU SPIKA: Mheshimiwa Zaytun Swai. 

 

MHE. ZAYTUN S. SWAI: Mheshimiwa Naibu Spika, ni upi 

mkakati wa Serikali kuhakikisha kilimo cha mbogamboga 

kinafanywa kisasa ili kuwainua kiuchumi wananchi wa Wilaya za 

Meru na Arumeru? 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO: Mheshimiwa Naibu Spika, kilimo 

cha mbogamboga ni kilimo cha kimazingira vilevile, yaani siyo kila 

mahali patastawi mboga hizi za bustani, lakini mkakati wa Serikali 

katika kuimarisha kilimo hiki. Tumeanza kusambaza watalaam 

kwenda kwenye maeneo mbalimbali na kutoa elimu ya kutosha ili 

wananchi wajue namna ya kusimamia bustani zao katika kupata 

matokeo. 

 

NAIBU SPIKA: Mheshimiwa Raymond. 

 

MHE. SHALLY J. RAYMOND: Mheshimiwa Naibu Spika, 

ahsante sana. Kutokana na jibu la msingi kwamba mbegu za 

alizeti zitatawanywa, tambarare ya Kilimanjaro mbegu hizo 

zinastawi vizuri sana. Je, wananchi wa Rundugai, Ruvu, TPC na 

Rombo watafikiwa na mbegu hizo? 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y WAZIRI WA KILIMO:  Mheshimiwa Naibu Spika, kama 

ilivyo mkakati wa Serikali katika kuimarisha huduma hii ya utoaji 

wa mbegu, tunalichukua ombi la Mheshimiwa Raymond ili 

kuangalia maeneo hayo. Pia tuwaelekeze Maafisa Ugani wetu 

walioko kwenye maeneo husika, kuyapitia na kuona kama 

tunaweza tukawapelekea mbegu.  

 

Mheshimiwa Naibu Spika, mbegu zipo za kutosha, na kila 

mwananchi anaweza kufikiwa kulingana na vile vigezo na sifa za 

maeneo wanayolima zao hili. 

 

NAIBU SPIKA: Waheshimiwa, tunaendelea na Mheshimiwa 

Nashon Bidyanguze. 

 

 

 

 



28 MEI, 2025 

35 

 

Na. 443 

 

Kujenga Skimu ya Umwagiliaji Kijiji cha Nguruka – Uvinza 

 

MHE. NASHON W. BIDYANGUZE aliuliza:-  

 

Je, lini Serikali itajenga Skimu ya Umwagiliaji katika Mbuga ya 

Kalola, Kijiji cha Nguruka – Uvinza? 

 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO alijibu:- 

 

Mheshimiwa Naibu Spika, katika mwaka wa fedha 2024/2025 

Serikali kupitia Tume ya Taifa ya Umwagiliaji inaendelea na 

upembuzi yakinifu na usanifu wa kina wa skimu za umwagiliaji za 

Mgambazi (hekta 1,000), Kashagulu (hekta 1,200), Nkonkwa 

(hekta 1,000) na Ilagala (10,000) katika Wilaya ya Uvinza kwa ajili 

ya kujua gharama halisi za ukarabati wa skimu hizo.  

 

Mheshimiwa Naibu Spika, vilevile, usanifu unaendelea katika 

Skimu ya Mbuga ya Kalola yenye ukubwa wa hekta 20,000 iliyopo 

katika Kijiji cha Nguruka kwa ajili ya kujua gharama halisi za ujenzi. 

Aidha, Wizara kupitia Tume ya Taifa ya Umwagiliaji katika mwaka 

2025/2026 itakamilisha usanifu wa skimu hizo na kuanza taratibu za 

manunuzi ili kuwapata wakandarasi kwa ajili ya ujenzi na 

ukarabati. 

 

NAIBU SPIKA: Mheshimiwa Bidya 

 

MHE. NASHON W. BIDYANGUZE: Mheshimiwa Naibu Spika, 

nashukuru kwa majibu mazuri ya Serikali, lakini ninayo maswali 

mawili ya nyongeza. 

 

Mheshimiwa Naibu Spika, swali la kwanza ni hizi Skimu za 

Kashagulu, Mgambazi, Nkonkwa na Ilagala, baadhi yake ziliwahi 

kuwa zinafanya kazi; na kwa kuwa tegemeo la wananchi ni 

kwenye kilimo cha umwagiliaji, je, ni lini sasa upembuzi yakinifu 

huu wa ukarabati utakamilika? 

Mheshimiwa Naibu Spika, swali la pili, ni kwenye Skimu hii ya 

Kalola; hili ni bonde kubwa sana kama Serikali inavyotambua 

kwamba ni hekta 20,000. Hii skimu ikienda kujengwa itahudumia 

na kufaidisha wananchi takribani 100,000. Je, ni lini hii skimu pia 

itakwenda kukamilika upembuzi yakinifu wake? Ahsante. (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO: Mheshimiwa Naibu Spika, kama 

nilivyojibu kwenye swali la msingi, tayari shughuli ya upembuzi 

yakinifu na upembuzi wa kina zinaendelea katika maeneo yote 

haya niliyoyataja ikiwemo hii skimu ya Kalola. Serikali inajua kabisa 

na kutambua umuhimu wa skimu hizi kwa ajili ya kuwasaidia 

wananchi.  

 

Mheshimiwa Naibu Spika, ninampongeza Mheshimiwa 

Mbunge kwa kweli kwa kufuatilia jambo hili, na nikuhakikishie 

katika mwaka ujao wa fedha 2025/2026 tayari mmeshatupitishia 

bajeti ya kwenda kutekeleza jukumu hili, ninawaomba wananchi 

wa maeneo haya yote wawe watulivu wakati Serikali inaendelea 

kutekeleza ukamilishaji wa skimu hizi. 

 

NAIBU SPIKA: Ahsante. Mheshimiwa Gekul. 

 

MHE. PAULINE P. GEKUL: Mheshimiwa Naibu Spika, ahsante 

nikushukuru kwa nafasi. Skimu ya Umwagiliaji katika mtaa wa 

Gendi Kuu, Kata ya Singe, Jimbo la Babati Mjini ulitakiwa kuanza 

baada ya mvua kukatika na mvua zimeshakatika, hazinyeshi 

tena. Ni lini skimu hii itaanza, kwani wananchi wanasubiri? 

 

NAIBU SPIKA: Mheshimiwa Waziri. 

 

NAIBU WAZIRI WA ARDHI, NYUMBA NA MAENDELEO YA 

MAKAZI K.n.y. WAZIRI WA KILIMO: Mheshimiwa Naibu Spika, 

kwanza tumpongeze Mheshimiwa Mbunge kwa ufuatiliaji. Kama 

alivyojieleza yeye mwenyewe, ni kweli kabisa mvua zimepungua. 

Ninaelekeza watalaam wetu waende site kule kuangalia 

uwezekano wa kuanza kwa skimu hii, ahsante. 

NAIBU SPIKA: Waheshimiwa tunaendelea na Wizara ya Maji 

Mheshimiwa Oliver. 

 

Na. 444 

 

Kuzipatia Maji Kata Zilizopo Ziwa Victoria 

 

MHE. OLIVER D. SEMUGURUKA aliuliza:- 

 

Je, kuna mpango gani wa kuzipatia maji Kata za Ikuza, 

Mazinga, Kerebe, Goziba na Bumbire zilizopo Ziwa Victoria? 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y WAZIRI WA MAJI alijibu:- 

 

Mheshimiwa Naibu Spika, dhamira ya Serikali ni kuhakikisha 

huduma ya majisafi, salama na yenye kutosheleza inapatikana 

katika maeneo yote nchini ikiwemo maeneo ya Kata za Ikuza, 

Mazinga, Kerebe, Goziba na Bumbire zilizopo Ziwa Victoria. Katika 

kutimiza azma hiyo, Serikali katika mwaka wa fedha 2025/2026 

imepanga kufanya upembuzi yakinifu na usanifu wa kina wa 

miradi ya maji itakayonufaisha Kata hizo tano zilizopo ndani ya 

Ziwa Victoria.  

 

Mheshimiwa Naibu Spika, pia Serikali katika mwaka wa 

fedha 2025/2026 itakarabati Skimu za Iroba, Kinagi, Goziba na 

Ikuza zilizopo katika Kata hizo ili ziendelee kutoa huduma ya maji 

kwa wananchi kwa ufanisi wakati taratibu za kutekeleza miradi 

mipya zikiendelea. 

 

NAIBU SPIKA: Mheshimiwa Oliver. 

 

MHE. OLIVER D. SEMUGURUKA: Mheshimiwa Naibu Spika, 

nashukuru sana kwa majibu mazuri ya Serikali, lakini ninayo 

maswali mawili ya nyongeza. 

 

 Mheshimiwa Naibu Spika, katika Kisiwa cha Goziba 

ambacho mara nyingi hupata milipuko ya magonjwa 

yatokanayo na ukosefu wa majisafi na salama, water pump yake 

haifanyi kazi. Kwa nini RUWASA Mkoa wa Kagera wasiweze 

kuingilia kati waweze kutengeneza hizi water pump ili wananchi 

waweze kupata maji? (Makofi) 

 

Mheshimiwa Naibu Spika, swali langu la pili wananchi wa 

Kerebe kupitia Mbunge wao wa Jimbo Mheshimiwa Mwijage, 

walishanunua water pump inayotumia diesel. Kwa nini RUWASA, 

Mkoa wa Kagera wasijenge mtandano wa maji ambao 

utawasaidia wananchi hawa ili kuwatua ndoo akina mama? 

(Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y. WAZIRI WA MAJI: Mheshimiwa Naibu Spika, kwanza 

ninampongeza sana Mheshimiwa Mbunge, dada yangu Oliver 

amekuwa akifuatilia sana katika suala hili la eneo la Goziba.  

 

Mheshimiwa Naibu Spika, pump iliyoharibika iliharibika na 

huu mradi ulikuwa ukiendeshwa na Halmashauri, lakini kwa sasa 

hivi Wizara imeingilia kati. Nimpongeze sana Mheshimiwa Aweso, 

ameshatoa maelekezo kwa Regional Manager wa Kagera ili 

aweze kufika hapo kuhakikisha hii water pump inafanya kazi. 

(Makofi) 

 

 Mheshimiwa Naibu Spika, pia katika Kisiwa cha Kerebe kwa 

Kaka yangu Mheshimiwa Mwijage ninamtoa hofu Mheshimiwa 

Oliver pamoja na kaka zake wote ambao anaendelea 

kushirikiana nao, Waheshimiwa Wabunge wa Majimbo, ule 

mtandao wa maji nao unaenda kufanyiwa tathmini ili wananchi 

wale waweze kupatiwa maji. Maagizo haya tayari Mheshimiwa 

Waziri Aweso ameshamwagiza RM - Kagera. 

 

NAIBU SPIKA: Mheshimiwa Njau. 

 

MHE. FELISTA D. NJAU: Mheshimiwa Naibu Spika, nakushukuru 

kwa kunipa nafasi nami niulize swali dogo la nyongeza.  

Mheshimiwa Naibu Spika, katika Kata ya Old Moshi Mashariki 

yenye vijiji vinne vya Kidia, Tsuduni, Mahoma na Kirara, Kata hii 

haijawahi kupata maji kabisa, lakini kuna miundombinu ya 

mabomba ambayo wamelaza chini na hawajaweza 

kuwapelekea maji.  

 

Je, Serikali haioni haja ya kupeleka maji katika Kata hii ili 

kuepusha wananchi na magonjwa ya mlipuko? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y WAZIRI WA MAJI: Mheshimiwa Naibu Spika, naomba 

nimpongeze pia Mheshimiwa Felister Njau kwa swali zuri.  

 

Mheshimiwa Naibu Spika, mabomba yamepita, sasa ni 

utekelezaji. Tayari kama unavyoona miradi mingi imekamilika na 

maji ni mwa mwa mwaaa, kwa hiyo, nimatoe hofu, vijiji hivi vinne 

vya Old Moshi nao watakwenda kunufaika na huduma hii ya 

kumtua Mama ndoo kichwani na Mheshimiwa Aweso ameniagiza 

niseme, wote ambao mnafuatilia masuala haya ya miradi ya maji 

yanakwenda kukamilika. (Makofi) 

 

NAIBU SPIKA: Mheshimiwa Profesa Ndakidemi. 

 

MHE. PROF. PATRICK A. NDAKIDEMI: Mheshimiwa Naibu Spika, 

nashukuru kwa kunipa nafasi. Nianze kwa kuishukuru Serikali kwa 

sababu imetoa zaidi ya shilingi milioni 800 kufanya ukarabati wa 

miundombinu ya maji katika Kata ya Old Moshi Mashariki. 

 

Mheshimiwa Naibu Spika, sasa tumeshaiomba Serikali ilete 

fedha kumalizia usambazaji wa mabomba katika Kata hii, na 

katika bajeti ya mwaka huu nimepewa fedha, kwa hiyo, 

tusipotoshe watu hapa. Serikali inafanya kazi. (Makofi/Kicheko) 

 

  Mheshimiwa Naibu Spika, naomba unilinde. Serikali inafanya 

kazi na imetoa fedha za kufanya ukarabati wa miundombinu ya 

maji katika Kata hii. Nashukuru. (Makofi) 

NAIBU SPIKA: Hongera sana Profesa, na Mheshimiwa Waziri 

kama ni ushauri, acknowledge maneno yake. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y WAZIRI WA MAJI: Mheshimiwa Naibu Spika, nakupongeza 

sana Baba yangu, Mheshimiwa Prof. Ndakidemi kwa kazi nzuri 

anayoifanya. Ninamshukuru pia kwa moyo wa shukrani, kwa 

sababu wanasema moyo usiokuwa na shukrani hukausha mema 

yote. 

 

Mheshimiwa Naibu Spika, kwa hizi shilingi milioni 800 ambazo 

Wizara ya Maji imeshazielekeza katika eneo hili la Old Moshi, 

nikutoe hofu, Serikali itakuja kukamilisha hizi fedha na huu mradi 

utakamilika kwa kuhakikisha usambazaji unafikia maeneo yote 

yalivyotakiwa kufikiwa. (Makofi) 

 

NAIBU SPIKA: Mheshimiwa Anatropia. 

 

MHE. ANATROPIA L. THEONEST: Mheshimiwa Naibu Spika, 

nakushukuru. Wananchi wangu wa Kata ya Nyakatuntu 

wanatembea umbali mrefu kwenda kwenye chanzo cha maji 

kinachoitwa Kitoboka, ni mbali sana. Ninataka kujua, ni lini hawa 

wananchi watapatiwa majisafi ya bomba kwenye maeneo 

yao?(Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y WAZIRI WA MAJI: Mheshimiwa Naibu Spika, ninaomba kujibu 

swali la nyongeza la Mheshimiwa Mbunge. Eneo la Nyakatuntu 

katika mwaka ujao wa fedha nao wataingia katika usanifu na 

kuhakikishiwa wanafikiwa na huduma ya majisafi na salama. 

(Makofi) 

 

NAIBU SPIKA: Mheshimiwa Hasunga. 

 

MHE. JAPHET N. HASUNGA: Mheshimiwa Naibu Spika, Mradi 

wa maji wa kutoka Hatete kwenda Ihowa, Rumbila, Weru hadi 

Myovizi, ni lini mradi utaanza kujengwa? 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y. WAZIRI WA MAJI: Mheshimiwa Naibu Spika, ninampongeza 

Mheshimiwa Hasunga kwa ufuatiliaji mzuri. Maeneo haya yote 

aliyoyataja Ihowa pamoja na kule kwingine, kadri fedha 

inavyopatikana Wizara ya Maji itahakikisha mradi huu unakuja 

kujengwa ndani ya muda. (Makofi) 

 

NAIBU SPIKA: Mheshimiwa Stella. 

 

MHE. STELLA S. FIYAO: Mheshimiwa Naibu Spika, kumekuwa 

na changamoto kubwa ya maji katika Kata ya Nguruguru iliyoko 

ndani ya Wilaya ya Ileje. Je, ni upi mpango wa Serikali kuhakikisha 

wananchi hawa wanapata majisafi na salama ili kuepusha 

changamoto za kiafya kwa wananchi hawa? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y. WAZIRI WA MAJI: Mheshimiwa Naibu Spika, kwanza 

ninampongeza Mheshimiwa Mbunge kwa ufuatiliaji mzuri sana. 

Kata hii ya Nguruguru pale Ileje, mpango wa Serikali ni kuhakikisha 

maeneo yote haya yanafikiwa na huduma ya majisafi na salama. 

Kadri fedha inavyopatikana, tutahakikisha miradi inapelekwa kule 

na usambazaji pia unawafikia wananchi wote. (Makofi) 

 

NAIBU SPIKA: Mheshimiwa Sitta. 

 

MHE. MARGARET S. SITTA: Mheshimiwa Naibu Spika, kwa 

kuwa tenki la kukusanyia maji kutoka Lake Victoria, tayari 

limeshajengwa Wilayani Urambo eneo la Muungano. Je ni lini 

Serikali itaanza kuweka usambazaji wa mabomba kuelekea kule 

ambako maji yanatakiwa kufika? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y. WAZIRI WA MAJI: Mheshimiwa Naibu Spika, tenki tayari. 

Kwanza tumpongeze sana Mheshimiwa Rais kwa namna 

ambavyo amehakikisha mradi huu wa Miji 28 Urambo nao 

wananufaika. Usambazaji wa mabomba nikutoe hofu 

Mheshimiwa Sitta, kadri fedha zinavyopatikana, kadri muda 

unavyoendelea ataona kazi ikikamilika kwa sababu kazi kubwa 

tayari imeshafanyika. (Makofi) 

 

NAIBU SPIKA: Mheshimiwa Sekiboko. 

 

MHE. HUSNA J. SEKIBOKO: Mheshimiwa Naibu Spika, 

nakushukuru sana.  

 

Mheshimiwa Naibu Spika, Kata za Kwekivu na Masagalu 

zilizoko katika Halmashauri ya Wilaya ya Kilindi zinakabiliwa na 

uhaba mkubwa wa maji na hata yakichimbwa muda mwingine 

hayapatikani maji baridi, yanakuwa ni chumvi iliyopitiliza. Je, ni upi 

mkakati wa Serikali kupeleka maji katika Kata hizi mbili? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y. WAZIRI WA MAJI: Mheshimiwa Naibu Spika, ninampongeza 

sana Mheshimiwa Husna Sekiboko kwa ufuatiliaji mzuri. Kama 

anakumbuka, nilipokuwa Wizara ya Maji nilifika kule, naye 

mwenyewe alishuhudia kazi nzuri iliyokuwa ikifanyika.  

 

Mheshimiwa Naibu Spika, nimtoe hofu kwamba wataalam 

wetu wanaendelea kuchakata namna njema ya kuhakikisha 

wananchi hawa wa Kata hizo alizozitaja kule Kilindi na wenyewe 

wanaweza kupatiwa majisafi na salama. (Makofi) 

 

NAIBU SPIKA: Mheshimiwa Kikoyo. 

 

MHE. DKT. OSCAR I. KIKOYO: Mheshimiwa Naibu Spika, 

nakushukuru sana. Kata ya Buganguzi yenye vijiji vinne, tuna mradi 

mkubwa wa zaidi ya shilingi bilioni tatu, mradi umejengwa zaidi ya 

98%, lakini wananchi hawapati maji. Je, ni kitu gani kimekwamisha 

wananchi wasipate maji katika Kata ya Buganguzi? 

NAIBU SPIKA: Mheshimiwa Waziri. 

 

NAIBU WAZIRI WA MAWASILIANO NA TEKNOLOJIA YA HABARI 

K.n.y WAZIRI WA MAJI: Mheshimiwa Naibu Spika, kwanza 

tunamshukuru sana Mheshimiwa Rais, three billion zimeweza 

kutekeleza mradi huu. Kwa niaba ya Mheshimiwa Waziri Aweso, 

ninamwagiza Regional Manager wa Kagera, aende akakague 

mradi huu na ahakikishe wananchi wanapata manufaa ya fedha 

ambayo imeshatumika.(Makofi) 

 

NAIBU SPIKA: Waheshimiwa tunaendelea na Wizara ya 

Viwanda na Biashara Mheshimiwa Byabato. 

 

Na. 445 

 

Kukipatia Mtaji Kiwanda cha Kahawa cha TANICA - Bukoba Mjini 

 

MHE. STEPHEN L. BYABATO aliuliza:- 

 

Je, Serikali imefikia hatua gani katika jitihada zake za 

kuwekeza mtaji katika Kiwanda cha Kahawa cha TANICA - 

Bukoba Mjini?  

 

NAIBU SPIKA: Mheshimiwa Waziri. 

 

NAIBU WAZIRI WA VIWANDA NA BIASHARA alijibu:- 

 

Mheshimiwa Naibu Spika, nakushukuru, Kiwanda cha 

Kahawa cha TANICA kinamilikiwa na Kagera Cooperative Union - 

KCU kwa 53.37%, Karagwe District Cooperative Union - KDCU kwa 

31.83%, Msajili wa Hazina 7.67%, Tanzania Federation of 

Cooperative - TFC 6.22% na Wafanyakazi wa TANICA 0.91%. 

 

Mheshimiwa Naibu Spika, Serikali ilifanya tathmini ya 

kiwanda hicho na kubaini kuwa kiwanda hakikuwa na Bodi ya 

Wakurugenzi pamoja na Menejimenti nzuri. Serikali imesimamia 

kuundwa kwa Bodi ya Wakurugenzi na kwa sasa kiwanda 

kinaendelea kufanyia kazi ushauri mbalimbali unaotolewa na 

Serikali. 

Mheshimiwa Naibu Spika, Serikali itaendelea kushirikiana na 

wanahisa wakuu wa kiwanda ili kumtafuta mwekezaji mahiri 

atakayeingiza mtaji kwenye Kampuni ya TANICA. Ninakushukuru 

sana.  

 

NAIBU SPIKA: Mheshimiwa Byabato. 

 

MHE. STEPHEN L. BYABATO: Mheshimiwa Naibu Spika, 

nashukuru kwa majibu mazuri ya Serikali, lakini nina maswali ya 

nyongeza. 

 

Mheshimiwa Naibu Spika, pamoja na majibu mazuri 

yaliyotolewa, ni kweli Serikali kupitia Wizara ya Kilimo ilifanya 

tathmini na iliahidi kwamba itakipatia kiwanda, mtaji wa shilingi 

bilioni tano. Sasa ningependa kufahamu taratibu hizo za 

kuiwezesha TANICA kupata hiyo shilingi bilioni tano zimefikia wapi? 

 

Mheshimiwa Naibu Spika, swali la pili. Tumeona viwanda 

vingi vikikaa upande wa Mkoa wa Pwani na Dar es Salaam na 

pembeni sana viwanda vingi vinakuwa haviji. Sasa ningependa 

kufahamu mkakati wa Serikali wa makusudi wa kuwezesha 

viwanda vinayojengwa pembezoni mwa Tanzania kuweza 

kufanya kazi ikiwemo Mkoa wa Kagera kwenye viwanda vya 

kahawa, viwanda vya maziwa na viwanda vya mazao mengine 

ambavyo ni vya wazawa? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA VIWANDA NA BIASHARA: Mheshimiwa 

Naibu Spika, nakushukuru sana. Kwanza ninachukua nafasi hii 

kumpongeza sana Mheshimiwa Stephen Byabato kwa ufuatiliaji 

kwenye sekta ya viwanda na biashara na hasa katika Jimbo lake 

la Bukoba Mjini. 

 

Mheshimiwa Naibu Spika, ni kweli kama nilivyosema kwenye 

jibu la msingi, kiwanda hiki cha TANICA kina wanahisa wengi 

mmojawapo ni Serikali kupitia Msajili wa Hazina ambaye ana hisa 

7.6% nilizozitaja, lakini kama unavyojua, Serikali hatufanyi biashara, 

lakini tumepata hisa kwenye viwanda hivi muhimu au kampuni 

ambazo zina tija kwa Serikali.  

 

Mheshimiwa Naibu Spika, kiwanda hiki kiliomba fedha 

kutoka Serikalini shilingi bilioni 8.6, lakini katika majadiliano ilifikia 

hiyo shilingi bilioni tano ambapo ushauri ukaenda kwamba 

wakope kupitia Benki ya Kilimo. Sasa namwomba Mheshimiwa 

Mbunge kwamba, kwanza tumesikia hoja yake, lakini Serikali 

inaendelea kufanyia kazi zaidi kwa kuwaelekeza waende kwenye 

Benki ya Kilimo ambako wataweza kupata hizi fedha. 

 

NAIBU SPIKA: Waheshimiwa Wabunge, tunaomba utulivu 

ndani ya Bunge. 

 

NAIBU WAZIRI WA VIWANDA NA BIASHARA: Mheshimiwa 

Naibu Spika, kwa hiyo, ninawaomba Menejimenti na Bodi ya 

TANICA waendelee na ushauri tuliowapa Serikali kuomba mkopo 

TADB kwamba wapate hizo fedha bilioni tano, lakini zaidi 

tunatafuta wakekezaji ambao wanaweza kuingiza mtaji kwenye 

kiwanda hiki. Kwa hiyo, ninamshauri Mheshimiwa Mbunge 

kwamba aendelee kushikiriana na wenye kiwanda ambao ni 

wakazi wa Jimbo lake ili kuhakikisha wanaendeleza kiwanda 

hicho. 

 

Mheshimiwa Naibu Spika, pili, swali lake la viwanda 

ambavyo viko mbali na Bandari ya Dar es Salaam, maana yake 

ndiko amesema (Mtwara na Tanga). Serikali inafanya kazi kubwa 

hasa Serikali ya Awamu ya Sita kuweka miundombinu wezeshi 

kuanzia miundombinu ya barabara, reli na usafiri wa anga. 

 

Mheshimiwa Naibu Spika, kwa hiyo, nimhakikishie 

Mheshimiwa Mbunge kwamba moja ya mikakati ya Serikali ni 

kuboresha miundombinu hii ambayo itawezesha hata wawekezaji 

waende kuwekeza katika mikoa mingine ya pambezoni ikiwemo 

kule Bukoba. 

 

Mheshimiwa Naibu Spika, jambo la pili; ni kweli kuna mkakati 

maalum ambao tunaangalia wa kuwapa vivutio mahususi ili 

wawekezaji wanaoenda mbali zaidi na Bandari ya Dar es Salaam 

kuwe na miundombinu wezeshi ili angalau kuhakikisha 

mtawanyiko; maeneo ambayo kuna rasilimali au malighafi 

waweze kuwekeza viwanda huko kuleta uchumi katika mikoa 

iliyopo pembezoni mwa nchi. 

 

NAIBU SPIKA: Waheshimiwa, maswali yetu yamekwisha na 

muda umekwisha.  

 

Waheshimiwa Wabunge, nawaletea matangazo ya wageni 

waliopo Bungeni asubuhi hii.  

 

Wapo wageni watano wa Mheshimiwa Naibu Spika ambao 

ni Mheshimiwa Saady Mohamed Khimji, Diwani Kata ya Ilala na 

Mwenyekiti wa Kamati ya Kudumu ya Uchumi Huduma za Jamii, 

Halmashauri ya Jiji la Dar es Salaam; Ndugu Kheri William, Afisa 

Tarafa ya Ukonga; Ndugu Said Rajab Dogo, Mjumbe wa Kamati 

ya Siasa Ilala; na Ndugu Batuli Wakil Omar, Kada wa CCM Wilaya 

ya Ilala. Karibuni sana. (Makofi) 

 

Waheshimiwa Wabunge, pia, tunao wageni waliokaa 

Jukwaa la Spika. Wapo wageni wa Mheshimiwa Balozi Mahmoud 

Thabit Kombo, Waziri wa Mambo ya Nje na Ushirikiano wa Afrika 

Mashariki ambao ni Balozi Dkt. Samwel Shelukindo, Katibu Mkuu, 

Mambo ya Nje. Mheshimiwa Balozi, kwa kweli umeiweka vizuri 

sana katika Wizara hii kipindi hiki. Wewe na Waziri wako mpya 

huyu mnafanya kazi nzuri sana na mabalozi wote nchini. Karibuni 

sana. (Makofi) 

 

Yupo Balozi Stephen Mbundi, Katibu Mkuu Ushirikiano wa 

Afrika Mashariki; Balozi Said Shaib Mussa, Naibu Katibu Mkuu 

Wizara ya Mambo ya Nje na Ushirikiano wa Afrika Mashariki; Balozi 

Jilly Maleko, Mwenyekiti wa Bodi AICC; na Balozi Ramadhan 

Mwinyi, Mwenyekiti wa Bodi Kituo cha Uhusiano wa Kimataifa cha 

Dkt. Salim Ahmed Salim. (Makofi) 

 

Waheshimiwa Wabunge, vilevile, yupo Balozi Azizi Mlima, 

Mwenyekiti wa Mabalozi Wastaafu; Balozi Jenerali Abrahaman 

Shimbo, Mjumbe wa Tanzania and China Friendship Promotion 

Association; Ndugu Joseph Kahama, Katibu Mkuu wa Tanzania 

and China Friendship Promotion Association; Ndugu Willson 

Nassary, Mkurugenzi wa Mawasiliano Tanzania and China 

Friendship Promotion Association; Balozi Bertha Somi, Balozi 

Mstaafu; Balozi Modest Mero, Balozi Mstaafu; Balozi Cyprian 

Majengo, Balozi Mstaafu; na Balozi Mohamed Hamza, Balozi 

Mstaafu.  (Makofi) 

 

Yupo pia Dkt. Ngwaru Maghembe, Mbunge na Katibu EALA 

United Republic of Tanzania; Mheshimiwa Mashaka Ngole 

(Mbunge), Bunge la Afrika Mashariki, Mheshimiwa Machano Ali 

Machano (Mbunge), Bunge la Afrika Mashariki; Mheshimiwa Dkt. 

Gladness Salema (Mbunge), Bunge la Afrika Mashariki; na 

Mheshimiwa Dkt. Abdallah Hasnuu Makame (Mbunge), Bunge la 

Afrika Mashariki. (Makofi) 

 

Tunaye Ndugu Chiku Kiguhe, Mkurugenzi Idara ya Utawala 

na Usimamizi wa Rasilimawatu; Ndugu Justin Kisoka, Mkurugenzi 

wa Sera na Mipango; Balozi Mindi Kasiga, Mkurugenzi wa Kitengo 

cha Mawasiliano wa Wizara; Balozi Noel Kaganda, Mkurugenzi 

Idara ya Ushirikiano wa Kimataifa; Balozi John Ulanga, Mkurugenzi 

wa Idara ya Diplomasia ya Uchumi; Balozi Ali Bujiku, Mkurugenzi 

Idara ya Afrika; na Balozi Thobias Makoba, Mkurugenzi Kitengo 

cha Uchambuzi wa Mikakati na Siasa za Kimataifa. (Makofi) 

 

Yupo pia Ndugu Ali Suleiman, Kaimu Mkurugenzi Idara ya 

Mambo ya Nje Zanzibar, Ndugu Mpolo Lamau, Katibu Mtendaji 

Mpango wa Kijitathmini kwa vigezo vya Utawala Bora (APRM); 

Ndugu Christine Mwakatobe, Mkurugenzi Mtendaji Kituo cha 

Kimataifa cha Mikutano cha Arusha (AICC); Ndugu Swaleh 

Chondoma, Mhasibu Mkuu wa Wizara; Ndugu Mwanamridu 

Juma, Mkurugenzi Idara ya Siasa Ulinzi na Usalama; na Ndugu 

Talha Waziri, Mkurugenzi Idara ya Ushirikiano wa Kikanda. (Makofi) 

 

Wapo pia wageni wengine wa Mheshimiwa Balozi Kombo, 

ambao ni Mabalozi na Wawakilishi wa Mashirika ya Kimataifa; His 

Excellency Ahamada El Badaoui Mohamed Fakih, Dean of 

Diplomatic Corps and Ambassador of the Union of Comoros 

accompanied by Madam Nafissa Ahmed Allawi, Spouse of the 

Dean; His Excellency Sandro Renato Augustino De Oliveira, 

Ambassador of Republic of Angola; His Excellency Lebbius 

Tangeni Tobias, High Commissioner of Namibia; and Her 

Excellency Chen Mingjian, Ambassador for the People’s Republic 

of China. (Makofi)  

 

Yupo pia His Excellency Tri Yogo Jatmiko, Ambassador, 

Republic of Indonesia; His Excellency Zakaria El Goumiri, 

Ambassador of Morocco Accompanied by Political Councillor, 

Ms. Sara Mahfoudi; His Excellency Andrey Avetisyan, Ambassador 

of the Russian Federation; His Excellency Col. Fredy Mwesgye, High 

Commissioner the Republic of Uganda; and His Excellency Isaac 

Njenga, High Commissioner of Kenya, karibu Balozi. Hii ndiyo siasa 

ya Tanzania ya undugu kati ya sisi na Kenya. (Makofi) 

 

Vilevile, yupo His Excellency Gustavo Martins Nogueira, 

Ambassador of Brazil, His Excellency Yahya Okesih, Ambassador 

Kingdom of Saudi Arabia; His Excellency Leontine Nzeyimana, 

Ambassador of Republic of Burundi; His Excellency Helen 

Bawange, Ambassador of Zimbabwe and she is Accompanied by 

the Counsellor, Mr. Chris Masocha;  His Excellency Ahn-Eun-ju, 

Ambassador The Republic of Korea; His Excellency Fekadu Beyene 

Ayana, Ambassador of Ethiopia; and Mr. Hipolito Roia, Counsellor, 

Mozambique High Commission. 

 

Pia, yupo Mr. Amr Selim, Charge d'Affaires, Embassy of the 

Arab Republic of Egypt; Ms. Shyrose Banji, Resident 

Representative, Aga Khan Development Network; Mr. Richard 

Allen, Representative, U.S Embassy; Ms. Joelene Josse and 

Godfrida Magubo, Representative, the British High Commission; 

Mr. Maksym Nemyria, Charge’ d’affaires, Embassy of Ukraine; Ms. 

Beatrice Jerono Rono, Representative of the Secretary General, 

East African Community; and Honourable Abdullah Hasnuu 

Makame, Representative - The Speaker of the East Africa 

Legislative Assembly. (Makofi) 

  

Vilevile, wapo wageni wa Waheshimiwa Wabunge. Tunao 

wageni watano wa Mheshimiwa Omari Juma Kipanga, Naibu 

Waziri wa Elimu, Sayansi na Tekinolojia ambao ni Wawekezaji wa 

Kiwanda Kidogo cha Toothpicks kutoka Kibamba Jijini Dar es 

Salaam. (Makofi) 

 

Wapo wageni wanne wa Mheshimiwa Cosato David Chumi, 

Naibu Waziri wa Mambo ya Nje na Ushirikiano wa Afrika Mashariki, 

ambao ni marafiki zake kutoka Jijini Dar es Salaam. (Makofi) 

 

Wageni wengine 93 wa Mheshimiwa Cosato David Chumi 

ambao ni wanafunzi na walimu wa Shule ya Kawawa JKT English 

Medium kutoka Mafinga Mkoani Iringa. (Makofi) 

 

Yupo mgeni wa Mheshimiwa Masache Njelu Kasaka, Ndugu 

Herieth Peter, ni rafiki yake kutoka Jijini Dar es Salaam. (Makofi) 

 

Yupo pia mgeni wa Mheshimiwa Hassan Seleman Mtenga, 

Ndugu Nasoro Juma, Mwenyekiti wa UVCCM Wilaya ya Mtwara 

Mjini. (Makofi) 

 

 Mgeni wa Mheshimiwa Florent Laurent Kyombo, Mwalimu 

Robert Sashugi, Kada wa CCM kutoka Wilaya ya Missenyi Mkoa 

wa Kagera. (Makofi) 

 

Mgeni wa Mheshimiwa Dkt. Christine Gabriel Ishengoma, 

Mchungaji wa Kanisa la Calvary Assemblies of God, Ndugu 

Fredrick Bungubuliho kutoka Mtibwa Mkoani Morogoro. (Makofi) 

 

Mgeni wa Mheshimiwa Martha Festo Mariki, Ndugu Magiyula 

Faida, ambaye ni jamaa yake kutoka Dar es Salaam. (Makofi) 

 

Wapo wageni wawili wa Mheshimiwa Ravia Idarus Faina, 

Viongozi wa CCM kutoka Jimbo la Makunduchi Kizimkazi Kusini 

Zanzibar. (Makofi) 

 

Vilevile, wapo wageni wawili wa Mheshimiwa Simon Songe 

ambao ni jamaa zake kutoka Kariakoo Jijini Dar es Salaam. 

(Makofi)  

Wageni wawili wa Mheshimiwa Profesa Joyce Lazaro 

Ndalichako, wapigakura wake kutoka Kasulu Mkoani Kigoma. 

(Makofi) 

 

Wageni wawili wa Mheshimiwa Balozi Liberata Mulamula, 

Waandishi wa Habari kutoka Bukoba Mkoani Kagera. (Makofi) 

 

Wageni nane wa Mheshimiwa Festo Sanga, walimu 

wastaafu wa Shule ya Msingi Boko kutoka Jijini Dar es Salaam. 

(Makofi) 

 

 Wageni 146 wa Mheshimiwa Rose Cyprian Tweve ambao ni 

wanafunzi 133 na walimu 13 wa Ziga Academy kutoka 

Makambako Mkoani Njombe, karibuni. (Makofi) 

 

Tunao pia wageni waliotembelea Bunge kwa ajili ya 

mafunzo. Wapo wanachama 103 wa Chama cha Lugha na Fasihi 

ya Kiswahili Tanzania (CHALUFAKITA). (Makofi) 

 

Your Excellency Ambassador of Peoples’ Republic of China, I 

have been told that you were out of the House. Just stand up for 

The Parliament to acknowledge you. Thank you very much.  

(Makofi) 

 

Katibu. 

 

NDG. ZAINAB ISSA – KATIBU MEZANI: 

 

HOJA ZA SERIKALI 

 

Makadirio ya Mapato na Matumizi ya Wizara ya Mambo ya Nje 

na Ushirikiano wa Afrika Mashariki kwa Mwaka wa Fedha 

2025/2026 

 

NAIBU SPIKA: Waheshimiwa Wabunge, kabla sijamwita 

Waziri, kuna Mheshimiwa Jestas Nyamanga, Balozi wa Tanzania 

katika European Union kwa niaba ya Mabalozi wote 

wanaoiwakilisha Tanzania nje ya nchi.  

Waheshimiwa Wabunge na Mheshimiwa Waziri, Balozi huyu 

anafanya kazi nzuri sana. Mimi nina-head Delegation ya Tanzania 

kwenye African, Caribbean, Pacific and European Union. Balozi 

huyu anatetea maslahi makubwa sana ya nchi yetu, karibu sana 

Balozi. (Makofi) 

 

Mheshimiwa Waziri karibu. (Makofi) 

 

WAZIRI WA MAMBO YA NJE NA USHIRIKIANO WA AFRIKA 

MASHARIKI: Mheshimiwa Naibu Spika, kufuatia taarifa 

iliyowasilishwa leo katika Bunge lako Tukufu na Mwenyekiti wa 

Kamati ya Kudumu ya Bunge ya Mambo ya Nje ya Ulinzi na 

Usalama, ninaomba kutoa hoja kwamba Bunge lako Tukufu sasa 

likubali kupokea, kujadili na kuidhinisha Mpango na makadirio ya 

Mapato na Matumizi ya Wizara ya Mambo ya Nje na Ushirikiano 

wa Afrika Mashariki pamoja na Taasisi zilizo chini yake kwa mwaka 

wa fedha 2025/2026. 

 

Mheshimiwa Naibu Spika, awali ya yote, nichukue fursa hii 

kumshukuru Mwenyezi Mungu, Mwingi wa Rehema, kwa kutupa 

afya na uzima uliotuwezesha kukutana leo hapa na kuniwezesha 

kusimama mbele ya Bunge hili lako Tukufu kwa mara ya kwanza 

kabisa kuwasilisha Makadirio ya Mapato na Matumizi ya Wizara ya 

Mambo ya Nje na Ushirikiano wa Afrika Mashariki kwa mwaka wa 

fedha 2025/2026. 

 

Mheshimiwa Naibu Spika, ninamwomba Mwenyezi Mungu 

aendelee kutujalia afya njema, siha na umri tawili sisi pamoja na 

viongozi wetu wote wakuu wa Kitaifa na Watanzania wote kwa 

ujumla ili tuendelee kushikamana na kushirikiana katika kuliletea 

Taifa letu maendeleo kwa amani na utulivu.  

 

Mheshimiwa Naibu Spika, kabla sijaendelea na uwasilishaji, 

ninaomba kwa heshima na unyenyekevu wa juu kabisa 

nimshukuru Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania kwa kuendelea kuniamini na 

kuniteua kuwa Waziri wa Mambo ya nje na Ushirikiano wa Afrika 

Mashariki.  

Mheshimiwa Naibu Spika, aidha, ninamshukuru Mheshimiwa 

Rais kwa kuwateua pamoja nami Mheshimiwa Cosato David 

Chumi na Mheshimiwa Dennis Lazaro Londo, Naibu Mawaziri 

ambao wamekuwa wakifanya kazi nzuri sana wanaoshughulikia 

masuala ya nje na Afrika Mashariki. 

 

Mheshimiwa Naibu Spika, mimi pamoja na viongozi 

wenzangu katika Wizara hii, tunaahidi kuendelea kutimiza 

majukumu yetu kwa weledi, ari, ubunifu na kujituma kwa 

kuzingatia Katiba ya Jamhuri ya Muungano wa Tanzania, 

miongozo, sera na sheria za ndani pamoja na mikataba ya 

kikanda na Kimataifa ili kuimarisha uhusiano wa Kimataifa na 

kulinda maslahi ya Taifa letu duniani.  

 

Mheshimiwa Naibu Spika, kwa kuwa Serikali ya Awamu ya 

Sita inahitimisha kipindi chake cha kwanza cha uongozi, 

ninaomba uniruhusu kwa namna ya kipekee kabisa kumpongeza 

tena Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania, kwa uongozi wake mahiri na wa vitendo 

ulioiwezesha nchi yetu kupata mafanikio makubwa duniani na 

kuwa ni kivutio cha aina yake.  

 

Mheshimiwa Naibu Spika, aidha, akiwa mwanadiplomasia 

namba moja hapa nchini, Mheshimiwa Rais Dkt. Samia Suluhu 

Hassan ameendelea kuimarisha uhusiano baina ya Jamhuri ya 

Muungano wa Tanzania na nchi mbalimbali duniani, taasisi za 

kikanda na Kimataifa na kuliletea heshima kubwa sana Taifa letu. 

 

Mheshimiwa Naibu Spika, Tanzania haijawahi kufikia kiwango 

cha juu Kimataifa kama ilivyo hivi sasa. Katika kipindi hiki cha 

uongozi wake, Mheshimiwa Rais ameikuza na kuiimarisha 

diplomasia ya Tanzania kwa umahiri wa hali ya juu na kuwezesha 

kulinda na kutimiza malengo ya kiuchumi ya Taifa letu kama 

inavyojidhihirisha katika maeneo mengi kwenye hotuba hii 

ambayo nimewasilisha. 

 

Mheshimiwa Naibu Spika, kwa heshima na taadhima, 

napenda kumpongeza Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania; 

Mheshimiwa Dkt. Hussein Ali Hassan Mwinyi, Rais wa Zanzibar na 

Mwenyekiti wa Baraza la Mapinduzi; Mheshimiwa Kassim Majaliwa 

Majaliwa, Mbunge, na Waziri Mkuu wa Jamhuri ya Muungano wa 

Tanzania; na Mheshimiwa Dkt. Doto Mashaka Biteko, Naibu Waziri 

Mkuu pamoja na Waziri wa Nishati; kwa kumsaidia Mheshimiwa 

Rais kuiongoza vyema nchi yetu na kutekeleza Ilani ya Chama 

cha Mapinduzi ya mwaka 2020/2025 kwa mafanikio makubwa 

sana.  

 

Mheshimiwa Naibu Spika, naomba nitumie fursa hii 

kuwapongeza Viongozi wetu Wakuu wa Kitaifa, Waheshimiwa 

Mawaziri wote, Manaibu Waziri, Makatibu Wakuu na viongozi 

mbalimbali kwa kuaminiwa na Mheshimiwa Rais kushika nafasi na 

nyadhifa mbalimbali katika Wizara zao, taasisi, wakala na vyombo 

vya Serikali.  

 

Mheshimiwa Naibu Spika, kwa dhati kabisa, nawatakia kila la 

heri katika utekelezaji wa majukumu yao. Nitaendelea kutoa 

ushirikiano wa dhati na wa karibu kwao pia, katika kutimiza azma 

na malengo ya Serikali ya Awamu ya Sita inayoongozwa na Rais 

wetu mpendwa, Mheshimiwa Dkt. Samia Suluhu Hassan. Nasema 

Kazi Iendelee. 

 

Mheshimiwa Naibu Spika, kipekee kabisa, natumia fursa hii 

kukupongeza wewe binafsi kwa kuendelea kuwa imara katika 

nafasi yako. Pia, nampongeza Mheshimiwa Spika, Dkt. Tulia 

Ackson Rais wa Umoja wa Mabunge Duniani, na Spika wa 

Jamhuri ya Muungano wa Tanzania, pamoja na Baraza lake la 

Uongozi ambalo ni chombo kikuu cha maamuzi kinachojumuisha 

Mabunge yote duniani. Hivyo, siyo tu Mheshimiwa Spika na Naibu 

Spika mmeendelea kuipa sifa njema nchi yetu Kimataifa. 

 

Mheshimiwa Naibu Spika, pia, umedhihirisha umahiri wako 

katika kusimamia haki na usawa katika majukumu yako, kama 

unavyoendelea kutuongoza hapa leo katika Bunge. Nashukuru 

sana umetoa sifa za Balozi wetu mmoja kwa sababu umekuwa 

ukishiriki vikao hivyo vya Pacific na Caribbean. 

Mheshimiwa Naibu Spika, aidha, nawapongeza Wenyeviti 

wa Bunge kwa kuendelea kuliongoza vyema Bunge hili Tukufu. 

Namshukuru sana Mheshimiwa Vita Rashid Kawawa, Mbunge wa 

Namtumbo na Mwenyekiti wa Kamati ya Kudumu ya Bunge ya 

Mambo ya Nje, Ulinzi na Usalama, pamoja na Wajumbe wake 

wote ambao wamekuwa msaada mkubwa sana kwetu sisi katika 

michango yao na kutupa miongozo mbalimbali.  

 

Mheshimiwa Naibu Spika, kamati hiyo yenye sifa za kipekee 

kabisa, ambayo nimebahatika kufanya kazi nayo, mara kadhaa 

imetupa ushirikiano mkubwa na wanaendelea kufanya kazi 

kubwa ya kuishauri Wizara na Serikali kwa ujumla.  

 

Mheshimiwa Naibu Spika, miongozo na ushauri wao katika 

masuala mbalimbali imekuwa na mchango mkubwa katika 

kufanikisha utekelezaji wa majukumu ya Wizara pamoja na 

ufuatiliaji wa karibu kuongeza nguvu kwenye maeneo yote 

yaliyokuwa dhaifu. 

 

Mheshimiwa Naibu Spika, vilevile nawapongeza Wenyeviti 

wa Kamati nyingine zote za Kudumu za Bunge pamoja na 

Wajumbe wao kwa kuendelea kutekeleza majukumu yao 

kikamilifu, kusimamia na kuishauri Serikali kwa dhati. Nampongeza 

sana Mwenyekiti wa Kamati ya Katiba na Sheria, ambaye pia, 

amekuwa msaada mkubwa katika Sheria zetu mbalimbali 

ambazo tumekuwa tukizileta, pamoja na Wajumbe wake.  

 

Mheshimiwa Naibu Spika, aidha, namshukuru tena 

Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania kwa kuendelea kuwaamini Balozi Dkt. 

Samwel William Shelukindo, Katibu Mkuu anayeshughulikia 

Mambo ya Nje, ambaye yuko hapa ukumbini leo. Mheshimiwa 

Balozi Stephen Patrick Mbundi, Katibu Mkuu anayeshughulikia 

masuala ya Afrika Mashariki, na Balozi Said Shaibu Mussa, Naibu 

Katibu Mkuu. 

 

Mheshimiwa Naibu Spika, aidha, napenda kutumia fursa hii 

kuwashukuru Wakuu wote wa Idara na Vitengo, Mabalozi 

wanaoiwakilisha nchi yetu nje ya nchi, ambao leo 

wanawakilishwa na Mheshimiwa Balozi Jestas Nyamanga, 

ambaye pia, ni Kaimu Amidi wa Mabalozi wote kwa leo.  

 

Mheshimiwa Naibu Spika, pia, nawashukuru Wenyeviti na 

Wajumbe wa Bodi zetu walioko hapa na wale ambao hawapo, 

pamoja na Wakuu wa Taasisi zilizo chini ya Wizara na Watumishi 

wote kwa ujumla kwa ushirikiano wao mkubwa wanaonipa mimi 

pamoja na uongozi wa juu wa Wizara katika juhudu zao katika 

kufanikisha malengo ya Wizara. 

 

Mheshimiwa Naibu Spika, kipekee, napenda kuishukuru 

familia yangu kwa upendo, uvumilivu na kuniombea kuendelea 

kutekeleza majukumu yangu kwa juhudi na weledi. 

 

Mheshimiwa Naibu Spika, naomba nitumie fursa hii kutoa 

pole kwa Mheshimiwa Dkt. Samia Suluhu Hassan, Rais wa Jamhuri 

ya Muungano wa Tanzania, Bunge lako Tukufu, ndugu, jamaa, 

marafiki na Watanzania kwa ujumla kwa kumpoteza Mzee wetu 

Mheshimiwa Cleopa David Msuya, Waziri Mkuu na Makamu wa 

Kwanza wa Rais wa Jamhuri ya Muungano wa Tanzania Mstaafu. 

Tunamwombea kwa Mwenyezi Mungu ampe mapumziko ya 

milele, Amina. 

 

Mheshimiwa Naibu Spika, kwa masikitiko makubwa kabisa, 

natoa pole kwa waumini wote wa Kanisa Katoliki Tanzania na 

Duniani kote kufuatia kifo cha Baba Mtakatifu, Papa Francis, na 

kwa waumini wote wa Dhehebu la Shia, Imam Ismailia, kufuatia 

msiba wa Mwanamfalme Karim Aga Khan IV.  Mwenyezi Mungu 

azilaze Roho za Marehemu mahali pema Peponi, Amina. 

 

Mheshimiwa Naibu Spika, aidha, katika kipindi cha Julai, 

2024 hadi Aprili, 2025, nchi mbalimbali zikiwemo, Algeria, Austria, 

Belarus, Botswana, Croatia, Ecuador, Gabon, Georgia, Ghana, 

Marekani, Mauritius, Moldova, Msumbiji, Namibia, Rwanda, 

Trinidad and Tobago, Ufaransa, Uruguay na Venezuela zilifanya 

chaguzi na kuwapata viongozi wa nchi zao kwa hali ya amani na 

utulivu.  

Mheshimiwa Naibu Spika, nawapongeza sana wananchi wa 

nchi hizo kwa kukamilisha zoezi hilo kwa amani, utulivu na kwa njia 

za kidemokrasia na huku, sisi Jamhuri ya Muungano wa Tanzania, 

tukiwa tunaingia kwenye zoezi hilo hilo mnamo Oktoba, 2025. 

 

Mheshimiwa Naibu Spika, natumia fursa hii kumtakia 

Mheshimiwa Dkt. Samia Suluhu Hassan, mgombea kupitia Chama 

cha Mapinduzi, mafanikio makubwa. Wabunge wote wenye nia 

na dhamira ya kuchukua fomu niwaombee mafanikio makubwa 

ya ushindi mnono, pamoja na Madiwani na wale wote 

watakaogombea nafasi mbalimbali katika ngazi mbalimbali 

ikiwemo na Viti Maalum. (Makofi) 

 

Mheshimiwa Naibu Spika, hotuba yangu ni kama 

inavyoonekana katika Kitabu cha Hotuba ya Bajeti ya Wizara 

kilichowasilishwa kwako. Hivyo basi, nitasoma muhtasari wake na 

nitaomba hotuba hiyo iingizwe maelezo yake yote kwenye 

Kumbukumbu Rasmi (Hansard) za Bunge lako Tukufu. 

 

Mheshimiwa Naibu Spika, naomba nianze kwa kusema tu 

kwamba, Tanzania imeendelea kudumisha misingi ya uhusiano na 

ushirikiano wa Kimataifa, kama ilivyowekwa na waasisi wa Taifa 

letu, kwa lengo la kubainisha msimamo wetu katika mwenendo 

wa siasa za Kimataifa.  

 

Mheshimiwa Naibu Spika, katika kusimamia misingi hiyo, nchi 

yetu imeendelea kulinda uhuru na kujiamulia mambo yetu 

wenyewe, kulinda mipaka ya nchi yetu, kutetea haki, kuimarisha 

ujirani mwema na kutekeleza sera ya kutofungamana na upande 

wowote, kama dira na msimamo wetu ulivyo kwenye mahusiano 

na nchi nyingine katika Jumuiya ya Kimataifa.  

 

Mheshimiwa Naibu Spika, leo utashuhudia kuwa, wawakilishi 

wa Mataifa yote duniani, ambayo ni marafiki wa Jamhuri ya 

Muungano wa Tanzania, yakiwemo Mataifa ya Baraza la Usalama 

la Umoja wa Mataifa ya Kudumu, wapo hapa bila kujali tofauti 

yoyote walizokuwanazo wao wenyewe kwa sababu, Tanzania 

imekuwa mstari wa mbele katika msimamo wetu wa 

kutokufungamana na upande wowote. Leo ndiyo maana 

unaona nchi ya China, Urusi, Uingereza, Marekani na Ufaransa, 

kama Wajumbe wa Kudumu wa Baraza la Usalama na Umoja wa 

Mataifa, wote wako hapa. 

 

Mheshimiwa Naibu Spika, sambamba na hilo, Tanzania 

imeendelea kushiriki katika jitihada za ulinzi wa amani na usuluhishi 

wa migogoro, kudumisha ushirikiano katika hatua za pamoja za 

kukabiliana na changamoto za kidunia, kuhimiza maendeleo 

stahimilivu, endelevu na kutetea haki na usawa baina ya Mataifa 

yanayoendelea. Aidha, misingi hiyo imechangia kudumisha 

heshima kubwa sana na taswira njema ya Taifa letu la Jamhuri ya 

Muungano wa Tanzania Dunia nzima. 

 

Mheshimiwa Naibu Spika, ninayo heshima kubwa kuelezea 

baadhi ya majukumu, ambayo Wizara inajivunia kuyaratibu kwa 

ufanisi mkubwa na kufanikisha utekelezaji wake kwa kipindi cha 

kwanza cha Serikali ya Awamu ya Sita kupitia Ushirikiano wa Uwili, 

Kikanda na Kimataifa, kama ifuatavyo:-  

 

Mheshimiwa Naibu Spika, moja, kukamilika kwa Sera ya 

Mambo ya Nje, Toleo la mwaka 2024 na Mkakati wake wa 

Utekelezaji. Sera hii inaweka msisitizo katika utekelezaji wa 

diplomasia ya Uchumi, ikiwemo kukuza upatikanaji wa masoko ya 

bidhaa za Tanzania nje ya nchi, kutangaza na kuvutia fursa za 

uwekezaji, utalii, uchumi wa buluu, kuhamasisha ushiriki wa 

diaspora katika kuchangia maendeleo ya Taifa moja kwa moja 

na kutumia Kiswahili, kama nyenzo ya diplomasia kwa manufaa 

ya kiuchumi. 

 

Mheshimiwa Naibu Spika, pili, kushawishi Umoja wa Falme za 

Kiarabu kufungua Ofisi ya Konseli Kuu Zanzibar. Aidha, nchi saba 

nyingine zimefungua Ofisi za Uwakilishi wa Heshima ambazo ni 

Ufaransa, Uingereza, Italia, Ujerumani, Hispania, Uswidi na Brazil. 

Hatua hii inarahisisha sana kupatikana kwa huduma za kikonseli 

ikiwemo viza na kuchagiza ukuaji wa biashara, maendeleo, utalii 

na uwekezaji kati ya Tanzania na nchi hizo. 

 

Mheshimiwa Naibu Spika, tatu, kuratibu na kufanikisha ushiriki 

wa Tanzania katika jitihada za utatuzi wa migogoro kwa njia ya 

amani pamoja na kushiriki katika operesheni za kulinda amani 

Kikanda na Kimataifa. Mathalani, hadi kufikia Mei, 2025 Tanzania 

ilikuwa na jumla ya walinda amani 1,890 ikiwa nafasi ya 11 kati ya 

nchi 119 duniani zinazochangia walinda amani moja kwa moja 

katika misheni za ulinzi wa amani za Umoja wa Mataifa. 

Nawapongeza vijana wetu wote waliojitolea mstari wa mbele 

katika nafasi hiyo. 

 

Mheshimiwa Naibu Spika, la nne, kufanikisha ushiriki wa 

Tanzania katika mikutano ya uwili, Kikanda na Kimataifa, ikiwemo 

Mikutano 42 ya Tume za Pamoja za Kudumu za Ushirikiano (JPC), 

Tume ya Pamoja ya Ushirikiano (JCC) na mashauriano ya siasa 

kati ya Tanzania na nchi nyingine. Mikutano hiyo imewezesha 

Serikali yetu kutetea maslahi ya Taifa na nchi hizo katika maeneo 

mbalimbali ya ushirikiano kwa manufaa ya Taifa letu, ikiwemo 

diplomasia ya uchumi kwa vitendo. 

 

Mheshimiwa Naibu Spika, katika Mwaka wa Fedha 

2024/2025, Wizara ilipanga kukusanya kiasi cha shilingi bilioni 1.45 

kutoka vyanzo mbalimbali. Hadi kufikia Aprili, 2025 Wizara 

ilikusanya kiasi cha shilingi milioni 800, ikiwa ni maduhuli ya Serikali.  

 

Mheshimiwa Naibu Spika, katika mwaka wa fedha 

2024/2025, Wizara iliidhinishiwa jumla ya shilingi milioni 241.06. Kati 

ya kiasi hicho, shilingi milioni 210.9 ilikuwa ni matumizi mengineyo, 

shilingi milioni18.5 ni kwa ajili ya mishahara na shilingi milioni 11.6 ni, 

kwa ajili ya miradi ya maendeleo.  

 

Mheshimiwa Naibu Spika, hadi kufikia Aprili, 2025 Wizara 

imepokea na kutumia fedha kiasi cha shilingi 220.7 ya bajeti 

iliyoidhinishwa na Bunge. Kati ya fedha hizo, shilingi 194.4 

zimetumika, kwa ajili ya matumizi mengineyo. Shilingi 14.6 

zimetumika, kwa ajili ya mishahara na shilingi 11.6 zimetumika 

kugharamia miradi ya maendeleo.  

 

Mheshimiwa Naibu Spika, katika utekelezaji wa Mpango wa 

Bajeti wa mwaka 2024/2025, kuna maeneo matano ya 

kipaumbele, ambayo ni yafuatayo:-  

Mheshimiwa Naibu Spika, kuratibu utekelezaji wa Diplomasia 

ya Uchumi kwa vitendo ili kuchochea uwekezaji nchini kupitia 

sekta mbalimbali kama vile uchumi wa bluu, madini, kilimo, utalii, 

biashara pamoja na kuwezesha upatikanaji wa rasilimali fedha 

kwa maendeleo ya nchi kwa ujumla:-  

 

(i) Kuendelea kuimarisha uratibu na ushirikiano wa uwili 

pamoja na ushiriki wa Tanzania katika Jumuiya ya Afrika 

Mashariki ya kikanda na Kimataifa ili kulinda maslahi ya 

Taifa pamoja na kustawisha diplomasia ya kisasa na 

kujenga mahusiano ya karibu na nchi washirika; 

 

(ii) Kuongeza ushawishi wa Tanzania kwa nchi nyingine 

katika masuala mtambuka kwenye Jumuiya ya Mashirika 

ya Kikanda na Kimataifa; 

 

(iii) Kushiriki na kuwezesha upatikanaji wa amani, ulinzi na 

usalama kwa nchi, Jumuiya za Kikanda na Kimataifa; na 

 

(iv) Kuboresha mazingira ya kazi kwa watumishi wa Wizara, 

kuimarisha utawala bora na rasilimaliwatu pamoja na 

kutekeleza miradi ya ujenzi, ununuzi na ukarabati wa 

majengo ya ofisi, makazi ya watumishi na vitega uchumi 

katika balozi za Tanzania na makao makuu yaliyopo 

hapa. 

    

Mheshimiwa Naibu Spika, baadhi ya mafanikio 

yaliyopatikana kupitia utekelezaji wa maeneo hayo, ni kama 

ifuatavyo:- 

 

Mheshimiwa Naibu Spika, kwanza kabisa, napenda 

kulifahamisha Bunge lako Tukufu kuwa, Wizara imekamilisha 

Maboresho ya Sera ya Mambo ya Nje, Toleo la Mwaka 2024 na 

Mkakati wa Utekelezaji wake. Sera hiyo ilizinduliwa rasmi mnamo 

19 Mei, 2025 na mpendwa wetu, Dkt. Samia Suluhu Hassan, Rais 

wa Jamhuri ya Muungano wa Tanzania na Mwanadiplomasia 

Nambari Moja nchini.  

Mheshimiwa Naibu Spika, kukamilika kwa Sera hii ni 

utekelezaji wa maelekezo ya Mheshimiwa Rais, wakati akilihutubia 

Bunge lako Tukufu la Kumi na Mbili, mwaka 2021 pamoja na 

maoni na ushauri wa Bunge lako Tukufu yaliyotolewa. 

 

Mheshimiwa Naibu Spika, Sera hii imeweka misingi mipya ya 

kulinda mila, desturi na utamaduni wa Jamhuri ya Muungano wa 

Tanzania. Hatutakubali kuingiliwa na mtu yeyote katika mambo 

hayo matatu. Aidha, Sera hii imejumuisha masuala mapya ya 

kimkakati ikiwemo kutumia Kiswahili kama nyenzo ya diplomasia, 

uchumi wa buluu, kuimarisha ushiriki wa Diaspora kikamilifu katika 

maendeleo ya Taifa, usimamizi wa mikataba na itifaki za 

Kimataifa, mazingira na mabadiliko ya tabianchi na usawa wa 

jinsia na vijana. 

 

Mheshimiwa Naibu Spika, pamoja na sera hiyo, Wizara 

imekamilisha Mwongozo wa Mabalozi wote (Ambassadors 

Handbook) na mwongozo wa utekelezaji wa diplomasia ya 

uchumi. Napenda kutoa rai kwa Wizara, taasisi, idara zote 

zinazojitegemea, sekretarieti za mikoa na Mamlaka za Serikali za 

Mitaa, pia, kujumuisha malengo ya Sera ya Mambo ya Nje ya 

Toleo la 2024 katika mipango na programu zao, kama 

ilivyoainishwa katika mkakati wa utelekelezaji, ili kuliwezesha Taifa 

letu kunufaika ipasavyo na diplomasia ya uchumi huko 

tunakoelekea. 

 

Mheshimiwa Naibu Spika, Wizara imeendelea kuratibu ushiriki 

wa Tanzania katika mikutano, makongamano na majukwaa 

mbalimbali yanayolenga kuimarisha ushirikiano wa Kimataifa 

katika kukabiliana na changamoto za kidunia. Changamoto hizo 

ni pamoja na kutetereka kwa usalama duniani, kudorora na 

kushamiri kwa uhasama wa kiuchumi miongoni mwa baadhi ya 

nchi, kuongezeka kwa magonjwa ya mlipuko yanayochagizwa 

na mwingiliano baina ya wanyama na binadamu, mabadiliko ya 

tabianchi na matumizi hasi ya akili mnemba (Artificial Intelligence 

– AI).  

 

Mheshimiwa Naibu Spika, Wizara inashiriki kikamilifu katika 

majukwaa yanayojadili namna ya kukabiliana na changamoto 

hizi za kidunia zinazotukabili kama Watanzania kwa kuzingatia 

maslahi mapana ya Taifa letu tukiongozwa na misingi ya Sera ya 

Mambo ya Nje. 

 

Mheshimiwa Naibu Spika, Wizara pia, iliratibu na kufanikisha 

ushiriki wa Tanzania katika Mikutano ya Uwili, Kikanda na 

Kimataifa, pamoja na ziara za kimkakati za Viongozi Wakuu wa 

Kitaifa nje ya nchi na viongozi wakuu kutoka Mataifa mengine 

kuja hapa nchini, pamoja na wawakilishi wao wa taasisi 

mbalimbali za Kikanda na Kimataifa.  

 

Mheshimiwa Naibu Spika, aidha, kupitia mikutano ya ziara 

hiyo, Serikali imefanikiwa kushawishi wabia wetu wa maendeleo 

kuendelea kuchangia juhudi za maendeleo, kama mnavyoona 

katika picha zinazoendelea kuoneshwa, viongozi mbalimbali wa 

Kimataifa waliokuja hapa nchini Tanzania wakiwa wanapokelewa 

na Rais wetu mpendwa Dkt. Samia Suluhu Hassan.  

 

Mheshimiwa Naibu Spika, naomba kulifahamisha Bunge lako 

Tukufu kuwa, kupitia ziara hizo Tanzania imeweza kupata 

mikataba mipya na hati za makubaliano 51 katika kipindi cha 

Julai, 2024 hadi Mei, 2025. Wizara inaendelea kuratibu ziara 

pamoja na mikataba hiyo kwa lengo la kuwezesha nchi yetu 

kufikia malengo yake kiuchumi. (Makofi) 

 

Mheshimiwa Naibu Spika, Wizara imeendelea kuratibu ushiriki 

wa Tanzania kwenye majadiliano katika Jumuiya za Kikanda za 

Umoja wa Afrika (AU), Jumuiya ya Afrika Mashariki (EAC), Jumuiya 

ya Maendeleo Kusini mwa Afrika (SADC), Jumuiya ya Nchi za 

Ukanda wa Maziwa Makuu (ICGLR) na Jumuiya ya Nchi za 

Mwambao wa Bahari ya Hindi (EORA).  

 

Mheshimiwa Naibu Spika, kupitia ushiriki wetu katika jumuiya 

hizi, Tanzania imeweza kupata mafanikio makubwa sana katika 

sekta za ujenzi wa miundombinu, biashara na uwekezaji, sekta za 

kilimo, afya, elimu, nishati, mawasiliano na uchukuzi, usimamizi wa 

mazingira na maliasili, ulinzi na usalama na masuala ya utawala 

bora. 

Mheshimiwa Naibu Spika, mara nyingi wengi wanakuwa 

hawajui kama haya mambo yanaanzia Wizara ya Mambo ya Nje, 

lakini sasa na mwananchi wa kawaida ameweza kujua kwamba, 

maeneo yote haya huwa yanaanzia Wizara ya Mambo ya Nje na 

kugusa sekta nyingine zote. Niwashukuru sana Waheshimiwa 

Mawaziri, Naibu Waziri na Makatibu Wakuu kwa ushirikiano wao 

mkubwa sana wanaotupatia, Wizara ya Mambo ya Nje, kuweza 

kufanya kazi yetu hii ya kuratibu, kufuatilia na kushajihisha kwa 

urahisi zaidi. 

 

Mheshimiwa Naibu Spika, ushiriki wetu na mafanikio 

tuliyopata ni kielelezo cha kukubalika kwa Sera na Mipango ya 

Serikali, hivyo Wizara itaendelea kuimarisha uhusiano imara na wa 

kimkakati kati ya Tanzania na nchi nyingine, jumuiya za kikanda 

na Mashirika ya Kimataifa kwa manufaa ya Taifa. Pia, kuimarisha 

ushirikiano wa ndani katika kuratibu na kuwasiliana na wenzetu 

wa Wizara za sekta zote. 

 

Mheshimiwa Naibu Spika, katika kipindi hiki, Wizara iliratibu 

na kufanikisha utoaji wa huduma za kikonseli na kiitifaki kwa jamii 

ya wanadiplomasia hapa nchini, kwa mujibu wa Mkataba wa 

Vienna, kuhusu Uhusiano wa Kidiplomasia wa Mwaka 1961 na 

Mkataba wa Vienna kuhusu Uhusiano wa Kikonseli wa Mwaka 

1963. 

 

Mheshimiwa Naibu Spika, Wizara imeendelea kutoa huduma 

za kiitifaki na kikonseli ndani na nje ya nchi, ikiwa ni pamoja na 

upatikanaji wa viza kwa Maafisa na Watendaji wa Serikali, 

viongozi wa vyama vya siasa, Waheshimiwa Wabunge wote na 

taasisi nyingine mbalimbali. Aidha, Wizara kwa kushirikiana na 

wadau wengine imeendelea kutafuta ufumbuzi wa changamoto 

mbalimbali zinazowakabili Watanzania nje ya nchi, pamoja na 

kulinda maslahi ya wanaofanya kazi katika Balozi na Mashirika 

mbalimbali ya Kimataifa hapa nchini. 

 

Mheshimiwa Naibu Spika, mnamo Novemba, 2024 Wizara 

iliratibu na kushiriki katika mkutano wa pamoja kati ya 

Mheshimiwa Waziri wa Mambo ya Nje na Ushirikiano wa Afrika 

Mashariki na Mabalozi Wakuu wa Mashirika ya Kikanda na 

Kimataifa hapa nchini. Kupitia mkutano huo, Wizara ilipata fursa 

ya kutoa taarifa na ufafanuzi kuhusu masuala muhimu ya Kitaifa. 

 

Mheshimiwa Naibu Spika, vilevile kupitia Balozi za Tanzania 

zilizopo nje ya nchi Wizara imeendelea kutoa huduma za kikonseli 

kwa Watanzania waishio nje ya nchi, kama hatua muhimu ya 

kujali na kuthamini mchango wao.  

 

Mheshimiwa Naibu Spika, kuhusu uratibu wa masuala ya 

diaspora kwa kuzingatia umuhimu wa diaspora katika maendeleo 

ya Taifa letu na kwa kuzingatia utekelezaji wa Ibara ya 132 (d) ya 

Ilani ya Chama cha Mapinduzi ya Uchaguzi Mkuu wa mwaka 

2020/2025, Wizara imeendelea kuratibu na kuhamasisha ushiriki 

wao katika shughuli za kiuchumi, kielimu na kijamii hapa nchini 

kwa namna mbalimbali.  

 

Mheshimiwa Naibu Spika, moja ya njia ambazo Wizara 

imekuwa ikitumia katika kutimiza jukumu hili ni kupitia utaratibu wa 

kuwaunganisha diaspora na taasisi mbalimbali nchini ili waweze 

kupata huduma na bidhaa zinazorahisisha ushiriki wao katika 

maendeleo ya Taifa. 

 

Mheshimiwa Naibu Spika, kutokana na uratibu huo, Wizara 

imefanikisha kufanyika kwa kliniki na mikutano ya kutoa huduma 

kwa pamoja kwa wana-diaspora wote katika maeneo mbalimbali 

ya kimkakati ambayo Tanzania ina uwakilishi. Hapa ninapenda 

kuwashukuru sana Wizara ya Afya, Wizara ya Ardhi, Nyumba na 

Maendeleo ya Makazi, Mamlaka ya Vitambulisho vya Taifa (NIDA) 

na Idara ya Uhamiaji.  

 

Mheshimiwa Naibu Spika, aidha, shukurani za kipekee kabisa 

ziwaendee wa Benki za Absa, Azania, BOT, CRDB, Equity, Exim, 

NBC, NMB, TCB, PBZ, Stanbic Bank, UTT AMIS, TIC na NHIF pamoja 

na Mifuko na Hifadhi ya Jamii ya NSSF, ZSSF na PSSSF kwa 

michango yao wanaotusaidia katika kwenye eneo hili la 

diaspora. 

 

Mheshimiwa Naibu Spika, mnamo mwezi wa Agosti, 2024 

Wizara iliratibu na kushiriki katika kliniki ya Diaspora iliyofanyika 

katika Visiwa vya Comoro na kwa kuwakutanisha zaidi ya 

diaspora 300 na watoa huduma kutoka Tanzania wapatao 18 

kutoka Serikalini na sekta binafsi. Aidha, Wizara imeendelea 

kuratibu kliniki na mikutano katika maeneo mengine ya uwakilishi 

ikiwemo Netherlands, Italia, Afrika Kusini, Ubeligiji na Marekani. 

 

Mheshimiwa Naibu Spika, vilevile, katika kipindi hiki, Wizara 

ilishiriki katika mkutano wa masuala ya uhamaji Kimataifa, 

ushirikishwaji wa wana-diaspora na ushirikiano wa Kimataifa 

ulioandaliwa wa Shirika la Uhamiaji Kimataifa (International 

Organization for Migration – IOM) uliofanyika Sandton Mjini Afrika 

Kusini.  

 

Mheshimiwa Naibu Spika, kupitia Mkutano huu Wizara na 

Shirika la IOM zilianzisha ushirikiano wa utambuzi wa mtawanyo 

wa diaspora wa Tanzania (diaspora mapping). Zoezi hili 

litakapokamilika, litaiwezesha Serikali kubaini kiurahisi taarifa za   

mtawanyiko wa diasporas wetu wa Tanzania wote waliokuwepo 

duniani ili kuwezesha kuweka mikakati ya kuwafikia kwa urahisi 

zaidi.  

 

Mheshimiwa Naibu Spika, mnamo mwezi wa Julai hadi 

Desemba, 2024, Wizara imefanya mapitio ya mfumo wa kusajili 

wana-diaspora wote duniani kidigitali yaani Mfumo ujulikanao 

kama (Diaspora Digital Hub) ili kuufanya kuwa rafiki na kuvutia 

diaspora kujisajili zaidi.  

 

Mheshimiwa Naibu Spika, ninaomba hapa niwatoe wana-

diaspora wote mashaka kwamba hatutafuti taarifa zao nyingine 

zozote binafsi bali tunatafuta taarifa kwa ajili ya usajili huo. Hatua 

hii itawezesha Serikali kupata takwimu sahihi zaidi na zenye 

uhalisia na kurahisisha ushirikishwaji wao katika shughuli zote za 

maendeleo pamoja na sheria zao mpya zitakazokuja. 

 

Mheshimiwa Naibu Spika, diaspora wameendelea 

kuchangia maendeleo ya Taifa letu kwa njia mbalimbali ikiwemo 

kuchangia bima za afya kwa wategemezi wao na wazazi wao. 

Kutuma fedha hapa nchini kwa ndugu, jamaa na marafiki 

pamoja na wazazi wao; kuwekeza katika Mfuko wa UTT – AMIS; 

kushiriki katika sekta ya kilimo na viwanda; kuchangia shughuli za 

kijamii kama vile kuchimba visima vya maji; kuchangia dawa na 

vifaa tiba; kuchangia mission za madaktari na watalamu wengine 

katika sekta za afya. 

 

Mheshimiwa Naibu Spika, ninaomba niwape shukurani za 

kipekee kabisa ndugu zangu wana-diaspora waliokuwepo 

duniani, kwani tunajua kila mmoja hapa ana jamaa yake, ndugu 

ama rafiki ambaye anamgusa moja kwa moja aliyekuwemo 

katika wana-diaspora duniani; tunawashukuru sana. 

 

Mheshimiwa Naibu Spika, natoa mfano, mathalani kwa 

mwaka 2024 diaspora waliwekeza kiasi cha shilingi bilioni 7.5 

katika Mfuko wa UTT – AMIS ikilinganishwa na kiasi cha shilingi 

bilioni 6.4 kwa mwaka 2023.  

 

Mheshimiwa Naibu Spika, aidha, kupitia Shirika la Nyumba la 

Taifa na sekta binafsi diaspora waliwekeza sekta ya milki kiasi cha 

shilingi bilioni 9.28 kwa mwaka 2024 ikilinganishwa na shilingi bilioni 

7.56 kwa mwaka 2023. Hatua hii inayochangia ukuaji wa sekta ya 

fedha na uwekezaji wa ndani ya nchi imechangiwa moja kwa 

moja na wana-diaspora na tunawashukuru sana. 

 

Mheshimiwa Naibu Spika, kuhusiana na suala la elimu na 

taarifa kwa umma, katika kipindi hiki Wizara imeendelea na juhudi 

zake kubwa za kuimarisha upatikanaji wa habari kwa wananchi 

moja kwa moja, na wadau mbalimbali kuhusu utekelezaji wa 

majukumu ya Wizara kupitia Sera ya Mambo ya Nje hususan 

diplomasia ya uchumi.  

 

Mheshimiwa Naibu Spika, aidha, Wizara kupitia Sera ya 

Mambo ya Nje hususan diplomasia ya uchumi. Wizara imeongeza 

matumizi ya mitandao ya kijamii sambamba na njia nyingine za 

mawasiliano katika kuwajulisha na kuwafikia wadau mbalimbali 

pamoja na wananchi juu ya fursa zitokanazo na ushirikiano wa 

uwili, kikanda na Kimataifa; pamoja na kutoa elimu juu ya fursa na 

taarifa kwa wananchi moja kwa moja juu ya diplomasia ya 

uchumi, fursa za kiuchumi zilizokuwepo na ajira kwa vijana mfano 

ajira za udereva. 

Mheshimiwa Naibu Spika, ninapenda kulifahamisha Bunge 

lako Tukufu kuwa Wizara imeendelea kuratibu utoaji wa taarifa 

hizo ili kuwafikia wananchi wote, ikiwemo mwananchi mmoja 

mmoja. Hii ni kwa sababu hapo awali walikuwa wakilalamika 

sana kuwa hawapati taarifa za fursa ambazo Wizara ya Mambo 

ya Nje imekuwa ikizifanya na kuzitekeleza lakini na kuwaletea wao 

pamoja na ziara mbalimbali za viongozi wetu wakuu wa Kitaifa ili 

kujua tija na faida za ziara hizo kwa wananchi moja kwa moja. 

 

Mheshimiwa Naibu Spika, Wizara imeendelea pia kutekeleza 

diplomasia ya umma (public diplomacy) kama hatua muhimu ya 

kuwajibika kwa wananchi na kuwapatia taarifa kwa wakati na 

kwa njia rahisi zaidi. Tumegundua kuwa wananchi wengi hivi sasa 

wanatumia mitandao ya kijamii zaidi. Kwa hiyo, na sisi 

tumeongeza taarifa zetu kutoka traditionally methods kama vile 

magazeti na TV kuweka zaidi kwenye mitandao ya kijamii.   

 

Mheshimiwa Naibu Spika, aidha, Wizara pia imeanza 

utaratibu wa kutoa machapisho ya Jarida la Mambo ya Nje 

(Foreign Affairs Bulletin) kwa kila robo mwaka ambayo 

yanatumika kutoa taarifa za shughuli za Wizara kwa wadau, 

umma na wananchi wote ili waweze kujua faida ya Wizara ya 

Mambo ya Nje na kazi zake zote kwa mwananchi mmoja mmoja.  

 

Mheshimiwa Naibu Spika, jarida hilo linatolewa kwa njia zote 

mbili, yaani kieletroniki na pia katika chapisho. Nakala ya Toleo la 

Tatu imewasilishwa Bungeni kwako kwa ajili ya Waheshimiwa 

Wabunge wote kupitia. 

 

Mheshimiwa Naibu Spika, mnamo mwezi Desemba, 2024, 

Wizara iliratibu na kufanikisha ushiriki wa Jumuiya ya 

Wanadiplomasia Nchini katika hafla ya funga mwaka (Arusha 

Extravaganza) iliyoandaliwa Jijini Arusha na Mkuu wa Mkoa wa 

Arusha.  

 

Mheshimiwa Naibu Spika, hafla hiyo, ilitoa fursa kwa 

wanadiplomasia wote kufanya utalii katika Jiji la Arusha na 

kutembelea vivutio vya utalii na kupata burudani yenye mahadhi 

ya utamaduni wa Mtanzania. Ninawashajihisha wakuu wa mikoa 

wote kuleta mialiko yao kwa ajili ya Mabalozi kwenda kutangaza 

fursa zilizopo mikoani na wilayani kwao moja kwa moja. 

 

Mheshimiwa Naibu Spika, Wizara imeendelea kutoa elimu 

kwa umma ambapo mnamo mwezi Julai, 2024, ilishiriki katika 

Maonesho ya 48 ya Biashara ya Kimataifa ya Saba Saba Dar es 

Salaam. Wizara ilitumia maonesho hayo kutangaza mafanikio na 

hatua zinazochukuliwa moja kwa moja katika kutekeleza Sera ya 

Mambo ya Nje na fursa zinazotokana na ushirikiano wa uwili, 

kikanda na Kimataifa ikiwa ni sehemu ya diplomasia ya umma 

moja kwa moja na kufikisha taarifa kwa mwananchi wa kawaida 

kupitia maonyesho hayo. 

 

Mheshimiwa Naibu Spika, Wizara kwa kushirikiana na wadau 

wa sekta ya utalii, iliandaa na kuratibu ziara maalum ya Mabalozi 

na Wakuu wa Mashirika ya Kimataifa yenye uwakilishi hapa nchini, 

kutembelea vivutio vyetu vyote vya utalii kama mnavyoona 

kwenye screen vilivyopo nchini. 

 

Mheshimiwa Naibu Spika, ziara hii iliyojulikana kama 

Diplomatic Safari ilimuunga mkono Dkt. Samia Suluhu Hassan 

katika Royal Tour ambapo yeye Mheshimiwa mwanadiplomasia 

namba moja aliongoza ziara hiyo na sisi tukaona kuna haja ya 

kufanya Diplomatic Royal Tour.  

 

Mheshhimiwa Naibu Spika, hii ilifanyika katika maeneo ya 

Hifadhi ya Taifa ya Serengeti, Mamlaka ya Hifadhi ya Eneo la 

Ngorongoro na Visiwani Zanzibar na kuleta mvuto mkubwa kwa 

Mabalozi na nchi zao na kuunga mkono jitihada za Mheshimiwa 

Rais Dkt. Samia Suluhu Hassan katika Royal Tour.  

 

Mheshimiwa Naibu Spika, leo nina fahari kukwambia 

kwamba mabalozi wote wamechukua clip zao za ziara hiyo na 

kuwasilisha nchini kwao ambapo sasa imekuwa ni sehemu ya 

kuitangaza Tanzania duniani kiutalii. (Makofi) 

 

Mheshimiwa Naibu Spika, lengo kuu la Wizara kwa upande 

wa “Diplomatic Safari and Tour” ni kutumia majukwaa ya 

kidiplomasia kutangaza utalii wa Tanzania kwa kutumia ushawishi 

wa wanadiplomasia wanaowakilisha hapa nchini ili wawe 

mabalozi wa hiari katika kutangaza vivutio vya asili, historia na 

utamaduni wa Tanzania katika nchi zao.  

 

Mheshimiwa Naibu Spika, vilevile kuongeza idadi ya watalii 

na wageni wanaoingia nchini na kukuza pato la Taifa 

linalotakana na biashara ya utalii ambayo katika Ilani imewekwa 

moja kwa moja kama target ya watalii milioni tano tufikapo 

mwaka 2025, Oktoba.  

 

Mheshimiwa Naibu Spika, ziara hii ilileta kwa pamoja jumla 

ya washiriki 20 wakiwemo Waheshimiwa Mabalozi kutoka katika 

nchi 18, ambazo ni; Umoja wa Falme za Kiarabu (UAE), Comoro, 

Burundi, Cuba, Denmark, Misri, Ethiopia, Iran, Kenya, Korea, 

Malawi, Rwanda, Saudi Arabia, Somalia, Sudan, Syria, Uturuki na 

Zimbabwe; na wawakilishi wa kudumu wawili kutoka Shirika la 

Umoja wa Mataifa la Elimu, Sayansi na Utamaduni (UNESCO) na 

Shirika la Umoja wa Mataifa la Idadi ya Watu (UNFPA). (Makofi) 

 

Mheshimiwa Naibu Spika, kuhusiana na kuratibu na 

kusimamia utekelezaji wa miradi ya maendeleo katika wizara na 

taasisi zilizo chini ya Wizara. Ninapenda kulifahamisha Bunge lako 

Tukufu kuwa Wizara inaendelea kutekeleza mkakati wake wa 

ujenzi, ukarabati na ununuzi wa majengo ya ofisi na makazi ya 

watumishi ubalozini.  

 

Mheshimiwa Naibu Spika, katika kutekeleza mkakati huo 

Wizara imekarabati majengo ya ofisi na nyumba za watumishi 

katika balozi mbalimbali zikiwemo ukarabati wa majengo mawili 

katika Ubalozi wa Tanzania, Brussels ambapo Balozi wake Jestas 

Nyamanga yuko hapa; ukarabati wa jengo moja katika Ubalozi 

za Tanzania Mjini Pretoria, Afrika Kusini na ukarabati wa makazi ya 

watumishi na jengo la Ubalozi, London, na ukarabati wa makazi 

ya Balozi, Kampala.   

 

Mheshimiwa Naibu Spika, aidha, ukarabati unaendelea 

katika Balozi za Pretoria majengo matatu, Geneva jengo moja, 

Kampala majengo mawili na ukarabati wa jengo moja la zamani 

la ubalozi lililokuwepo Washington, DC.  

Mheshimiwa Naibu Spika, aidha, Wizara inaendelea 

kukamilisha ujenzi wa uzio katika viwanja vya ubalozi Addis 

Ababa, ujenzi wa jengo la Ofisi la kwetu la Wizara Makao Makuu, 

Mtumba, ujenzi wa majengo sita ya Makao Makuu ya Mahakama 

ya Afrika ya Haki za Binadamu na Watu Jijini Arusha na 

kukamilisha ujenzi wa vyumba tisa vya mihadhara katika Kituo 

cha Uhusiano wa Kimataifa cha Dkt. Salim Ahmed Salim 

kilichokuwepo Jijini Dar es Salaam.  

 

Mheshimiwa Naibu Spika, nikiri kuwa waasisi wa Taifa letu 

waliweza kutuletea majengo mengi ambayo yako chini ya umiliki 

wa Tanzania. Kwa hiyo, Wizara bado ina changamoto kubwa ya 

kuweza kufikia kukarabati majengo hayo yote ambayo yote ni 

jumla ya majengo 105, yaliyokuwepo nje ya nchi. Huo ni utajiri 

mkubwa sana kwa Jamhuri ya Muungano wa Tanzania. 

 

Mheshimiwa Naibu Spika, Wizara inaendelea na ukarabati 

huo; na ninaomba nikiri kwamba hatuwezi kukarabati yote kwa 

wakati mmoja, lakini kila bajeti itakaporuhusu na kila mafungu 

tutakapokuwa tunayapokea tutaendelea kukarabati majengo 

hayo hatua kwa hatua. Hivi sasa tumeanza na kumi na 

tutaendelea kwa hatua kwenye mengine kumi yajayo. 

 

Mheshimiwa Naibu Spika, Wizara inaendelea pia kutekeleza 

mpango mkakati wa uendelezaji wa viwanja vinavyomilikiwa na 

Serikali yetu ya Jamhuri ya Muungano wa Tanzania nje ya nchi. 

Katika kipindi hiki, Wizara imekamilisha makubaliano na imeanza 

utekelezaji wa mradi wa ujenzi wa majengo katika balozi za 

Nairobi na matayarisho ya utekelezaji wa Mradi wa Kinshasa, 

ubalozi wetu uliokuwepo Kinshasa DRC kwa kutumia vyanzo 

mbadala vya fedha.  

 

Mheshimiwa Naibu Spika, hatua hii imefanikisha kuanza kwa 

ujenzi wa jengo la Kitega Uchumi eneo la Upper-Hill katika Ubalozi 

wa Tanzania mjini Nairobi, Kenya kwa utaratibu wa ubia na Mfuko 

wa Taifa wa Hifadhi ya Jamii (NSSF). Aidha, kwa upande wa mradi 

wa ujenzi wa jengo la kitega uchumi Jijini Kinshasa, Wizara 

imekwishaingia katika makubaliano ya kisheria na Mfuko wa Taifa 

wa Hifadhi ya Jamii (NSSF) kutekeleza mradi huo utakaohusisha 

ujenzi wa jengo la ghorofa 25 kwa ajili ya kitega uchumi.  

 

Mheshimiwa Naibu Spika, kwa hiyo, Wizara itatumia fursa hii 

ya majengo yake pamoja na viwanja vyake pia kuzalisha pato 

kwa Taifa moja kwa moja kwa sababu yako sehemu ambayo ni 

prime location kwa ajili ya kuongeza pato. (Makofi)  

 

Mheshimiwa Naibu Spika, Wizara pia imefanikiwa kununua 

jengo moja lililokuwepo kiwanja Na. 8040, Kitalu K 22 Mtaa wa 

Nachtigal, eneo la Khomas katika Ubalozi wa Jamuhuri ya 

Muungano wa Tanzania Windhoek Namibia; huu ni ubalozi wetu 

mpya; kwa ajili matumizi ya Ofisi ya Balozi. Ununuzi wa jengo hilo 

utaiondolea Serikali mzigo wa pango la ofisi kiasi cha shilingi nusu 

bilioni ambazo zilikuwa zinatumika kila mwaka. 

 

Mheshimiwa Naibu Spika, kwa upande wa maendeleo ya 

watumishi Wizara imeendelea kusimamia masuala ya utawala na 

maendeleo ya watumishi kwa lengo la kuimarisha utendaji kazi. 

Wizara ina jumla ya watumishi 684 wa kada mbalimbali, ambapo 

watumishi 241 wapo kwenye Balozi za Tanzania nje ya nchi na 

watumishi 443 wapo Makao Makuu ya Wizara. 

 

Mheshimiwa Naibu Spika, katika kipindi hiki, Mheshimiwa Dkt. 

Samia Suluhu Hassan, Rais wa Jamhuri ya Muungano wa Tanzania 

aliteua Waheshimiwa Mabalozi saba, ambapo Mabalozi watano 

tayari wameishapangiwa vituo na wanaiwakilisha Tanzania katika 

nchi za Nigeria, Sweden, Zimbambwe, Msumbiji na Rwanda, na 

Balozi mmoja amepangiwa majukumu Wizarani na yuko hapa leo.  

 

Mheshimiwa Naibu Spika, Wizara pia imeendelea 

kuwajengea uwezo watumishi wake ambapo jumla ya watumishi 

170 wameshiriki katika mafunzo ya muda mrefu na muda mfupi 

katika fani mbalimbali ili kuwajengea uwezo wa ndani ya nchi na 

kimataifa pia. Kati ya hao, watumishi 18 walishiriki mafunzo ya 

muda mrefu na 152 mafunzo ya muda mfupi. 

 

Mheshimiwa Naibu Spika, Wizara imeendelea kutekeleza 

muundo wake mpya kwa kujaza nafasi wazi 12 za Wakuu wa 

Idara na Vitengo na Wakurugenzi Wasaidizi. Aidha, Wizara imeajiri 

watumishi 71 ambapo kati yao, watumishi 50 ni Maafisa Mambo 

ya Nje Daraja la Pili, watumishi watatu ni Maafisa Sheria, mtumishi 

mmoja ni Afisa TEHAMA na watumishi watatu ni madereva.  

 

Mheshimiwa Naibu Spika, vilevile mtumishi mmoja ni msaidizi 

wa kumbukumbu, watumishi saba ni Waandishi Waendesha Ofisi, 

Watumishi Ugavi wawili, Afisa Habari mmoja, na Afisa Tawala 

mmoja. Pia Afisa Maendeleo ya Jamii mmoja na mhandisi mmoja.  

 

Mheshimiwa Naibu Spika, vilevile jumla ya watumishi 16 wa 

kada mbalimbali wamehamia Wizarani kutoka taasisi nyingine za 

umma. Ujio wa watumishi hao utasaidia sana kuongeza nguvu na 

kupunguza changamoto ya upungufu wa watumishi na hivyo 

kufanikisha utekelezaji wa majukumu ya Wizara. 

 

Mheshimiwa Naibu Spika, waajiriwa hao wapya 71 

wamepatiwa mafunzo elekezi ya awali (induction course) katika 

masuala mbalimbali ya kiutumishi kwa ajili ya kuwawezesha 

kuanza utekelezaji wa majukumu ya ajira zao.  

 

Mheshimiwa Naibu Spika, kadhalika watumishi 168 wa kada 

mbalimbali waliopo Makao Makuu ya Wizara na balozini 

walipandishwa vyeo na kurekebishiwa mishahara. Watumishi 

wawili walibadilishwa kada baada ya kukidhi vigezo husika. 

 

Mheshimiwa Naibu Spika, Wizara imeendelea kuboresha 

mazingira ya kazi kwa kufanya maboresho ya Kanuni za Utumishi 

wa Nje za Mwaka 2016 na mpango wa motisha wa utumishi nje 

pamoja na kulipa kwa wakati stahiki. Hatua hiyo imeongeza 

morali ya watumishi kufanya kazi vizuri na kulitumikia Taifa kwa 

ubora zaidi. Wizara imeendelea kuwapatia watumishi vitendea 

kazi bora na vya kisasa kama hatua ya kuongeza tija na 

kuboresha mazingira ya utendaji kazi. 

 

Mheshimiwa Naibu Spika, kwa upande wa taasisi 

zilizokuwepo chini ya Wizara, nitaanza na Kituo cha AICC, yaani 

Kituo cha Mikutano cha Kimataifa Arusha. Upande wa AICC 

imeendelea kuendesha biashara ya huduma za mikutano na 

upangishaji wa nyumba, ofisi na kutoa huduma za afya kupitia 

hospitali yake. 

 

Mheshimiwa Naibu Spika, katika kipindi cha mwaka wa 

fedha 2024/2025 Kituo kilipanga kukusanya kiasi cha shilingi bilioni 

29.5 kutoka katika vyanzo mbalimbali. Hadi kufikia mwezi wa Aprili 

mwaka huu wa 2025 kituo kilikusanya kiasi cha shilingi bilioni 20.8. 

Aidha, katika kipindi hiki Kituo kilitumia kiasi cha shilingi bilioni 18.6.  

 

Mheshimiwa Naibu Spika, kituo kilihudumia mikutano 309, 

ikiwa ni mikutano 281 ya Kitaifa na mikutano 25 ya Kimataifa, 

pamoja na Energy Summit ambayo ilileta washiriki 121,989 wa 

Kitaifa na wa Kimataifa hapa nchini. Aidha, kituo hiki kimekuwa 

mchango mkubwa sana katika conference tourism.  

 

Mheshimiwa Naibu Spika, kituo kilitoa huduma za afya 

kupitia hospitali ya AICC ambayo iliyohudumia jumla ya 

wagonjwa 74,947. Vilevile kituo kimekarabati kumbi za mikutano 

zilizopo AICC jijini Arusha na JNICC (Julius Nyerere International 

Confrence Convention Centre) jijini Dar es Salaam na baadhi ya 

nyumba za makazi zilizopo jijini Arusha. 

 

Mheshimiwa Naibu Spika, mnamo tarehe 8 Machi, 2025 Kituo 

na Mfuko wa PSSSF walisaini hati ya makubaliano kwa ajili ya 

mradi wa ujenzi wa kituo cha kisasa kinachojulikana kama Mount 

Kilimanjaro International Conference Centre jijini Arusha.  

 

Mheshimiwa Naibu Spika, kituo hiki kinaendelea na hatua 

zinazofuata kuhusu utekelezaji wa mradi huu wa kimkakati ambao 

utawezesha kutimiza azma ya Mheshimiwa Dkt. Samia Suluhu 

Hassan, Rais wa Jamhuri ya Muungano wa Tanzania ya kuwa na 

kituo cha kisasa cha aina yake chenye mvuto na cha kimataifa 

cha mikutano ya Kimataifa katika ukanda mzima wa Afrika 

Mashariki na Kusini mwa Afrika kuwa ni nambari moja, hivyo 

kuchangia katika kukuza utalii wa mikutano moja kwa moja (MICE 

– Meetings, Incentives, Conferences and Exhibitions).       

 

Mheshimiwa Naibu Spika, kwa upande wa Kituo cha 

Uhusiano wa Kimataifa cha Dkt. Salim Ahmed Salim katika mwaka 

wa fedha wa 2024/2025. Kituo kilipanga kukusanya na kutumia 

shilingi bilioni 8.01. Kati ya fedha hizo shilingi bilioni 2.685 ni mapato 

kutoka kwenye vyanzo vya ndani, na shilingi bilioni 5.03 ni ruzuku 

kutoka Serikali Kuu.  

 

Mheshimiwa Naibu Spika, hadi kufikia mwezi Aprili 2025, kwa 

upande wa matumizi mengineyo, Kituo kilikuwa kimekusanya 

shilingi bilioni 5.34 zikijumuisha shilingi bilioni 2.27 kutoka vyanzo 

mbalimbali na shilingi bilioni 2.39 ni ruzuku ya mishahara na shilingi 

milioni 670 ruzuku ya matumizi mengineyo. Aidha, kwa upande wa 

bajeti ya maendeleo Kituo kilipokea ruzuku ya kiasi cha shilingi 

294,372,000 kwa ajili ya miradi ya maendeleo. 

   

Mheshimiwa Naibu Spika, hadi mwezi Aprili 2025, Kituo 

kimetumia shilingi bilioni 4.9 zikijumuisha shilingi bilioni 2.399 kwa ajili 

ya mishahara na shilingi bilioni 2.504 ni kwa ajili ya matumizi 

mengineyo. Aidha, kwa upande wa miradi ya maendeleo, Kituo 

kimetumia ruzuku kiasi cha shilingi milioni 294.372.  

 

Mheshimiwa Naibu Spika, katika mwaka wa masomo 

2024/2025 Kituo kimedahili wanafunzi jumla ya 1,646 ambapo kati 

yao, 149 ni ngazi ya astashahada ya awali, 131 astashahada, 120 

stashahada, 840 stashahada ya juu, 251 shahada, pamoja na 155 

shahada ya uzamili. Kadhalika, Kituo kinatoa mafunzo ya lugha za 

kigeni saba hivi sasa ikiwemo Kiarabu, Kifaransa, Kihispania, 

Kiingereza, Kichina, Kikorea na Kireno; mafunzo ya muda mfupi 

katika masuala ya diplomasia, uhusiano wa kimataifa, stratejia, 

usuluhishi wa migogoro (Conflict Resolution) na ujenzi wa amani 

(Peace Building). Kituo hiki kimeendesha mafunzo ya muda mfupi 

yaliyonufaisha washiriki 221 moja kwa moja kutoka sekta zote za 

umma na binafsi.  

 

Mheshimiwa Naibu Spika, kuhusiana na Mpango wa Hiari wa 

Afrika wa Kujitathmini katika Utawala Bora (APRM). Katika mwaka 

wa fedha 2024/2025 APRM Tanzania iliidhinishiwa bajeti ya shilingi 

bilioni 1.25. Kati ya fedha hizo, shilingi milioni 630 ni ruzuku ya 

mishahara; na shilingi milioni 626 ni ruzuku ya matumizi mengineyo. 

Hadi kufikia Aprili 2025, APRM imepokea shilingi milioni 612. Kati ya 

fedha hizo, shilingi milioni 336 ni kwa ajili ya matumizi mengineyo 

na shilingi milioni 275 ni kwa ajili ya mishahara. 

 

Mheshimiwa Naibu Spika, kuhusiana na mafanikio 

mbalimbali yaliyopatikana, changamoto na utatuzi wake. 

Kufuatia utekelezaji wa vipaumbele hivyo nilivyovitaja vyote, 

Wizara katika kipindi cha Julai, 2024 hadi Aprili, 2025 imepata 

mafanikio mbalimbali. Kwa muhtasari ninaomba nitaje mafanikio 

kama ifuatavyo:- 

 

(i)  Moja ya mafanikio makubwa sana yaliyopatikana ni 

kukamilika kwa Sera hii ya Mambo ya Nje ambayo 

imechukua muda mrefu sana ikisubiri kutolewa kuwa 

Toleo la mwaka 2024 na Mkakati wa Utekelezaji wake. 

Sera hiyo sasa imekamilika imeshazinduliwa na 

Wabunge wote wamepatiwa nakala; (Makofi) 

 

(ii)  Kuimarika kwa ushirikiano wa uwili hususan kufuatia 

kusainiwa na utekelezaji wa mikataba na Hati za 

Makubaliano na upatikanaji wa rasilimali fedha, ujuzi 

na teknolojia kutoka nchi rafiki; 

 

(iii)  Kunufaika na ushirikiano wa kikanda hususan kupitia 

utekelezaji wa Mikataba na Itifaki zote pamoja na 

Programu za Mtangamano; 

 

(iv)  Kuimarika kwa ushirikiano wa kimataifa, hususan 

kufuatia ushiriki wetu thabiti katika ajenda muhimu 

zinazohitaji juhudi za pamoja kama vile masuala ya 

mazingira, mabadiliko ya tabianchi, nishati safi ya 

kupikia kwa akinamama ambapo Rais wetu ni 

Champion Mkuu, kupambana na magonjwa ya 

mlipuko na uhalifu unaovuka mipaka;  

 

(v)  Kuhuishwa kwa muundo wa Wizara kwa kuanzisha 

Kitengo kipya cha Uchambuzi wa Mikakati ya Siasa 

(Global Strategic and Geo-Political Unit) na 

kupandisha hadhi Kitengo cha Huduma za Sheria 

kuwa Idara; 

(vi)  Kuimarika kwa taswira na heshima ya Taifa letu katika 

nyanja za kimataifa pamoja na heshima kubwa na 

taswira ya Kiongozi wetu Mkuu Mheshimiwa Dkt. Samia 

Suluhu Hassan, Rais wa Jamhuri ya Muungano wa 

Tanzania dunia nzima;  

 

(vii)  Kuongezeka kwa mchango wa diaspora katika 

maendeleo ya Taifa hususan katika sekta za fedha, 

nyumba, uwekezaji, benki, kilimo na viwanda;  

 

(viii)  Kukamilika kwa mapitio ya tathmini ya utekelezaji wa 

Kituo cha Uhusiano wa Kimataifa cha Dkt. Salim 

Ahmed Salim na utekelezaji wake kuanza kupitia Bodi 

mpya;   

 

(ix)  Kuimarika kwa utoaji wa elimu kwa umma kupitia 

vyombo vya habari, mitandao ya kijamii, machapisho 

na njia za kidijiti ambapo sasa taarifa za Wizara 

zimekuwa wazi zaidi na karibu kwa wananchi moja 

kwa moja na kupitia kwenu Waheshimiwa Wabunge;  

 

(x)  Kufanikisha upatikanaji wa Kiwanja kikubwa chenye 

mita za mraba 10,500 eneo la Kisakasaka kwa ajili ya 

ujenzi wa Ofisi mpya za Wizara za kisasa pamoja na 

Ukumbi wa Mkutano Mjini Zanzibar. Hiyo itakuwa ni 

mara ya kwanza kwa Wizara ya Mambo ya Nje kuwa 

na ofisi yake ya kudumu Zanzibar. Viungo vingine vya 

muungano vingi ama vyote vimeshakuwa na ofisi 

kasoro sisi. Tuna ofisi ndogo hivi sasa, lakini tunataka 

kuwa na Ofisi ya Wizara yetu wenyewe; na (Makofi) 

 

(xi)  Kuwezesha kuanza kwa utekelezaji wa miradi ya ujenzi 

wa vitega uchumi na ya kimkakati ikiwemo Mradi wa 

Ujenzi wa Jengo la Kitega Uchumi Nairobi, Kenya kwa 

ubia baina ya Wizara na NSSF. Huu ni Mradi mkubwa 

na wa aina yake ambao utaleta tija, faida na pato 

kwa Taifa kwetu sote kwa upande wetu sisi Wizara na 

NSSF kuweza kurudisha fedha zao zote za uwekezaji 

kupitia mpango mahsusi ambao ulishapitiwa. (Makofi) 



28 MEI, 2025 

76 

 

Mheshimiwa Naibu Spika, nimshukuru sana Mheshimiwa 

Ridhiwani Kikwete kwa kuendelea kutuunga mkono katika eneo 

hili. (Makofi) 

 

Mheshimiwa Naibu Spika, upande mwingine ni Ofisi ya DRC 

tumeingia katika ubia na Mfuko wa Taifa wa Hifadhi ya Jamii 

(NSSF) na Mradi wa Ujenzi wa Kituo cha Mikutano cha Kisasa 

(Mount Kilimanjaro-Arusha International Conference Centre) Jijini 

Arusha kwa ubia na AICC na PSSSF na ununuzi wa jengo la 

Ubalozi wa Tanzania Mjini Windhoek, Namibia. Haya ni miongoni 

mwa mafanikio makubwa. (Makofi) 

 

Mheshimiwa Naibu Spika, ninaomba nieleze kwa ufasaha na 

uwazi baadhi ya changamoto tunaendelea kukabiliana nazo na 

tunazifanyia kazi. Pamoja na manufaa makubwa tuliyoyataja na 

Tanzania kuwa na sifa kubwa duniani pamoja na sifa za kiongozi 

wetu, tuna changamoto ndogondogo ambazo zinaathiri kidogo 

utekelezaji na majukumu ingawa tunaendelea kuzitatua. 

 

Mheshimiwa Naibu Spika, changamoto zote jumla ni nne. Ya 

kwanza kabisa ni baadhi ya nchi wanachama wa Jumuiya ya 

Kikanda kutoheshimu baadhi ya mikataba na makubaliano 

ikiwemo kutolipa michango yao ya kibajeti kwa wakati. Hatua hii 

inaathiri uratibu na ushiriki wetu katika utekelezaji wa programu za 

mtangamano wa kikanda. Hivi sasa majadiliano yanaendelea 

kwa pande zote mbili za EAC na SADC na kama unavyojua 

baadhi yao makao makuu yao yapo nchini Tanzania. Kwa hiyo, 

wakipata changamoto yoyote na sisi kama nchi tunaathirika 

moja kwa moja. Ninatumaini wamenielewa. 

 

Mheshimiwa Naibu Spika, la pili ni baadhi ya watu ikiwemo 

sekta binafsi kutochangia ipasavyo fursa zitokanazo na utekelezaji 

wa diplomasia ya uchumi kupitia ushirikiano wa uwili, kikanda na 

kimataifa. Hapa ninaomba niweke msisitizo kwamba tunahitaji 

ushajihishaji wa sekta binafsi na wananchi kuwa karibu zaidi na sisi 

kuweza kuchukua fursa hizi. Hayo yamekuwa yakitolewa mfano 

na kuelezewa pia na Mheshimiwa Rais wa Jamhuri ya Muungano 

wa Tanzania mara nyingi hasa anapofanya ziara na misafara 

mikubwa ya nje ya nchi kuambatana na wafanyabiashara hao, ili 

kuzigeuza fursa hizo kuwa na mafanikio kivitendo.  

 

Mheshimiwa Naibu Spika, hapa kunahitajika ushirikiano yetu 

zaidi na vyombo vyote husika na Wizara zote pamoja na Bunge 

lako Tukufu kushajihisha sekta binafsi kupitia jumuiya zao na taasisi 

zao, kushiriki kwa vitendo zaidi kuchangamkia fursa hizo pamoja 

na ajira kwa vijana wetu.  

 

Mheshimiwa Naibu Spika, ninaomba nitoe taarifa kupitia 

Bunge lako Tukufu leo tuna wataalam 17 wamekuja kutoka Serikali 

ya Qatar kuja kuwafundisha tena madereva wetu. Wao 

hawajakoma na sisi hatujakoma hivyo hivyo. Wamekuja 

wataalam 17 kuwafundisha madereva wetu na wamekuja na 

magari manne ambayo yana digital mara hii. Kwa hiyo, 

watafundishwa kwa magari ambayo watakwenda kufanyia kazi 

kule na wanahitaji jumla ya vijana 1,000 mara hii na wanatakiwa 

kuondoka ndani ya kipindi cha mwezi mmoja, nafasi zote hizo ni 

jumla nafasi 10,000. (Makofi) 

 

Mheshimiwa Naibu Spika, la mwisho kabisa katika 

changamoto ni kuzorota kwa hali ya amani na usalama katika 

baadhi ya nchi, ndani na nje ya nchi Ukanda wa Afrika na hivyo 

kuathiri utekelezaji wa Sera ya Mambo ya Nje na jitihada zaidi 

zinahitajika katika eneo hili. La mwisho ni mabadiliko ya mwelekeo 

wa hali ya kisiasa kiuchumi na mvutano wa baadhi ya mataifa nje 

ya nchi yenye uchumi mkubwa kutulazimisha baadhi ya mambo 

na baadhi ya mataifa kukatisha baadhi ya misaada yao kwetu 

na ushirikiano. Hapa Mheshimiwa Rais ametoa mwongozo dhahiri 

ya kwamba tunaweza kujitegemea wenyewe chini ya Siasa yetu 

ya Ujamaa na Kujitegemea. (Makofi) 

 

Mheshimiwa Naibu Spika, ninaomba nitoe mapendekezo ya 

kipaumbele cha makadirio ya mapato na matumizi ya Wizara 

kwa mwaka wa fedha… 

 

(Hapa kengele ililia kuashiria kwisha kwa muda wa Mzungumzaji) 

NAIBU SPIKA: Mheshimiwa Waziri, muda wako unakaribia 

kuisha na unakwisha ninaomba uende kwenye maombi ya fedha 

moja kwa moja. 

 

WAZIRI WA MAMBO YA NJE NA USHIRIKIANO WA AFRIKA 

MASHARIKI: Mheshimiwa Naibu Spika, ahsante sana.  

 

Mheshimiwa Naibu Spika, ninakwenda moja kwa moja 

kwenye Makadirio ya Mapato na Matumizi kwa mwaka 

2025/2026. Wizara inatarajia kukusanya maduhuli ya Serikali shilingi 

bilioni 1.45 katika vyanzo mbalimbali vilivyopo Makao Makuu na 

Balozi za Tanzania nje. Vyanzo hivyo vya mapato vinajumuisha 

upangishaji wa nyumba za Serikali zilizopo nje ya nchi na 

kuthibitisha nyaraka.  

 

Mheshimiwa Naibu Spika, kuhusiana na makadirio ya 

mapato na matumizi ya mwaka katika eneo la taasisi lililopo chini 

ya Wizara; kwanza kabisa ni Kituo cha Kimataifa cha Mikutano 

(AICC) katika kipindi cha mwaka wa fedha 2025/2026 kituo 

kimepanga kukusanya kiasi cha shilingi bilioni 33.18 kutoka vyanzo 

mbalimbali. Mapato yatatumika kugharamia uendeshaji wa kituo, 

mishahara na miradi mingine ya maendeleo na upanuzi wa 

ununuzi wa vifaatiba katika Hospitali ya AICC.  

 

Mheshimiwa Naibu Spika, nyingine ni Kituo cha Uhusiano wa 

Kimataifa cha Dkt. Salim Ahmed Salim, ambapo katika mwaka 

wa fedha 2025/2026, Kituo kinakadiria kupokea na kutumia fedha 

kiasi cha shilingi bilioni 8.2.  Kati ya fedha hizo shilingi bilioni 5.2 

kutoka vyanzo vya ndani na shilingi bilioni 4.8 ni ruzuku kutoka 

Serikali Kuu. 

 

Mheshimiwa Naibu Spika, hitimisho; ili kuwezesha kutekeleza 

kikamilifu majukumu ya Wizara kwa mwaka wa fedha 2025/2026, 

ninaomba Bunge lako Tukufu liidhinishe jumla ya shilingi 

340,538,614,000. Kati ya fedha hizo shilingi bilioni 294.998 ni kwa ajili 

ya matumizi ya kawaida na shilingi bilioni 45.54 ni kwa ajili ya 

bajeti ya maendeleo. 

Mheshimiwa Naibu Spika, ninaomba shukrani zote 

zilizokuwemo humu kwa mabalozi wa nchi zote na kwa wale wote 

waliotuchangia ziingie kwenye Hansard katika wasilisho letu. Pia, 

ninaomba kuhitimisha kwa kukushukuru tena wewe binafsi kwa 

jinsi unavyoendesha vikao vyako kwa weledi na umahiri wa hali 

ya juu. (Makofi) 

 

Mheshimiwa Naibu Spika, vilevile, kwa niaba ya Wizara 

ninapenda kutoa shukrani za dhati kwa Kamati ya Kudumu ya 

Bunge ya Mambo ya Nje, Ulinzi na Usalama, Wenyeviti wake na 

Wajumbe wake, Wenyeviti wa Kamati zote za Kudumu za Bunge, 

Waheshimiwa Wabunge wote kwa nafasi zao mbalimbali wa 

Majimbo na Viti Maalum na kwa michango yao waliyoitoa kwa 

Wizara yangu.  Ninaomba nitumie fursa hii kuwatakia kila la heri 

na ushindi mnono huko wanapoelekea kwenye majimbo. (Makofi) 

 

Mheshimiwa Naibu Spika, sasa kwa heshima na taadhima 

pamoja na wasilisho hili ninaomba kuwasilisha na kutoa hoja. 

Ahsante. (Makofi) 

 

HOTUBA YA MHESHIMIWA BALOZI MAHMOUD THABIT KOMBO (MB.), 

WAZIRI WA MAMBO YA NJE NA USHIRIKIANO WA AFRIKA 

MASHARIKI AKIWASILISHA BUNGENI MAKADIRIO YA MAPATO NA 

MATUMIZI YA WIZARA KWA MWAKA WA FEDHA 2025/2026 KAMA 

ILIVYOWASILISHWA MEZANI 

 

1.0 UTANGULIZI  

 

1. Mheshimiwa Spika, kufuatia taarifa iliyowasilishwa leo katika 

Bunge lako Tukufu na Mwenyekiti wa Kamati ya Kudumu ya 

Bunge ya Mambo ya Nje, Ulinzi na Usalama, iliyochambua 

utekelezaji wa bajeti ya Wizara ya Mambo ya Nje na Ushirikiano 

wa Afrika Mashariki kwa Mwaka wa Fedha 2024/2025 pamoja na 

Mpango na Makadirio ya Mapato na Matumizi kwa Mwaka wa 

Fedha 2025/2026 ninaomba kutoa hoja kwamba Bunge lako 

Tukufu sasa likubali kupokea, kujadili na kuidhinisha Mpango na 

Makadirio ya Mapato na Matumizi ya Wizara pamoja na Taasisi 

zilizo chini yake kwa Mwaka wa Fedha 2025/2026.  

2. Mheshimiwa Spika, awali ya yote namshukuru Mwenyezi 

Mungu mwingi wa rehema kwa kutujalia uzima na afya njema 

iliyotuwezesha kukutana hapa leo na kuniwezesha kusimama 

mbele ya Bunge lako Tukufu kuwasilisha Makadirio ya Mapato na 

Matumizi ya Wizara ya Mambo ya Nje na Ushirikiano wa Afrika 

Mashariki kwa Mwaka wa Fedha 2025/2026. Aidha, namshukuru 

Mwenyezi Mungu mwingi wa rehema kwa kuendelea kuwajalia 

afya njema Viongozi wetu Wakuu wa Kitaifa, Waheshimiwa 

Mawaziri wenzangu, Waheshimiwa Wabunge na Viongozi 

wengine na watanzania kwa ujumla.  

 

3. Mheshimiwa Spika, kabla sijaendelea na uwasilishaji, 

naomba kwa heshima na unyenyekevu, nimshukuru Mheshimiwa 

Dkt. Samia Suluhu Hassan, Rais wa Jamhuri ya Muungano wa 

Tanzania kwa kuendelea kuniamini na kuniteua kuwa Waziri wa 

Mambo ya Nje na Ushirikiano wa Afrika Mashariki. Mimi pamoja na 

viongozi wenzangu katika Wizara hii, tunaahidi kuendelea kutimiza 

majukumu yetu kwa weledi, ari, ubunifu, kujituma na kuzingatia 

Katiba ya Jamhuri ya Muungano wa Tanzania, Miongozo, Sera na  

Sheria za ndani pamoja na Mikataba ya Kikanda na Kimataifa ili 

kuimarisha uhusiano wa kimataifa na kulinda maslahi ya Taifa letu 

duniani.   

 

4. Mheshimiwa Spika, kwa kuwa Serikali ya Awamu ya Sita 

inahitimisha kipindi chake cha kwanza cha uongozi, niruhusu kwa 

namna ya pekee kumpongeza Mheshimiwa Dkt. Samia Suluhu 

Hassan, Rais wa Jamhuri ya Muungano wa Tanzania kwa uongozi 

mahiri na wa vitendo uliowezesha nchi yetu kupata mafanikio 

yanayoonekana katika sekta mbalimbali.  Aidha, akiwa 

Mwanadiplomasia Namba Moja hapa nchini, Mheshimiwa Rais 

ameendelea kuimarisha uhusiano baina ya Jamhuri ya 

Muungano wa Tanzania na nchi mbalimbali, taasisi za kikanda na 

kimataifa na kuliletea heshima kubwa Taifa letu. Katika kipindi hiki 

cha uongozi wake, Mheshimiwa Rais ameikuza na kuimarisha 

diplomasia ya Tanzania kwa umahiri wa hali ya juu na kuwezesha 

kulinda na kutimiza malengo ya kiuchumi ya Taifa letu kama 

inavyojidhihirisha katika maeneo mengi kwenye hotuba hii.  

5. Mheshimiwa Spika, kwa heshima na taadhima, napenda 

kumpongeza Mheshimiwa Dkt. Philip Isdor Mpango, Makamu wa 

Rais wa Jamhuri ya Muungano wa Tanzania; Mheshimiwa Dkt. 

Hussein Ali Mwinyi, Rais wa Zanzibar na Mwenyekiti wa Baraza la 

Mapinduzi; Mheshimiwa Kassim Majaliwa Majaliwa (Mb.), Waziri 

Mkuu wa Jamhuri ya Muungano wa Tanzania na Mheshimiwa Dkt. 

Doto Mashaka Biteko (Mb.), Naibu Waziri Mkuu na Waziri wa 

Nishati kwa kumsaidia Mheshimiwa Rais kuiongoza vyema nchi 

yetu na kutekeleza Ilani ya Chama Cha Mapinduzi kwa ajili ya 

Uchaguzi Mkuu wa mwaka 2020 kwa mafanikio.   

 

6. Mheshimiwa Spika, chini ya uongozi wa viongozi wetu hawa 

mahiri nchi yetu imepiga hatua kubwa sana kimaendeleo 

ikiwemo utekelezaji wa diplomasia ya uchumi na kufanikisha 

utekelezaji wa miradi ya maendeleo. Aidha, dira na maono ya 

viongozi wetu hawa imeifanya nchi yetu kuendelea kuwa ya 

amani na utulivu na Watanzania tumeendelea kudumisha 

mshikamano na umoja wa kitaifa, na hapana shaka 

tumeendelea kuwa mfano wa kuigwa kwa nchi nyingine za Afrika 

na duniani.  

 

7. Mheshimiwa Spika, naomba nitumie fursa hii kuwapongeza 

Mawaziri wote na viongozi mbalimbali kwa kuaminiwa na 

Mheshimiwa Rais kushika nafasi na nyadhifa mbalimbali katika 

wizara, taasisi, wakala na vyombo vya Serikali. Kwa dhati kabisa, 

nawatakia kila la heri katika utekelezaji wa majukumu yao. 

Nitaendelea kutoa ushirikiano kwao katika kutimiza azma na 

malengo ya Serikali ya Awamu ya Sita inayoongozwa na Rais 

wetu mpendwa Mheshimiwa Dkt. Samia Suluhu Hassan. Kazi 

Iendelee!!  

 

8. Mheshimiwa Spika, naomba kumpongeza Mheshimiwa 

Kassim Majaliwa Majaliwa (Mb.), Waziri Mkuu wa Jamhuri ya 

Muungano wa Tanzania kwa hotuba yake iliyoeleza kwa ufasaha 

mapitio ya utekelezaji wa kazi za Serikali kwa mwaka 2024/2025 

na mwelekeo wa mwaka 2025/2026. Vilevile, nawapongeza 

Mawaziri wenzangu walionitangulia kwa kuwasilisha vyema 

hotuba zao mbele ya Bunge lako Tukufu, ambazo zimeainisha 

utekelezaji wa majukumu ya Serikali ya Awamu ya Sita chini ya 

uongozi mahiri wa Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania.  

 

9. Mheshimiwa Spika, kipekee, nitumie fursa hii kukupongeza 

wewe binafsi kwa namna ambavyo umeendelea kuliongoza 

Bunge letu kwa umakini na umahiri mkubwa kwa mujibu wa 

miongozo iliyowekwa. Vilevile, nakupongeza kwa kuendelea 

kuwa imara katika nafasi yako ya Urais wa Umoja wa Mabunge 

Duniani (IPU) na Baraza lake la Uongozi ambalo ni chombo kikuu 

cha maamuzi kinachojumuisha Mabunge yote duniani. Kupitia 

uongozi wako, unaozingatia haki na usawa nchi yetu imeendelea 

kupata sifa njema kimataifa.   

 

10. Mheshimiwa Spika, aidha, nakupongeza kwa dhati, wewe 

pamoja na Mhe. Mussa Azzan Zungu (Mb.), Naibu Spika wa Bunge 

mkishirikiana na Wenyeviti wa Bunge Mhe. Deodatus Philip 

Mwanyika (Mb.), Mbunge wa Njombe Mjini, Mhe. Dkt. Joseph 

Kizito Mhagama (Mb.) wa Jimbo la Madaba, na Mhe. Najma 

Murtaza Giga, Mbunge wa Viti Maalum kwa kuendelea 

kuliongoza vema Bunge hili Tukufu. Juhudi na maarifa yenu 

vimeendelea kukipa heshima chombo hiki muhimu mbele ya 

umma wa watanzania, jumuiya ya kimataifa na kukiwezesha 

kuisimamia na kuishauri Serikali ipasavyo. Vilevile, ninaomba 

kulihakikishia Bunge lako Tukufu kuwa nitaendelea kutekeleza 

majukumu yangu kwa uwezo na uaminifu mkubwa ili kuliletea 

Taifa letu maendeleo.  

 

11. Mheshimiwa Spika, kwa dhati kabisa napenda kumshukuru 

Mhe. Vita Rashid Kawawa Mbunge wa Namtumbo na Mwenyekiti 

wa Kamati ya Kudumu ya Bunge ya Mambo ya Nje, Ulinzi na 

Usalama pamoja na Makamu Mwenyekiti Mhe. Vincent Paul 

Mbogo Mbunge wa Nkasi Kusini na Wajumbe wote wa Kamati 

hiyo kwa ushirikiano mkubwa wanaotupatia na kwa kazi kubwa 

ya kuishauri Wizara na Serikali kwa ujumla. Miongozo na ushauri 

wao katika masuala mbalimbali imekuwa na mchango mkubwa 

katika kufanikisha utekelezaji wa majukumu ya Wizara. Aidha, 

nawapongeza pia Wenyeviti wa Kamati nyingine za Kudumu za 

Bunge kwa kuendelea kutekeleza majukumu yao kikamilifu ya 

kuisimamia na kuishauri Serikali.  

12. Mheshimiwa Spika, namshukuru Mheshimiwa Dkt. Samia 

Suluhu Hassan, Rais wa Jamhuri ya Muungano wa Tanzania kwa 

kuwaamini na kuwateua Mhe. Cosato David Chumi (Mb.), kuwa 

Naibu Waziri wa Mambo ya Nje na Ushirikiano wa Afrika Mashariki; 

na Mhe. Dennis Lazaro Londo (Mb.) kuwa Naibu Waziri wa 

Mambo ya Nje na Ushirikiano wa Afrika Mashariki 

anayeshughulikia masuala ya Afrika Mashariki. Napenda 

kuwashukuru viongozi hao kwa ushirikiano wa dhati wanaonipatia 

katika kutekeleza majukumu ya Wizara. 

  

13. Mheshimiwa Spika, aidha, namshukuru Mheshimiwa Dkt. 

Samia Suluhu Hassan, Rais wa Jamhuri ya Muungano wa Tanzania 

kwa kuendelea kuwaamini Balozi Dkt. Samwel William Shelukindo, 

Katibu Mkuu Wizara ya Mambo ya Nje na Ushirikiano wa Afrika 

Mashariki; Balozi Stephen Patrick Mbundi, Katibu Mkuu Wizara ya 

Mambo ya Nje na Ushirikiano wa Afrika Mashariki 

anayeshughulikia masuala ya Afrika Mashariki na Balozi Said 

Shaibu Mussa, Naibu Katibu Mkuu. Aidha, nipende kutumia fursa 

hii kuwashukuru Wakuu wa Idara na Vitengo, Mabalozi 

wanaoiwakilisha Tanzania Nje ya Nchi, Wenyeviti na Wajumbe wa 

Bodi, Wakuu wa Taasisi zilizo chini ya Wizara na Watumishi wote 

kwa ujumla kwa ushirikiano na juhudi zao katika kufanikisha 

malengo ya Wizara.   

 

14. Mheshimiwa Spika, kipekee, napenda kuishukuru familia 

yangu kwa upendo, uvumilivu na kuniombea kuendelea 

kutekeleza majukumu yangu kwa juhudi na weledi.  

 

15. Mheshimiwa Spika, itakumbukwa kwamba wapo 

watanzania wenzetu waliofikwa na maafa mbalimbali 

yaliyosababisha vifo, majeruhi na uharibifu wa mali. Nitumie fursa 

hii kuwapa pole watanzania wote waliopoteza ndugu jamaa na 

marafiki na mali zao kutokana na maafa hayo. Ninawaombea 

kwa Mwenyezi Mungu awajalie majeruhi wote uponyaji wa 

haraka ili waweze kurejea katika shughuli za ujenzi wa Taifa letu 

na aendelee kuwapumzisha kwa amani wale waliopoteza 

maisha.  

16. Mheshimiwa Spika, naomba nitumie fursa hii kutoa pole kwa 

Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania, Bunge lako Tukufu, ndugu, jamaa, 

marafiki na watanzania kwa ujumla kwa kuwapoteza Hayati Mhe. 

Cleopa David Msuya, Waziri Mkuu na Makamu wa Kwanza wa 

Rais wa Jamhuri ya Muungano wa Tanzania mstaafu, Marehemu 

Dkt. Faustine Engelbert Ndugulile aliyekuwa Mbunge wa Jimbo la 

Kigamboni na Mkurugenzi Mteule wa Shirika la Afya Duniani – 

Kanda ya Afrika, Marehemu Lawrence Mafuru, aliyekuwa Katibu 

Mtendaji wa Tume ya Taifa ya Mipango na Marehemu Mhandisi 

Boniface Gissima Nyamo-Hanga aliyekuwa Mkurugenzi Mtendaji 

wa Shirika la Umeme Tanzania. Marehemu watakumbukwa kwa 

mchango wao kwa Taifa na utendaji kazi wao ulioacha alama. 

Tunawaombea kwa Mwenyezi Mungu awape pumziko la milele.   

 

17. Mheshimiwa Spika, nitumie nafasi hii kutoa pole kwako, 

waheshimiwa wabunge na wananchi wote kufuatia msiba wa 

Profesa Philemon Mikol Sarungi, aliyekuwa daktari bingwa wa 

upasuaji na tiba ya mifupa; aliyewahi kuwa Mbunge wa Jimbo la 

Rorya na Waziri katika wizara mbalimbali na Bibi Thabita Siwale, 

aliyewahi kuhudumu katika nafasi ya Mbunge na Waziri katika 

wizara mbalimbali.  

 

18. Mheshimiwa Spika, kwa simanzi kubwa nichukue fursa hii 

kutoa pole nyingi kwa watanzania na wananchi wa Afrika 

Mashariki kwa kuondokewa na mwanadiplomasia nguli Mhe.  

Balozi Juma Volter Mwapachu aliyewahi kuwa Katibu Mkuu wa 

Jumuiya ya Afrika Mashariki na mwakilishi wa kudumu wa 

Tanzania katika Shirika la Umoja wa Mataifa la Elimu, Sayansi na 

Utamaduni (UNESCO).   

 

19. Mheshimiwa Spika, vilevile, naomba kutoa pole kwako na 

Bunge lako Tukufu kufuatia vifo vya Waheshimiwa John Tendwa, 

aliyekuwa Msajili Mstaafu wa Vyama vya Siasa; Mhe.  Mwanaisha 

Athumani Kwariko, Jaji wa Mahakama ya Rufani na Mjumbe wa 

Tume Huru ya Uchaguzi; Mhe.  Jaji Fredrick Mwita Werema, 

aliyewahi kuwa Mwanasheria Mkuu wa Serikali; Bibi Sifael Mushi, 

mwanamke aliyeshiriki katika tukio la kuchanganya udongo wa 

Tanganyika na Zanzibar. Mwenyezi Mungu azipumzishe roho za 

marehemu mahala pema peponi.   

 

20. Mheshimiwa Spika, kwa masikitiko makubwa nitoe pole kwa 

Waumini wote wa Kanisa Katoliki Tanzania na duniani kote 

kufuatia kifo cha Baba Mtakatifu Papa Francis na kwa waumini 

wote wa dhehebu la Ismailia kufuatia msiba wa Mwanamfalme 

Karim Aga Khan IV.  Mwenyezi Mungu azilaze Roho za marehemu 

mahali pema peponi.  

 

21. Mheshimiwa Spika, nitumie fursa hii, kutoa salamu za pole 

kwa viongozi wakuu wa Nchi na Serikali pamoja na wananchi wa 

mataifa mbalimbali duniani waliokumbwa na maafa mbalimbali 

katika kipindi cha mwaka 2024/2025.  

 

22. Mheshimiwa Spika, aidha, katika kipindi cha Julai 2024 hadi 

Aprili 2025, nchi mbalimbali zikiwemo, Algeria, Austria, Belarus, 

Botswana, Croatia, Ecuador, Gabon, Georgia, Ghana, Marekani, 

Mauritius, Moldova, Msumbji, Namibia, Rwanda, Trinidad and 

Tobago, Ufaransa, Uruguay na Venezuela zilifanya chaguzi za 

kuwapata viongozi wa nchi zao katika hali ya amani na utulivu. 

Nawapongeza wananchi wa nchi hizo kwa kukamilisha zoezi hilo 

kwa amani na kwa njia za kidemokrasia.   

 

23. Mheshimiwa Spika, Serikali ya Jamhuri ya Muungano wa 

Tanzania itaendelea kushirikiana na viongozi waliochaguliwa na 

Serikali zao ili kuimarisha uhusiano uliopo baina yetu. Aidha, 

natumia nafasi hii kuzitakia heri nchi zinazotarajia kufanya 

uchaguzi katika kipindi kilichosalia kwa Mwaka wa Fedha 

2024/2025 na mwaka ujao wa fedha wa 2025/2026.  

 

2.0 MAFANIKIO YA WIZARA KWA KIPINDI CHA MIAKA MINNE YA 

SERIKALI YA AWAMU YA SITA 

  

24. Mheshimiwa Spika, ninayo heshima kuelezea kwa muhtasari 

baadhi ya mafanikio ambayo Wizara inajivunia kuyaratibu kwa 

ufanisi na kufanikisha utekelezaji wake kwa kipindi cha kwanza 

cha Serikali ya Awamu ya Sita kupitia ushirikiano wa uwili, kikanda 

na kimataifa kama ifuatavyo:-  

(i)          Kukamilika kwa Mapitio ya Sera ya Mambo ya Nje ya 

Mwaka 2001, Toleo la Mwaka 2024 na Mkakati wake 

wa Utekelezaji. Sera hii inaweka msisitizo katika 

utekelezaji wa diplomasia ya uchumi ikiwemo kukuza 

upatikanaji wa masoko ya bidhaa za Tanzania nje ya 

nchi, kutangaza na kuvutia fursa za uwekezaji, utalii, 

uchumi wa buluu, kuhamasisha ushiriki wa diaspora 

katika kuchangia maendeleo ya Taifa na matumizi ya 

Kiswahili kama nyenzo ya diplomasia kwa manufaa ya 

kiuchumi; 

 

(ii) Kuwezesha ufunguzi wa Balozi mpya mbili (2) katika 

maeneo ya kimkakati ambazo ni Ubalozi na Uwakilishi 

wa Kudumu wa Tanzania katika Umoja wa Mataifa 

Vienna-Austria na Ubalozi wa Tanzania Jakarta-

Indonesia na ufunguzi wa Konseli Kuu mbili (2) katika jiji 

la Lubumbashi, Jamhuri ya Kidemokrasia ya Kongo na 

jiji la Guangzhou, Jamhuri ya Watu wa China. Hatua hii 

inafanya Tanzania kuwa na jumla ya Balozi 45 na 

Konseli Kuu tano (5); 

 

(iii) Kushawishi Umoja wa Falme za Kiarabu kufungua ofisi 

ya Konseli Kuu Zanzibar. Aidha, nchi saba (7) 

zimefungua ofisi za Uwakilishi wa Heshima ambazo ni 

Ufaransa, Uingereza, Italia, Ujerumani, Hispania, Uswidi 

na Brazil. Hatua hii inarahisisha upatikanaji wa huduma 

za kikonseli ikiwemo viza na kuchagiza ukuaji wa 

biashara,  utalii  na uwekezaji kati ya Tanzania na nchi 

hizo;  

 

(iv) Kushawishi na kufanikisha lugha ya Kiswahili kutumika 

katika nchi mbalimbali na Jumuiya ya Kimataifa. Juhudi 

hizo zimefanya Kiswahili kitumike kama lugha rasmi ya 

kazi katika Umoja wa Afrika, Jumuiya ya Maendeleo 

Kusini mwa Afrika, Jumuiya ya Afrika Mashariki na 

vyombo mbalimbali vya habari vya kimataifa. Aidha, 

tarehe 7 Julai kila mwaka inatambulika kama Siku ya 

Lugha ya Kiswahili Duniani, ambapo maadhimisho ya 

siku hiyo yanapaswa kufanyika katika nchi zote 193 

wanachama wa Umoja wa Mataifa; 

 

(v) Kuongezeka kwa mwitikio wa matumizi ya lugha ya 

Kiswahili katika nchi za Afrika Mashariki ambapo nchi za 

Uganda, Kenya, Rwanda na Burundi zimeingiza 

Kiswahili katika mitaala ya shule za msingi na sekondari. 

Aidha, katika ngazi ya vyuo vikuu, nchi ya Marekani, 

Canada, Ujerumani, China, Urusi na Uingereza ni 

miongoni mwa nchi ambazo zimeingiza Kiswahili katika 

mitaala yao. Mafanikio mengine ni redio 38 na runinga 

sita (6) za nje ya nchi kutumia lugha ya Kiswahili katika 

matangazo yao na majukwaa sita (6) ya Kikanda na 

Kimataifa kuhusu Kiswahili yamefanyika;  

 

(vi) Kuratibu na kufanikisha ushiriki wa Tanzania katika 

jitihada za utatuzi wa migogoro kwa njia ya amani 

pamoja na kushiriki katika operesheni za kulinda amani 

kikanda na kimataifa. Mathalan, hadi kufikia Mei, 2025 

Tanzania ilikuwa na jumla ya walinda amani 1,890 ikiwa 

nafasi ya 11 kati ya nchi 119 zinazochangia walinda 

amani katika misheni za ulinzi wa amani za Umoja wa 

Mataifa;  

 

(vii) Kufanikisha ushiriki wa Tanzania katika mikutano ya 

uwili, kikanda na kimataifa, ikiwemo mikutano Arobaini 

na Mbili (42) ya Tume za Pamoja za Kudumu za 

Ushirikiano (JPC), Tume za Pamoja za Ushirikiano (JCC) 

na mashauriano ya kisiasa kati ya Tanzania na nchi 

nyingine.  Mikutano  hiyo imewezesha Serikali yetu 

kutetea maslahi ya Taifa na nchi hizo katika maeneo 

mbalimbali ya ushirikiano kwa manufaa ya Taifa letu;  

 

(viii) Kufanikisha ziara 90 za Viongozi Wakuu wa Kitaifa katika 

nchi  mbalimbali duniani.  Ziara hizo ziliwezesha 

kuimarisha ushirikiano na kufanikisha kusainiwa kwa 

mikataba na Hati za Makubaliano mia moja na sitini na 

moja (161) baina ya Tanzania na nchi hizo katika sekta 

mbalimbali;  

(ix) Kufanikisha ziara 31 za Wakuu wa Nchi na Serikali wa 

mataifa mengine na Wakuu wa Mashirika ya Kikanda 

na Kimataifa waliokuja nchini, ambazo zilipelekea 

kufikiwa kwa makubaliano ya ushirikiano katika sekta 

mbalimbali;  

 

(x) Kuchangia ongezeko la idadi ya watalii wa kigeni 

waliotembelea vivutio mbalimbali vya utalii vilivyopo 

nchini kutoka watalii 1,711,625 mwaka 2021 hadi watalii 

5,360,247 mwaka 2024. Mafanikio hayo yamechagizwa 

na mchango mkubwa wa Mheshimiwa Dkt Samia 

Suluhu Hassan, Rais wa Jamhuri ya Muungano wa 

Tanzania aliyeshiriki katika kuhamasisha kutangaza utalii 

wa Tanzania hususan kupitia filamu maalum ya 

Tanzania: The Royal Tour;  

 

(xi) Kuratibu utekelezaji wa diplomasia ya uchumi 

iliyochangia kuongezeka kwa upatikanaji  wa masoko 

ya bidhaa za Tanzania nje ya nchi kutoka thamani ya 

Dola za Marekani milioni 6,371.7 mwaka 2020 hadi Dola 

za Marekani milioni 7,696.6 mwaka 2023 sawa na 

ongezeko la asilimia 21; 

  

(xii) Kuratibu na kufanikisha kuifungua nchi kwenye nyanja 

za diplomasia ya kiuchumi na kisiasa kupitia majukwaa 

na mikutano ya kikanda na kimataifa. Mafanikio haya 

yametokana na ushawishi wa Mheshimiwa Dkt. Samia 

Suluhu Hassan, Rais wa Jamhuri ya Muungano wa 

Tanzania na Mwanadiplomasia Namba Moja nchini;  

 

(xiii) Kuratibu na kushawishi Tanzania kuaminika na 

kuteuliwa kuwa mwenyeji wa Shule ya Uongozi ya Julius 

Nyerere iliyopo Kibaha, Pwani. Shule hiyo inatoa 

mafunzo ya uongozi kwa wadau mbalimbali ikiwemo 

vyama vya ukombozi wa nchi za Kusini mwa Afrika;  

 

(xiv) Kuratibu na kufanikisha upatikanaji wa fedha kwa ajili 

ya utekelezaji wa mradi wa Daraja la Gerezani; mradi 

wa Uendelezaji wa Soko la Samaki la Malindi lililopo 

Zanzibar na upanuzi wa Jengo la 3 la Abiria katika 

uwanja wa ndege wa Kimataifa wa Abeid Amani 

Karume Zanzibar; 

 

(xv) Kuratibu na kufanikisha msamaha wa deni la kuuziwa 

mafuta la takriban Dola za Marekani 138,007,675.44 

kutoka Serikali ya Iran ambapo sasa Tanzania  italipa 

deni bila riba la kiasi cha Dola za Marekani 

77,728,907.03 kwa muda wa miaka mitano; 

 

(xvi) Kuratibu na kufanikisha upatikanaji wa vibali vya safari 

za moja kwa moja za Kampuni ya Ndege Tanzania 

(ATCL) kutoka Dar es Salaam na Zanzibar, kwenda 

maeneo  ya kimkakati ya Bujumbura, Dubai, 

Guangzhou, Harare, Kinshasa, Lagos, Lubumbashi, 

Lusaka, Ndola, na Windhoek pamoja na kurejesha 

safari za ATCL kati ya Dar es Salaam na jiji la 

Johannesburg nchini Afrika Kusini. Hatua hii itachochea 

pamoja na mambo mengine fursa za biashara, utalii, 

uchumi wa buluu na uwekezaji; 

 

(xvii) Kufanikisha kuanza kwa mradi wa ujenzi wa Barabara 

ya Lusahunga - Rusumo/Kayonza - Kigali (km 162) 

ambao unafadhiliwa na Benki ya Dunia kwa Dola za 

Marekani Milioni 72. Kukamilika kwa mradi huo, 

kutachochea ukuaji wa biashara kwa kuwa barabara 

hii ni kiungo muhimu kati ya Tanzania na nchi za 

Burundi, Rwanda na Jamhuri ya Kidemokrasia ya 

Kongo; 

  

(xviii) Kuratibu na kufanikisha utekelezaji wa Mradi wa 

Kikanda wa Kuzalisha Umeme wa Rusumo (Regional 

Rusumo Falls Hydroelectric Project – RRFHP) kwa 

kutumia nguvu ya maji ya Mto Kagera. Mradi huu 

umetekelezwa kati ya Tanzania, Burundi na Rwanda. 

Mradi huo unazalisha Megawati 80 za umeme, 

ambapo kila nchi inapata mgao wa umeme wa 

Megawati 27; 

(xix) Kuratibu na kufanikisha upatikanaji wa fedha kutoka 

Benki ya Maendeleo ya Afrika (AfDB) kwa ajili ya ujenzi 

wa sehemu ya mradi wa Barabara ya Tanga - 

Bagamoyo/Malindi - Lunga Lunga (km 400). Kwa 

upande wa Tanzania, mradi unahusisha ujenzi wa 

barabara ya Bagamoyo - Pangani - Tanga yenye urefu 

wa kilometa 256; 

  

(xx) Kuratibu na kufanikisha upatikanaji wa fedha kiasi cha 

Dola za Marekani milioni 47.4 kutoka Benki ya 

Maendeleo ya Afrika (AfDB) kwa ajili ya ujenzi wa Kituo 

cha Kutoa Huduma kwa Pamoja Mpakani (OSBP) cha 

Manyovu/Mugina kilichopo katika mpaka wa Tanzania 

na Burundi. Ujenzi wa Kituo hicho unatarajiwa 

kukamilika mwezi Mei 2026; 

  

(xxi) Kuratibu na kufanikisha Tanzania kuwa mwenyeji wa 

Kituo cha Kupambana na Ugaidi cha Jumuiya ya 

Maendeleo Kusini mwa Afrika chenye Makao Makuu 

jijini Dar es Salaam. Uwepo wa kituo hicho umesaidia 

kuimarisha ushirikiano baina ya Serikali na Taasisi 

mbalimbali za kikanda na kimataifa zinazoratibu 

mapambano dhidi ya ugaidi;  

 

(xxii) Kuratibu na kufanikisha utekelezaji wa Mradi wa 

kimkakati wa Kufua Umeme wa Kikagati - Murongo 

unaozalisha Megawati 14 ambapo nusu ya umeme 

umesambazwa nchini katika mkoa wa Kagera na hivyo 

kupunguza nakisi ya mahitaji ya umeme nchini; 

  

(xxiii) Kuwezesha Kituo cha Kimataifa cha Mikutano Arusha 

(AICC) kuhudumia ya mikutano 1,320, ambapo 

mikutano 1,239 ni ya kitaifa na 81 ya kimataifa, iliyoleta 

washiriki 446,467 wa kitaifa na kimataifa na hivyo 

kuchangia utekelezaji wa diplomasia ya uchumi kupitia 

mikutano na maonesho;  

(xxiv) Kuwezesha Kituo cha AICC kuimarisha utoaji wa 

huduma za afya kupitia hospitali yake ambayo 

imehudumia wagonjwa wapatao 264,195; 

 

(xxv)  Kutoa mafunzo ya Diplomasia na Uhusiano wa 

Kimataifa kupitia Kituo cha Uhusiano wa Kimataifa cha 

Dkt. Salim Ahmed Salim ambapo watahiniwa 3,754 

wamehitimu katika ngazi ya stashahada, shahada ya 

awali, na stashahada za uzamili ikiwa ni wastani wa 

watahiniwa 900 kwa mwaka. Aidha, Kituo hiki 

kimetumika kunoa Mabalozi na Wanadiplomasia 

wanaoiwakilisha nchi yetu kikanda na kimataifa sanjari 

na kutoa ushauri elekezi na kufanya tafiti kuhusu 

masuala ya diplomasia na uhusiano wa kimataifa; 

 

(xxvi)  Kuendelea kuimarisha masuala ya utawala bora 

kupitia utekelezaji wa Mpango wa APRM ikiwemo 

kushiriki katika majadiliano kuhusu uanzishaji wa Taasisi 

ya Upimaji wa Kiwango cha Mikopo Barani Afrika 

(African Credit Rating Agency);  

  

(xxvii) Kuwezesha Tanzania kuteuliwa kuwa Mjumbe wa 

Baraza la Amani na Usalama la Umoja wa Afrika na 

hivyo kuchangia katika maamuzi ya masuala ya 

kimkakati kuhusu amani na usalama katika bara la 

Afrika; na  

 

(xxviii) Kuwezesha Watanzania kupata nafasi za uongozi 

katika taasisi za kikanda na kimataifa, mathalan hivi 

karibuni; Profesa Mohamed Yakub Janabi, 

amechanguliwa kuwa Mkurugenzi Mteule wa Shirika la 

Afya Duniani (WHO) Kanda ya Afrika; Dkt. Deo Osmund 

Mwapinga amechaguliwa kuwa Katibu Mkuu mpya wa 

Jukwaa la Wabunge wa Nchi Wanachama wa 

Jumuiya ya Nchi za Ukanda wa Maziwa Makuu (FP-

ICGLR); Balozi Prof. Kennedy Gastorn na Bw. Benjamin 

Kapera wamechaguliwa kuwa Wajumbe wa Kamisheni 

ya Umoja wa Afrika ya Sheria za Kimataifa na Bodi ya 

Ushauri ya Umoja wa Afrika kuhusu Mapambano dhidi 

ya Rushwa, mtawalia.  

  

MISINGI YA TANZANIA KATIKA UHUSIANO WA KIMATAIFA              

  

25.  Mheshimiwa Spika, Tanzania imeendelea kudumisha misingi 

ya uhusiano na ushirikiano wa kimataifa, kama ilivyowekwa na 

waasisi wa Taifa letu, kwa lengo la kubainisha msimamo wetu 

katika mwenendo wa siasa za kimataifa. Katika kusimamia misingi 

hiyo, nchi yetu imeendelea kulinda uhuru na kujiamulia mambo 

yetu wenyewe; kulinda mipaka ya nchi yetu; kutetea haki; 

kuimarisha ujirani mwema; na kutekeleza sera ya kutofungamana 

na upande wowote kama dira na msimamo wetu kwenye 

uhusiano na nchi nyingine katika Jumuiya ya Kimataifa. Kwa 

muktadha huo, Tanzania imeendelea kushiriki katika jitihada za 

ulinzi wa amani na usuluhishi wa migogoro, kudumisha ushirikiano 

katika hatua za pamoja za kukabiliana na changamoto za 

kidunia, kuhimiza maendeleo stahimilivu, endelevu na kutetea 

haki na usawa baina ya mataifa yaliyoendelea na 

yanayoendelea. Aidha, misingi hiyo imechangia kudumisha 

heshima na taswira njema ya taifa letu kimataifa.  

 

Hali ya Siasa, Ulinzi na Usalama Duniani  

  

26. Mheshimiwa Spika, baada ya kuelezea misingi ya uhusiano wa 

kimataifa kwa ujumla wake, naomba kutoa taarifa fupi kuhusu 

hali ya siasa, ulinzi na usalama wa dunia kama ifuatavyo:-   

 

Afrika 

  

27. Mheshimiwa Spika, hali ya siasa, ulinzi na usalama barani 

Afrika imeendelea kuimarika ikilinganishwa na miongo miwili 

iliyopita. Hata hivyo, baadhi ya nchi zimeendelea kukabiliwa na 

changamoto za kisiasa na kiusalama zilizotokana na machafuko 

ya kisiasa, uwepo wa makundi ya waasi, mashambulizi ya kigaidi 

na mapinduzi ya kijeshi. Nchi hizo ni pamoja na Jamhuri ya 

Kidemokrasia ya Kongo (DRC), Jamhuri ya Shirikisho la Somalia, 

Jamhuri ya Afrika ya Kati, Jamhuri ya Sudan Kusini, Msumbiji, 

Sudan, Mali, Burkina Faso, Niger na Libya.   

Jamhuri ya Kidemokrasia ya Kongo (DRC) 

  

28. Mheshimiwa Spika, mwanzoni mwa mwaka 2025, mapigano 

kati ya jeshi la ulinzi la Jamhuri ya Kidemokrasia ya Kongo na 

makundi yanayotumia silaha hususan kundi la M23 ambalo ndio 

kubwa yaliongezeka katika eneo la mashariki mwa nchi hiyo na 

kusababisha kuzorota kwa hali ya ulinzi na usalama. Mapigano 

hayo yamesababisha  vifo vya raia na askari ikiwemo wa kulinda 

amani, maelfu ya raia kuhama na kuyakimbia makazi yao na 

uharibifu wa miundombinu. Nitumie fursa hii kutoa pole kwa 

Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania na Amiri Jeshi Mkuu; Mkuu wa Majeshi, 

Jenerali John Nkunda; familia pamoja na Askari na Wapiganaji 

wa Jeshi la Wananchi Tanzania kwa kupoteza askari wawili 

kufuatia mapigano yaliyozuka.   

 

29. Mheshimiwa Spika, kutokana na hali hiyo, juhudi za usuluhishi 

zimeendelea kufanyika katika ngazi mbalimbali kuanzia Umoja wa 

Afrika (AU), jumuiya za kikanda, hususan Jumuiya ya Afrika 

Mashariki (EAC) na Jumuiya ya Maendeleo Kusini mwa Afrika 

(SADC). Tanzania imeshiriki katika kutafuta ufumbuzi wa mgogoro 

huo kupitia jitihada za pamoja kati ya EAC na SADC, ambapo 

nchi yetu ilikuwa mwenyeji wa mkutano wa pamoja wa kwanza 

na wa aina yake wa Wakuu wa Nchi na Serikali wa SADC na EAC 

uliofanyika mwezi Februari 2025 kujadili hali ya usalama Mashariki 

mwa DRC. Mkutano huo wa aina yake ulifanikiwa kupitia juhudi za 

kipekee za Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania na Mwanadiplomasia 

Namba Moja nchini.   

 

30. Mheshimiwa Spika, Tanzania pia ilishiriki katika mkutano wa 

pamoja wa Wakuu wa Nchi na Serikali wa Jumuiya ya Afrika 

Mashariki (EAC) na Jumuiya ya Maendeleo Kusini mwa Afrika 

(SADC) uliofanyika mwezi Machi 2025 kwa njia ya mtandao, 

ambao ulipitisha mpango wa kurejesha amani ya kudumu nchini 

DRC na kuteua jopo la wapatanishi linaloundwa na Marais 

wastaafu kutoka nchi mbalimbali Afrika. Marais hao wastaafu ni 

Mheshimiwa Olusegun Obasanjo, Rais Mstaafu wa Nigeria; 

Mheshimiwa Uhuru Kenyatta, Rais Mstaafu wa Kenya; Mheshimiwa  

Mokgweetsi Masisi, Rais Mstaafu wa Botswana; Mheshimiwa 

Catherine Samba Panza, Rais Mstaafu wa Jamhuri ya Afrika ya 

Kati na Mheshimiwa Sahle-Work Zewde, Rais Mstaafu wa Ethiopia.  

 

31. Mheshimiwa Spika, aidha, katika kutafuta amani ya kudumu 

Mashariki mwa Jamhuri ya Kidemokrasia ya Kongo, Baraza la 

Amani na Usalama la Umoja wa Afrika mwezi Aprili 2025 lilimteua 

Mheshimiwa Faure Gnassingbé, Rais wa Jamhuri ya Togo kuwa 

Msuluhishi wa Mgogoro huo kuchukua nafasi ya Mheshimiwa João 

Manuel Lourenço Rais wa Angola ambaye kwa sasa anashikilia 

nafasi ya Mwenyekiti wa Umoja wa Afrika. Ni matumaini ya nchi 

yetu kuwa, juhudi hizo za Kikanda, Umoja wa Afrika pamoja na 

Jumuiya ya Kimataifa kwa ujumla zitasaidia kuharakisha kurejea 

kwa amani na usalama nchini humo.   

 

Msumbiji  

 

32. Mheshimiwa Spika, hali ya ulinzi na usalama kaskazini mwa 

Msumbiji inaendelea kuimarika kutokana na jitihada za pamoja 

zilizofanywa na Serikali ya Msumbiji ikishirikiana na Misheni ya 

SADC ya Ulinzi wa Amani nchini Msumbiji (SAMIM) katika 

kukabiliana na changamoto za ugaidi katika eneo husika. 

Kufuatia SAMIM kumaliza muda wake mwezi Julai 2024, jukumu 

kubwa la kushughulikia changamoto hizo limebaki kwa Serikali ya 

Msumbiji.  

 

Sudan  

  

33. Mheshimiwa Spika, mapigano yanayoendelea kati ya Jeshi la 

Sudan (Sudan Armed Forces - SAF) na kikosi cha Msaada wa 

Haraka (Rapid Support Forces - RSF) yaliyoanza tangu mwezi Aprili 

2023 nchini Sudan yamesababisha kuzorota kwa hali ya ulinzi na 

usalama katika nchi hiyo na kusababisha maelfu ya raia 

kukimbilia nchi za jirani, uharibifu wa miundombinu na shughuli za 

kiuchumi kupungua kwa kiwango kikubwa. Katika kipindi cha hivi 

karibu pande mbili zinazohasimiana zimeongeza mashambulizi 

kwa lengo la kudhibiti maeneo muhimu ya kimkakati ikiwemo miji 

ya kibiashara na majengo ya taasisi za umma, hatua ambayo 

inaongeza hofu ya kuendelea kwa mgogoro huo na kurudisha 

nyuma jitihada za kikanda na kimataifa za usuluhishi na 

upatanishi. Tanzania inaendelea kuzisihi pande hizo mbili za 

mgogoro kusitisha mapigano na kurejea kwenye meza ya 

mazungumzo hususan chini ya Umoja wa Afrika na Jumuiya ya 

Maendeleo ya Nchi Zilizo kwenye Pembe ya Afrika (IGAD).   

 

Sudan Kusini 

  

34. Mheshimiwa Spika, nchi ya Sudan Kusini ilikabiliwa na 

machafuko ya kisiasa, ambayo yamedhoofisha hali ya amani na 

usalama iliyokuwepo. Machafuko hayo yamechagizwa na 

kuongezeka kwa mvutano kati ya viongozi wanaounda Serikali ya 

Umoja wa Kitaifa pamoja na mapigano kati ya jeshi la ulinzi la 

nchi hiyo na makundi ya uasi. Tanzania inaunga mkono ufumbuzi 

wa mgogoro huo kwa njia ya amani kupitia IGAD, Umoja wa 

Afrika na Umoja wa Mataifa.  

 

Jamhuri ya Shirikisho la Somalia  

 

35. Mheshimiwa Spika, baada ya mapigano ya takriban miongo 

mitatu, hali ya usalama katika Jamhuri ya Shirikisho la Somalia 

imeendelea kuimarika licha ya mashambulizi ya kushtukiza 

ambayo yamekuwa yakifanywa na makundi ya kigaidi. Tanzania 

inaunga mkono jitihada za ufumbuzi wa mgogoro katika nchi hiyo 

unaoendelea chini ya jitihada za Umoja wa Afrika na Umoja wa 

Mataifa kama hatua muhimu ya kuongeza kasi ya ukuaji wa 

uchumi na maendeleo endelevu ya Taifa hilo ambalo ni 

mwanachama mpya wa Jumuiya ya Afrika Mashariki.   

 

Asia na Australasia 

  

36. Mheshimiwa Spika, kiujumla hali ya siasa, ulinzi na usalama 

katika ukanda wa Asia na Australasia imeendelea kuwa ya amani 

na utulivu katika maeneo mengi. Hata hivyo, ipo migogoro yenye 

sura ya kimataifa inayoendelea katika nchi za India na Pakistan 

ambazo zimekuwa zikikabiliwa na mgogoro wa muda mrefu 

kuhusu eneo la Kashmir. Katika nyakati tofauti pamekuwepo na 

ongezeko la mvutano katika mgogoro huo kutokana na 

mashambulio yanayofanywa kutoka pande zote mbili.   

37. Mheshimiwa Spika, hivi karibuni mgogoro huo umechukua 

sura mpya baada ya nchi hizo kutishia kuanzisha vita kufuatia 

shambulio la kigaidi lililotokea tarehe 22 Aprili 2025 katika eneo la 

Kashmir linalosimamiwa na India. Tanzania inaalaani vikali tukio 

hilo la kigaidi na kuunga mkono juhudi za Umoja wa Mataifa 

katika kutatua mgogoro huo.  

 

Ulaya na Amerika 

  

38. Mheshimiwa Spika, kwa ujumla hali ya siasa, ulinzi na 

usalama katika ukanda wa Ulaya na Amerika imeendelea kuwa 

ya amani isipokuwa mgogoro unaoendelea kati ya Shirikisho la 

Urusi na Jamhuri ya Ukraine. Mgogoro huo umesababisha 

kuongezeka kwa mvutano wa kisiasa baina ya mataifa 

mbalimbali na siasa za kijiografia ambazo zinaweza kuendeleza 

mdororo wa kiuchumi duniani. Tanzania inaendelea kuzisihi pande 

zote mbili zinazohasimiana kutafuta suluhu ya kudumu ya 

mgogoro huo kwa njia ya majadiliano.  

 

39. Mheshimiwa Spika, vilevile, Taifa la Haiti limeendelea 

kukabiliwa na hali ya machafuko ya kisiasa yaliyotokana na 

miongo ya mapigano kati ya Serikali na magenge ya uhalifu 

yanayogombea udhibiti wa maeneo na njia kuu za kiuchumi. Hali 

hiyo imesababisha kudorora kwa hali ya uchumi na ongezeko wa 

umaskini wa kipato kwa wananchi walio wengi. Tanzania 

inaendelea kuunga mkono jitihada za Umoja wa Mataifa na 

Jumuiya za Kimataifa katika kurejesha amani ya kudumu nchini 

humo.    

 

Mashariki ya Kati 

  

40. Mheshimiwa Spika, eneo la Mashariki ya Kati liliendelea 

kukabiliwa na migogoro ya kivita na mivutano ya kisiasa ambayo 

imechangia kudhoofisha hali ya ulinzi na usalama katika baadhi 

ya nchi za ukanda huo. Baadhi ya migogoro iliyojitokeza katika 

eneo hili ni pamoja na:-  

Israel na Palestina 

   

41. Mheshimiwa Spika, mgogoro kati ya Israel na Palestina 

umedumu kwa zaidi ya miongo sita licha ya juhudi za kimataifa 

katika kutafuta ufumbuzi wake. Mgogoro huu umeendelea 

kusababisha athari kubwa ikiwemo, vifo na majeruhi, uharibifu wa 

mali na miundombinu, kuzorotesha upatikanaji wa huduma 

muhimu za kibinadamu pamoja na raia kukimbia maeneo yao. 

Kwa kuzingatia umuhimu wa kupatikana amani ya kudumu katika 

mgogoro huu, msimamo wa Tanzania ni kuendelea kuunga 

mkono maazimio ya Umoja wa Mataifa na Umoja wa Afrika 

unaozitaka pande husika kuheshimu makubaliano ya kuwepo 

kwa mataifa mawili huru ya Palestina na Israel yanayoishi kwa 

amani.   

 

Lebanon na Israel  

  

42. Mheshimiwa Spika, mgogoro kati ya mataifa ya Lebanon na 

Israel umechangiwa na majibizano ya mashambulizi yanayotumia 

silaha kati ya jeshi la ulinzi la Israel na kundi la waasi la Hezbollah 

linaloendesha shughuli zake nchini Lebanon. Mashambulizi ya 

kulipiza kisasi ambayo yamekuwa yakitokea mara kwa mara 

yamesababisha taharuki kwa jamii zinazoishi mpakani mwa 

Lebanon na Israel na nyakati nyingine kusababisha uharibifu wa 

mali, miundombinu, uhamaji wa lazima wa wakazi wa maeneo 

hayo, pamoja na vifo na majeruhi. Tanzania inaunga mkono 

mazungumzo ya kutatua mgogoro kwa njia ya amani.  

 

Yemen  

  

43. Mheshimiwa Spika, hali ya ulinzi na usalama nchini Yemen si ya 

kuridhisha kutokana na uwepo wa mashambulizi 

yanayotekelezwa na kundi la wanamgambo wa Houthi dhidi ya 

jeshi la Serikali ya Yemen. Mgogoro huo wa kivita, ambao 

umedumu kwa zaidi ya muongo mmoja umesababisha madhara 

makubwa ya kiuchumi, kijamii na kisiasa katika nchi hiyo. Aidha, 

umesababisha mvutano baina ya mataifa mengine duniani 

ambayo yanaunga mkono upande mmojawapo, hali 

inayochangia kutopatikana kwa suluhu ya mapigano nchini 

humo. Katika suala hili, msimamo wa Tanzania ni kuendelea 

kuunga mkono juhudi za Jumuiya za Kimataifa za kutafuta amani 

ya kudumu katika nchi hiyo.   

 

3.0 MAPITIO YA UTEKELEZAJI WA MPANGO NA BAJETI YA WIZARA 

NA TAASISI ZAKE KWA MWAKA WA FEDHA 2024/2025  

  

44. Mheshimiwa Spika, katika utekelezaji wa mpango na bajeti ya 

mwaka 2024/2025, maeneo ya kipaumbele yaliyozingatiwa 

yalikuwa ni: -  

  

(i) Kuratibu utekelezaji wa Diplomasia ya Uchumi ili kuchochea 

uwekezaji, utalii, biashara pamoja na kuwezesha upatikanaji 

wa rasilimali fedha kwa maendeleo ya nchi kwa ujumla; 

    

(ii) Kuendelea kuimarisha uratibu na ushirikiano wa uwili pamoja 

na ushiriki wa Tanzania katika jumuiya na mashirika ya 

kikanda na kimataifa ili kulinda maslahi ya Taifa pamoja na 

kustawisha diplomasia ya kisasa na kujenga mahusiano ya 

karibu na nchi washirika;   

 

(iii) Kuongeza ushawishi wa Tanzania kwa nchi nyingine katika 

masuala  mtambuka  kwenye  Jumuiya  na Mashirika 

ya Kikanda na Kimataifa;  

   

(iv) Kushiriki na kuwezesha upatikanaji wa amani, ulinzi na 

usalama kwa nchi, Jumuiya za Kikanda na Kimataifa; na   

 

(v) Kuboresha mazingira ya kazi kwa watumishi wa Wizara, 

kuimarisha utawala bora na rasilimaliwatu pamoja na 

kutekeleza miradi ya ujenzi, ununuzi na ukarabati wa 

majengo ya ofisi, makazi ya watumishi na vitega uchumi 

katika balozi za Tanzania na makao makuu.    

 

Mapato na Matumizi kwa Mwaka wa Fedha 2024/2025 

   

45. Mheshimiwa Spika, katika Mwaka wa Fedha 2024/2025, 

Wizara ilipanga kukusanya kiasi cha shilingi 1,454,426,000 kutoka 

vyanzo mbalimbali vilivyopo Makao Makuu ya Wizara na Balozi za 

Tanzania nje ya nchi. Vyanzo hivyo vya mapato vinajumuisha 

upangishaji wa nyumba za Serikali zilizopo nje ya nchi na zoezi la 

kuthibitisha nyaraka. Kati ya fedha hizo, shilingi 194,547,000 ni 

mapato ya Makao Makuu na shilingi 1,259,879,000 ni mapato 

kutoka katika Balozi za Tanzania nje ya nchi.   

 

46. Mheshimiwa Spika, katika kipindi cha mwezi Julai 2024 hadi 

Aprili 2025, Wizara ilikusanya kiasi cha shilingi 800,000,492.1 ikiwa ni 

maduhuli ya Serikali, sawa na asilimia 55.0 ya lengo la mwaka. 

Kati ya fedha hizo shilingi 132,648,000.00 ni makusanyo kutoka 

Makao Makuu na shilingi 667,352,492.1 ni makusanyo kutoka Balozi 

za Tanzania nje ya nchi.  

 

47. Mheshimiwa Spika, katika Mwaka wa Fedha 2024/2025, 

Wizara iliidhinishiwa jumla ya shilingi 241,069,232,000. Kati ya kiasi 

hicho, shilingi 229,435,856,000 zimetengwa kwa ajili ya matumizi ya 

kawaida, ambapo shilingi 210,926,213,000 ni kwa ajili ya matumizi 

mengineyo na shilingi 18,509,643,000 ni mishahara. Mishahara 

inajumuisha ruzuku ya shilingi 3,835,341,000 kwa ajili ya mishahara 

ya Kituo cha Uhusiano wa Kimataifa cha Dkt. Salim Ahmed Salim. 

Aidha, shilingi 11,633,376,000 zimetengwa kwa ajili ya kutekeleza 

miradi ya maendeleo.  

 

48. Mheshimiwa Spika, bajeti ya matumizi mengineyo 

inajumuisha shilingi 1,257,428,928 kwa ajili ya Mpango wa Hiari wa 

Afrika wa Kujitathmini katika Masuala ya Utawala Bora na 

Demokrasia; shilingi 1,200,000,000 kwa ajili ya Kituo cha Uhusiano 

wa Kimataifa cha Dkt. Salim Ahmed Salim; shilingi 1,400,000,000 

kwa ajili ya mahitaji ya Mahakama ya Afrika ya Haki za Binadamu 

na Watu; shilingi 280,000,000 kwa ajili ya Bodi ya Ushauri wa 

Masuala ya Rushwa ya Umoja wa Afrika; na shilingi 250,000,000 

kwa ajili ya Kituo cha SADC cha Kupambana na Ugaidi.  

 

49. Mheshimiwa Spika, kadhalika, bajeti ya maendeleo 

inajumuisha kiasi cha shilingi 5,633,376,000 kwa ajili ya kugharamia 

ujenzi, ukarabati na ununuzi wa majengo ya ofisi na makazi ya 

watumishi balozini; shilingi 5,000,000,000 kwa ajili ya kuendelea na 

ujenzi wa makao makuu ya Mahakama ya Afrika ya Haki za 

Binadamu na Watu jijini Arusha; na shilingi 1,000,000,000 kwa ajili ya 

kukamilisha ujenzi wa vyumba vya mihadhara katika Kituo cha 

Uhusiano wa Kimataifa cha Dkt. Salim Ahmed Salim jijini Dar es 

Salaam. Mchanganuo wa bajeti iliyoidhinishwa na kupokelewa ni 

kama unavyoonekana kwenye Jedwali Na. 1.  

 

Jedwali Na. 1: Bajeti Iliyoidhinishwa na Fedha Zilizopokelewa Julai 

2024 – Aprili 2025  

Na.  Matumizi  

Bajeti  

Iliyoidhinishwa 

(Sh.)  

Fedha  

Zilizopokelewa  

(Sh.)  

Asilimia 

(%)  

1.  Matumizi 

Mengineyo  

210,926,213,000  194,416,599,209.73  92.2  

2.  Mishahara   18,509,643,000  14,674,302,000  79.3  

3.  Maendeleo   11,633,376,000  11,633,376,000  100  

  JUMLA   241,069,232,000  220,724,277,209.73  91.6  

Chanzo: Wizara ya Mambo ya Nje na Ushirikiano wa Afrika 

Mashariki  

 

Fedha Zilizopokelewa na Kutumika 

  

50. Mheshimiwa Spika, hadi kufikia mwezi Aprili, 2025 Wizara 

imepokea na kutumia fedha kutoka Hazina kiasi cha shilingi 

220,724,277,209.73. Kati ya fedha zilizopokelewa, shilingi 

194,416,599,209.73 zimetumika kwa ajili ya matumizi mengineyo; 

shilingi 14,674,302,000.00 zimetumika kwa ajili ya mishahara; na 

shilingi 11,633,376,000 zimetumika kugharamia miradi ya 

maendeleo. Mchanganuo wa fedha zilizopokelewa na kutumika 

ni kama unavyoonekana kwenye Jedwali Na. 2.   

  

Jedwali Na. 2: Fedha Zilizopokelewa na Kutumika  Julai 2024 – 

Aprili 2025  

Na.  Matumizi  

Fedha  

Zilizopokelewa  

(Sh.)  

Fedha Zilizotumika 

(Sh.)  

1.  Matumizi 

Mengineyo  

194,416,599,209.73  194,416,599,209.73  

2.  Mishahara   14,674,302,000  14,674,302,000  

3.  Maendeleo   11,633,376,000  11,633,376,000  

  JUMLA   220,724,277,209.73  220,724,277,209.73  

Chanzo: Wizara ya Mambo ya Nje na Ushirikiano wa Afrika 

Mashariki  

  

Utekelezaji wa Majukumu ya Wizara kwa Kuzingatia Vipaumbele  

Kubuni na Kusimamia Utekelezaji wa Sera ya Nchi ya Mambo ya 

Nje 

  

51. Mheshimiwa Spika, napenda kulifahamisha Bunge lako 

Tukufu kuwa, Wizara imekamilisha maboresho ya Sera ya Mambo 

ya Nje ya Mwaka 2001, Toleo la Mwaka 2024 na Mkakati wake wa 

Utekelezaji. Sera hii ilizinduliwa tarehe 19 Mei 2025 na Mheshimiwa 

Dkt. Samia Suluhu Hassan, Rais wa Jamhuri ya Muungano wa 

Tanzania na Mwanadiplomasia Nambari Moja nchini. Kukamilika 

kwa Sera hii ni utekelezaji wa maelekezo ya Mheshimiwa Rais 

wakati akilihutubia Bunge la 12 mwaka 2021 pamoja na maoni na 

ushauri wa Bunge lako Tukufu.   

 

52. Mheshimiwa Spika, Sera hii imeweka msingi mpya wa 

kulinda mila, desturi na utamaduni wa Jamhuri ya Muungano wa 

Tanzania. Aidha, Sera imejumuisha masuala mapya ya kimkakati 

ikiwemo kutumia Kiswahili kama nyenzo ya diplomasia, uchumi wa 

buluu, kuimarisha ushiriki wa Diaspora katika maendeleo ya Taifa, 

usimamizi wa Mikataba na Itifaki za Kimataifa, mazingira na 

mabadiliko ya tabianchi na usawa wa jinsia na vijana.  

 

53. Mheshimiwa Spika, kwa heshima nitumie fursa hii tena 

kumshukuru Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania na Mwanadiplomasia 

Nambari Moja wa nchi yetu ambaye muda wote ameendelea 

kutekeleza kwa vitendo na umahiri wa hali ya juu wa uongozi 

katika diplomasia ndani na nje ya nchi. Vilevile, napenda 

kulishukuru Bunge lako Tukufu na watanzania wote kwa maoni na 

ushauri yaliyowezesha kukamilika kwa maboresho ya Sera ya 

Mambo ya Nje ya Mwaka 2001, Toleo la Mwaka 2024 kwa ufanisi 

mkubwa.   

54. Mheshimiwa Spika, napenda kutoa rai kwa Wizara, Taasisi, 

Idara zinazojitegemea, Sekretarieti za Mikoa na Mamlaka za 

Serikali za Mitaa kujumuisha malengo ya Sera ya Mambo ya Nje, 

Toleo la Mwaka 2024 katika mipango na programu zao kama 

ilivyoainishwa katika Mkakati wa utekelezaji ili kuwezesha Taifa letu 

kunufaika ipasavyo.  

 

Ushirikiano wa Uwili, Kikanda na Kimataifa   

  
Rais wa Jamhuri ya Muungano wa Tanzania, Mheshimiwa Dkt. 

Samia Suluhu Hassan katika picha ya pamoja na Marais wenzake 

kutoka Nchi wanachama wa Jumuiya ya Afrika Mashariki (EAC) 

na Jumuiya ya Maendeleo Kusini mwa Afrika (SADC) baada ya 

kumalizika kwa Mkutano wa Kwanza wa Pamoja wa EAC-SADC 

uliofanyika jijini Dar es Salaam mwezi Februari 2025.  

 

55. Mheshimiwa Spika, Tanzania imeendelea kushiriki kikamilifu 

katika mikutano, makongamano na majukwaa mbalimbali 

yanayolenga kuimarisha ushirikiano wa kimataifa katika 

kukabiliana na changamoto za kidunia. Changamoto hizo ni 

pamoja na kutetereka kwa usalama duniani, kudorora na 

kushamiri kwa uhasama wa kiuchumi miongoni mwa baadhi ya 

nchi, kuongezeka kwa magonjwa ya mlipuko yanayochagizwa 

na mwingiliano baina ya wanyama na binadamu, mabadiliko ya 

tabianchi na matumizi hasi ya akili mnemba (Artificial Intelligence 

– AI). Wizara inashiriki kikamilifu katika majukwaa yanayojadili 

namna ya kukabiliana na changamoto hizi kwa kuzingatia 

maslahi ya Taifa tukiongozwa na misingi ya Sera ya Mambo ya 

Nje.  

56. Mheshimiwa Spika, Wizara iliratibu shughuli zinazolenga 

kuimarisha ushirikiano kati ya Jamhuri ya Muungano wa Tanzania 

na nchi nyingine kwa madhumuni ya kudumisha ujirani mwema, 

kukuza diplomasia na ushirikiano wa kiuchumi, kisiasa na kijamii. 

Baadhi ya shughuli zilizofanyika katika eneo hili ni kama ifuatavyo:-   

 

Ushirikiano na Nchi za Afrika  

 

57. Mheshimiwa Spika, mwezi Julai 2024, Wizara iliratibu na 

kushiriki kwenye Mkutano wa Baraza la Mawaziri la Umoja wa 

Afrika uliofanyika Accra, Ghana. Mkutano huo ulipitisha Bajeti ya 

Umoja wa Afrika kwa mwaka 2025 pamoja na kufanya uchaguzi 

wa viongozi wa Taasisi mbalimbali za Umoja wa Afrika. Vilevile, 

katika kipindi hiki, Wizara iliratibu na kufanikisha jukumu la nchi 

yetu kutimiza majukumu yake kama mjumbe wa Baraza la Amani 

na Usalama la Umoja wa Afrika kwa kushiriki katika vikao vya 

Baraza hilo vilivyokuwa na ajenda za kuimarisha hali ya usalama 

katika bara la Afrika.   

 

58. Mheshimiwa Spika, mwezi Julai 2024, Wizara iliratibu Ziara ya 

Kitaifa ya Mhe. Filipe Jacinto Nyusi, aliyekuwa Rais wa Jamhuri ya 

Msumbiji. Katika Ziara hiyo, Mheshimiwa Nyusi aliweza pia kuwa 

Mgeni Rasmi wa Maonesho ya 48 ya Kimataifa ya Biashara ya Dar 

es Salaam. Manufaa yaliyopatikana kwenye ziara hiyo ni 

kusainiwa kwa Hati mbili za Ushirikiano kwenye sekta ya uwekezaji 

na biashara, mafuta na gesi, uchumi wa buluu na kilimo.  

 

59. Mheshimiwa Spika, mwezi Julai 2024, Wizara pia iliratibu na 

kushiriki katika Mkutano wa Kwanza wa Tume ya Pamoja ya 

Kudumu ya Ushirikiano kati ya Jamhuri ya Muungano wa Tanzania 

na Muungano wa Visiwa vya Comoro uliofanyika jijini Dar es 

Salaam, Tanzania. Katika Mkutano huo, Tanzania na Comoro 

zilisaini Hati za Makubaliano ya Ushirikiano kwenye masuala ya 

mafunzo ya kidiplomasia, biashara na viwanda, afya na habari. 

Aidha, pande mbili zilikubaliana kuendelea kushirikiana katika 

masuala mbalimbali ya kimkakati, ikiwemo ulinzi na usalama, 

huduma za usafiri na usafirishaji, nishati, uchumi wa buluu, 

uhamiaji na huduma za jamii.    

60. Mheshimiwa Spika, Wizara iliratibu na kufanikisha ushiriki wa 

Tanzania katika mjadala wa chakula barani Afrika ulioandaliwa 

na Benki ya Maendeleo ya Afrika (AfDB). Mjadala huo uliongozwa 

na Mheshimiwa Dkt. Samia Saluhu Hassan, Rais wa Jamhuri ya 

Muungano wa Tanzania ikiwa  ni sehemu ya utekelezaji wa 

Makubaliano ya Dakar Awamu ya Pili (Dakar 2 Compact) 

yaliyofanyika mwaka 2023 kwa lengo la kuimarisha usalama wa 

chakula barani Afrika. Katika mjadala huo, Mheshimiwa Rais 

alisisitiza umuhimu wa uwekezaji katika sekta ya kilimo ili 

kuhakikisha usalama wa chakula na kuongeza thamani ya mazao 

ya kilimo. Pia, alieleza dhamira na mipango ya Tanzania ya 

kuimarisha kilimo cha umwagiliaji, matumizi ya teknolojia za kisasa 

na uwekezaji katika utafiti na ubunifu ili kukabiliana na athari za 

mabadiliko ya tabianchi na kuimarisha uzalishaji wa mazao ya 

chakula na biashara.   

 

61. Mheshimiwa Spika, katika Mkutano huo, Tanzania iliainisha 

hatua inazochukua katika kukabiliana na athari za mabadiliko ya 

tabianchi na kuhifadhi mazingira na kuzieleza nchi washiriki athari 

husika ambazo zinasababisha hasara kati ya asilimia mbili (2) hadi 

tatu (3) ya pato la Taifa kila mwaka. Tanzania ilitoa rai kwa 

Jumuiya ya Kimataifa kusaidia juhudi za Serikali katika kukabiliana 

na athari za mabadiliko ya tabianchi ambazo zinakadiriwa 

kugharimu Dola za Marekani bilioni 19.3 kufikia mwaka 2030. 

Vilevile, nchi yetu ilisisitiza umuhimu wa Nchi Wanachama kuunga 

mkono mpango wa nishati safi ya kupikia, hususan kwa akina 

mama barani Afrika kama hatua muhimu ya kukabiliana na athari 

za mabadiliko ya tabianchi.   

 

62. Mheshimiwa Spika, Bunge lako Tukufu litakumbuka kuwa, 

Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania alizindua rasmi Programu ya kukuza 

matumizi ya nishati safi ya kupikia miongoni mwa wanawake 

barani Afrika (AWCCSP) wakati wa Mkutano wa 28 wa Nchi 

Wanachama wa Mkataba wa Umoja wa Mataifa kuhusu 

Mabadiliko ya Tabianchi uliofanyika Dubai, Umoja wa Falme za 

Kiarabu mwezi Novemba 2023. Programu hii inalenga kukuza 

usawa wa kijinsia kupitia upatikanaji wa nishati safi ya kupikia iliyo 

salama, rafiki kwa mazingira na nafuu kwa wanawake wote 



28 MEI, 2025 

105 

 

Afrika. Kufuatia uzinduzi huo, Tanzania imeendelea kuhamasisha 

matumizi ya nishati safi ya kupikia katika majukwaa mbalimbali ya 

kikanda na kimataifa, hatua iliyopelekea Mheshimiwa Rais kuwa 

kinara wa ajenda hii muhimu. Katika utekelezaji wa ajenda hii 

Kitaifa, Serikali ya Tanzania inadhamiria kuhakikisha kuwa angalau 

asilimia 80 ya wananchi wake wanapata nishati safi ya kupikia 

ifikapo mwaka 2034 kupitia utekelezaji wa Mkakati wa Kitaifa wa 

Nishati Safi (2024-2034) ambao ni hatua ya utekelezaji wa 

makubaliano ya kimataifa kuhusu ajenda hii.  

 

63. Mheshimiwa Spika, mwezi Julai 2024, Wizara iliratibu na 

kushiriki katika Mkutano wa Kwanza wa Tume ya Pamoja ya 

Kudumu ya Ushirikiano kati ya Jamhuri ya Muungano wa Tanzania 

na Muungano wa Visiwa vya Comoro uliofanyika jijini Dar es 

Salaam, Tanzania. Katika Mkutano huo, Tanzania na Comoro 

zilisaini Hati za Makubaliano ya Ushirikiano kwenye masuala ya 

mafunzo ya kidiplomasia, biashara na viwanda, afya na habari. 

Aidha, nchi hizi zilikubaliana kuendelea kushirikiana katika 

masuala mbalimbali ya kimkakati.  

 

64. Mheshimiwa Spika, mwezi Desemba 2024, Wizara iliratibu na 

kushiriki katika Mkutano wa Kwanza wa Tume ya Pamoja ya 

Mawaziri kati ya Jamhuri ya Muungano wa Tanzania na Jamhuri 

ya Shirikisho la Kidemokrasia la Ethiopia uliofanyika Addis Ababa, 

Ethiopia. Katika Mkutano huo, Tanzania na Ethiopia zilisaini Hati za 

Makubaliano ya Ushirikiano katika sekta ya kilimo kuhusu uzalishaji, 

uchakataji na utafiti wa bidhaa za mifugo, biashara na viwanda, 

uhamiaji, usafirishaji na utalii.   

 

65. Mheshimiwa Spika, mwezi Desemba, 2024 Wizara pia iliratibu 

na kushiriki katika ziara ya kihistoria na kimkakati ya Mheshimiwa 

Balozi Mahmoud Thabit Kombo (Mb.), Waziri wa Mambo ya Nje na 

Ushirikiano wa Afrika Mashariki nchini Somalia. Ziara hiyo ililenga 

kuchochea na kuimarisha ushirikiano wa uwili baina ya Tanzania 

na Somalia.  

 

66. Mheshimiwa Spika, kufuatia ziara hiyo, Tanzania na Somalia 

zilisaini Hati za Makubaliano tatu (3) na Mkataba mmoja (1) katika 

sekta za ulinzi, utalii, afya na ushirikiano wa jumla. Kusainiwa kwa 

Hati na Mkataba huo kutachochea ushirikiano wa pande mbili 

hasa kwa kuzingatia kuwa Somalia ni mwanachama mpya wa 

Jumuiya ya Afrika Mashariki. Aidha, Tanzania itanufaika na 

maeneo mengine ikiwemo fursa zitokanazo na ushirikishwaji wa 

diaspora wa Tanzania na Raia wa Somalia wenye Asili ya 

Tanzania katika maendeleo ya Taifa letu. Hali kadhalika, 

kusainiwa kwa Hati ya Makubaliano ya Ushirikiano katika sekta ya 

afya, kutainufaisha Tanzania kupitia uuzaji wa dawa na vifaa tiba 

nchini Somalia, pamoja na fursa ya hospitali zetu kutoa huduma 

za matibabu.   

 

67. Mheshimiwa Spika, mwezi Januari, 2025 Wizara iliratibu 

ushiriki wa Mheshimiwa Kassim Majaliwa Majaliwa (Mb.), Waziri 

Mkuu wa Jamhuri ya Muungano wa Tanzania katika Mkutano 

Maalum wa Wakuu wa Nchi na Serikali wa Umoja wa Afrika, 

kuhusu Mpango Madhubuti wa Kuendeleza Kilimo Afrika 

(CAADP), uliofanyika Kampala, Uganda. Lengo la Mkutano huo 

lilikuwa ni kujadili na kuidhinisha Azimio la Kampala kuhusu 

Mpango Madhubuti wa Kuendeleza Kilimo Barani Afrika.  

 

68. Mheshimiwa Spika, vilevile, katika Mkutano huo, Tanzania 

iliwasilisha pendekezo mbadala la Nchi Wanachama kutenga 

kiasi cha fedha zitokanazo na mapato ya green financing; na 

uuzaji wa madini ili kuchangia taasisi za kikanda katika kufanikisha 

malengo ya Azimio la CAADP la Kampala. Aidha, Tanzania 

ilipendekeza kuwa, masuala yote yanayohusu fedha, likiwemo 

suala la kuanzisha Mfuko Maalum wa Fedha za Kilimo, yajadiliwe 

kwanza na Mawaziri wa Fedha na Mawaziri wa sekta husika kabla 

ya kuwasilishwa kwa Wakuu wa Nchi na Serikali.  Mapendekezo 

hayo yaliungwa mkono na nchi nyingine na hivyo kufanyika 

maboresho kwenye Mkakati na Mpango Kazi wa CAADP wa 

Mwaka 2026 – 2035.  

 

69. Mheshimiwa Spika, mwezi Februari 2025, Wizara iliratibu na 

kushiriki Mkutano wa Sita wa Tume ya Pamoja ya Kudumu ya 

Ushirikiano kati ya Jamhuri ya Muungano wa Tanzania na Jamhuri 

ya Malawi. Katika Mkutano huo, Tanzania na Malawi zilikubaliana 

kushirikiana kwenye masuala mbalimbali ya kimkakati na yenye 

tija kwa Mataifa yote mawili kama vile siasa na diplomasia, ulinzi 

na usalama, biashara na uwekezaji, nishati na viwanda, utalii, 

elimu, teknolojia na miundombinu. Aidha, nchi hizo zimesaini Hati 

za Makubaliano ya Ushirikiano kwenye masuala ya afya na 

mkataba wa kuhamisha wafungwa.  

 

70. Mheshimiwa Spika, mwezi Februari 2025, Wizara  iliratibu na 

kushiriki Mkutano wa 38 wa Wakuu wa Nchi na Serikali wa Umoja 

wa Afrika uliofanyika Addis Ababa, Ethiopia. Katika Mkutano huo 

Tanzania iliteuliwa kuwa Mjumbe wa Kamati ya Uongozi ya Umoja 

wa Afrika na kuwa Makamu Mwenyekiti wa Tatu kutoka Kanda ya 

Mashariki. Kufuatia uteuzi huo, inatarajiwa kuwa mwaka 2026 

Tanzania itakuwa Makamu wa Pili wa Mwenyekiti; Mwaka 2027 

Makamu wa Kwanza wa Mwenyekiti na mwaka 2028 kuwa 

Mwenyekiti wa Umoja wa Afrika.   

 

71. Mheshimiwa Spika, sambamba na hilo, Mkutano huo 

ulifanya uchaguzi wa viongozi wa Taasisi mbalimbali za Umoja wa 

Afrika, ambapo Watanzania wawili, Prof. Kennedy Gastorn na Bw. 

Benjamin Kapera walichaguliwa kuwa Wajumbe wa Kamisheni ya 

Umoja wa Afrika ya Sheria za Kimataifa na Bodi ya Ushauri ya 

Umoja wa Afrika kuhusu Mapambano dhidi ya Rushwa, mtawalia.  

  

72. Mheshimiwa Spika, ushiriki wa Tanzania kwenye mikutano ya 

Umoja wa Afrika ni kielelezo cha jitihada za Tanzania kuimarisha 

mshikamano na nchi za Afrika na pia ni fursa kwa nchi yetu 

kulinda maslahi yake kwenye Umoja huo na kutoa mchango 

wake kwenye masuala mbalimbali yanayohusu Bara la Afrika, 

ikiwemo ulinzi na usalama pamoja na maendeleo ya kiuchumi na 

kijamii.  

 

73. Mheshimiwa Spika, mwezi Mei 2025, Wizara iliratibu ziara ya 

Kitaifa ya Mheshimiwa Daniel Fransisco Chapo, Rais wa Jamhuri 

ya Msumbiji hapa nchini kufuatia mwaliko wa Mheshimiwa Dkt. 

Samia Suluhu Hassan, Rais wa Jamhuri ya Muungano wa 

Tanzania. Ziara hiyo ilikuwa ya kwanza ya kitaifa tangu 

Mheshimiwa Rais Chapo achaguliwe kuwa Rais wa Msumbiji. 

Katika ziara hiyo, Tanzania na Msumbiji zilikubaliana kuimarisha 

ushirikiano uliopo katika sekta mbalimbali, ikiwemo ulinzi na 

usalama, diplomasia, biashara na uwekezaji, mafuta na gesi, 

kilimo, madini, nishati na miundombinu ya usafiri. Aidha, kwenye 

ziara hiyo Tanzania na Msumbiji zilisaini Mikataba miwili (2) na Hati 

za Makubaliano ya Ushirikiano nne (4) kuhusu Elimu na Ubadilishaji 

Wanafunzi, uanzishwaji wa Kituo cha Kutoa Huduma kwa Pamoja 

Mpakani, utamaduni, utangazaji, udhibiti madawa na kuhamisha 

wafungwa.  

 

74. Mheshimiwa Spika, kadhalika mwezi Mei 2025, Wizara 

iliratibu ziara ya Waziri wa Uhusiano wa Kimataifa na Ushirikiano 

wa Jamhuri ya Afrika Kusini, Mhe. Ronald Lamola. Ziara hiyo 

ililenga kuimarisha uhusiano wa kihistoria na kukuza ushirikiano wa 

kimkakati, ambapo Tanzania na Afrika Kusini zilikubaliana 

kuimarisha ushirikiano kwenye sekta za biashara na uwekezaji, 

utalii, viwanda na kilimo. Aidha, pande mbili zilikubaliana kutatua 

changamoto kwenye biashara ya mazao kwa lengo la 

kuchochea ushirikiano wa kiuchumi.   

 

75. Mheshimiwa Spika, mwezi Mei, 2025 Wizara iliratibu ziara ya 

rasmi ya kitaifa ya Mheshimiwa Dkt. Netumbo Nandi-Ndaitwah, 

Rais wa Jamhuri ya Namibia hapa nchini. Lengo la ziara ni 

kuimarisha ushirikiano katika sekta ya elimu, utalii, mazingira, 

mifugo, uvuvi, nishati na maendeleo ya sekta binafsi. Aidha, 

kupitia ziara hiyo sekta binafsi ya Namibia itaendelea kuwekeza 

na kushirikiana na sekta binafsi ya Tanzania katika kuongeza 

thamani ya mazao ya mifugo, uvuvi na katika sekta ya utalii.   

 

76. Mheshimiwa Spika, aidha, nchi hizi mbili zitaendelea 

kushirikiana katika sekta ya elimu, ambapo Chuo Kikuu Huria cha 

Tanzania (OUT) na Chuo cha Triumphant cha Namibia 

vitashirikiana katika kufundisha lugha ya Kiswahili kama njia ya 

kukuza uhusiano, urafiki na mshikamano wa kijamii.  

 

77. Mheshimiwa Spika, mwezi Mei 2025 Wizara iliratibu 

maadhimisho ya Pili ya Siku ya Afrika ambapo yalijumuisha 

mihadhara ya kuelimisha umma, mbio za riadha (African Day 

Marathon 2025) na kutembelea Makumbusho na Kituo cha Urithi 

wa Ukombozi wa Afrika jijini Dar es Salaam. Katika maadhimisho 

hayo, Mheshimiwa Thabo Mbeki Rais Mstaafu wa Afrika Kusini 

aliongoza shamrashamra hizo zilizojumuisha wadau mbalimbali 

ikiwemo jumuiya ya wanadiplomasia walioko hapa nchini, 

wanafunzi wa vyuo vikuu, watafiti na wananchi kwa ujumla. 

Maadhimisho haya ni sehemu ya juhudi za Wizara kuendelea 

kuimarisha uhusiano na wadau kama hatua muhimu ya 

utekelezaji wa Sera ya Mambo ya Nje.  

 

Ushirikiano na Nchi za Asia na Australasia  

   

78. Mheshimiwa Spika, mwezi Agosti 2024, Wizara iliratibu ziara 

ya Mhe. Yu Jianhua, Waziri wa Mamlaka ya Forodha ya China na 

Katibu wa Kamati ya Chama cha Kikomunisti (CPC) cha Jamhuri 

ya Watu wa China. Katika ziara hiyo, Tanzania na China zilisaini 

Itifaki ya kuuza mashudu ya alizeti ya Tanzania kwenye soko la 

China (Protocol of Sanitary and Phytosanitary Requirements for 

the Export of the Sunflower Seed Cake from Tanzania to China). 

Itifaki hiyo itaruhusu mauzo ya mashudu ya alizeti kutoka Tanzania 

kwenye soko la China takribani tani 70,000 kwa mwaka kwanza 

na kuendelea hadi kufikia tani laki mbili kwa mwaka, jambo 

ambalo litawawezesha wafanyabiashara wazawa kuuza 

mashudu ya alizeti kwa kiwango kikubwa na kuongeza pato la 

mkulima mmoja mmoja na Taifa kwa ujumla. Aidha, kampuni 

mbalimbali za Tanzania zinaendelea kujisajili na baada ya 

kukamilisha wataanza kusafirisha mashudu ya alizeti katika soko la 

China. Vilevile, ziara hiyo ilifungua fursa ya soko la asali kufuatia 

kusainiwa kwa Itifaki ya Kuuza Asali (Protocol of Export of Honey of 

Tanzania to China) kati ya Tanzania na China.  

  

79. Mheshimiwa Spika, mwezi Septemba 2024, Wizara iliratibu na 

kushiriki katika Jukwaa la Ushirikiano baina ya China na Afrika 

(Forum on China-Africa Cooperation - FOCAC), ambapo 

Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania aliongoza ujumbe wa Tanzania katika 

Mkutano huo.  

 

80. Mheshimiwa Spika, katika jukwaa hilo, Tanzania na China 

zilisaini Hati za Makubaliano katika kuimarisha reli ya TAZARA; Hati 

ya Makubaliano kati ya Kituo cha Uwekezaji Tanzania (TIC) na 

Serikali ya Watu wa Manispaa ya Weihai ya China katika kuvutia 

wawekezaji kutoka kwenye jimbo hilo; na Itifaki ya kuuza pilipili za 

Tanzania katika soko la China. Mafanikio mengine ambayo 

Tanzania iliyapata katika Jukwaa la FOCAC ni pamoja na 

kuondolewa ushuru wa forodha kwa asilimia 100 kwa bidhaa zote 

zinazozalishwa nchini na kuuzwa kwenye soko la China ikiwemo 

mashudu ya alizeti, mihogo mikavu, pilipili na mazao ya baharini.  

 

81. Mheshimiwa Spika, mwezi Oktoba 2024, Wizara iliratibu na 

kushiriki katika Jukwaa la Pili la Indonesia Afrika (Indonesia Africa 

Forum II) ambapo Mheshimiwa Dkt. Hussein Ali Mwinyi, Rais wa 

Zanzibar na Mwenyekiti wa Baraza la Mapinduzi aliongoza 

ujumbe wa Tanzania. Kupitia Jukwaa hilo, Tanzania na Indonesia 

zilikubaliana kuimarisha na kudumisha ushirikiano wa kidiplomasia 

na sekta nyingine za uchumi ikiwemo kilimo, TEHAMA, afya, 

miundombinu, utalii, nishati, madini, elimu na kukuza biashara na 

uwekezaji.   

 

82. Mheshimiwa Spika, pembezoni mwa jukwaa hilo, Tanzania 

na Indonesia zilisaini Hati ya Makubaliano ya Ushirikiano kati ya 

Mamlaka ya Chakula na Dawa ya Indonesia (BPOM) na Mamlaka 

ya Dawa na Vifaa Tiba (TMDA) ya Tanzania ili kuwezesha taasisi 

hizo kushirikiana katika udhibiti wa dawa, vifaa tiba na 

vitendanishi pamoja na kupeana taarifa za madhara ya bidhaa 

hizo kwenye masoko. Aidha, kupitia Jukwaa hilo pande mbili 

zilibadilishana Hati ya Makubaliano iliyosainiwa mwezi Agosti, 2023 

kati ya Shirika la Maendeleo ya Petroli Tanzania (TPDC) na 

Kampuni ya Serikali ya Indonesia ya PERTAMINA inayowekeza 

kwenye gesi asilia hapa nchini. Vilevile, katika mkutano huo, 

Shirika la Indonesia Aid lilitoa ahadi ya kutoa fedha kwa ajili ya 

ukarabati wa Kituo cha Mafunzo ya Kilimo kwa Wakulima Vijijini 

(Farmers' Agriculture and Rural Training Centre-FARTC) kilichopo 

Mikindo mkoani Morogoro.  

 

83. Mheshimiwa Spika, mwezi Novemba 2024, Wizara iliratibu na 

kushiriki Mashauriano ya Kisera kati ya Serikali ya Tanzania na 

Jamhuri ya Korea. Katika Mashauriano hayo, Tanzania iliwasilisha 

miradi 12 kwa ajili ya kuzingatiwa kwenye Mkopo wenye Masharti 

nafuu wa kiasi cha Dola za Marekani Bilioni 2.5 kutoka Serikali ya 

Jamhuri ya Korea. Hatua hiyo ni matokeo ya ziara ya Mheshimiwa 

Dkt. Samia Suluhu Hassan, Rais wa Jamhuri ya Muungano wa 

Tanzania aliyoifanya nchini humo mwezi Juni 2024. Kufuatia 

mashauriano hayo, Serikali ya Jamhuri ya Korea ilikubali kuipatia 

Tanzania fedha kwa ajili ya utekelezaji wa miradi hiyo kwa kipindi 

cha miaka minne (2024 hadi 2028) chini ya uratibu wa Mfuko wa 

Ushirikiano wa Maendeleo ya Uchumi wa Korea (EDCF) na tayari 

hatua za awali za utekelezaji wa baadhi ya miradi zimeshaanza.   

 

84. Mheshimiwa Spika, mwezi Desemba, 2024 Wizara iliratibu na 

kushiriki Mashauriano ya Kwanza ya Kisiasa baina ya Tanzania na 

Viet Nam. Katika Mashauriano hayo, ujumbe wa Tanzania 

uliongozwa na Mhe. Cosato Chumi (Mb.), Naibu Waziri wa 

Mambo ya Nje. Kupitia mashauriano hayo, Tanzania na Viet Nam 

zilikubaliana kuimarisha ushirikiano wa kidiplomasia ambao 

umedumu kwa takriban miaka sitini. Aidha, Tanzania na VietNam 

zilijadili na kukubaliana kuimarisha ushirikiano katika sekta nyingine 

ikiwemo ushirikiano wa kisiasa; mawasiliano ya TEHAMA, kilimo, 

mafunzo kwa wanadiplomasia; biashara ya bidhaa na huduma; 

uwekezaji na kutatua changamoto kwa wawekezaji. 

  

85. Mheshimiwa Spika, Wizara imeendelea kuratibu utekelezaji 

wa miradi ya Grant Assistance on Grassroots Human Security 

Projects (GGHSP) inayofadhiliwa na Serikali ya Japan kupitia 

Ubalozi wao hapa nchini. Mradi huu ulianza mwaka 1989 na hadi 

kufikia mwezi Machi 2025, jumla ya miradi 387 yenye thamani ya 

takribani Dola za Marekani milioni 28, ilikuwa imetekelezwa katika 

sekta za afya, elimu na maji kwenye halmashauri mbalimbali 

nchini. Miradi hiyo inatekelezwa katika mikoa ya Dar es Salaam, 

Iringa, Mtwara, Lindi, Songwe, Arusha, Mwanza, Kagera, Ruvuma, 

Njombe, Shinyanga, Morogoro, Mara, Kusini Pemba na Kusini 

Unguja. Mafanikio ya miradi hiyo yamesaidia Tanzania kuwa 

katika nafasi nzuri ya kuendelea kuwepo kwenye programu hiyo 

kwa kipindi kijacho.  

 

86. Mheshimiwa Spika, mwezi Februari 2025, Wizara iliratibu na 

kushiriki kwenye Mkutano wa Nane wa Nchi za Bahari ya Hindi (8th 

Indian Ocean Conference (IOC) uliofanyika Muscat, Oman. 

Tanzania iliungana na nchi nyingine zilizopo katika Ukanda wa 

Bahari ya Hindi kujadili ushirikiano katika masuala ya ulinzi wa 

baharini, miundombinu, uhifadhi wa mazingira na kukabiliana na 

changamoto zinazosababishwa na matumizi yasiyo sahihi ya 

rasilimali za bahari kama uvuvi haramu, uharamia na uchafuzi wa 

bahari. Kupitia mkutano huo, Wizara ilihuisha mahusiano na nchi 

za Bangladesh, Cambodia, Brunei Darussalam na Taasisi ya Indian 

Foundation. Hatua hii iliongeza wigo wa ushirikiano wa kimataifa 

wa Tanzania katika bara la Asia na kuongeza fursa mbalimbali 

kwa nchi yetu.   

 

87. Mheshimiwa Spika, mwezi Aprili 2025, Wizara iliratibu na 

kushiriki kwenye ziara rasmi ya Mheshimiwa Mahmoud Thabit 

Kombo (Mb.), Waziri wa Mambo ya Nje na Ushirikiano wa Afrika 

Mashariki kwa ajili ya kuadhimisha miaka 60 ya uhusiano wa 

kidiplomasia kati ya Tanzania na Viet Nam na kufungua ukurasa 

mpya wa uhusiano kati ya nchi hizi mbili. Katika ziara hiyo, 

Tanzania ilihudhuria maadhimisho ya miaka hamsini tangu kupata 

uhuru wa Viet Nam Kusini na Muungano wa Jamhuri ya Kisoshalist 

ya Viet Nam.   

 

88. Mheshimiwa Spika, pembezoni mwa maadhimisho hayo 

ulifanyika mkutano kati ya Tanzania na Viet Nam na pande zote 

zilikubaliana kukamilisha Hati za Makubaliano ya Ushirikiano na 

Mikataba katika maeneo tisa (9) ikiwemo mkataba wa kutotoza 

kodi mara mbili; mkataba wa kulinda uwekezaji; makubaliano ya 

ushirikiano katika elimu; teknolojia ya habari na mawasiliano; 

nishati; umwagiliaji; na kukuza biashara. Ziara hiyo pia imefungua 

ushirikiano kwenye masuala ya uvuvi na mazao ya baharini; 

madini; na uzalishaji wa nguo na mavazi na kuvutia wanunuzi 

zaidi wa korosho na wawekezaji katika viwanda vya kubangua 

Korosho kutoka Viet Nam.  

 

89. Mheshimiwa Spika, mwezi Mei 2025, Wizara iliratibu na 

kushiriki maonesho ya Kimataifa ya Osaka 2025 (Osaka Expo 2025) 

yaliyofanyika nchini Japan ambapo Ujumbe wa Tanzania 

uliongozwa na Mheshimiwa Kassim Majaliwa Majaliwa (Mb.), 

Waziri Mkuu wa Jamhuri ya Muungano wa Tanzania.  Ushiriki wa 

Tanzania katika maonesho hayo, ulihusisha sekta nane ambazo ni 

sekta ya Utalii, Afya, Miundombinu, Kilimo, Nishati na Madini, 

Utamaduni na Lugha ya Kiswahili, maendeleo ya jamii (Uwezeshaji 

Wanawake) na Sayansi na Teknolojia. Aidha, kupitia maonesho 

hayo Tanzania ilifanikiwa kupewa siku maalum (Tanzania National 

Day) kwa ajili ya kutangaza fursa mbalimbali za kiuchumi zilizopo 

nchini ikiwemo; fursa za Biashara, Uwekezaji na Utalii.   

 

90. Mheshimiwa Spika, vilevile, kupitia maonesho hayo, 

kulifanyika makongamano ya Uwekezaji na Utalii pamoja na 

mikutano ya uwili kati ya Tanzania na Japan pamoja na nchi 

nyingine. Makongamano na mikutano hiyo ya uwili yalipelekea 

kusainiwa kwa Hati nane (8) za Makubaliano ya ushirikiano wa 

kimkakati kati ya pande hizi mbili kwa lengo la kuendelea 

kuimarisha uhusiano wa kidiplomasia, kutangaza fursa za 

uwekezaji na biashara katika sekta mbalimbali ikiwemo 

miundombinu, utalii, uvuvi, TEHAMA, pamoja na kuvutia fursa za 

soko kwa bidhaa za Tanzania ikiwemo kahawa, chai, viungo 

(spices), asali, pamba, madini na nyinginezo. Matukio hayo kwa 

ujumla wake yatasaidia kutangaza fursa na utamaduni wa 

Tanzania katika anga za Kimataifa.  

 

Ushirikiano na Nchi za Mashariki ya Kati  
 

91. Mheshimiwa Spika, mwezi Julai 2024 na mwezi Februari 2025, 

Wizara iliratibu ziara ya kampuni 20 za Mawakala wa ajira wa 

Tanzania kwenda Umoja wa Falme za Kiarabu (UAE) na Saudi 

Arabia kwa lengo la kukutana na kampuni mbalimbali nchini 

humo ili kuwezesha Watanzania kupata fursa za ajira. Sambamba 

na hilo, timu ya wataalamu wa Wizara ya Afya ya Saudi Arabia 

ilifanya usaili wa wauguzi 500 na hadi kufikia mwezi Januari 2025 

wauguzi 340 walifaulu na kukamilisha taratibu za ajira ambapo 

wauguzi 160 walishindwa kutimiza viwango na masharti 

yaliyowekwa. Aidha, hadi kufikia mwezi Machi 2025, jumla ya 

wauguzi 90 wameshawasili nchini Saudi Arabia na kuanza kazi, 

zoezi hili linaendelea ili kuwezesha waliobakia kukamilisha taratibu 

na kusafiri. 

  

92. Mheshimiwa Spika, mwezi Oktoba 2024, Wizara iliratibu 

Mkutano wa Tano wa Tume ya Pamoja ya Ushirikiano (JPC) kati ya 

Jamhuri ya Muungano wa Tanzania na Jamhuri ya Kiislam ya Iran 

uliofanyika jijini Dar es Salaam. Mkutano huo ulifanikisha kusainiwa 

kwa Hati za Makubaliano saba (7) ambapo Hati sita (6) ni za 

Serikali na moja (1) ni ya sekta binafsi kutoka pande zote mbili. 

Aidha, Mkutano huo ulifungua fursa mpya za ushirikiano katika 

sekta za biashara na uwekezaji, kilimo; mifugo; uvuvi; utalii; 

utamaduni; urithi wa malikale; teknolojia; afya; elimu; diplomasia 

na siasa; ulinzi na usalama; usimamizi wa sheria; biashara, 

viwanda na uwekezaji; hali ya hewa na masuala ya wanawake 

na watoto.  

 

93. Mheshimiwa Spika, mwezi Desemba 2024, Wizara iliratibu 

Mashauriano ya Kwanza ya Kisiasa kati ya Tanzania na Umoja wa 

Falme za Kiarabu (UAE) yaliyofanyika Abu Dhabi. Katika 

mashauriano hayo, pande mbili zilisisitiza kuimarisha ushirikiano 

uliopo wa kuungana mkono tunapowania nafasi mbalimbali za 

kimataifa na kuendeleza ufadhili wa miradi ya maendeleo kupitia 

Mfuko wa Maendeleo wa Abu Dhabi (Abu Dhabi Fund for 

Development), na Mfuko wa Khalifa (Khalifa Fund). Miradi 

inayofadhiliwa ni pamoja na ukarabati wa Hospitali ya Wete 

Pemba; miradi ya Nishati Safi ya Kupikia na Programu ya Kukuza 

Fursa za Ajira kwa vijana na wanawake wa kitanzania.  

 

94. Mheshimiwa Spika, katika kipindi hicho Wizara pia iliratibu 

zoezi la kupeleka wanafunzi 159 wa Kitanzania nchini Israel kushiriki 

katika mpango wa mafunzo ya kilimo kwa vitendo kwa lengo la 

kuwaandaa vijana kupata ujuzi wa vitendo kwenye uzalishaji wa 

mazao ya kilimo, mifugo na uvuvi kwa kutumia njia na teknolojia 

za kisasa. Mafunzo hayo huwasaidia vijana hao pindi 

wanaporejea nchini kupata fursa ya kuanzisha miradi ya kilimo na 

kujiajiri na kuajiri vijana wengine.  

 

95. Mheshimiwa Spika, mwezi Februari 2025, Wizara iliratibu na 

kufanikisha ziara ya timu ya madaktari wabobezi 16 kutoka Taasisi 

ya Moyo ya Children Heart Association ya nchini Kuwait. Timu hiyo 

iliweka kambi katika Hospitali ya Benjamin Mkapa na kufanya 

upasuaji wa moyo kwa watoto zaidi ya 100.  Sambamba na hilo, 

Taasisi ya Save A Child’s Heart (SACH) ya nchini Israel ilitoa ufadhili 

kwa watoto saba (7) wenye ugonjwa wa moyo kutoka Zanzibar 

kwenda Israel kwa matibabu wakiambatana na wazazi pamoja 

na wauguzi.  Vilevile, Tanzania imeendelea kunufaika na ufadhili 

wa masomo ya udaktari katika Chuo Kikuu cha Reichmann nchini 

Israel ambapo katika kipindi hiki Wizara ilifanikisha uratibu wa 

kupeleka wanafunzi watatu (3) ambao wanajifunza uuguzi, 

upasuaji na kupandikiza figo.  

 

96. Mheshimiwa Spika, mwezi Oktoba 2024 na mwezi Machi 

2025, Wizara iliratibu ziara ya wahandisi tisa (9) kutoka Israel 

waliotembelea mkoani Manyara na kufanikisha kuweka 

miundombinu ya kuvuna maji ya mvua. Aidha, mwezi Januari 

2025 Wizara iliratibu na kufanikisha ziara ya timu ya wataalamu 

kutoka UAE Red Crescent iliyotembelea mkoani Arusha na 

Manyara kwa ajili ya kufanya tathmini ya  uchimbaji visima ikiwa ni 

utekelezaji wa mpango wa Serikali ya Umoja wa Falme za Kiarabu 

kuwafikishia maji Watanzania milioni moja mkoani humo. 

Utekelezaji wa mradi huu utahusisha uchimbaji wa visima vya 

kawaida 160 na visima virefu vitano (5).  

 

97. Mheshimiwa Spika, vilevile mnamo mwezi Machi 2025 Wizara 

iliratibu na kufanikisha uzinduzi wa awamu ya kwanza ya mradi 

wa maji safi na salama wa Mwanga– Same – Korogwe 

uliogharimu kiasi cha Dola za Marekani milioni 34 kutoka Mfuko wa 

Maendeleo wa Kuwait; Saudi Fund; BADEA na OPEC.  Mradi huo 

uliozinduliwa na Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania umewawezesha wakazi wa 

maeneo ya Mwanga na Same kuendelea kunufaika na 

upatikanaji wa maji safi na salama na hivyo kuondoa adha 

waliyokuwa wanaipata kwa kusafiri mwendo mrefu kutafuta maji.   

 

Ushirikiano na Nchi za Ulaya na Amerika  

 

98. Mheshimiwa Spika, mwezi Oktoba 2024, Wizara iliratibu na 

kushiriki katika Mashauriano ya Pili ya Kisiasa kati ya Tanzania na 

Finland yaliyofanyika jijini Helsinki. Ujumbe wa Tanzania katika 

mashauriano hayo uliongozwa na Mheshimiwa Balozi Mahmoud 

Thabit Kombo (Mb.), Waziri wa Mambo ya Nje na Ushirikiano wa 

Afrika Mashariki. Mashauriano hayo yalijadili ushirikiano katika 

diplomasia, biashara, nishati, elimu, na TEHAMA pamoja na 

kushawishi kampuni za Finland kuwekeza Tanzania katika sekta 

mbalimbali za maendeleo. Tanzania na Finland zilikubaliana 

kuongeza muda wa Mpango wa Maendeleo uliopaswa kufikia 

tamati mwaka 2024 hadi mwaka 2025. Aidha, Serikali ya Finland 

iliridhia kufadhili wanafunzi wa Kitanzania katika masomo nchini 

humo. Kufuatia mashauriano hayo na vikao vya pembezoni, 

Mheshimiwa Alexander Stubb, Rais wa Jamhuri ya Finland aliridhia 

mwaliko wa Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania na kufanya ziara ya kitaifa 

hapa nchini.   

 

99. Mheshimiwa Spika, vilevile, katika kipindi hiki Wizara iliratibu 

na kufanikisha ziara ya timu ya usimamizi wa Programu ya 

Millennium Challenge Corporation (MCC) nchini Tanzania. Ziara 

hiyo ilifanyika kwa lengo la kujadili hatua zilizofikiwa katika 

maandalizi ya kufuzu kuingia katika Mpango wa MCC Compact ili 

kuimarisha ushirikiano. Kufuatia mikakati iliyobainishwa na Serikali 

ya Tanzania wakati wa majadiliano hayo, mwezi Desemba 2024, 

Tanzania imeteuliwa kuendelea kushirikiana na MCC kupitia 

programu ya Threshold.  

 

100. Mheshimiwa Spika, mwezi Novemba 2024, Wizara iliratibu na 

kushiriki katika ziara ya Serikali nchini Cuba. Ujumbe wa Tanzania 

katika Ziara hiyo uliongozwa na Mheshimiwa Balozi Mahmoud 

Thabit Kombo (Mb.), Waziri wa Mambo ya Nje na Ushirikiano wa 

Afrika Mashariki akimwakilisha Mheshimiwa Dkt. Samia Suluhu 

Hassan, Rais wa Jamhuri ya Muungano wa Tanzania. Ziara hiyo, 

iliimarisha ushirikiano wa kidiplomasia na kimaendeleo kati ya nchi 

hizo, hususan katika sekta za afya, elimu, utamaduni, sanaa na 

michezo. Mafanikio yaliyopatikana ni pamoja na kufanyika kwa 

Kongamano la Kiswahili la Kimataifa, uzinduzi wa Kamusi ya 

Kihispaniola-Kiswahili na kuwekwa kwa sanamu ya Mwalimu 

Nyerere katika bustani ya mashujaa wa Afrika jijini Havana. 

Matukio hayo yamelenga kutangaza lugha ya Kiswahili nchini 

Cuba na kuendelea kuimarisha uhusiano baina ya Tanzania na 

Cuba.  

 

101. Mheshimiwa Spika, mwezi Novemba 2024, Wizara iliratibu na 

kushiriki katika Jukwaa la Kwanza la Mawaziri kati ya Urusi na Afrika 

uliofanyika Sochi nchini Urusi. Ujumbe wa Tanzania katika Jukwaa 

hilo uliongozwa na Mhe. Dennis Lazaro Londo (Mb.), Naibu Waziri 

anayeshughulikia Ushirikiano wa Afrika Mashariki. Katika Jukwaa 

hilo, nchi washiriki zilikubaliana kushirikiana katika kuunda mfumo 

wa haki na usawa wa usalama wa kimataifa wa taarifa; 

uchunguzi na matumizi ya anga za juu, kushirikiana katika kutoa 

na kubadilishana taarifa na kuendelea kuimarisha uhusiano wa 

kidiplomasia kati ya Urusi na Afrika.  

 

102. Mheshimiwa Spika, kadhalika, mwezi Novemba 2024, Wizara 

iliratibu na kushiriki katika ziara ya Mhe. Tobias Gotthardt, Naibu 

Waziri wa Uchumi, Maendeleo ya Kikanda na Nishati wa Jimbo la 

Bavaria, Ujerumani pamoja na ujumbe wa watu 25 kutoka sekta 

za serikali na binafsi za Jimbo la Bavaria, ambapo alikutana na 

viongozi wa Wizara ya Kilimo na Wizara ya Maji. Ziara hiyo ililenga 

kujadili fursa za ushirikiano katika sekta za maji na kilimo hususan 

kuboresha mifumo ya usambazaji wa maji na uhifadhi wa mazao 

baada ya mavuno. Kufuatia ziara hiyo, pande mbili zilifikia 

makubaliano ya kuanzisha miradi ya pamoja ya kilimo cha kisasa 

na teknolojia ya umwagiliaji ili kuongeza tija na kuimarisha sekta 

ya kilimo nchini.  

 

103. Mheshimiwa Spika, mwezi Desemba 2024, Wizara iliratibu na 

kushiriki Majadiliano ya Ushirikiano kati ya Jamhuri ya Muungano 

wa Tanzania na Umoja wa Ulaya yaliyofanyika jijini Dar es Salaam. 

Ujumbe wa Tanzania katika majadiliano hayo uliongozwa na Mhe. 

Cosato Chumi (Mb.), Naibu Waziri anayeshughulikia Mambo ya 

Nje. Majadiliano hayo yaliangazia ushirikiano katika nyanja za 

utawala bora, maendeleo ya kikanda na kimataifa na masuala 

ya usalama. Pande zote mbili zilikubaliana kuimarisha ushirikiano 

chini ya Mkataba wa Samoa, unaoendana na Dira ya 

Maendeleo ya Taifa ya 2020 - 2025 na Mpango wa Tatu wa Taifa 

wa Maendeleo wa Miaka Mitano, 2021/2022 - 2025/2026.  

 

104. Mheshimiwa Spika, mwezi Januari 2025, Wizara iliratibu na 

kushiriki Mashauriano ya Kisiasa kati ya Tanzania na Norway 

yaliyofanyika jijini Dar es Salaam. Ujumbe wa Tanzania uliongozwa 

na Mhe. Cosato Chumi (Mb.), Naibu Waziri anayeshughulikia 

Mambo ya Nje wakati ujumbe wa Norway uliongozwa na Mhe. 

Andreas Motzfeldt Kravik, Katibu wa Nchi wa Wizara ya Mambo 

ya Nje ya Norway. Majadiliano hayo yalilenga kuimarisha 

uhusiano na ushirikiano wa kisiasa, biashara, uwekezaji, nishati, 

mabadiliko ya tabianchi, na maendeleo ya kijamii. Pande zote 

mbili zilikubaliana kuimarisha ushirikiano kupitia miradi ya pamoja, 

huku Norway ikionesha nia ya kuendelea kusaidia Tanzania katika 

sekta za elimu, biashara, na nishati, sambamba na kufungua fursa 

za ajira kwa Watanzania nchini Norway.  

 

105. Mheshimiwa Spika, mwezi Januari 2025, Wizara ilifanya ziara 

katika Jamhuri ya Czech kufuatia mwaliko wa Waziri wa Mambo 

ya Nje wa Czech, Mhe. Jan Lipavský. Ujumbe wa Tanzania 

uliongozwa na Mheshimiwa Balozi Mahmoud Thabit Kombo (Mb.), 

Waziri wa Mambo ya Nje na Ushirikiano wa Afrika Mashariki. 

Kupitia ziara hiyo pande mbili zilikubaliana kukamilisha mikataba 

mbalimbali ya ushirikiano katika biashara na uwekezaji, uchukuzi, 

elimu na sekta ya afya, pamoja na kujadili uwezekano wa 

kuanzisha kongamano la biashara kati ya Tanzania na Czech. 

Aidha, nchi hizo zilikubaliana kuimarisha ushirikiano wa kibunge, 

na kubadilishana uzoefu katika teknolojia na viwanda vidogo na 

vya kati huku Czech ikionesha nia ya kushirikiana katika sekta ya 

nishati mbadala na miradi ya kimkakati kwa maendeleo ya 

kiuchumi.   

 

106. Mheshimiwa Spika, mwezi Februari 2025, Wizara ilishiriki ziara 

rasmi nchini Hungary kufuatia mwaliko wa Mhe. Péter Szijjártó, 

Waziri wa Mambo ya Nje na Biashara wa Hungary. Ujumbe wa 

Tanzania uliongozwa na Mheshimiwa Balozi Mahmoud Thabit 

Kombo (Mb.), Waziri wa Mambo ya Nje na Ushirikiano wa Afrika 

Mashariki. Katika ziara hiyo, Tanzania na Hungary zilisaini Hati ya 

Makubaliano ya Kujengeana Uwezo kwa Wanadiplomasia wetu ili 

kuimarisha ushirikiano wa kidiplomasia. Vilevile, Hungary ilitangaza 

uamuzi wa kufungua Ofisi ndogo ya Ubalozi nchini Tanzania, 

hatua inayotarajiwa kuimarisha ushirikiano baina ya nchi mbili 

hususan katika sekta za maji, elimu, afya, kilimo, na nishati safi.  

Hafla ya Ufunguzi wa Ofisi hiyo ya ubalozi inatarajiwa kufanyika 

mwezi Septemba, 2025 wakati wa ziara ya Mhe. Peter Szijjarto, 

Waziri wa Mambo ya Nje wa Hungary hapa nchini.    

 

107. Mheshimiwa Spika, mwezi Februari 2025, Wizara iliratibu na 

kushiriki ziara ya kikazi ya wabunge saba (7) wa Kamati ya 

Ushirikiano na Maendeleo ya Bunge la Umoja wa Ulaya, 

wakiongozwa na Mwenyekiti wa Kamati hiyo, Mhe. Barry 

Andrews. Katika ziara hiyo, ujumbe huo ulifanya mazungumzo na 

viongozi mbalimbali wa Tanzania, pamoja na kutembelea miradi 

inayohusiana na maji na usafi wa mazingira, maendeleo ya 

uchumi na miundombinu ya bandari, usawa wa kijinsia, elimu, na 

uvuvi endelevu, ili kutathmini athari za uwekezaji wa Umoja wa 

Ulaya nchini Tanzania na ufanisi wa mkakati wa Global Gateway.  

 

108. Mheshimiwa Spika, mwezi Machi 2025, Wizara ilishiriki katika 

Mkutano wa Mpango wa Italia wa Maendeleo kwa Afrika, 

unaojulikana kama Mattei Plan for Africa, na EU Global Gateway, 

uliofanyika jijini Roma - Italia, kufuatia mwaliko wa Waziri Mkuu wa 

Italia, Mheshimiwa Giorgia Meloni. Ujumbe wa Tanzania katika 

Mkutano huo uliongozwa na Mheshimiwa Balozi Mahmoud Thabit 

Kombo (Mb.), Waziri wa Mambo ya Nje na Ushirikiano wa Afrika 

Mashariki akimwakilisha Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania.  

 

109. Mheshimiwa Spika, mwezi Machi 2025, Wizara iliratibu na 

kushiriki kwenye ziara ya kikazi ya Mhe. Neale Richmond, Waziri wa 

Mambo ya Nje na Biashara wa Ireland anayeshughulikia masuala 

ya Ushirikiano wa Kimataifa wa Maendeleo na Diaspora hapa 

nchini. Ziara hiyo ililenga kuimarisha ushirikiano wa kidiplomasia 

baina ya Tanzania na Ireland pamoja na kutembelea miradi 

mbalimbali hapa nchini inayofadhiliwa na Serikali ya Ireland. 

Kupitia ziara hiyo, Ireland ilitangaza ufadhili na nyongeza katika 

miradi mbalimbali ya maendeleo ikiwemo Euro 450,000 kwa 

mwaka 2025 kama sehemu ya ahadi ya ufadhili wa Euro milioni 3 

za utekelezaji wa mradi wa Maziwa Faida unaotekelezwa na 

TALIRI 2022-2026; nyongeza ya Euro 600,000 kwenye Kituo cha 

Tumaini la Maisha (TLM) katika Hospitali ya Taifa Muhimbili 

kinachotoa huduma ya vipimo na matibabu ya saratani kwa 

watoto bila malipo; nyongeza ya Euro 450,000 kwa mwaka 2025 

kwa ajili kusaidia Mradi wa Energy Efficiency unaosimamiwa na 

Taasisi ya Teknolojia Dar es Salaam (DIT).  

 

110. Mheshimiwa Spika, mwezi Machi 2025, Wizara iliratibu na 

kufanikisha ziara ya Mhe. Johana Forssell, Waziri wa Uhamiaji wa 

Sweden hapa nchini ambapo alifanya mazungumzo na Waziri wa 

Mambo ya Nje na Ushirikiano wa Afrika Mashariki, Waziri wa 

Mambo ya Ndani ya Nchi na Uongozi wa Mkoa wa Kigoma. 

Aidha, Mhe. Forssell alitembelea vituo vya uhamisho vya 

wakimbizi (transit centres) na kituo cha kushughulikia wakimbizi 

waelekeao katika makazi mapya cha Makere pamoja na kambi 

ya wakimbizi ya Nyarugusu ili kuangalia shughuli za uhamiaji na 

kukutana na wadau mbalimbali pamoja na wakimbizi waliopo 

mkoani Kigoma. Kufuatia ziara hiyo, Sweden imeihakikishia 

Tanzania nia yake ya kuendelea kupokea wakimbizi kutoka katika 

kambi zilizopo Tanzania na pia ilifanikiwa kuimarisha ushirikiano 

kati ya Tanzania na Sweden na kukubaliana kuanzisha 

Mashauriano ya kisiasa kati ya pande zetu mbili.  

 

111. Mheshimiwa Spika, mwezi Aprili 2025, Wizara iliratibu na 

kushiriki ziara rasmi ya kikazi katika Makao Makuu ya Umoja wa 

Ulaya, Brussels na Luxembourg, kwa lengo la kuimarisha ushirikiano 

wa kimkakati kati ya Tanzania na Umoja wa Ulaya. Ujumbe wa 

Tanzania uliongozwa na Mheshimiwa Balozi Mahmoud Thabit 

Kombo (Mb.), Waziri wa Mambo ya Nje na Ushirikiano wa Afrika 

Mashariki. Kufuatia ziara hiyo, Umoja wa Ulaya umeridhia kuanza 

kwa majadiliano rasmi ya maeneo ambayo Tanzania itanufaika 

kupitia Mfuko wa Amani wa Umoja wa Ulaya (European Peace 

Facility – EPF) katika maeneo ya usalama wa baharini, usalama 

wa mtandao, na mifumo ya tahadhari ya mapema. Aidha, Benki 

ya Uwekezaji ya Ulaya (EIB) imeihakikishia Tanzania kuendelea 

kuipatia mikopo kwa ajili ya uboreshaji wa viwanja vya ndege 

vilivyopo mikoani hususan Mkoa wa Kigoma; mikopo kwa sekta 

binafsi, vijana na wanawake; kuendeleza miradi mbalimbali ya 

maendeleo kupitia taasisi za fedha nchini; na kuanzisha ushirikiano 

rasmi kati ya Bunge la Tanzania na Bunge la Ulaya.  

 

112. Mheshimiwa Spika, mwezi Aprili, 2025 Wizara iliratibu na 

kushiriki Mkutano wa Nne wa Diplomasia uliofanyika Antalya, 

Uturuki kufuatia mwaliko wa Waziri wa Mambo ya Nje wa Uturuki. 

Ujumbe wa Tanzania uliongozwa na Mheshimiwa Balozi Mahmoud 

Thabit Kombo (Mb.), Waziri wa Mambo ya Nje na Ushirikiano wa 

Afrika Mashariki. Pembezoni mwa Mkutano huo, ujumbe wa 

Tanzania ulifanya mazungumzo ya kimkakati na Waziri wa Fedha 

wa Uturuki na kukubaliana kuitisha kikao cha tatu cha Tume ya 

Pamoja ya Kiuchumi (JEC) kati ya mwezi Julai na Septemba 2025 

ili kujadili biashara, uwekezaji na kukamilisha mkataba wa 

kutotoza kodi mara mbili.   

 

113. Mheshimiwa Spika, vilevile, wakati wa ziara hiyo, ujumbe wa 

Tanzania ulifanya mazungumzo ya kimkakati na viongozi 

mbalimbali wakiwemo Mheshimiwa Vjosa Osmani Sadriu, Rais wa 

Kosovo ambapo tulitumia fursa hiyo kutangaza fursa za biashara 

na uwekezaji. Aidha, Mheshimiwa  Vjosa  Osmani  aliridhia 

mwaliko  wa Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania wa kufanya ziara ya kitaifa 

hapa nchini. Kadhalika aliridhia pendekezo la nafasi za masomo 

ya wanadiplomasia wa Tanzania nchini humo. Aidha, ujumbe huo 

ulikutana na Mheshimiwa Andrii Sybiha, Waziri wa Mambo ya Nje 

wa Ukraine ambaye aliahidi kuongeza nafasi za ufadhili wa 

masomo hususan sekta ya kilimo kwa Wanafunzi wa Kitanzania. 

Ujumbe huo pia ulikutana na Mkurugenzi Mkuu wa Benki ya 

Teknolojia ya Umoja wa Mataifa anayetarajia kutembelea 

Tanzania mwezi Juni, 2025 kufanya tathmini ya mahitaji ya 

kiteknolojia katika sekta ya uchumi wa buluu na mazingira.  

 

114. Mheshimiwa Spika, Mkutano huo, uliipa nchi yetu fursa ya 

kuanza kunufaika na mpango wa kuimarisha mnyororo wa 

thamani katika zao la kahawa, unaofadhiliwa kwa ushirikiano kati 

ya Serikali ya Italia na Umoja wa Ulaya. Aidha, Tanzania ilipata 

fursa ya kuangazia manufaa ya muda mrefu yatakayopatikana 

kupitia uendelezaji wa ushoroba wa Lobito, ikizingatiwa kuwa 

tayari Tanzania ina miundombinu madhubuti ya kuunganisha na 

nchi jirani, kupitia reli ya TAZARA na bomba la mafuta la TAZAMA.  

 

115. Mheshimiwa Spika, mwezi Mei 2025, Wizara iliratibu na 

kufanikisha ziara ya Kitaifa ya Mheshimiwa Alexander Stubb, Rais 

wa Jamhuri ya Finland nchini, kufuatia mwaliko wa Mheshimiwa 

Dkt. Samia Suluhu Hassan, Rais wa Jamhuri ya Muungano wa 

Tanzania. Kupitia ziara hiyo, Tanzania na Finland zilikubaliana 

kuendelea kuimarisha uhusiano uliodumu kwa miaka 60; 

kuanzisha programu za kujenga uwezo na kubadilishana 

utaalamu katika masuala ya amani na utatuzi wa migogoro na 

kuweka saini Hati ya Makubaliano ya ushirikiano wa kifedha 

kupitia mkopo kwa ajili ya miradi ya sekta ya Umma (Public 

Investment Facility). Aidha, akiwa nchini Mheshimiwa Stubb 

alishuhudia uzinduzi wa Mradi wa FORLAND ambao unalenga 

kuboresha usimamizi endelevu wa ardhi na misitu, kuimarisha sera 

za matumizi ya ardhi na kuongeza uwezo wa kitaasisi na kijamii 

katika kukabiliana na mabadiliko ya tabianchi.  

 

116. Mheshimiwa Spika, mwezi Mei, 2025, Wizara iliratibu na 

kushiriki Mdahalo wa Pili wa Brazil na Afrika kuhusu usalama wa 

chakula, kutokomeza njaa na maendeleo vijijini uliofanyika huko 

Brasilia, Brazil. Ujumbe wa Tanzania uliongozwa na Mheshimiwa 

Dkt. Philip Isdor Mpango, Makamu wa Rais wa Jamhuri ya 

Muungano wa Tanzania. Mkutano huo umefungua fursa za 

ushirikiano mpya katika maeneo ya utafiti, uwekezaji na ubunifu 

kwenye sekta ya kilimo. Aidha, Tanzania imepata uzoefu katika 

teknolojia ya kilimo na mikakati ya kupambana na njaa na 

kuongeza thamani ya mazao kwa lengo la kuboresha uzalishaji 

wa chakula.  

 

Ushiriki wa Tanzania katika Jumuiya za Kikanda 

   

117. Mheshimiwa Spika, katika kipindi hiki, Wizara imeendelea 

kuratibu ushiriki wa Tanzania kwenye majadiliano katika jumuiya 

za kikanda za Umoja wa Afrika, Jumuiya ya Afrika Mashariki, 

Jumuiya ya Maendeleo Kusini mwa Afrika, Jumuiya ya Nchi za 

Ukanda wa Maziwa Makuu na Jumuiya ya Nchi za Mwambao wa 

Bahari ya Hindi, ambazo nchi yetu ni mwanachama kama 

ifutavyo:-  

Jumuiya ya Afrika Mashariki (EAC)  

  
Rais wa Jamhuri ya Muungano wa Tanzania, Mheshimiwa Dkt. 

Samia Suluhu Hassan akiwa katika picha ya pamoja na Marais 

wenzake kutoka nchi wanachama wa Jumuiya ya Afrika 

Mashariki (EAC) kwenye Mkutano wa 24 wa Wakuu wa Nchi wa 

Jumuiya hiyo uliofanyika jijini Arusha mwezi Novemba 2024.  

 

118. Mheshimiwa Spika, Wizara iliratibu na kufanikisha ushiriki wa 

Tanzania katika maadhimisho ya miaka 25 ya Jumuiya ya Afrika 

Mashariki (EAC) yaliyofanyika tarehe 30 Novemba 2024 jijini 

Arusha. Katika kipindi cha miaka 25 tangu kuanzishwa kwake, 

Jumuiya imepata mafanikio katika utekelezaji wa hatua mbili za 

mtangamano wa Jumuiya ya Afrika Mashariki za Umoja wa 

Forodha na Soko la Pamoja huku ikiendelea na maandalizi ya 

utekelezaji wa hatua nyingine mbili za Umoja wa Fedha na 

Fungamano la Kisiasa la Afrika Mashariki. Aidha, katika kipindi 

hicho Nchi Wanachama zimeongezeka kutoka tatu hadi nane na 

hivyo kuongeza wigo wa soko kutokana idadi ya ongezeko la 

watu na kufikia takribani watu milioni 344.   

 

119. Mheshimiwa Spika, mafanikio mengine ni kuongezeka kwa 

miradi ya pamoja ya Jumuiya ikiwemo ujenzi wa miundombinu ya 

barabara, Vituo vya Kutoa Huduma kwa Pamoja Mpakani na 

kuongezeka kwa biashara ya bidhaa kufuatia utekelezaji wa 

Umoja wa Forodha na Soko la Pamoja vilivyowezesha 

kuondoleana vikwazo vya biashara, kurahisisha muingiliano wa 

watu, bidhaa, huduma na mitaji.  

120. Mheshimiwa Spika, tathmini ya mwenendo wa biashara kati 

ya Tanzania na nchi nyingine wanachama wa Jumuiya inaonesha 

kuwa, mauzo ya bidhaa za Tanzania ndani ya Jumuiya yalikuwa 

Dola za Marekani milioni 1,163.77 mwaka 2024, sawa na upungufu 

wa asilimia 1.4 ikilinganishwa na Dola za Marekani milioni 1,179.64 

mwaka 2023. Upungufu huu umesababishwa na mabadiliko ya 

viwango vya ubadilishanaji wa Dola za Marekani (US Dollar 

Exchange Rates). Vilevile, Tanzania ilinunua bidhaa zenye 

thamani ya Dola za Marekani milioni 527.27 kutoka nchi nyingine 

wanachama mwaka 2024, sawa na ongezeko la asilimia 0.7 

ikilinganishwa na mwaka 2023.   

 

121. Mheshimiwa Spika, nchi yetu imeendelea kuwa na urari 

chanya wa biashara ndani ya Jumuiya, ambapo katika mwaka 

2024 ulikuwa Dola za Marekani milioni 636.50. Aidha, Tanzania 

imeendelea kunufaika na soko la Nchi Wanachama wa Jumuiya 

kwa kuuza bidhaa za kilimo na viwandani kama vile; mchele, 

saruji, marumaru, sabuni, mbolea, bidhaa za petroli, mahindi na 

karanga. Nitumie nafasi hii kulihakikishia Bunge lako Tukufu kuwa 

Serikali itaendelea kuweka mazingira mazuri kwa 

wafanyabiashara na wawekezaji, sanjari na kuendelea kujenga 

hamasa kwao kuongeza uthubutu wa kuuza bidhaa zao katika 

soko la Afrika Mashariki ambalo lina fursa nyingi na linafikika kwa 

urahisi ikilinganishwa na masoko mengine ndani na nje ya Bara la 

Afrika.  

 

122. Mheshimiwa Spika, kadhalika, kwa upande wa uwekezaji, 

tathmini inaonesha kuwa Tanzania imeendelea kuwa kivutio kwa 

wawekezaji kutoka nchi nyingine wanachama wa Jumuiya, 

ambapo kwa mujibu wa takwimu za Kituo cha Uwekezaji 

Tanzania (TIC), miradi 41 ya uwekezaji yenye thamani ya Dola za 

Marekani milioni 133.44 ilisajiliwa katika Mwaka wa Fedha 

2023/2024. Miradi hiyo inakadiriwa kutoa ajira 2,422 kwa 

watanzania hususan vijana ambao ndiyo nguvukazi ya taifa. Hilo 

ni ongezeko kutoka miradi 20 ya uwekezaji yenye thamani ya 

Dola za Marekani milioni 67.67 iliyosajiliwa na TIC katika Mwaka wa 

Fedha 2022/2023, ambayo ilikadiriwa kutoa ajira 1,250 kwa 

watanzania. Nitumie fursa hii kumpongeza mwanadiplomasia 

wetu namba moja, Mheshimiwa Dkt. Samia Suluhu Hassan, Rais 

wa Jamhuri ya Muungano wa Tanzania kwa kuwa mstari wa 

mbele katika kuhamasisha uwekezaji wa moja kwa moja kutoka 

nje ya nchi.  

 

123. Mheshimiwa Spika, katika kuendeleza kilimo na usalama wa 

chakula Wizara iliratibu na kushiriki katika kuandaa orodha ya 

Jumuiya ya Afrika Mashariki ya visumbufu (magonjwa na wadudu 

waharibifu) vya mazao ya ndizi, mihogo, viazi (chakula na 

mbegu), na mtama ikiwa ni kundi la kwanza katika mazao ya 

ziada ya kipaumbele. Uandaaji na utumiaji wa orodha ya pamoja 

ya visumbufu utasaidia kupunguza vizuizi vya kibiashara 

vinavyotokana na hatua za kudhibiti magonjwa na usafi wa 

mimea (phytosanitary) katika Jumuiya ya Afrika Mashariki. Hatua 

hii itazuia kuingia na kuenea kwa visumbufu ambavyo havijaenea 

katika nchi za Jumuiya ya Afrika Mashariki.   

 

124. Mheshimiwa Spika, Wizara pia iliratibu na kushiriki katika 

kuandaa mwongozo wa taarifa za kikanda zinazotakiwa 

kuandikwa kwenye vibandiko na vijarida vya viuatilifu vya 

wanyama ndani ya Jumuiya ya Afrika Mashariki.  Lengo la 

mwongozo huo ni kuwezesha wazalishaji wa viuatilifu kutumia 

miongozo inayofanana katika kufungasha viuatilifu ili kurahisisha 

biashara ya viuatilifu vya wanyama ndani ya Jumuiya ya Afrika 

Mashariki na kuepusha kuwachanganya watumiaji.  

 

125. Mheshimiwa Spika, mwezi Agosti 2024, Wizara iliratibu na 

kushiriki katika Jukwaa la Kwanza la Elimu la Afrika Mashariki na 

Maadhimisho ya Mwaka wa Elimu wa Umoja wa Afrika 

yaliyofanyika  jijini  Arusha.  Jukwaa  hilo lilifunguliwa na 

Mheshimiwa Dkt. Philip Isdor Mpango, Makamu wa Rais wa 

Jamhuri ya Muungano wa Tanzania. Kupitia Jukwaa hilo, Nchi 

Wanachama zimekubaliana kuendelea kuimarisha sekta ya elimu 

kwa kuweka mazingira rafiki; sera wezeshi; na kuongeza uwekezaji 

katika sekta husika kufikia asilimia 20 ya bajeti za kitaifa ili 

kuharakisha kufikiwa kwa malengo katika kipindi cha miaka kumi 

(2025 - 2035).  

 

126. Mheshimiwa Spika, mwezi Agosti 2024, Wizara iliratibu na 

kushiriki katika Mkutano wa 19 wa Baraza la Mawaziri wa Nishati la 

Mpango wa Eastern African Power Pool (EAPP) uliofanyika 

Kampala,  Uganda.  Ujumbe  wa  Tanzania uliongozwa na 

Mheshimiwa Dkt. Doto Mashaka Biteko (Mb.), Naibu Waziri Mkuu 

na Waziri wa Nishati. Kupitia Mkutano huo, Tanzania na Nchi 

nyingine Wanachama wa EAPP, ambazo ni Burundi, Jamhuri ya 

Kidemokrasia ya Kongo (DRC), Djibout, Misri, Ethiopia, Kenya, 

Libya, Rwanda, Somalia, Jamhuri ya Sudan Kusini, Sudan na 

Uganda, zilikubaliana kuunganisha gridi za Taifa ili kuweza 

kuuziana umeme kwa gharama nafuu.  

 

127. Mheshimiwa Spika, katika kipindi hiki Wizara iliratibu 

utekelezaji wa Mradi wa Kimataifa wa Mawasiliano na Uchukuzi 

katika  Ziwa  Victoria  (MLVMCT),  ambao unatekelezwa 

kwa pamoja kati ya Tanzania na Uganda. Kupitia mradi huo, Kituo 

Kikuu cha Kikanda cha kuratibu uokoaji katika Ziwa Victoria 

(MRCC) kinajengwa Jijini Mwanza. Pia, vituo vingine vidogo 

vinajengwa Musoma, Nansiyo (Ukerewe), na Kanyala (Geita). 

Manufaa ya vituo hivyo ni pamoja na kuboresha ulinzi na usalama 

wa wavuvi na wasafiri; kuzuia uchafuzi wa maji unaofanywa na 

vyombo vya majini katika Ziwa Victoria; na kukuza ushirikiano wa 

Kikanda.  

 

128. Mheshimiwa Spika, mwezi Septemba 2024, Wizara iliratibu na 

kushiriki katika Jukwaa la Kwanza la Kikanda la Mashauriano 

kuhusu uhamaji katika Jumuiya ya Afrika Mashariki lililofanyika 

Entebbe, Uganda. Ujumbe wa Tanzania uliongozwa na Mhe. 

Ridhiwani Kikwete (Mb.), Waziri wa Nchi, Ofisi ya Waziri Mkuu, Kazi, 

Vijana, Ajira na Wenye Ulemavu. Jukwaa hilo lilipitisha Mpango 

Kazi wa Jukwaa utakaotekelezwa kwa miaka mitano (2025-2030). 

Aidha, masuala mengine yaliyojumuishwa katika mpango huo ni 

pamoja na uhamaji na kazi; uhamaji na afya; uhamaji na 

mabadiliko ya tabianchi; uhamaji na usimamizi wa mipaka; 

uwianishaji wa sera, sheria na mipango ya uhamaji pamoja na 

kujenga uwezo wa wataalam na taasisi za usimamizi wa mipaka ili 

kukabiliana na uhalifu unaovuka mipaka na kuboresha huduma 

za uhamaji katika Jumuiya hiyo.  

 

129. Mheshimiwa Spika, mwezi Oktoba 2024, Wizara iliratibu na 

kufanikisha ushiriki wa wajasiriamali 298 wa Tanzania katika 

Maonesho ya 24 ya Wajasiriamali wa Kati na Wadogo ya Jumuiya 

ya Afrika Mashariki (Jua Kali/Nguvu Kazi) yaliyofanyika jijini Juba, 

Sudan Kusini. Katika maonesho hayo, wajasiriamali hao walipata 

fursa za kuonesha bidhaa za Tanzania zikiwemo nguo, vyakula 

vya kusindika, dawa za asili na kazi za sanaa ya mikono na ufundi 

kama vile vinyago na picha za kuchora. Aidha, bidhaa za 

Tanzania zilikuwa kivutio kikubwa kwa washiriki na hivyo kuashiria 

uwepo wa fursa ya soko kubwa kwa bidhaa zinazozalishwa nchini 

katika nchi ya Sudan Kusini na ukanda huu kwa ujumla.   

 

130. Mheshimiwa Spika, mwezi Oktoba 2024 Wizara iliratibu na 

kushiriki katika Mkutano wa 19 wa Baraza la Mawaziri la Kisekta la 

Uchukuzi, Mawasiliano na Hali ya Hewa la Jumuiya ya Afrika 

Mashariki uliofanyika jijini Mombasa, Kenya. Mkutano huo ulipitisha 

Mpango kazi wa ujenzi wa kituo cha kutoa huduma kwa pamoja 

mpakani (OSBP) cha Manyovu/Mugina katika mpaka wa 

Tanzania na Burundi ili kuharakisha ujenzi wa Kituo hicho na kutoa 

miongozo kwa lengo la kuharakisha utekelezaji wa programu na 

miradi mingine ya kikanda katika sekta za miundombinu ya 

uchukuzi, mawasiliano na hali ya hewa.  

 

131. Mheshimiwa Spika, mwezi Novemba 2024, Wizara iliratibu na 

kushiriki katika mkutano wa kikanda wa maandalizi ya Kanuni za 

Afrika Mashariki za Kusimamia Maeneo Maalum ya Kiuchumi (EAC 

Special Economic Zone Regulations) uliofanyika jijini Arusha. 

Kupitia Kanuni hizo, bidhaa zitakazozalishwa katika maeneo 

maalum ya kiuchumi ambazo zitatumia mali ghafi za ndani na 

kukidhi matakwa ya kanuni za uasili wa bidhaa za Jumuiya 

zitaingizwa katika soko la Jumuiya bila kutozwa ushuru. Aidha, kwa 

bidhaa zitakazozalishwa kwa kutumia malighafi kutoka nje na 

kukidhi matakwa ya kanuni za Jumuiya za uasili wa bidhaa, 

zitaruhusiwa kuuzwa katika soko la Jumuiya bila kuwekewa 

kiwango cha kuuza baada ya kukamilisha taratibu zote za kikodi.   

 

132. Mheshimiwa Spika, kupitishwa kwa kanuni hizi kunatoa fursa 

kwa wawekezaji wa ndani na nje ya nchi kuanza kuwekeza na 

kuzalisha bidhaa hapa nchini, hususan bidhaa ambazo zimekuwa 

zikiagizwa kwa wingi nje ya nchi na hivyo kutumia fedha nyingi za 

kigeni na kuathiri uchumi wa ndani.   

133. Mheshimiwa Spika, mwezi Novemba 2024, Wizara iliratibu na 

kushiriki katika Mkutano wa 10 wa Baraza la Kisekta la Mazingira 

na Usimamizi wa Maliasili la Jumuiya ya Afrika Mashariki uliofanyika 

jijini Arusha. Pamoja na mambo mengine, Mkutano huo ulijadili na 

kupitisha Mkakati wa Kikanda wa Jumuiya wa Uchumi wa Buluu 

(2025-2034) na kuridhia kufanyika kwa mapitio ya Sera ya 

Mabadiliko ya Tabianchi na Mkakati wake (2011-2016) ili kuakisi 

mabadiliko yaliyotokea yakiwemo soko la hewa ya ukaa na 

matumizi ya nishati safi ya kupikia.   

 

134. Mheshimiwa Spika, Mkakati wa Jumuiya wa Uchumi wa 

Buluu utaiwezesha nchi yetu kutumia ipasavyo fursa za bahari na 

maziwa katika kubuni na kutekeleza programu za kutumia mazao 

ya bahari na maziwa katika kuongeza kipato na kukuza uchumi. 

Aidha, mapitio ya Sera ya Mabadiliko ya Tabianchi yanalenga 

katika kuwezesha nchi za Jumuiya ya Afrika Mashariki kunufaika 

na biashara ya hewa ya ukaa na kuongeza matumizi ya nishati 

safi ya kupikia, ajenda ambayo ni azma ya Mheshimiwa Dkt. 

Samia Suluhu Hassan, Rais wa Jamhuri ya Muungano wa 

Tanzania.  

 

135. Mheshimiwa Spika, mwezi Novemba 2024, Wizara iliratibu 

Majadiliano ya Kitaifa kuhusu Ufadhili wa Huduma za Afya 

yaliyofanyika jijini Arusha, ikiwa ni hatua ya utekelezaji wa 

maamuzi ya Mkutano wa 24 wa Baraza la Kisekta la Mawaziri wa 

Afya wa Jumuiya ya Afrika Mashariki uliofanyika mwezi Mei 2024 

jijini Dar es Salaam. Kupitia Mkutano huo, Nchi Wanachama 

zilikubaliana kukamilisha majadiliano ya kitaifa kuhusu ufadhili wa 

huduma za afya kwa lengo la kuhamasisha upatikanaji wa 

rasilimali ndani ya Jumuiya kwa ajili ya kuboresha huduma za 

afya.   

 

136. Mheshimiwa Spika, hatua inayofuata ni kuanzishwa kwa 

Kitovu cha Kikanda cha Ufadhili wa Afya (Regional Health 

Financing Hub - RHFH) chini ya Sekretarieti ya Jumuiya ya Afrika 

Mashariki, ili kuratibu mikakati ya kikanda ya upatikanaji wa 

rasilimali.  

137. Mheshimiwa Spika, mwezi Novemba 2024, Wizara iliratibu na 

kufanikisha ushiriki wa Tanzania katika Mkutano wa 24 wa Wakuu 

wa Nchi Wanachama wa Jumuiya ya Afrika Mashariki uliofanyika 

jijini Arusha. Katika Mkutano huo, Wakuu wa Nchi Wanachama 

waliridhia na kusaini marekebisho ya Ibara ya 132(4) ya Mkataba 

wa Uanzishwaji wa Jumuiya kwa lengo la kuwezesha utekelezaji 

wa mfumo mpya wa uchangiaji wa bajeti ya Jumuiya hiyo. Aidha, 

Wakuu wa Nchi waliridhia na kusaini marekebisho ya Ibara ya 137 

ya Mkataba wa Uanzishwaji wa Jumuiya kwa madhumuni ya 

kujumuisha Kiswahili na Kifaransa kama lugha rasmi za vyombo na 

taasisi za Jumuiya ya Afrika Mashariki. Kutumika kwa Kiswahili 

kama lugha rasmi katika Jumuiya, kutachangia katika utekelezaji 

wa Sera ya Mambo ya Nje ambayo imejumuisha malengo ya 

kutumia Kiswahili kwa manufaa ya kiuchumi kama vile ajira, 

wakalimani katika mikutano na kutumika katika maelezo ya 

bidhaa na machapisho mbalimbali ya Jumuiya.   

 

138. Mheshimiwa Spika, mwezi Novemba 2024, Wizara iliratibu 

ushiriki wa Tanzania katika Mkutano wa 46 wa Baraza la Mawaziri 

la Jumuiya ya Afrika Mashariki uliofanyika jijini Arusha. Katika 

mkutano huo, Mawaziri walielekeza kufanyika kwa tathmini ya 

Mkataba wa Ubia wa Kiuchumi kati ya Umoja wa Ulaya na 

Jumuiya ya Afrika Mashariki, ili kuwezesha nchi wanachama 

kufanya maamuzi ya pamoja. Tanzania inaunga mkono 

majadiliano ya mkataba wa biashara kufanyika kwa pamoja na 

nchi zote wanachama badala ya kila nchi mwanachama kusaini 

kibinafsi, kwa kuwa hatua hiyo inahatarisha Umoja wa Forodha 

wa Afrika Mashariki.  

 

139. Mheshimiwa Spika, mwezi Januari 2025, Wizara iliratibu na 

kushiriki katika Mkutano wa 11 wa Kamati ya Pamoja ya Kisera ya 

Makatibu Wakuu ya Usimamizi wa Programu na Miradi 

inayotekelezwa kupitia Kamisheni ya Bonde la Ziwa Victoria 

uliofanyika Kisumu, Kenya.  Matokeo ya Mkutano huo ni pamoja 

na Tanzania kupata fedha za msaada kwa awamu ya pili Euro 

milioni 7.86, ambapo awamu ya kwanza Tanzania ilipokea Euro 

milioni 5.3 kutoka Serikali ya Ujerumani na Umoja wa Ulaya kwa ajili 

ya utekelezaji wa Programu Shirikishi ya Usimamizi wa Rasilimali za 

Maji katika Bonde la Ziwa Victoria. Kupitia programu hiyo kwa 

upande wa Tanzania, utafanyika ujenzi na upanuzi wa 

miundombinu ya majitaka katika Jiji la Mwanza. Aidha, Mamlaka 

ya Majisafi na Usafi wa Mazingira Mwanza (MWAUWASA) imepata 

ridhaa kutoka Benki ya Maendeleo ya Ujerumani ya kukamilisha 

taratibu za kusaini Mkataba na Mkandarasi atakayefanya kazi 

hiyo.  

 

140. Mheshimiwa Spika, mwezi Februari 2025, Wizara iliratibu na 

kushiriki katika Mkutano wa 17 wa Baraza la Mawaziri la Kisekta la 

Nishati, Petroli na Madini la Jumuiya ya Afrika Mashariki uliofanyika 

jijini Arusha. Katika Mkutano huo nchi za Tanzania, Rwanda na 

Uganda zilisaini Hati ya Makubaliano ya Uendelezaji wa Mradi wa 

Kufua Umeme wa Nsongezi utakaozalisha megawati 39 kwa 

kutumia maporomoko ya maji ya Mto Kagera ambayo ni 

majishirikishi. Umeme utakaozalishwa utagawanywa kwa usawa 

kwa nchi zinazoshiriki kwenye mradi na hivyo kuongeza 

upatikanaji wa nishati ya umeme katika Jumuiya.   

 

141. Mheshimiwa Spika, mwezi Februari 2025, Wizara iliratibu na 

kufanikisha ushiriki wa Tanzania kwenye Mikutano ya Wakuu wa 

Majeshi na Ulinzi kutoka Nchi Wanachama wa Jumuiya ya Afrika 

Mashariki na Mkutano wa Pamoja wa Wakuu wa Majeshi kutoka 

nchi wanachama wa Jumuiya ya Maendeleo Kusini mwa Afrika 

kwa ajili ya kujadili hali ya amani na usalama Mashariki mwa 

Jamhuri ya Kidemokrasia ya Kongo. Mikutano hii ilifanyika kufuatia 

maelekezo ya Wakuu wa Nchi Wanachama wa Jumuiya hizo 

kuhusu kuandaa na kutekeleza Mpango Kazi wa kurejesha amani 

katika eneo hilo. Katika mkutano huo, Nchi Wanachama 

zilikubaliana kuwa, pamoja na hatua za kijeshi zinazochukuliwa 

katika kutatua mgogoro huo, mazungumzo yatakayojumuisha 

makundi yote ndiyo suluhisho katika kutafuta amani ya kudumu.  

 

142. Mheshimiwa Spika, mwezi Machi 2025, Wizara iliratibu na 

kushiriki katika Kongamano na Maonesho ya 11 ya Petroli ya 

Jumuiya ya Afrika Mashariki (EAPCE’25) yaliyofanyika jijini Dar es 

Salaam. Kongamano hilo lilikutanisha wadau zaidi ya 1,400 wa 

sekta ya mafuta na gesi, wakiwemo wawekezaji, watafiti na 

watunga sera kutoka sehemu mbalimbali duniani. Tanzania 

ilitumia Kongamano hilo kutangaza duru ya tano ya kunadi vitalu 

vya utafutaji wa mafuta na gesi asilia na kuhamasisha miradi ya 

kikanda hasa katika miundombinu ya usafirishaji wa bidhaa za 

petroli na gesi. Hatua hiyo imeimarisha nafasi ya Tanzania kama 

kitovu cha uwekezaji na kuhamasisha matumizi ya nishati safi na 

endelevu kwa maendeleo ya uchumi wa Tanzania na Jumuiya ya 

Afrika Mashariki kwa ujumla.  

 

143. Mheshimiwa Spika, mwezi Aprili 2025, Wizara iliratibu na 

kushiriki katika Mkutano wa 20 wa Baraza la Mawaziri wa Nishati la 

Eastern Africa Power Pool (EAPP) uliofanyika Kampala, Uganda. 

Ujumbe wa Tanzania uliongozwa na Mheshimiwa Dkt. Doto 

Mashaka Biteko (Mb.), Naibu Waziri Mkuu na Waziri wa Nishati. 

Mkutano huo uliidhinisha mabadiliko ya Hati mbili za Makubaliano 

ya Uanzishwaji wa EAPP na kuanzishwa kwa kitengo cha 

kusimamia biashara ya kuuziana umeme ili kuboresha utendaji wa 

Taasisi hiyo.  

 

144. Mheshimiwa Spika, katika kipindi hiki, kulisainiwa Mkataba 

wa Makubaliano wa ushirikiano wa kimkakati kati ya Bunge la 

Afrika Mashariki na Mpango wa Bunge la Ulaya wa Afrika 

(European Parliamentarians Initiative - AEPI) unaolenga kuimarisha 

Taasisi ya Bunge la Afrika Mashariki, kujenga uwezo kwa Mabunge 

ya kitaifa katika Jumuiya ya Afrika Mashariki pamoja na wadau 

wengine.  

 

145. Mheshimiwa Spika, Wizara itaendelea kuratibu ushiriki wa 

nchi yetu katika mikutano ya Bunge la Afrika Mashariki na 

kuhakikisha kuwa, masuala yanayojadiliwa na kupitishwa na 

Bunge yanaendelea kuiletea nchi yetu manufaa ya kiuchumi, 

kisiasa na kijamii.  

 

146. Mheshimiwa Spika, mwezi Mei, 2025, Wizara iliratibu na 

kufanikisha ushiriki wa Tanzania katika Mkutano wa 25 wa Baraza 

la Kisekta la Mawaziri wa Afya wa Jumuiya ya Afrika  Mashariki. 

Katika  Mkutano  huo,  Tanzania ilithibitishwa kuwa mwenyeji 

wa vituo viwili vipya vya Kikanda vya Umahiri wa Elimu ya Juu ya 

Matibabu, Huduma za Afya na Utafiti, ikiwemo Kituo cha Umahiri 

wa  Sayansi ya Afya ya Kinywa na Meno (EAC Regional Centre of 

Excellence in Oral Health Sciences) kinachosimamiwa na Chuo 

Kikuu cha Afya na Sayansi Shirikishi Muhimbili  (MUHAS), na Kituo 

cha Umahiri wa Sayansi ya Upandikizaji Uloto na Magonjwa ya 

Damu (EAC Regional Centre of Excellence in Transplant and 

Haematological Sciences) kinachosimamiwa na Hospitali ya 

Benjamin Mkapa.   

 

147. Mheshimiwa Spika, Kwa mafanikio haya, Tanzania itakuwa 

na jumla ya vituo vitatu vya umahiri vya Kikanda katika sekta ya 

afya, vikijumuisha pia Kituo cha Umahiri wa Magonjwa ya Moyo 

na Mishipa ya Damu (EAC Regional Centre of Excellence in 

Cardiovascular Science) kinachosimamiwa na MUHAS. Hatua hii 

imeifanya Tanzania kuwa kinara katika utoaji wa huduma za 

kibingwa, mafunzo ya wataalamu, na utafiti katika maeneo hayo.  

 

Bunge la Afrika Mashariki (EALA)  

 

148. Mheshimiwa Spika, Wizara imeendelea kuratibu na 

kufanikisha ushiriki wa Jamhuri ya Muungano wa Tanzania katika 

Bunge la Afrika Mashariki (EALA) ambapo katika kipindi cha 

Mwaka wa Fedha 2024/2025 Bunge hilo lilijadili na kupitisha 

maazimio mbalimbali ambayo yanaimarisha Mtangamano wa 

Jumuiya ya Afrika Mashariki, kama ifuatavyo: -   

 

(i) Azimio la Bunge kupendekeza kwa Baraza la Mawaziri la 

Jumuiya kuhusu uanzishwaji wa Benki ya Uwekezaji ya 

Jumuiya ili kuimarisha sekta ya viwanda na uwekezaji;  

 

(ii) Azimio la Bunge kupendekeza kwa Baraza la Mawaziri la 

Jumuiya kuhusu kuimarisha usafiri wa baharini na uchumi 

wa buluu kwa kuunganisha maziwa na mito katika 

ushoroba wa usafirishaji katika Jumuiya ya Afrika 

Mashariki;  

 

(iii) Azimio la Bunge la kutambua chama cha Kibunge 

(Parliamentary  Caucus)  cha  Jumuiya  ya  Afrika 

Mashariki katika Mapambano dhidi ya Rushwa; na  

 

(iv) Azimio la Bunge la kutambua Baraza la Vijana la Jumuiya 

ya Afrika Mashariki kama jukwaa muhimu katika kukuza 

ushiriki wa vijana katika Jumuiya ili kuwawezesha kutumia 

kikamilifu fursa zilizopo ikiwemo; fursa za biashara kama 

mojawapo ya njia za kukabiliana na changamoto ya 

ukosefu wa ajira.  

 

Mahakama ya Haki ya Jumuiya ya Afrika Mashariki (EACJ)  

 

149. Mheshimiwa Spika, Mahakama ya Haki ya Jumuiya ya Afrika 

Mashariki (EACJ) ni chombo cha kutoa haki na kutafsiri na 

kuhakikisha utekelezwaji wa mkataba wa uanzishwaji wa Jumuiya.  

 

150. Mheshimiwa Spika, katika kuimarisha Mahakama hiyo, jumla 

ya Masjala ndogo tano (5) zimeanzishwa katika Miji Mikuu ya Nchi 

Wanachama ambayo ni Dodoma, Kampala, Kigali, Nairobi na 

Bujumbura. Aidha, mwezi Februari, 2025 Mahakama ilifanya 

kongamano la tatu la Kimahakama lenye dhima ya Haki, Maadili 

na Utekelezaji wa Maamuzi. Kongamano hilo lilihudhuriwa na 

Majaji Wakuu, Wanasheria Wakuu, Wabunge wa Bunge la Afrika 

Mashariki, Katibu Mkuu wa Jumuiya na Wakuu wa Taasisi za 

Jumuiya, Asasi za kiraia, wanazuoni, wanasheria, Mawaziri wa 

wanaoshughulika na Ushirikiano wa Afrika Mashariki. Lengo la 

kongamano hilo lilikuwa kuchechemua mazungumzo na mjadala 

wa mambo ya kisheria yanayoibuka na kukuza nafasi ya 

Mahakama hiyo katika kuendeleza Haki, Maadili na Kutekeleza 

maamuzi yake na maendeleo ya jumuiya ya Afrika Mashariki.  

 

151. Mheshimiwa Spika, katika kipindi cha Novemba, 2024 hadi 

Machi, 2025 Mahakama imetoa maamuzi 19 dhidi ya nchi za 

Kenya, Burundi, Tanzania, Uganda, Sudan ya Kusini na Rwanda. 

Aidha, baadhi ya maamuzi hayo yako katika hatua mbalimbali za 

rufaa.  

Jumuiya ya Maendeleo Kusini mwa Afrika (SADC)  

 
Rais wa Jamhuri ya Muungano wa Tanzania, Mheshimiwa Dkt. 

Samia Suluhu Hassa akiwa na Marais wenzake kutoka Nchi 

wanachama wa Jumuiya ya Maendeleo Kusini mwa Afrika 

(SADC) kwenye mkutano wa 44 wa kawaida wa Wakuu wa Nchi 

wa Jumuiya hiyo uliofanyika Harare, Zimbabwe mwezi Agosti 2024.   

  

152. Mheshimiwa Spika, mwezi Julai, 2024 Wizara iliratibu na 

kushiriki katika Mkutano wa 26 wa Kamati ya Mawaziri wa Asasi ya 

Siasa, Ulinzi na Usalama uliofanyika Lusaka, Zambia. Kupitia 

Mkutano huo, Tanzania ilishiriki katika majadiliano na kutoa 

mchango wake kuhusu hali ya siasa na usalama katika nchi za 

DRC, Msumbiji na Falme ya Lesotho. Aidha, Mkutano ulijadili na 

kuazimia utekelezaji wa Mpango wa Kuenzi Waasisi wa SADC 

unaojumuisha ujenzi wa sanamu tisa (9) ikiwemo ya Baba wa Taifa 

Mwalimu Julius Kambarage Nyerere katika Makao Makuu ya 

SADC yaliyopo Gaborone - Botswana; Ujenzi wa Makumbusho ya 

SADC; na Tafsiri ya Makala ya Hashim Mbita kwa lugha ya 

Kiswahili pamoja na maandalizi ya makala jongefu. Utekelezaji wa 

maazimio hayo unatoa mchango chanya katika kukuza na 

kuuenzi mchango wa Tanzania katika SADC pamoja na kuhifadhi 

historia na utamaduni wa Kanda kwa ujumla.  

 

153. Mheshimiwa Spika, mwezi Agosti, 2024 Wizara iliratibu na 

kushiriki katika Mkutano wa 44 wa Kawaida wa Wakuu wa Nchi na 

Serikali wa SADC uliofanyika Harare, Zimbabwe. Katika Mkutano 

huo, Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania aliteuliwa kuwa Mwenyekiti wa Asasi ya 

Siasa, Ulinzi na Usalama (SADC Organ) kwa kipindi cha kuanzia 

Agosti, 2024 hadi Agosti 2025. Uteuzi huo, ni kielelezo cha 

kuaminika kwa Tanzania na kuheshimika kwa mchango wake 

katika kuimarisha hali ya ulinzi na usalama katika ukanda huu.   

 

154. Mheshimiwa Spika, katika kipindi cha Uenyekiti wa SADC 

Organ, Tanzania imeongoza kwa mafanikio na kuwa mwenyeji 

wa mikutano mbalimbali ya masuala ya ulinzi na usalama 

ikiwemo  Mikutano  mitano (5) ya Dharura ya Wakuu wa Nchi na 

Serikali wa Asasi ya Siasa, Ulinzi na Usalama ya SADC iliyoitishwa 

kwa lengo la kujadili hali ya ulinzi na usalama ya Kanda; na 

Mkutano wa Tatu wa Kamati ya Siasa na Diplomasia ya SADC 

(Inter-State Politics and Diplomacy Committee – ISPDC) uliofanyika 

mwezi Februari 2025, Dar es Salaam na kuhusisha Makatibu 

Wakuu wa Wizara za Mambo ya Nje za SADC.  

 

155. Mheshimiwa Spika, pamoja na masuala mengine, Mkutano 

husika ulipokea taarifa ya maendeleo ya usuluhishi wa mgogoro 

wa Lesotho unaoongozwa na Rais Mstaafu Mheshimiwa Dkt. 

Jakaya Mrisho Kikwete ambaye ni Mwenyekiti wa Jopo la Wazee 

la SADC. Maazimio yaliyoidhinishwa na Mikutano husika 

yameiwezesha Kanda kuendelea kutumia mifumo yake ya kukuza 

demokrasia na utawala bora, kudhibiti na kutatua migogoro na 

hivyo kuimarisha mazingira ya kufanyika kwa shughuli za kiuchumi 

baina ya Nchi Wanachama na kuinufaisha  

Tanzania.  

 

156. Mheshimiwa Spika, vilevile, Tanzania imeongoza kwa 

mafanikio Misheni za Uangalizi wa chaguzi katika Nchi 

Wanachama wa SADC zikiwemo; Msumbiji, Botswana, Mauritius 

na Namibia ambapo misheni hizo ziliongozwa na viongozi 

mashuhuri kutoka Tanzania kama ifuatavyo:-  

 

(i)    Mheshimiwa Dkt. Amani Abeid Karume, Rais Mstaafu wa 

Zanzibar na Mwenyekiti wa Baraza la Mapinduzi 

aliyeongoza misheni ya SADC katika Uchaguzi Mkuu wa 

Msumbiji uliofanyika tarehe 9 Oktoba 2024;  

 

(ii) Mheshimiwa Mizengo Kayanza Peter Pinda, Waziri Mkuu 

Mstaafu wa Jamhuri ya Muungano wa Tanzania 

aliyeongoza misheni ya SADC katika Uchaguzi Mkuu wa 

Botswana uliofanyika tarehe 30 Oktoba 2024;  

 

(iii) Mheshimiwa Jaji Mohamed Chande Othman, Jaji Mkuu 

Mstaafu wa Jamhuri ya Muungano wa Tanzania 

aliyeongoza misheni ya SADC katika Uchaguzi Mkuu wa 

Mauritius uliofanyika tarehe 10 Novemba 2024; na  

 

(iv) Mheshimiwa Anne Semamba Makinda, Spika Mstaafu wa 

Bunge la Jamhuri ya Muungano wa Tanzania aliyeongoza 

misheni ya SADC katika Uchaguzi Mkuu wa Namibia 

uliofanyika tarehe 27 Novemba 2024.  

 

157. Mheshimiwa Spika, chaguzi zote zilifanyika kwa amani na 

utulivu, hii ni kiashiria cha ukomavu wa Kanda katika nyanja ya 

siasa, ulinzi, usalama na usawa wa kidemokrasia. Aidha, uangalizi 

wa uchaguzi ndani ya SADC umechangia kuimarisha demokrasia 

na utawala bora miongoni mwa Nchi Wanachama kwa kuwa 

unatoa nafasi kwa nchi kujitathmini na kuzingatia misingi ya 

uchaguzi huru wenye haki.   

 

158. Mheshimiwa Spika, mwezi Februari 2025, Tanzania ilishiriki 

Mkutano wa Kwanza wa Pamoja wa Wakuu wa Nchi na Serikali 

wa SADC na Jumuiya ya Afrika Mashariki  uliofanyika jijini Dar es 

Salaam kujadili hali ya ulinzi na usalama Mashariki mwa DRC. 

Wakati wa  Mkutano huo, Wakuu wa Nchi na Serikali walisisitiza 

umuhimu wa pande zinazohasimiana kusitisha mapigano na 

kusisitiza matumizi ya njia za kidiplomasia kutumika katika kutatua 

mgogoro huo, ikiwemo kuunganisha na kuimarisha jitihada za 

pamoja za usuluhishi ambapo kupitia Jumuiya ya Afrika Mashariki 

mchakato wa usuluhishi (Nairobi Process) unaongozwa na 

Mheshimiwa Uhuru Kenyatta, Rais Mstaafu wa Kenya na 

mchakato wa Umoja wa Afrika (Luanda Process) unaongozwa na 

Mheshimiwa Faure Essozimna Gnassingbé, Rais wa Jamhuri ya 

Togo.  

 

159. Mheshimiwa Spika, vilevile mwezi Februari, 2025 Wizara 

iliratibu na kushiriki Mkutano wa Dharura wa Mawaziri wa Afya na 

Mawaziri wanaoshughulikia masuala ya Virusi vya UKIMWI na 

UKIMWI uliofanyika kwa njia ya mtandao. Pamoja na masuala 

mengine, Mkutano ulijadili hali ya mlipuko wa magonjwa ya Mpox 

na Marburg katika nchi za DRC na Tanzania. Mkutano huo 

ulizipongeza nchi hizi mbili kwa jitihada za kukabiliana na 

magonjwa hayo na kuhimiza Nchi Wanachama kubadilishana 

taarifa kuhusu milipuko ya magonjwa ili kuzuia maambukizi ya 

magonjwa hayo kusambaa kwenye nchi nyingine. Mkutano huo 

pia uliidhinisha Mpango Mkakati wa Kukabiliana na Kifua Kikuu wa 

Kanda wa mwaka (2025-2030) unaohimiza Nchi Wanachama 

kupunguza vifo vitokanavyo na Ugonjwa wa Kifua Kikuu kwa 

asilimia 90 na kupunguza maambukizi mapya kwa asilimia 80 

sambamba na kubuni vyanzo vipya vya mapato ili kuwezesha 

utekelezaji wa Mpango Mkakati husika.   

 

160. Mheshimiwa Spika, hali kadhalika, Tanzania iliongoza 

Mkutano wa Tatu wa Kamati ya Siasa na Diplomasia ya SADC 

(Inter-State Politics and Diplomacy Committee – ISPDC) ngazi ya 

Makatibu Wakuu uliofanyika mwezi Februari 2025, jijini Dar es 

Salaam. Mkutano huo ulihusisha ushiriki wa Makatibu Wakuu wa 

Wizara za Mambo ya Nje za nchi za SADC. Pamoja na masuala 

mengine, Mkutano ulijadili hali ya siasa katika kanda, ulipokea 

taarifa ya chaguzi zilizofanyika ndani ya Kanda na ulipitia 

Mpango wa Kuenzi Waasisi wa SADC ambao unajumuisha ujenzi 

wa sanamu za Waasisi hao na ujenzi wa Makumbusho ya kanda 

katika Makao Makuu ya SADC jijini Gaborone, Botswana.   

 

Jumuiya ya Nchi za Mwambao wa Bahari ya Hindi (IORA)  
 

161. Mheshimiwa Spika, mwezi Oktoba, 2024 Wizara kwa 

kushirikiana na Chuo Kikuu cha Mzumbe pamoja na Sekretareti ya 

Jumuiya ya Nchi za Mwambao wa Bahari ya Hindi (Indian Ocean 

Rim Association – IORA) iliratibu na kushiriki katika Warsha ya 

Kuwezesha Jamii za Pwani ya Bahari ya Hindi kutumia Mbinu Asili 

za Kulinda Mfumo wa Ikolojia ya Bahari iliyofanyika Jijini Dar es 

Salaam ambapo washiriki walielimishwa kuhusu umuhimu wa 

uhifadhi wa mazingira na kuhimizwa matumizi sahihi ya fursa za 

uchumi wa buluu ili kulinda mazingira na kuleta maendeleo 

endelevu kwa ajili ya vizazi vya sasa na vijavyo.   

162. Mheshimiwa Spika, warsha hiyo ilihusisha washiriki mbalimbali 

kutoka Nchi Wanachama wa IORA ikiwemo watafiti, watunga 

sera na watekeleza sera katika masuala ya mazingira na mifumo 

ya ikolojia ya bahari, pamoja na wawakilishi wa Jamii zinazoishi 

katika mwambao wa bahari ya Hindi. Warsha hiyo iliridhia 

maazimio mbalimbali ikiwemo kuendeleza juhudi za Kikanda za 

kulinda na kuhifadhi ikolojia ya bahari kupitia mafunzo na 

utekelezaji wa Sera pamoja na kuimarisha tafiti zitakazowezesha 

upatikanaji wa taarifa sahihi za masuala ya bahari.  

 

Jumuiya ya Nchi za Ukanda wa Maziwa Makuu (ICGLR)  

 

163. Mheshimiwa Spika, mwezi Aprili 2025, Wizara iliratibu ushiriki 

wa ujumbe wa Bunge la Jamhuri ya Muungano wa Tanzania 

katika Mkutano Mkuu wa Jukwaa la Wabunge wa Nchi 

Wanachama wa Jumuiya ya Nchi za Ukanda wa Maziwa Makuu 

(FP-ICGLR) uliofanyika Luanda, Angola. Pamoja na masuala 

mengine, Mkutano huo ulijadili hali ya amani na usalama kwenye 

eneo la Maziwa Makuu na kufanya Uchaguzi wa Katibu Mkuu 

mpya wa Jukwaa hilo.   

 

164. Mheshimiwa Spika, naomba nitumie fursa hii kumpongeza 

Mtanzania Dkt. Deo Osmund Mwapinga kwa kupitishwa kwa kauli 

moja na Maspika wa Mabunge ya Nchi Wanachama, kuwa 

Katibu Mkuu mpya wa Jukwaa la Wabunge wa Nchi 

Wanachama wa Jumuiya ya Nchi za Ukanda wa Maziwa Makuu 

(FP-ICGLR) kwa mwaka 2025 hadi 2028. Nafasi hiyo ilikuwa 

inawaniwa na nchi tatu wanachama ikiwa ni pamoja na 

Tanzania, Burundi na Kenya. Aidha, uteuzi wa Tanzania katika 

kuongoza nafasi hii inadhihirisha kuendelea kuimarika kwa 

diplomasia ya Tanzania kikanda na kimataifa na kuaminiwa  

katika kuongoza agenda za ICGLR.  

 

Eneo Huru la Biashara la Bara la Afrika  

 

165. Mheshimiwa Spika, mwezi Oktoba 2024, Wizara iliratibu na 

kufanikisha ushiriki wa wajasiriamali zaidi ya 20 kutoka Tanzania 

Bara na Zanzibar katika Kongamano la Pili la biashara la AfCFTA 

(Biashara Afrika Forum 2024) lililofanyika jijini Kigali, Rwanda. 

Kongamano hilo lilihudhuriwa na washiriki takribani 1400, 

likijumuisha viongozi wa Serikali, Mashirika na Taasisi za Kikanda na 

Kimataifa, Mashirika na Taasisi za Kifedha, Wakurugenzi wa 

Kampuni makubwa Afrika na Dunia, Wafanyabiashara na 

Wajasiriamali wakubwa, wa kati na wadogo kutoka nchi 

wanachama wa AfCFTA. Kongamano hili lilitoa fursa kwa 

wafanyabiashara wakubwa na wajasiriamali kuonesha bidhaa 

wanazozalisha, kujadili changamoto za kisera na namna ya 

kuzitatua ili kuchochea biashara na uwekezaji ndani ya AfCFTA.  

 

166. Mheshimiwa Spika, kupitia kongamano hilo, washiriki 

walipata fursa ya kubadilishana uzoefu na kujenga mtandao 

baina yao ili kuwezesha nchi za Afrika kutumia ipasavyo fursa za 

AfCFTA katika kupanua na kukuza biashara. Ushiriki wa 

watanzania ulikuwa na mvuto wa pekee kwa washiriki kutokana 

na ubora na ubunifu mkubwa wa bidhaa za maonesho 

zilizowasilishwa na wajasiriamali. Miongoni mwa bidhaa za 

Tanzania zilizopendwa zaidi ni nguo za batiki, viungo, bidhaa za 

katani kama urembo wa ndani, pochi na vikapu; pamoja na 

bidhaa zinazotengenezwa na mwani kutoka Zanzibar kama vile 

mafuta na sabuni. Hali hii ilichangia bidhaa zote za Tanzania 

zilizopelekwa kwa ajili ya maonesho kupata wanunuzi na pia 

wajasiriamali kupata uzoefu, kujenga mtandao na uthubutu na 

kuamsha hamasa kwa wajasiriamali kufanya biashara kimataifa.   

 

Ushirikiano wa Kimataifa  

 

167. Mheshimiwa Spika, mwezi Septemba 2024, Wizara iliratibu 

ushiriki wa Tanzania katika Mkutano wa 79 wa Baraza Kuu la 

Umoja wa Mataifa uliofanyika New York nchini Marekani. Katika 

Mkutano huo, Tanzania iliainisha msimamo wake katika masuala 

mbalimbali yanayohusu siasa, ulinzi na usalama; mazingira na 

mabadiliko ya tabianchi; magonjwa ya mlipuko; na migogoro na 

athari zake. Ushiriki wa Tanzania katika chombo hiki kikuu cha 

maamuzi kimataifa ni kielelezo cha utayari wa nchi yetu 

kushirikiana na mataifa mengine katika kutafuta suluhu ya 

changamoto zinazoikabili dunia zikiwemo za kisiasa, kiuchumi na 

kijamii.  

168. Mheshimiwa Spika, mwezi Septemba 2024, Wizara iliratibu 

ushiriki wa Tanzania kwenye Mkutano wa Kwanza wa Kimataifa 

wa Haidrojeni Afrika uliofanyika Windhoek, Namibia. Mkutano huo 

ulikuwa na kaulimbiu isemayo: "Kutoka Malengo hadi Vitendo:- 

Kuchochea Mapinduzi ya Kijani ya Viwanda Afrika". Mkutano huo 

umechangia juhudi za Afrika katika kutafuta suluhisho la 

changamoto zinazoambatana na uzalishaji wa Nishati ya 

haidrojeni kama vile gharama za teknolojia, maendeleo ya 

miundombinu, soko, ufadhili, usambazaji, masuala ya sera na 

ukosefu wa kanuni na viwango vya kimataifa.  Nishati 

inayotengenezwa kwa teknolojia hii inaitwa ya kijani kwa sababu 

ni rafiki kwa mazingira, kwani uzalishaji wake ni kupitia mchakato 

wa kikemia wa kutenganisha hydrogen na oxygen kutoka kwenye 

maji, mchakato ambao hauzalishi hewa ukaa kabisa. Kwa 

muktadha huo, ushiriki wa Jamhuri ya Muungano wa Tanzania 

katika mkutano huo umesaidia kujifunza na kutufahamisha zaidi 

kuhusu fursa zilizopo katika nishati hiyo ya haidrojeni, na kuonesha 

jinsi nishati hii rafiki kwa mazingira inavyoweza kuharakisha 

mapinduzi ya viwanda barani Afrika.  

 

169. Mheshimiwa Spika, mwezi Septemba 2024, Wizara iliratibu na 

kushiriki katika Mkutano Mkuu wa 68 wa Shirika la Kimataifa la 

Nguvu za Atomu (IAEA) uliofanyika Vienna, Austria. Katika 

Mkutano huo Tanzania ilitoa tamko na kubainisha dhamira ya 

nchi yetu ya kutumia sayansi ya nyuklia salama kwa manufaa ya 

maendeleo endelevu na kujenga mustakabali bora kwa vizazi 

vijavyo. Aidha, Tanzania ilithibitisha kuunga mkono mipango ya 

kimataifa inayoratibiwa na IAEA kwa ajili ya matumizi ya nyuklia 

kwa amani.  

 

170. Mheshimiwa Spika, mwezi Oktoba 2024, Wizara iliratibu 

ushiriki wa Tanzania katika Mkutano wa Majadiliano ya Norman E. 

Borlaug (Borlaug Dialogue), uliofanyika Iowa, Marekani kwa lengo 

la kujadili tatizo la njaa duniani na mikakati ya kukabiliana na 

tatizo hilo. Borlaug Dialogue ni tukio mashuhuri la kimataifa 

linaloambatana na utoaji wa Tuzo ya Chakula Duniani kwa 

viongozi wa kitaifa, wanaharakati na wadau wengine wa 

masuala ya chakula kwa lengo la kutambua mchango wao 

katika kuinua uzalishaji wa mazao na usalama wa chakula. 

Ujumbe wa Tanzania katika majadiliano hayo uliongozwa na 

Mheshimiwa Dkt. Samia Suluhu Hassan, Rais wa Jamhuri ya 

Muungano wa Tanzania. Mheshimiwa Rais alieleza juhudi 

zilizofanywa na Serikali ya Tanzania katika kuongeza uzalishaji 

kwenye kilimo, ambao umesababisha kuwa na uhakika wa 

chakula nchini Tanzania na kwa sasa Tanzania inajitosheleza kwa 

chakula na ina ziada ya kuuza chakula nje ya nchi.  

 

171. Mheshimiwa Spika, mwezi Oktoba 2024, Wizara iliratibu na 

kushiriki katika Mkutano wa 27 wa Wakuu wa Nchi na Serikali wa 

Jumuiya ya Madola, uliofanyika Jijini Apia nchini Samoa. Ujumbe 

wa Tanzania uliongozwa na Mheshimiwa Balozi Mahmoud Thabit 

Kombo (Mb.), Waziri wa Mambo ya Nje na Ushirikiano wa Afrika 

Mashariki. Kupitia Mkutano huo, Tanzania ilisisitiza umuhimu wa 

kudumisha ushirikiano miongoni mwa Nchi Wanachama katika 

nyanja mbalimbali za maendeleo ili kujenga uwezo wa 

wataalamu wa Tanzania katika eneo la biashara ya hewa ukaa 

(kaboni). Vilevile, Mkutano huo ulimchagua Mhe. Shirley Ayorkor 

Botchwey, aliyekuwa Waziri wa Mambo ya Nje wa Ghana kuwa 

Katibu Mkuu wa Jumuiya hiyo, akichukua nafasi ya Mhe. Patricia 

Scotland kutoka Jamhuri ya Dominika aliyemaliza muhula wa pili 

wa kuhudumu kwenye nafasi hiyo. Pembezoni mwa mkutano huo, 

Tanzania ilifanya majadiliano ya uwili na Uingereza kuhusu 

msaada wa kifedha na kiufundi chini ya Jumuiya ya Madola kwa 

ajili ya kutekeleza ajenda ya nishati safi ya kupikia hususan kwa 

akina mama wa vijijini.   

 

172. Mheshimiwa Spika, kupitia Mkutano huo, Wizara imefanikisha 

kuanzishwa kwa Mpango wa Ufadhili wa Masomo wa Mwalimu 

Nyerere ujulikanao kama “Commonwealth Julius Kambarage 

Nyerere Scholarship Programme” utakaosaidia kufadhili wanafunzi 

kutoka nchi za Afrika na Karibe kuendelea na masomo ya ngazi 

ya Shahada ya Uzamili ili kupata elimu na stadi 

zitakazowawezesha kujiajiri. Ufadhili huu utaendeleza alama ya 

Rais wa Kwanza wa Jamhuri ya Muungano wa Tanzania, Hayati 

Mwalimu Julius Kambarage Nyerere.    

 

173. Mheshimiwa Spika, mwezi Oktoba 2024, Wizara iliratibu na 

kushiriki katika Mkutano wa 11 wa Taasisi ya Afrika-Asia Luminary 

Merck Foundation uliofanyika Jijini Dar es Salaam, ambapo mgeni 

rasmi alikuwa Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania. Mkutano huo ulishirikisha 

Wake wa Marais kutoka nchi 25 za Afrika, Mawaziri, watafiti na 

watalaamu wengine wa sekta ya afya na kujadili changamoto za 

afya zinazolikabili Bara la Afrika, hususan wanawake na watoto. 

Vilevile, mkutano ulipongeza jitihada zilizofanywa na Serikali ya 

Awamu ya Sita katika kuboresha sekta ya afya na kwa kipekee 

huduma ya afya ya mama na mtoto nchini. Mkutano huo 

ulipendekeza kutolewa kwa elimu juu ya masuala ya Afya kwa 

wanawake na watoto kuanzia ngazi ya shule hadi kwa watu 

wazima ili kuongeza uelewa wao na kufahamu namna za 

kujikinga na changamoto mbalimbali za kiafya.  

 

174. Mheshimiwa Spika, mwezi Novemba 2024, Wizara iliratibu 

ushiriki wa Tanzania katika Mkutano wa wakuu wa nchi zenye 

uchumi mkubwa zaidi duniani (Group of 20 – G20) uliofanyika Rio 

de Janeiro, Brazil. Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania alikuwa mgeni mwalikwa 

kwenye Mkutano huo, ambapo alitumia nafasi hiyo kuzungumza 

na viongozi wa mataifa hayo na kuainisha vipaumbele vya 

Tanzania katika mapambano dhidi ya njaa na umaskini; matumizi 

ya nishati endelevu na uhifadhi wa mazingira na kukabiliana na 

mabadiliko ya tabianchi. Katika eneo la nishati endelevu, 

Mheshimiwa Rais aliwasilisha ombi la kuungwa mkono kwa 

mpango wa nishati safi ya kupikia kwa akina mama barani Afrika, 

ambao unalenga kukusanya rasilimali fedha na utaalam katika 

kuongeza matumizi ya nishati hiyo ili kulinda mazingira, kuwezesha 

wanawake kiuchumi na kulinda afya ya maelfu ya kina mama, 

hususan waliopo vijijini.  

 

175. Mheshimiwa Spika, mwezi Novemba 2024, Wizara iliratibu 

ushiriki wa Tanzania katika Mkutano wa 29 wa Nchi Wanachama 

wa Mkataba wa Umoja wa Mataifa kuhusu Mabadiliko ya 

Tabianchi (COP 29) uliofanyika Baku, Azerbaijan. Miongoni mwa 

mafanikio ya Mkutano huo ni kutolewa kwa ahadi ya Dola za 

Marekani bilioni 300 kwa mwaka kwa ajili ya kuziwezesha nchi 

zinazoendelea kiuchumi kukabiliana na mabadiliko ya tabianchi. 

Fedha hizo zitatolewa katika kipindi cha miaka kumi kuanzia 2025 

hadi 2035.  

 

176. Mheshimiwa Spika, katika mkutano huo, Tanzania iliainisha 

hatua inazochukua katika kuhifadhi mazingira na kukabiliana na 

athari za mabadiliko ya tabianchi ambazo zinasababisha hasara 

kati ya asilimia 2 hadi 3 ya pato la Taifa kila mwaka. Tanzania ilitoa 

rai kwa Jumuiya ya Kimataifa kusaidia juhudi za Serikali katika 

kukabiliana na athari za mabadiliko ya tabianchi ambazo 

zinakadiriwa kugharimu Dola za Marekani bilioni 19.3 kufikia 

mwaka 2030. Vilevile, nchi yetu ilisisitiza umuhimu wa Nchi 

Wanachama kuunga mkono mpango wa nishati safi ya kupikia, 

hususan kwa akina mama barani Afrika kama hatua muhimu ya 

kukabiliana na athari za mabadiliko ya tabianchi.   

 

177. Mheshimiwa Spika, mwezi Januari, 2025 Wizara iliratibu 

Mkutano wa Wakuu wa Nchi wa Afrika kuhusu Nishati (Mission 300 

Africa Energy Summit) uliofanyika jijini Dar es Salaam. Mkutano 

huo uliwaleta pamoja wadau wa sekta ya nishati kutoka ndani na 

nje ya nchi kwa lengo la kujadili fursa, changamoto, na 

mustakabali wa maendeleo ya nishati endelevu barani Afrika. 

Katika mkutano huo, Mheshimiwa Dkt. Samia Suluhu Hassan, Rais 

wa Jamhuri ya Muungano wa Tanzania alieleza dhamira ya 

Tanzania katika kukuza matumizi ya nishati safi na endelevu, hasa 

kwa ajili ya kaya, viwanda na sekta za uzalishaji. Aidha, Mkutano 

huu ulikuwa wa mafanikio ambapo Wakuu wa Nchi za Afrika 22 

walishiriki pamoja na Wakuu mbalimbali wa Mashirika ya 

Kimataifa. Malengo ya Mkutano huu yalifanikishwa kwa Kuunda 

Mipango ya Kitaifa ya Nishati (National Energy Compacts) ili 

kuimarisha upatikanaji wa umeme; Kuvuta uwekezaji wa kifedha 

kutoka kwa sekta binafsi na ya umma na Kuimarisha ushirikiano 

wa kimataifa kwa ajili ya maendeleo endelevu ya nishati.  

 

178. Mheshimiwa Spika, vilevile, katika Mkutano huo Mheshimiwa 

Rais alisisitiza umuhimu wa uwekezaji katika nishati jadidifu kama 

vile nishati ya jua, upepo, maji na gesi asilia ili kuhakikisha 

upatikanaji wa nishati ya uhakika kwa maendeleo ya Taifa. Sanjari 

na hilo, Mkutano wa 38 wa Wakuu wa Nchi na Serikali wa Umoja 

wa Afrika uliofanyika mwezi Februari 2025 uliridhia na kupitisha 

Azimio la Dar es Salaam la Mkutano huo na kutambua mchango 

wa Mheshimiwa Rais Dkt. Samia Suluhu Hassan katika kuchagiza 

ajenda ya nishati hususan nishati safi ya kupikia barani Afrika. 

Azimio la Dar es Salaam, linalenga kuwapa umeme watu milioni 

300 kufikia 2030 na uboreshaji wa miundombinu ya umeme, 

kukuza nishati mbadala, na kuvuta uwekezaji wa sekta binafsi.  

 

Watanzania kwenye nafasi za Kikanda na Kimataifa 

  

179. Mheshimiwa Spika, kama ilivyo ada, Watanzania 

wameendelea kuheshimika na kuaminika kwenye duru za 

kimataifa. Mathalan, katika kipindi cha kwanza cha Serikali ya 

Awamu ya Sita tumeshuhudia Mheshimiwa Jakaya Mrisho 

Kikwete, Rais Mstaafu wa Serikali ya Awamu ya Nne wa Jamhuri 

ya Muungano wa Tanzania aliteuliwa kuwa Mwenyekiti wa Global 

Partnership for Education na Mwenyekiti la Baraza la Wazee la 

Jumuiya ya Maendeleo Kusini mwa Afrika. Aidha, Balozi Liberata 

Mulamula aliteuliwa kuwa Mjumbe Maalum wa Umoja wa Afrika 

wa Wanawake kwenye masuala ya amani na usalama.  

 

180. Mheshimiwa Spika, katika Mkutano wa Kumi na Tisa (19) wa 

Bunge hili uliofanyika tarehe 29 Aprili, 2025 pamoja na masuala 

mengine ulimpongeza Dkt. Deo Mwapinga kwa kuchaguliwa 

kuwa Katibu wa Jukwaa la Mabunge wa Nchi Wanachama wa 

Maziwa Makuu. Aidha, kupitia Mkutano huo, uliielekeza Wizara 

ninayoiongoza kuwa, wakati wa uwasilishaji wa hotuba ya bajeti 

nilitaarifu Bunge kuhusu Watanzania ambao wameajiriwa katika 

Jumuiya za Kikanda na Kimataifa.   

 

181. Mheshimiwa Spika, vilevile, mwezi Mei 2025 Wizara iliratibu 

na kufanikisha ushindi wa kishindo wa Profesa Mohamed Yakub 

Janabi, Mkurugenzi Mtendaji wa Hospitali ya Taifa ya Muhimbili na 

Mshauri wa Rais katika masuala ya afya na lishe, kuwa Mkurugenzi 

Mteule wa Shirika la Afya Duniani (WHO) Kanda ya Afrika. Ushindi  

huu ni udhihirisho wa nguvu ya ushawishi wa nchi yetu katika uga 

wa Kikanda na Kimataifa na unawakilisha matumaini mapya 

katika kukabiliana na changamoto sugu za sekta ya afya barani 

Afrika.  

182. Mheshimiwa Spika, ninayo furaha kulijulisha Bunge lako 

Tukufu kuwa, hadi kufikia mwezi Mei 2025, Watanzania 349 

wamepata nafasi za kuhudumu katika nafasi mbalimbali za ajira 

katika Jumuiya za Kikanda na Kimataifa. Kati ya hao, 197 

wanahudumu katika Umoja wa Mataifa (UN); 61 wanahudumu 

katika Umoja wa Afrika (AU), 62 katika Jumuiya ya Afrika Mashariki 

(EAC), 22 katika Jumuiya ya Maendeleo Kusini mwa Afrika (SADC), 

mmoja (1) katika Jumuiya ya Nchi zinazopakana na Bahari ya 

Hindi (IORA) na Watano (5) wanahudumu katika  Jumuiya ya Nchi 

za Ukanda wa Maziwa Makuu (ICGLR).  

 

183. Mheshimiwa Spika, katika nafasi hizo kwa ujumla wake 

Watanzania sita (6) wanahudumu katika kada ya uongozi, 139 

katika kada ya utaalamu na 189 katika kada nyingine. Aidha, kati 

yao 224 ni Wanaume na 125 ni wanawake.  

 

184. Mheshimiwa Spika, kupatikana kwa fursa hizo za ajira 

kumetokana na kuimarika kwa diplomasia ya Tanzania Kikanda 

na Kimataifa kupitia jitihada za Serikali ya Awamu ya Sita 

inayoongozwa na Mwanadiplomasia Nambari moja, Mheshimiwa 

Dkt. Samia Suluhu Hassan, Rais wa Jamhuri ya Muungano wa 

Tanzania. Fursa hizo zimeendelea kuiletea nchi yetu heshima na 

maendeleo katika nyanja za kiuchumi, kisiasa na kijamii.  

  

Utekelezaji wa Diplomasia ya Uchumi  

 

185. Mheshimiwa Spika, mwezi Septemba, 2024 Wizara iliratibu na 

kushiriki katika Jukwaa la Biashara na Uwekezaji kati ya Tanzania 

na Marekani lililofanyika jijini New York, Marekani. Jukwaa hilo 

lililenga kuimarisha uhusiano wa biashara na uwekezaji kati ya 

Tanzania na Marekani ambapo pamoja na masuala mengine, 

ulisainiwa mkataba wa mkopo wenye thamani ya Dola za 

Marekani milioni 320 baina ya Benki ya Citigroup, Shirika la 

Maendeleo ya Fedha la Marekani (DFC) na Benki ya CRDB. Fedha 

hizo zitaelekezwa katika kutoa mikopo ya kuendeleza biashara 

ndogo na za kati hapa nchini hususan zinazomilikiwa na 

kuongozwa na wanawake.  

186. Mheshimiwa Spika, mwezi Septemba 2024, Wizara iliratibu na 

kushiriki katika Kongamano la Biashara na Uwekezaji baina ya 

Tanzania na Oman lililofanyika jijini Muscat, Oman. Kongamano 

hilo lilihudhuriwa na washiriki wapatao 400 kutoka sekta za umma 

na binfasi za nchi hizi mbili. Katika kongamano hilo washiriki 

walijadili fursa za kukuza ushirikiano katika sekta za utalii, madini, 

anga, kilimo, ujenzi, huduma za afya na madawa, ngozi, makazi, 

usalama wa chakula, TEHAMA, biashara na uwekezaji kwenye 

sekta hizo. Aidha, wakati wa kongamano hilo jumla ya hati tano 

(5) za makubaliano baina ya kampuni binafsi za Tanzania na 

Oman zilisainiwa.  

 

187. Mheshimiwa Spika, mwezi Septemba 2024, Wizara iliratibu 

ziara ya ujumbe kutoka Benki ya Ushirikiano wa Kimataifa ya 

Japan uliotembelea hapa nchini na  kukutana na taasisi 

zinazosimamia masuala ya fedha, biashara, takwimu, mipango na 

uwekezaji. Ujumbe wa benki hiyo ulilenga kutathmini hali ya 

biashara, uwekezaji na uchumi wa Tanzania ili kufanya uamuzi wa 

kuongeza kiwango cha ukomo wa ufadhili kwa kampuni za 

Japan zinaowekeza au kununua bidhaa za Tanzania. Hatua hiyo 

itaendelea kuvutia Kampuni hayo kuwekeza na kufanya biashara 

nchini kutokana na kuwa na uhakika wa mitaji. Tayari benki hiyo 

kupitia Shirika la Maendeleo la Japan nchini imetoa kiasi cha Dola 

za Marekani Milioni 150 mwezi Januari 2025 katika Benki ya 

Maendeleo ya Kilimo Tanzania kwa ajili ya kutoa mikopo ya muda 

wa kati na mrefu kwa wakulima nchini.  

 

188. Mheshimiwa Spika, mwezi Oktoba 2024, Wizara kwa 

kushirikiana na Ofisi ya Rais, Mipango na Uwekezaji iliratibu na 

kushiriki Mkutano wa Kwanza wa Tume ya Pamoja ya Ushirikiano 

wa Uchumi na Biashara kati ya Tanzania na Urusi uliofanyika jijini 

Dar es Salaam. Kupitia mkutano huo, pande mbili zilisaini Hati ya 

makubaliano ya ushirikiano katika maeneo kumi yanayolenga 

kukuza uhusiano wa kibiashara kati ya nchi hizi mbili.   

 

189. Mheshimiwa Spika, mwezi Oktoba 2024, Wizara iliratibu na 

kushiriki katika Kongamano la Biashara na Uwekezaji kati ya 

Tanzania na Iran lililofanyika jijini Dar es Salaam. Kongamano hilo 

lililenga kufungua milango ya biashara baina ya nchi hizi mbili 

ambapo liliwakutanisha wafanyabiashara takriban 50 kutoka Iran 

na wafanyabiashara zaidi ya 100 kutoka Tanzania wanaojihusisha 

na sekta za mafuta na gesi, madini, utalii, mifugo na uvuvi, afya 

na uchukuzi. Kupitia Kongamano hilo hati mbili za makubaliano 

zilisainiwa kati ya kampuni binafsi, ambazo utekelezaji wake 

unatarajiwa kukuza uhusiano wa kibiashara kati ya Tanzania na 

Iran.  

 

190. Mheshimiwa Spika, mwezi Oktoba 2024, Wizara iliratibu 

Kongamano la Miundombinu kati ya Tanzania na Japan 

lililofanyika jijini Dar es Salaam na kuhudhuriwa na washiriki 

wapatao 60 kutoka Japan na 200 kutoka Tanzania. Kongamano 

hilo liliwezesha kampuni za pande mbili kujadili fursa za  ushirikiano 

katika sekta ya miundombinu. Hatua hiyo itawezesha upatikanaji 

wa vifaa vya kisasa na bora kutoka  Japan  kwa gharama nafuu ili 

kuimarisha utekelezaji wa miradi ya miundombinu nchini. Matokeo 

ya kongamano hilo ni pamoja na kampuni ya Sakai na Wakala 

wa Barabara Zanzibar (ZANROADS) kuendelea na mazungumzo 

ya kuanzisha ushirikiano katika masuala ya miundombinu kwa ajili 

ya kusainiwa wakati wa Maonesho ya Dunia (EXPO  

2025).  

 

191. Mheshimiwa Spika, mwezi Novemba 2024, Wizara kwa 

kushirikiana na Kituo cha Uwekezaji Tanzania (TIC) na Mamlaka ya 

Kukuza Uwekezaji Zanzibar (ZIPA) iliratibu na kushiriki katika 

Kongamano la Biashara na Uwekezaji kati ya Tanzania na Ubelgiji 

lililofanyika Dar es Salaam na Zanzibar. Kongamano hilo lilishirikisha 

kampuni 28 kutoka Ubelgiji, washiriki 400 kutoka jijini Dar es Salaam 

na washiriki 100 kutoka Zanzibar wanaojihusisha na sekta ya 

uchukuzi katika reli na bandari; nishati; miundombinu; maji; afya, 

dawa za binadamu na vifaa tiba; utalii; na kilimo. Pamoja na 

kongamano hilo, washiriki kutoka Ubelgiji waliweza kutembelea 

taasisi na miradi ya kimkakati ikiwemo bandari mpya ya 

Mangapwani, Zanzibar na eneo maalum la uwekezaji Bagamoyo. 

Kongamano hilo limeimarisha uhusiano wa kibiashara na 

uwekezaji kati ya Tanzania na Ubelgiji na kutoa fursa za masoko 

kwa bidhaa za Tanzania. Kongamano hili ni matokeo ya ziara ya 

Rais wa Jamhuri ya Muungano wa Tanzania nchini Ubelgiji 

alipokutana na wanachama wa jumuiya za wafanyabiashara 



28 MEI, 2025 

148 

 

ambao walikubali kuja kutafuta fursa za uwekezaji nchini 

Tanzania.  

 

192. Mheshimiwa Spika, mwezi Desemba 2024, Wizara iliratibu 

ushiriki wa Tanzania katika Mkutano wa Ngazi ya Juu uliofanyika 

Luanda, Angola kwa lengo la kujadili utekelezaji wa Mradi wa 

Uendelezaji wa Ushoroba wa Lobito unaoanzia nchini Angola 

hadi Jamhuri ya Kidemokrasia ya Kongo (DRC). Ujumbe wa 

Tanzania uliongozwa na Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania 

aliyemwakilisha Mheshimiwa Dkt. Samia Suluhu Hassan, Rais wa 

Jamhuri ya Muungano wa Tanzania. Nchi yetu ilishiriki kama nchi 

mwalikwa kutokana na umuhimu wake wa kijiografia katika 

kufanikisha malengo ya kibiashara na maendeleo ya kiuchumi 

katika ushoroba huo. Mradi wa uendelezaji wa Ushoroba wa 

Lobito ni sehemu ya Programu ya Uwekezaji na Uendelezaji wa 

miradi ya Miundombinu kwa Ubia Duniani iliyoanzishwa mwaka 

2022 na nchi saba tajiri duniani (G7) zikiongozwa na Marekani. 

Programu hiyo inakusudia kukusanya takriban Dola za Marekani 

bilioni 600 ifikapo mwaka 2027 kwa ajili ya uwekezaji kwenye 

miradi ya reli, bandari, miundombinu ya kidijitali, biashara na 

nishati safi.   

 

193. Mheshimiwa Spika, mwezi Desemba 2024, Wizara iliratibu na 

kushiriki katika Kongamano la Biashara na Uwekezaji kati ya 

Tanzania na Saudi Arabia lililofanyika jijini Riyadh, Saudi Arabia. 

Kongamano hilo lililenga kufungua milango ya kibiashara kati ya 

pande hizo mbili ambapo lilishirikisha wafanyabiashara zaidi ya 70 

kutoka Tanzania wanaojishughulisha na sekta za mafuta na gesi, 

madini, utalii, mifugo, uvuvi, afya na uchukuzi. Kongamano hilo 

lilifanikisha ziara ya ujumbe wa wafanyabiashara 30 kutoka 

Chemba ya Biashara ya Saudi Arabia uliotembelea nchini mwezi 

Februari 2025, kwa lengo la kujionea fursa za uwekezaji na 

biashara.  Katika ziara hiyo, Chemba ya Biashara ya Saudi Arabia 

na Chama cha Wafanyabiashara, Wenye Viwanda na Kilimo 

Tanzania (TCCIA) zilisaini Hati ya Makubaliano ya ushirikiano katika 

kukuza biashara. Vilevile,  Kampuni ya Kemya Yanbu For Industry 

(KEMYAN) ya Saudi Arabia na kampuni ya NRM Agro Limited ya 

Tanzania zilisaini Hati ya Makubaliano ya ushirikiano katika 

biashara ya mazao ya kilimo. Utekelezaji wa makubaliano hayo, 

utafungua masoko ya bidhaa za Tanzania nchini Saudi Arabia.  

 

194. Mheshimiwa Spika, mwezi Desemba 2024, Wizara iliratibu na 

kushiriki katika Jukwaa la Biashara na Uwekezaji kati ya Tanzania 

na Umoja wa Falme za Kiarabu (UAE) lililofanyika jijini Dar es 

Salaam. Kongamano hilo lilishirikisha kampuni zaidi ya 32 kutoka 

Dubai, UAE na wadau takriban 200 wa sekta za mafuta na gesi, 

madini, utalii, mifugo na uvuvi, afya na uchukuzi kutoka Tanzania. 

Aidha, katika Kongamano hilo TCCIA na Chemba ya Biashara ya 

Dubai zilisaini Hati ya Makubaliano ya ushirikiano ambayo itaweka 

msingi wa ushirikiano wa kimkakati kati ya pande hizi mbili na 

kuchochea ukuaji wa biashara kati ya Tanzania na UAE. Vilevile,  

napenda kulifahamisha Bunge lako Tukufu kuwa hadi kufikia 

mwezi Septemba 2024 zaidi ya kampuni 274 ya Kitanzania ni 

wanachama hai wa chemba ya biashara ya Dubai.   

 

195. Mheshimiwa Spika, mwezi Januari 2025, Wizara iliratibu na 

kufanikisha ziara ya kampuni 30 za Tanzania kutembelea  nchi ya 

Misri kwa madhumuni ya kutangaza fursa za biashara na 

uwekezaji zinazopatikana Tanzania. Aidha, wakati wa ziara hiyo, 

wafanyabiashara na wawekezaji takriban 100 kutoka Tanzania na 

Misri walikutana na kubadilishana uzoefu kuhusu fursa za biashara 

na uwekezaji katika sekta za kilimo, biashara, nishati, utalii na 

ujenzi wa milki.   

 

196. Mheshimiwa Spika, mwezi Februari 2025, Wizara iliratibu na 

kushiriki katika Kongamano la nne la Biashara na Uwekezaji kati ya 

Tanzania na Italia lililofanyika Dar es Salaam. Kongamano hilo 

lilijumuisha kampuni na taasisi 45 kutoka Italia, kampuni na taasisi 

420 kutoka Dar es Salaam na kampuni na taasisi 90 kutoka 

Zanzibar zinazojishughulisha na kilimo, uchumi wa buluu na afya. 

Kufanyika kwa kongamano hilo ni chachu ya kuongeza biashara 

na uwekezaji kati ya Tanzania na Italia. Aidha, kupitia Kongamano 

hilo Hati ya Makubaliano baina ya Chuo Kikuu cha Sapienza na 

Chuo Kikuu cha Muhimbili ilisainiwa.  

 

197. Mheshimiwa Spika, mwezi Februari 2025, Wizara kwa 

kushirikiana na Soko la Hisa la London, Wizara ya Biashara ya 



28 MEI, 2025 

150 

 

Uingereza, Benki ya CRDB na taasisi ya Tanzania Start-Up 

Association (TSA) iliandaa jukwaa la majadiliano kuhusu fursa za 

upatikanaji wa mitaji kupitia Soko la Hisa la London. Jukwaa hilo 

lilifanyika jijini Dar es Salaam na kushirikisha kampuni changa 100 

na kampuni Kubwa 20 za kitanzania ambapo zilihamasishwa 

kuhusu umuhimu wa kujisajili katika Soko la Hisa la Dar es Salaam 

sambamba na Soko la Hisa la London (cross-listing) kama njia ya 

kukuza mitaji na kuongeza uwekezaji. Wizara itaendelea 

kuhamasisha ushirikiano wa biashara kati ya Uingereza na 

Tanzania ikiwa ni sehemu ya utekelezaji wa UK-Tanzania Mutual 

Prosperity Partnership Agreement yaliyosainiwa mwezi Aprili 2024. 

Kusainiwa kwa makubaliano hayo kutaiwezesha Tanzania 

kunufaika na miradi ya uwekezaji yenye thamani ya Paundi za 

Uingereza Bilioni 1 sawa na Shilingi Trilioni 3.6. Miradi hiyo ni katika 

sekta za miundombinu, mawasiliano, nishati safi na uchakataji wa 

madini ya kimkakati ikiwemo yanayotumika katika teknolojia ya 

kijani kama kutengeneza betri za magari ya umeme.  

 

198. Mheshimiwa Spika, mwezi Machi 2025, Wizara kwa 

kushirikiana na taasisi za National Institute of Minority Economic 

Development (NIMED) na Sister Cities International (SCI) za 

Marekani na Mamlaka ya Maendeleo ya Biashara Tanzania 

(TANTRADE) iliratibu na kufanikisha kongamano la maendeleo ya 

uchumi lililofanyika jijini Dar es Salaam. Kongamano hilo lilishirikisha 

kampuni 12 kutoka Marekani na kampuni 20 za Tanzania 

zinazojihusisha na TEHAMA, kilimo, viwanda, ujenzi wa nyumba na 

elimu ambazo zilijadiliana kuhusu fursa za biashara na uwekezaji 

zilizopo katika sekta hizo hapa nchini.   

  

Ziara za Viongozi wa Kitaifa Nje ya Nchi  

 

199. Mheshimiwa Spika, katika kipindi hiki wizara imeratibu na 

kushiriki katika ziara za kikazi za viongozi wa kitaifa nje ya nchi. 

Ushiriki wa viongozi katika ziara hizo ni sehemu ya kuimarisha 

ushirikiano uliopo baina ya Tanzania na mataifa hayo ikiwa ni 

hatua muhimu ya utekelezaji wa Sera ya Mambo ya Nje kama 

ifuatavyo: -   

(i)       Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania nchini 

Rwanda kushiriki katika sherehe za uapisho wa 

Mheshimiwa Paul Kagame, Rais wa Jamhuri ya Rwanda, 

mwezi Julai 2024;  

 

(ii)       Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania nchini Kenya 

kushiriki katika uzinduzi wa kampeni za mgombea wa 

Kenya kwenye nafasi ya Mwenyekiti wa Kamisheni ya 

Umoja wa Afrika, mwezi Agosti, 2024;  

 

(iii) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania nchini 

Zimbabwe kushiriki Mkutano wa 44 wa Kawaida wa 

Wakuu wa Nchi na Serikali wa Jumuiya ya Maendeleo 

Kusini mwa Afrika (SADC), mwezi Agosti 2024;  

 

(iv) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania nchini China 

kushiriki Mkutano wa Wakuu wa Nchi na Serikali wa 

Jukwaa la Ushirikiano kati ya China na Afrika (FOCAC), 

mwezi Septemba 2024;  

 

(v) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania, nchini 

Zimbabwe, kushiriki katika Mkutano wa Dharura wa 

Wakuu wa Nchi na Serikali za Jumuiya ya Maendeleo 

Kusini mwa Afrika, mwezi Novemba 2024;   

 

(vi) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania, nchini Brazil, 

kushiriki katika Mkutano wa Wakuu wa Nchi za Kundi la 

G20, mwezi Novemba 2024;  

 

(vii) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania na 

Mwenyekiti wa Asasi ya Siasa, Ulinzi na Usalama ya SADC 

nchini Zimbabwe, kushiriki Mkutano wa Maalum wa 

Wakuu wa Nchi na Serikali wa SADC, mwezi Januari 2025;  

 

(viii) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania, nchini 

Ethiopia, kushiriki Mkutano wa 38 wa Wakuu wa Nchi na 

Serikali wa Umoja wa Afrika, mwezi Februari 2025;  

 

(ix) Ziara ya kikazi ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania, nchini 

Namibia, kushiriki katika sherehe za uapisho wa 

Mheshimiwa Netumbo Nandi-Ndaitwah, Rais wa Jamhuri 

ya Namibia, mwezi Machi, 2025;  

 

(x)       Ziara ya Kitaifa ya Mheshimiwa Dkt. Samia Suluhu Hassan, 

Rais wa Jamhuri ya Muungano wa Tanzania, nchini 

Angola, mwezi Aprili, 2025;  

 

(xi) Ziara ya kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Lesotho, kushiriki kwenye sherehe za maadhimisho 

ya miaka 200 tangu kuanzishwa kwa Taifa la Basotho na 

miaka 58 ya uhuru wa Ufalme wa Lesotho, mwezi 

Oktoba, 2024;  

 

(xii) Ziara ya kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Azerbaijan, kushikiri katika Mkutano wa 29 wa Nchi 

Wanachama wa Mkataba wa Umoja wa Mataifa kuhusu 

Mabadiliko ya Tabianchi, mwezi Novemba, 2024;  

 

(xiii) Ziara ya kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Angola, kushiriki  kwenyeMkutano wa Ngazi ya Juu 

kuhusu Mradi wa Uendelezaji wa Ushoroba wa Lobito, 

mwezi Desemba, 2024;  

 

(xiv) Ziara ya kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Ghana, kushiriki katika sherehe za uapisho wa 

Mheshimiwa John Mahama, Rais wa Jamhuri ya Ghana, 

mwezi Januari 2025;  

 

(xv) Ziara ya kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Namibia, kushiriki kwenye mazishi ya Rais wa 

kwanza na Baba wa Taifa wa nchi hiyo Hayati Dkt. Sam 

Nujoma, mwezi Februari 2025;  

 

(xvi) Ziara ya kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

kuhudhuria mazishi ya Hayati Baba Mtakatifu Francis 

yaliyofanyika Vatican mwezi Aprili, 2025;   

 

(xvii) Ziara ya Kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Brazil, kushiriki Mkutano wa pili wa majadiliano ya 

Brazil na Afrika (The 2nd BrazilAfrica Dialogue on food 

security, fight against hunger and rural development) 

mwezi Mei, 2025;   

 

(xviii) Ziara ya Kikazi ya Mheshimiwa Dkt. Philip Isdor Mpango, 

Makamu wa Rais wa Jamhuri ya Muungano wa Tanzania, 

nchini Cote d’ Ivoire, kushiriki Mkutano wa Mwaka wa 

Benki ya Maendeleo ya Afrika mwezi Mei, 2025;  

(xix) Ziara ya kikazi ya Mheshimiwa Dkt. Hussein Ali Mwinyi, Rais 

wa Zanzibar na Mwenyekiti wa Baraza la Mapinduzi, 

nchini Msumbiji, kushiriki katika Sherehe za Miaka 50 ya 

Siku ya Ushindi ya Msumbiji, mwezi Septemba 2024;  

 

(xx) Ziara ya kikazi ya Mheshimiwa Dkt. Hussein Ali Mwinyi, Rais 

wa Zanzibar na Mwenyekiti wa Baraza la Mapinduzi, 

nchini Indonesia,  kushiriki kwenye Jukwaa la Pili la 

Ushirikiano kati ya Indonesia na Afrika, mwezi Septemba 

2024;  

 

(xxi) Ziara ya kikazi ya Mheshimiwa Dkt. Hussein Ali Mwinyi, Rais 

wa Zanzibar na Mwenyekiti wa Baraza la Mapinduzi, 

nchini Qatar, kushiriki katika Mkutano wa Kimataifa wa 30 

wa Masuala ya Familia, mwezi Oktoba 2024;  

 

(xxii) Ziara ya kikazi ya Mheshimiwa Dkt. Hussein Ali Mwinyi, Rais 

wa Zanzibar na Mwenyekiti wa Baraza la Mapinduzi, 

nchini  Zimbabwe, akimwakilisha Mheshimiwa Dkt. Samia 

Suluhu Hassan, Rais wa Jamhuri ya Muungano wa 

Tanzania katika Mkutano wa Maalum wa Wakuu wa Nchi 

na Serikali wa Utatu wa Asasi ya Siasa, Ulinzi na Usalama 

ya SADC, mwezi Novemba 2024;  

 

(xxiii) Ziara ya Mheshimiwa Dkt. Hussein Ali Mwinyi, Rais wa 

Zanzibar na Mwenyekiti wa Baraza la Mapinduzi, nchini 

China, kushiriki Maonesho ya Saba ya Bidhaa ya 

Kimataifa ya China, mwezi Novemba 2024;  

 

(xxiv) Ziara ya kikazi ya Mheshimiwa Dkt. Hussein Ali Mwinyi, Rais 

wa Zanzibar na Mwenyekiti wa Baraza la  Mapinduzi, 

nchini  Uingereza, kushiriki katika Mkutano wa Biashara na 

Uwekezaji wa Jumuiya ya Madola, mwezi Aprili 2025;  

 

(xxv) Ziara ya kikazi ya Mheshimiwa Dkt. Hussein Ali Mwinyi, Rais 

wa Zanzibar na Mwenyekiti wa Baraza la Mapinduzi, 

akimwakilisha Mheshimiwa Dkt. Samia Suluhu Hassan, Rais 

wa Jamhuri ya Muungano wa Tanzania katika Mkutano 

wa Wakuu wa Nchi na Serikali wa Jumuiya ya 

Maendeleo Kusini mwa Afrika kuhusu Maeneo ya Hifadhi 

Zinazovuka Mipaka nchini Zimbabwe, mwezi Mei, 2025;  

  

(xxvi) Ziara ya kikazi ya Mheshimiwa Kassim Majaliwa Majaliwa 

(Mb), Waziri Mkuu wa Jamhuri ya Muungano wa 

Tanzania, nchini Cuba, akiwakilisha Mheshimiwa Dkt. 

Samia Suluhu Hassan, Rais wa Jamhuri ya Muungano wa 

Tanzania, kufuatia mwaliko Rais wa Jamhuri ya Cuba, 

mwezi Agosti 2024;  

 

(xxvii) Ziara ya kikazi ya Mheshimiwa Kassim Majaliwa Majaliwa 

(Mb),  Waziri  Mkuu  wa  Jamhuri  ya 

Muungano wa Tanzania, nchini Marekani, kushiriki katika 

Mkutano wa 79 wa Baraza Kuu la Umoja wa Mataifa, 

mwezi Septemba 2024 ;  

 

(xxviii) Ziara ya kikazi ya Mheshimiwa Kassim Majaliwa Majaliwa 

(Mb),  Waziri  Mkuu  wa  Jamhuri  ya 

Muungano wa Tanzania, nchini Msumbiji, kushiriki katika 

sherehe za uapisho wa Mheshimiwa Daniel Francico 

Chapo, Rais wa Jamhuri ya Msumbiji, mwezi Januari, 

2025;  

 

(xxix) Ziara ya Mheshimiwa Kassim Majaliwa Majaliwa (Mb), 

Waziri Mkuu wa Jamhuri ya Muungano wa Tanzania 

nchini Japan kushiriki katika Maonesho ya Kimataifa ya 

Osaka- Kansai, mwezi Mei 2025;  

 

(xxx) Ziara ya kikazi ya Mheshimiwa Kassim Majaliwa Majaliwa 

(Mb), Waziri Mkuu wa Jamhuri ya Muungano wa 

Tanzania, akimwakilisha Mheshimiwa Dkt. Samia Suluhu 

Hassan, Rais wa Jamhuri ya Muungano wa Tanzania, 

kwenye Mkutano wa Maafisa Watendaji Wakuu wa Afrika 

nchini Cote d’Ivoire mwezi Mei, 2025;   

 

(xxxi) Ziara ya kikazi ya Mheshimiwa Dkt. Doto Mashaka Biteko 

(Mb), Naibu Waziri Mkuu wa Jamhuri ya Muungano wa 

Tanzania na Waziri wa Nishati, nchini Uganda, kushiriki 

Sherehe za Maadhimisho ya Miaka 61 ya Uhuru wa nchi 

hiyo, mwezi Agosti 2024;   

 

(xxxii) Ziara ya kikazi ya Mheshimiwa Dkt. Doto Mashaka Biteko 

(Mb), Naibu Waziri Mkuu wa Jamhuri ya Muungano wa 

Tanzania na Waziri wa Nishati, nchini Kenya, kushiriki 

katika Mkutano wa Masuala ya Nyuklia kati ya Afrika na 

Marekani, mwezi Agosti, 2024;  

 

(xxxiii) Ziara ya kikazi ya Mheshimiwa Dkt. Doto Mashaka Biteko 

(Mb), Naibu Waziri Mkuu wa Jamhuri ya Muungano wa 

Tanzania na Waziri wa Nishati, nchini Uganda, kushiriki 

Mkutano wa 19 wa Baraza la Mawaziri wa Nishati la 



28 MEI, 2025 

156 

 

Ushirikiano wa Eastern Africa Power Pool mwezi Agosti 

2024;  

 

(xxxiv) Ziara ya kikazi ya Mheshimiwa Dkt. Doto Mashaka 

Biteko (Mb), Naibu Waziri Mkuu wa Jamhuri ya Muungano 

wa Tanzania na Waziri wa Nishati, nchini Namibia, kushiriki 

Mkutano wa Kimataifa wa Hydrogen Barani Afrika, mwezi 

Septemba 2024;   

 

(xxxv) Ziara ya Kikazi ya Mheshimiwa Dkt. Doto Mashaka Biteko 

(Mb.), Naibu Waziri Mkuu na Waziri wa Nishati wa Jamhuri 

ya Muungano wa Tanzania, nchini Singapore, kushiriki 

Kongamano la Kimataifa la Wiki ya Nishati ya Singapore, 

mwezi Oktoba 2024;  

 

(xxxvi) Ziara ya kikazi ya Mheshimiwa Dkt. Doto Mashaka 

Biteko (Mb.), Naibu Waziri Mkuu wa Jamhuri ya 

Muungano wa Tanzania na Waziri wa Nishati, nchini 

Botswana, kushiriki katika sherehe za uapisho wa 

Mheshimiwa Duma Gideon Boko, Rais wa Jamhuri ya 

Botswana, mwezi Novemba, 2024;  

   

(xxxvii) Ziara ya kikazi ya Mheshimiwa Dkt. Doto Mashaka 

Biteko (Mb.), Naibu Waziri Mkuu wa Jamhuri ya 

Muungano wa Tanzania na Waziri wa Nishati, nchini India, 

kushiriki Wiki ya Tatu ya Nishati pamoja na Mkutano wa 

Mazao Jamii ya Kunde, mwezi Februari 2025;  

 

(xxxviii) Ziara ya kikazi ya Mheshimiwa Dkt. Doto Mashaka 

Biteko (Mb), Naibu Waziri Mkuu wa Jamhuri ya Muungano 

wa Tanzania na Waziri wa Nishati, nchini India kushiriki 

katika Wiki ya Nishati ya India na Mkutano Mkuu wa 

Mazao ya Nafaka mwezi Februari 2025;  

 

(xxxix) Ziara ya kikazi ya Mheshimiwa Dkt. Doto Mashaka Biteko 

(Mb), Naibu Waziri Mkuu wa Jamhuri ya Muungano wa 

Tanzania na Waziri wa Nishati, nchini Uganda, kushiriki 

Mkutano wa 20 wa Baraza la Mawaziri wa Nishati la 

Ushirikiano wa Eastern Africa Power Pool uliofanyika 

mwezi Aprili 2025; na  

 

(xl) Ziara ya kikazi ya Mheshimiwa Dkt. Doto Mashaka Biteko 

(Mb), Naibu Waziri Mkuu wa Jamhuri ya Muungano wa 

Tanzania na Waziri wa Nishati, nchini Morocco, kuhusu 

kuimarisha ushirikiano katika sekta ya nishati mwezi Mei 

2025.  

 

Ziara za Viongozi wa Kitaifa na Mashirika ya Kikanda na Kimataifa 

kutoka Nje ya Nchi 

  

200. Mheshimiwa Spika, pia, katika kipindi hiki, Wizara iliratibu ziara 

za viongozi wakuu kutoka mataifa mengine na wawakilishi wa 

mashirika ya kikanda na kimataifa kutembelea Tanzania kama 

ifuatavyo: -  

 

(i) Ziara rasmi ya Mheshimiwa Filipe Jacinto Nyusi, Rais wa 

Awamu ya Nne wa Jamhuri ya Msumbiji nchini, mwezi 

Julai 2024;  

 

(ii) Ziara ya kikazi ya Bw. Thomas Östros, Makamu wa Rais 

wa Benki ya Uwekekezaji ya Ulaya nchini, mwezi Julai 

2024;  

 

(iii) Ziara ya kikazi ya Bw. Mamadou Dian Balde, Mkurugenzi 

wa Shirika la Umoja wa Mataifa la Wakimbizi (UNHCR) 

Kanda ya Afrika Mashariki na Maziwa Makuu nchini, 

mwezi Agosti 2024;  

 

(iv) Ziara ya kikazi ya Bw. Arsenio Dominguez, Katibu Mkuu 

wa Shirika la Kimataifa la Usalama wa Bahari Duniani 

(IMO) nchini, mwezi Novemba 2024;  

 

(v) Ziara ya kikazi ya Mhe. Ajay Banga, Rais wa Benki ya 

Dunia nchini, mwezi Januari 2025;  

(vi) Ziara ya kikazi ya Bw. Bo Li, Naibu Mkurugenzi Mtendaji 

wa Shirika la Fedha la Kimataifa (IMF) nchini, mwezi 

Januari 2025;  

 

(vii) Ziara ya kikazi ya Bw. Zarau Kibwe, Mkurugenzi wa Benki 

ya Dunia Kanda ya Afrika nchini, mwezi Januari, 2025;  

 

(viii) Ziara ya kikazi ya Dkt. Tedros Adhanom Ghebreyesus, 

Mkurugenzi Mkuu wa Shirika la Afya Duniani nchini, 

mwezi Januari 2025;  

 

(ix) Ziara ya kikazi ya Dkt. Robert Floyd, Katibu Mtendaji wa 

Sekretarieti ya Mkataba wa Kupiga Marufuku Majaribio 

ya Nyuklia nchini, mwezi Februari 2025;  

 

(x) Ziara ya kikazi ya Mhe. Kistina Bende, Balozi wa Uswisi 

nchini Italia aliyeambatana na ujumbe kutoka Shirika la 

Umoja wa Mataifa la Chakula na Kilimo la Flexible 

Voluntary Contribution (FVC) nchini, mwezi Februari 2025;  

 

(xi) Ziara ya kikazi ya Bi. Ashita Mittal, mwakilishi wa Kikanda 

wa Ofisi ya Umoja wa Mataifa ya Kupambana na Dawa 

za kulevya na Uhalifu (UNODC) nchini, mwezi Februari 

2025; 

  

(xii) Ziara ya kikazi ya Bi. Catherine Russell, Mkurugenzi 

Mtendaji wa Shirika la Watoto la Umoja wa Mataifa 

(UNICEF) nchini, mwezi Machi 2025;  

 

(xiii) Ziara ya kikazi ya Mheshimiwa Esteban Lazo Hernandez, 

Rais wa Baraza la Taifa na Bunge la Jamhuri ya Cuba 

nchini, mwezi Machi 2025;  

  

(xiv) Ziara ya kikazi ya Bi. Audrey Azoulay, Mkurugenzi Mkuu 

wa Shirika la Elimu, Sayansi na Utamaduni la Umoja wa 

Mataifa (UNESCO) nchini, mwezi Machi 2025;  

(xv) Ziara ya kikazi ya Mheshimiwa Esteban Lazo Hernandez, 

Rais wa Baraza la Taifa na Bunge la Jamhuri ya Cuba 

nchini, mwezi Machi 2025;  

  

(xvi) Ziara ya kitaifa ya Mheshimiwa Daniel Fransisco Chapo, 

Rais wa Jamhuri ya Msumbiji hapa nchini mwezi Mei, 

2025;   

 

(xvii) Ziara ya kitaifa ya Mheshimiwa Alexander Stubb, Rais wa 

Jamhuri ya Finland nchini, mwezi Mei, 2025;   

 

(xviii) Ziara ya kitaifa ya Mheshimiwa Dkt. Netumbo Nandi-

Ndaitwah, Rais wa Jamhuri ya Namibia nchini, mwezi 

Mei, 2025; na  

 

(xix) Ziara ya Kikazi ya Mheshimiwa Thabo Mbeki, Rais Mstaafu 

wa Afrika Kusini katika Maadhimisho ya Siku ya Afrika 

nchini, mwezi Mei, 2025.  

 

201. Mheshimiwa Spika, ziara za viongozi wakuu wa kitaifa nje ya 

nchi na viongozi wakuu kutoka mataifa mengine pamoja na 

wawakilishi wa taasisi za kikanda na kimataifa hapa nchini ni 

kielelezo cha kukubalika kwa sera na mipango ya Serikali. Aidha, 

kupitia ziara hizo Serikali imefanikiwa kushawishi wabia wetu wa 

maendeleo kuendelea kuchangia juhudi za maendeleo. 

Kadhalika, kupitia ziara za viongozi wa kitaifa nje ya nchi na ziara 

viongozi waliotembelea nchi yetu kutoka mataifa mengine, 

tumefanikiwa kusaini Mikataba na Hati za Makubaliano 51 katika 

kipindi cha kuanzia mwezi Julai 2024 hadi Mei, 2025, ambayo 

utekelezaji wake utachochea utekelezaji wa diplomasia ya 

uchumi. Orodha ya Mikataba na Hati hizo ni kama 

inavyoonekana kwenye Kiambatisho Na. 1.   

 

202. Mheshimiwa Spika, naomba kulifahamisha Bunge lako 

Tukufu kuwa, jitihada za kuratibu ziara za kimkakati za viongozi 

wakuu ndani na nje ya nchi zitaendelea kutekelezwa ipasavyo 

kwa nia ya kujenga uhusiano imara na wa kimkakati kati ya 

Tanzania na nchi nyingine, jumuiya za kikanda na mashirika ya 

kimataifa.    

Masuala ya Itifaki, Uwakilishi na Huduma za Kikonseli  

 

203. Mheshimiwa Spika, katika kipindi hiki, Wizara iliratibu na 

kufanikisha utoaji wa huduma za kikonseli na Kiitifaki kwa jamii ya 

wanadiplomasia hapa nchini. Utekelezaji wa majukumu hayo ni 

kwa mujibu wa Mkataba wa Vienna kuhusu Uhusiano wa 

Kidiplomasia wa mwaka 1961 na Mkataba wa Vienna kuhusu 

Uhusiano wa Kikonseli wa mwaka 1963.  

 

204. Mheshimiwa Spika, mwezi Novemba, 2024 Wizara iliratibu na 

kushiriki katika Mkutano wa pamoja kati ya Mheshimiwa Waziri wa 

Mambo ya Nje na Ushirikiano wa Afrika Mashariki na Mabalozi na 

Wakuu wa Mashirika ya Kikanda na Kimataifa hapa nchini. Kupitia 

Mkutano huo, Wizara ilipata fursa ya kutoa taarifa na ufafanuzi 

kwa wanadiplomasia hao kuhusu masuala muhimu ya Kitaifa. 

Vilevile, kupitia Balozi za Tanzania nje ya Nchi Wizara imeendelea 

kutoa huduma za kikonseli kwa Watanzania Waishio Nje ya nchi 

kama hatua muhimu ya kujali na kuthamini mchango wao.   

 

205. Mheshimiwa Spika, Wizara imeendelea kutoa huduma za 

kiitifaki na kikonseli ndani na nje ya nchi ikiwa ni pamoja na 

upatikanaji wa viza kwa maafisa na watendaji wa Serikali, 

viongozi wa vyama vya siasa, waheshimiwa wabunge na taasisi 

nyingine kupata huduma hiyo. Aidha, Wizara kwa kushirikiana  na 

wadau  wengine  imeendelea  kutafuta ufumbuzi  wa 

changamoto  mbalimbali  zinazowakabili Watanzania nje ya 

nchi pamoja na kulinda maslahi ya Watanzania wanaofanya kazi 

kwenye Balozi na Mashirika ya Kimataifa hapa nchini.  

 

Uratibu wa Masuala ya Diaspora  

 

206. Mheshimiwa Spika, kwa kuzingatia umuhimu wa diaspora 

katika maendeleo ya Taifa na kwa kuzingatia utekelezaji wa Ibara 

ya 132 (d) ya Ilani ya Chama cha Mapinduzi ya Uchaguzi Mkuu 

wa Mwaka 2020, Wizara imeendelea kuratibu na kuhamasisha 

ushiriki wa diaspora katika shughuli za kiuchumi, kielimu na kijamii 

hapa nchini kwa namna mbalimbali. Moja ya njia ambazo Wizara 

imekuwa ikitumia katika kutimiza jukumu hili ni kupitia utaratibu wa 

kuwaunganisha diaspora na taasisi mbalimbali nchini ili waweze 



28 MEI, 2025 

161 

 

kupata huduma na bidhaa zinazorahisisha ushiriki wao katika 

maendeleo ya Taifa. Kutokana na uratibu huo, Wizara 

imefanikisha kufanyika kwa kliniki za kutoa huduma kwa pamoja 

na mikutano na diaspora katika nchi za kimkakati ambazo 

Tanzania ina uwakilishi.  

 

207. Mheshimiwa Spika, mwezi Agosti, 2024 Wizara iliratibu na 

kushiriki katika Kliniki ya Diaspora iliyofanyika katika visiwa vya 

Comoro na kuwakutanisha zaidi ya diaspora 300 na watoa 

huduma kutoka Tanzania wapatao kumi na nane (18) kutoka 

serikalini na sekta binafsi. Kliniki hiyo, ilijadili kuhusu fursa zilizopo 

nchini Comoro na Tanzania pamoja na kuainisha hatua za 

kuzitumia kwa manufaa ya pande zote mbili.  

 

208. Mheshimiwa Spika, vilevile, katika kipindi hiki, Wizara ilishiriki 

katika mkutano wa masuala ya Uhamaji Kimataifa, ushirikishwaji 

wa diaspora na ushirikiano wa kimataifa ulioandaliwa wa Shirika la 

Uhamiaji Kimataifa (IOM) uliofanyika Sandton, Afrika Kusini. Kupitia 

Mkutano huu, Wizara na Shirika la IOM zilianzisha ushirikiano wa 

utambuzi wa Mtawanyo wa Diaspora wa Tanzania (Diaspora 

Mapping). Zoezi hili litakapokamilika litaiwezesha Serikali kubaini 

kiurahisi taarifa za   mtawanyiko wa diaspora wa Tanzania duniani 

na kuweka mikakati ya kuwafikia kwa urahisi kama hatua muhimu 

ya kuwashirikisha katika kuchangia maendeleo ya Taifa.  

 

209. Mheshimiwa Spika, mwezi Julai na Desemba, 2024, Wizara 

imefanya mapitio ya mfumo wa kusajili diaspora kidigitali 

(Diaspora Digital Hub) ili kuufanya kuwa rafiki na kuvutia diaspora 

kujisajili. Hatua hii, itawezesha Serikali kupata takwimu sahihi 

pamoja na kurahisisha ushiriki wao katika shughuli za maendeleo.  

 

210. Mheshimiwa Spika, takwimu za Benki Kuu ya Tanzania (BoT) 

zinaonesha kuwa katika kipindi cha kuanzia Julai hadi Desemba 

2024 fedha zinazotumwa na diaspora kuja nyumbani ni shilingi 

2,116,188,355,632.06 ukilinganisha na shilingi 2,045,855,200,000 kwa 

kipindi cha mwaka 2023. Kiasi hicho kina mchango mkubwa 

katika kuboresha maisha ya familia zao, kusaidia uwekezaji na 

kuchangia ukuaji wa sekta ya fedha nchini.   

211. Mheshimiwa Spika, diaspora pia wamekuwa mstari wa 

mbele kuwekeza katika sekta mbalimbali ikiwemo katika miradi ya 

maendeleo mathalan, kwa mwaka 2024 diaspora waliwekeza 

kiasi cha shilingi 7,500,000,000 ikilinganishwa na shilingi 

6,400,000,000 mwaka 2023 katika Mfuko wa Uwekezaji wa Pamoja 

wa UTT-AMIS. Hatua hii, inachangia ukuaji wa sekta ya fedha na 

uwekezaji wa ndani. Vilevile, Watanzania waishio nje ya nchi 

wamekuwa wakinunua nyumba na viwanja kupitia Shirika la 

nyumba la Taifa na sekta binafsi hivyo kuchangia maendeleo ya 

sekta ya milki na kuchangia upatikanaji wa makazi bora. 

Uwekezaji huo umeongezeka kutoka shilingi 7,569,175,650 mwaka 

2023 hadi kufikia kiasi cha shilingi 9,280,000,000 mwaka 2024.   

 

Utoaji Elimu na Taarifa kwa Umma  

 

212. Mheshimiwa Spika, katika kipindi hiki, Wizara imeendelea na 

juhudi zake za kuimarisha upatikanaji wa habari kwa wananchi na 

wadau mbalimbali kuhusu utekelezaji wa majukumu ya Wizara 

kupitia Sera ya Mambo ya Nje hususan diplomasia ya uchumi. 

Aidha, Wizara imeongeza matumizi ya mitandao ya kijamii 

sambamba na njia nyingine za mawasiliano katika kuwajulisha 

wadau fursa zitokanazo na ushirikiano wa uwili, kikanda na 

kimataifa pamoja na kutoa elimu kuhusu fursa na taarifa kwa 

wananchi kujua utekelezaji wa Sera.  

 

213. Mheshimiwa Spika, napenda kulifahamisha Bunge lako 

Tukufu kuwa, Wizara imeendelea kutekeleza diplomasia ya umma 

(public diplomacy) kama hatua muhimu ya kuwajibika kwa 

wananchi na kuwapatia taarifa kwa wakati kwa njia rahisi. Aidha, 

Wizara imeanza utaratibu wa kutoa machapisho ya Jarida la 

Mambo ya Nje (Foreign Affairs Bulletin) kwa kila robo mwaka 

ambayo yanatumika kutoa taarifa za shughuli za Wizara kwa 

wadau na umma. Nakala ya Toleo la Tatu imewasilishwa Bungeni 

kwa ajili ya Waheshimiwa Wabunge.  

 

 

214. Mheshimiwa Spika, mwezi Desemba 2024, Wizara iliratibu na 

kufanikisha ushiriki wa jumuiya ya wanadiplomasia nchini katika 

hafla ya funga mwaka (Arusha Extravaganza) iliyoandaliwa jijini 

Arusha na Mkuu wa Mkoa huo. Hafla hiyo ilitoa fursa kwa 

wanadiplomasia hao kufanya utalii katika jiji la Arusha na 

kutembelea vivutio vya utalii na kupata burudani yenye mahadhi 

ya utamaduni wa mtanzania.  

 

215. Mheshimiwa Spika, Wizara imeendelea kutoa elimu kwa 

umma ambapo mwezi Julai 2024, ilishiriki katika Maonesho ya 48 

ya Biashara ya Kimataifa ya Dar es Salaam (Sabasaba). Wizara 

ilitumia maonesho hayo kutangaza mafanikio ya hatua 

zinazochukuliwa katika kutekeleza Sera ya Mambo ya Nje na fursa 

zinazotokana na ushirikiano wa uwili, kikanda na kimataifa  ikiwa 

ni sehemu ya diplomasia ya umma.   

 

216. Mheshimiwa Spika, Wizara kwa kushirikiana na wadau wa 

sekta ya utalii, iliandaa na kuratibu ziara maalum ya Mabalozi na 

Wakuu wa Mashirika ya Kimataifa yenye uwakilishi hapa nchini, 

kutembelea vivutio vya utalii vilivyopo nchini. Ziara hii iliyojulikana 

kama “Diplomatic Safari and Tour”, ilifanyika katika maeneo ya 

Hifadhi ya Taifa ya Serengeti, Mamlaka ya Hifadhi ya Eneo la 

Ngorongoro na Zanzibar na kuleta mvuto mkubwa kwa Mabalozi 

na nchi zao na kuunga mkono jitihada za Mheshimiwa Rais wa 

Jamhuri ya Muungano wa Tanzania katika kulitangaza Taifa letu 

kupitia filamu ya Tanzania: The Royal Tour.  

 

217. Mheshimiwa Spika, lengo kuu la ziara ya “Diplomatic Safari 

and Tour” ni kutumia majukwaa ya kidiplomasia kutangaza utalii 

wa Tanzania kwa kutumia ushawishi wa wanadiplomasia 

wanaowakilisha hapa nchini ili wawe mabalozi wa hiari katika 

kutangaza vivutio vya asili, historia na utamaduni wa Tanzania 

katika nchi zao ili kuongeza idadi ya watalii na wageni 

wanaoingia nchini na kukuza pato la Taifa linalotakana na 

biashara ya utalii.  

 

218. Mheshimiwa Spika, aidha, ziara hii ilileta pamoja jumla ya 

washiriki 20 wakiwemo Waheshimiwa Mabalozi kutoka katika nchi 

18 ambazo ni pamoja Burundi, Comoro, Cuba, Denmark, Ethiopia, 

Iran, Kenya, Korea, Malawi, Misri, Rwanda, Saudi Arabia, Somalia, 

Sudan, Syria, Uturuki, Umoja wa Falme za Kiarabu (UAE) na 

Zimbabwe na Wawakilishi wa Kudumu wawili (2) kutoka Shirika la 

Umoja wa Mataifa la Elimu, Sayansi na Utamaduni (UNESCO) na 

Shirika la Umoja wa Mataifa la Idadi ya Watu (UNFPA).  

 

Kuratibu na kusimamia Utekelezaji wa Miradi ya Maendeleo ya 

Wizara na Taasisi Zilizo Chini ya Wizara 

   

219. Mheshimiwa Spika, napenda kulifahamisha Bunge lako 

Tukufu kuwa, Wizara inaendelea kutekeleza mkakati wake wa 

ujenzi, ukarabati na ununuzi wa majengo ya ofisi na makazi ya 

watumishi balozini. Katika kutekeleza mkakati huo, Wizara 

imekarabati majengo ya ofisi na nyumba za watumishi katika 

balozi mbalimbali ikiwemo ukarabati wa majengo mawili (2) 

katika Ubalozi wa Tanzania - Brussels, ukarabati wa jengo moja (1) 

katika Ubalozi za Tanzania - Pretoria, ukarabati wa makazi ya 

watumishi na jengo la Ubalozi - London, ukarabati wa makazi ya 

Balozi - Kampala,  Aidha, ukarabati unaendelea katika Balozi za 

Pretoria majengo matatu (3), Geneva jengo moja (1), Kampala 

majengo mawili (2) na ukarabati wa jengo moja (1) la zamani la 

ubalozi, R-Street Washington, DC. Vilevile, Wizara inaendelea 

kukamilisha ujenzi wa uzio katika viwanja vya ubalozi - Addis 

Ababa, ujenzi wa jengo la Ofisi (Wing A) Mtumba, ujenzi wa 

majengo sita (6) ya makao makuu ya Mahakama ya Afrika ya 

Haki za Binadamu na Watu Jijini Arusha, na kukamilisha ujenzi wa 

vyumba tisa (9) vya mihadhara katika Kituo cha Uhusiano wa 

Kimataifa cha Dkt. Salim Ahmed Salim Jijini Dar es Salaam.  

 

220. Mheshimiwa Spika, Wizara inaendelea kutekeleza Mpango 

Mkakati wa Uendelezaji wa viwanja vinavyomilikiwa na Serikali nje 

ya nchi. Katika kipindi hiki, Wizara imekamilisha makubaliano ya 

utekelezaji wa miradi ya ujenzi wa majengo katika balozi za 

Nairobi na Kinshasa kwa kutumia vyanzo mbadala vya fedha. 

Hatua hii imefanikisha kuanza kwa ujenzi wa jengo la Kitega 

Uchumi eneo la Upper-Hill katika Ubalozi wa Tanzania Nairobi, 

Kenya kwa utaratibu wa ubia na Mfuko wa Taifa wa Hifadhi ya 

Jamii (NSSF). Aidha, kwa upande wa mradi wa ujenzi wa jengo la 

kitega uchumi jijini Kinshasa, Wizara imeingia makubaliano ya 

kisheria na Mfuko wa Taifa wa Hifadhi ya Jamii (NSSF) kutekeleza 

mradi huo utakaohusisha ujenzi wa jengo la ghorofa 25 kwa ajili 

ya kitega uchumi.  

221. Mheshimiwa Spika, Wizara imefanikiwa kununua jengo 

linalotumiwa na Ubalozi wa Tanzania – Windhoek, Namibia lililopo 

Kiwanja Na. Erf 8040, Kitalu K. 22 Mtaa wa Nachtigal, eneo la 

Khomas, kwa ajili ya matumizi ya ofisi. Ununuzi wa jengo hilo 

utaiondolea Serikali mzigo wa gharama za pango la ofisi kiasi cha 

shilingi 437,454,000.00 zinazolipwa kila mwaka.   

 

Utawala na Maendeleo ya Watumishi  

 

222. Mheshimiwa Spika, Wizara imeendelea kusimamia masuala 

ya utawala na maendeleo ya watumishi kwa lengo la kuimarisha 

utendaji kazi. Wizara ina jumla ya watumishi 684 wa kada 

mbalimbali ambapo watumishi 241 wapo kwenye Balozi za 

Tanzania nje ya nchi na watumishi 443 wapo Makao Makuu ya 

Wizara.  

 

223. Mheshimiwa Spika, katika kipindi hiki, Mheshimiwa Dkt. Samia 

Suluhu Hassan, Rais wa Jamhuri ya Muungano wa Tanzania 

alifanya uteuzi wa Mabalozi saba (7), ambapo watano (5) 

wamepangiwa vituo kwa ajili ya kuiwakilisha Jamhuri ya 

Muungano wa Tanzania katika nchi za Nigeria, Rwanda, 

Zimbabwe, Sweden na Msumbiji. Aidha, Balozi mmoja (1) 

amepangiwa majukumu Wizarani na Balozi mmoja (1) anasubiri 

kupangiwa Kituo.  

 

224. Mheshimiwa Spika, Wizara pia imeendelea kuwajengea 

uwezo watumishi wake ambapo jumla ya watumishi 170 walishiriki 

katika mafunzo ya muda mrefu na mfupi katika fani mbalimbali 

ndani na nje ya nchi. Kati yao, watumishi 18 walishiriki mafunzo ya 

muda mrefu na 152 mafunzo ya muda mfupi.  

 

225. Mheshimiwa Spika, Wizara imeendelea kutekeleza muundo 

wake mpya kwa kujaza nafasi wazi 12 za Wakuu wa Idara na 

Vitengo na Wakurugenzi Wasaidizi. Aidha, Wizara imeajiri 

watumishi 71 ambapo kati yao, watumishi 50 ni maafisa mambo 

ya nje daraja la pili; watumishi watatu (3) ni Maafisa Sheria; 

mtumishi mmoja (1) ni Afisa TEHAMA; watumishi watatu (3) ni 

madereva; Mtumishi mmoja (1) msaidizi wa kumbukumbu; 

watumishi saba (7) ni Waandishi Waendesha Ofisi; Maafisa Ugavi 

wawili (2); Afisa Habari mmoja (1); Afisa Tawala mmoja (1); Afisa 

Maendeleo ya Jamii mmoja (1) na Mhandisi mmoja (1). Vilevile, 

jumla ya watumishi 16 wa kada mbalimbali wamehamia wizarani 

kutoka taasisi zingine za umma. Ujio wa watumishi hao utasaidia 

kuongeza nguvu na kupunguza changamoto ya upungufu wa 

watumishi na hivyo kufanikisha utekelezaji wa majukumu ya 

Wizara.  

 

Jedwali Na. 3: Mchanganuo wa Ajira Mpya za Watumishi 

2024/2025  

Na.  Kada  Idadi  

1.   Afisa Mambo ya Nje Daraja II  50  

2.   Afisa Sheria  3  

3.   Afisa TEHAMA  1  

4.   Dereva  3  

5.   Msaidizi wa Kumbukumbu  1  

6.   Mwandishi Mwendesha Ofisi  7  

7.   Afisa Ugavi  2  

8.   Afisa Habari  1  

9.   Afisa Tawala  1  

10.  Afisa Maendeleo ya Jamii  1  

11.  Mhandisi  1  

  JUMLA  71  

Chanzo: Wizara ya Mambo ya Nje na Ushirikiano wa Afrika 

Mashariki  

 

226. Mheshimiwa Spika, waajiriwa hao wapya 71 wamepatiwa 

mafunzo elekezi ya awali (induction course) katika masuala 

mbalimbali ya kiutumishi kwa ajili ya kuwawezesha kuanza 

utekelezaji wa majukumu ya ajira zao. Kadhalika, watumishi 168 

wa kada mbalimbali waliopo Makao Makuu ya Wizara na balozini 

walipandishwa vyeo na kurekebishiwa mishahara. Watumishi 

wawili walibadilishwa kada kutoka kada zao za awali na kwenda 

katika kada mpya kufuatia kukidhi vigezo.  

227. Mheshimiwa Spika, Wizara imeendelea kuboresha mazingira 

ya kazi kwa kufanya maboresho ya Kanuni za Utumishi Nje za 

mwaka 2016 na Mpango wa Motisha wa Utumishi Nje pamoja na 

kulipa kwa wakati stahiki mbalimbali za watumishi. Hatua hiyo, 

imeongeza morali ya watumishi kufanya kazi na kulitumikia Taifa. 

Wizara imeendelea kuwapatia watumishi vitendea kazi bora na 

vya kisasa kama hatua ya kuongeza tija na kuboresha mazingira 

ya utendaji kazi.  

 

Taasisi Zilizo Chini ya Wizara 

  

Kituo cha Mikutano cha Kimataifa Arusha (AICC)  

 

228. Mheshimiwa Spika, AICC imeendelea kuendesha biashara 

ya huduma za mikutano na upangishaji wa nyumba, ofisi na 

huduma ya afya kupitia hospitali yake. Katika kipindi cha Mwaka 

wa Fedha 2024/2025 Kituo kilipanga kukusanya kiasi cha shilingi 

29,523,318,000 kutoka katika vyanzo vya ndani. Hadi kufikia mwezi 

Aprili, 2025 Kituo kilikuwa kimekusanya kiasi cha shilingi 

20,814,069,879.72 sawa na asilimia 71 ya lengo. Aidha, katika 

kipindi hiki Kituo kilitumia kiasi cha shilingi 18,646,413,995.26 sawa 

na asilimia 90 ya makusanyo. Mwenendo wa makadirio na 

makusanyo ya AICC kwa miaka ya fedha 2023/2024 na 

2024/2025, mtawalia ni kama unavyoonekana kwenye Jedwali 

Na. 3.  

 

Jedwali Na. 4: Mwenendo wa Makadirio na Makusanyo ya AICC 

2023/24 – 2024/25  

Mwaka wa Fedha  Makadirio  Mapato*  

2023/2024  21,030,562,179.00  18,676,445,811.00  

2024/2025  29,523,318,000.00  20,814,069,879.72  

Chanzo:  Kituo cha Mikutano cha Kimataifa Arusha  

  

* - Mapato ni kwa kipindi cha kuanzia Julai 2023 hadi Aprili 2024 

na kuanzia Julai 2024 hadi Aprili 2025  



28 MEI, 2025 

168 

 

 
  

Chati Na. 1: Mwenendo wa Makadirio na Makusanyo ya AICC  

      2023/24 – 2024/25  

 

229. Mheshimiwa Spika, katika kipindi hiki, Kituo kilifanikiwa 

kuhudumia jumla ya mikutano 309. Kati ya hiyo mikutano 281 ni ya 

kitaifa na 25 ya kimataifa, ambayo ilileta washiriki 121,989 wa 

kitaifa na kimataifa. Aidha, Kituo kilitoa huduma za afya kupitia 

hospitali ya AICC iliyohudumia wagonjwa wapatao 74,947. 

Vilevile, Kituo kimekarabati kumbi za mikutano zilizopo AICC jijini 

Arusha na JNICC jijini Dar es Salaam pamoja na baadhi ya 

nyumba za makazi zilizopo jijini Arusha.   

 

230. Mheshimiwa Spika, tarehe 08 Machi, 2025 Kituo na Mfuko wa 

PSSSF walisaini Hati ya Makubaliano kwa ajili ya Mradi wa Ujenzi 

wa Kituo cha MK-ICC, Jijini Arusha. Kituo kinaendelea na hatua 

zinazofuata kuhusu utekelezaji wa mradi huu wa kimkakati ambao 

utawezesha kutimiza azma ya Mheshimiwa Dkt. Samia Suluhu 

Hassan, Rais wa Jamhuri wa Muungano wa Tanzania ya kuwa na 

kituo cha kisasa cha mikutano katika ukanda wa Mashariki na 

Kusini mwa Afrika na hivyo kuchangia kukuza utalii wa mikutano 

(MICE).   

Kituo cha Uhusiano wa Kimataifa cha Dkt. Salim Ahmed Salim 

   

231. Mheshimiwa Spika, katika Mwaka wa Fedha wa 2024/2025, 

Kituo kilipanga kukusanya na kutumia shilingi 7,720,841,396. Kati ya 

fedha hizo shilingi 2,685,500,000 ni mapato kutoka kwenye vyanzo 

vya ndani; na shilingi 5,035,341,000 ni ruzuku kutoka Serikali Kuu. 

Ruzuku hiyo inajumuisha shilingi 1,200,000,000 kwa ajili ya matumizi 

mengineyo na shilingi 3,835,341,000 kwa ajili ya mishahara.  

 

232. Mheshimiwa Spika, hadi kufikia mwezi Aprili 2025, Kituo 

kilikuwa kimekusanya shilingi 5,349,786,799 sawa asilimia 69 ya 

mapato ya mwaka wa fedha 2024/2025. Kati ya fedha hizo, 

shilingi 2,279,957,969 ni makusanyo kutoka vyanzo vya ndani sawa 

na asilimia 85 ya lengo la mwaka; shilingi 2,399,828,830 ni ruzuku 

ya mishahara kutoka Serikali Kuu sawa na asilimia 63 ya lengo la 

mwaka; na shilingi 670,000,000 ni ruzuku ya matumizi mengineyo 

kutoka Serikali Kuu, sawa na asilimia 56 ya lengo la mwaka. Aidha, 

Kituo kimepokea ruzuku ya kiasi cha shilingi 294,372,711.42 kwa ajili 

ya utekelezaji wa miradi ya maendeleo.   

 

233. Mheshimiwa Spika, hadi kufikia mwezi Aprili 2025, Kituo 

kimetumia shilingi 4,904,637,798.13 zikijumuisha shilingi 

2,399,828,830.00 kwa ajili ya mishahara na shilingi 2,504,778,968.13 

ni kwa ajili ya matumizi mengineyo. Aidha, kwa upande wa miradi 

ya maendeleo, Kituo kimetumia ruzuku ya kiasi cha shilingi 

294,372,711.42. Mchanganuo wa mapato na matumizi ya Kituo 

cha Uhusiano wa Kimataifa cha Dkt. Salim Ahmed Salim (SAS-CFR) 

katika kipindi cha kuanzia Julai 2024 hadi Aprili 2025 ni kama 

unavyoonekana kwenye Jedwali Na. 5.  

Jedwali Na 5. Makadirio ya Mapato na Matumizi ya SASCFR 

2024/2025  

Na.  
Aina ya 

Mapato  

Bajeti  

Iliyoidhinishwa 

(Sh.)  

Makusanyo  

(Sh.)  
Matumizi (Sh.)  

1.  
Ruzuku  ya  

Mishahara  
3,835,341,000  2,399,828,830  2,399,828,830  

2.  

Ruzuku ya 

Matumizi 

Mengineyo 

1,200,000,000 670,000,000 600,774,431.86 

3.  
Mapato ya 

Ndani  
2,685,500,000  2,279,957,969  1,904,034,536.27  

  JUMLA   7,720,841,000  5,349,786,799  4,904,637,798.13  

Chanzo: Kituo cha Uhusiano wa Kimataifa cha Dkt. Salim Ahmed 

Salim  

  

234. Mheshimiwa Spika, aidha, katika mwaka wa masomo 

2024/2025 Kituo kimedahili jumla ya wanafunzi 1,646 ambapo kati 

yao, 149 ni ngazi ya astashahada ya awali, 131 astashahada, 120 

stashahada, 840 stashahada ya juu, 251 shahada, 155 

stashahada ya uzamili. Kadhalika, Kituo kinatoa mafunzo ya lugha 

za kigeni saba (7) ambazo ni Kiarabu, Kifaransa, Kihispania, 

Kiingereza, Kichina, Kikorea na Kireno; mafunzo ya muda mfupi 

katika masuala ya diplomasia, uhusiano wa kimataifa, stratejia, 

usuluhishi wa migogoro na ujenzi wa amani. Kituo pia, 

kimeendesha mafunzo ya muda mfupi yaliyonufaisha washiriki 221 

kutoka sekta za umma na binafsi.   

Chati Na. 2: Mchanganuo wa Wanafunzi wa SAS-CFR kwa Ngazi 

ya Masomo 2024/2025  

 
  

 

Mpango wa Hiari wa Afrika wa Kujitathmini katika Utawala Bora 

(APRM)  

 

235. Mheshimiwa Spika, katika Mwaka wa Fedha 2024/2025 

APRM Tanzania iliidhinishiwa bajeti ya shilingi 1,257,428,928. Kati ya 

fedha hizo, shilingi 630,697,559 ni ruzuku ya mishahara; na shilingi 

626,731,369 ni ruzuku ya matumizi mengineyo. Aidha, hadi kufikia 

Aprili 2025, APRM imepokea shilingi 612,373,512.11. Kati ya fedha 

hizo, shilingi 336,765,543.54 ni kwa ajili ya matumizi mengineyo na 

shilingi 275,607,968.57 ni kwa ajili ya mishahara.   

  

236. Mheshimiwa Spika, hadi kufikia Aprili 2025, APRM imetumia 

kiasi cha shilingi 573,373,512.11 zikijumuisha shilingi 275,607,968.57 

kwa ajili ya mishahara na shilingi 297,765,543.54 kwa ajili ya 

matumizi mengineyo.   

  

237. Mheshimiwa Spika, katika kipindi cha Julai 2024 hadi Aprili 

2025 APRM Tanzania imeratibu na kufanikisha ziara ya ujumbe wa 

Sekretarieti ya APRM Namibia uliokuja nchini kwa lengo la 

kujifunza na kubadilishana uzoefu katika utekelezaji wa dhana ya 

kujitathmini kiutawala bora na kuimarisha uhusiano wa 

kidiplomasia kati ya Tanzania na Namibia; na  

238. Mheshimiwa Spika, APRM Tanzania imeratibu na kufanikisha 

maandalizi ya miongozo ya kitaasisi inayohusu maeneo ya kisera 

ya utawala bora, mapambano dhidi ya rushwa, uwajibikaji, 

mazingira na lishe. Miongozo hiyo imeandaliwa kwa kushirikiana 

na wadau mbalimbali ikiwemo, Taasisi ya Usimamizi wa Mazingira 

(NEMC), TAKUKURU na Hospitali ya Taifa ya Muhimbili.  

  

4.0 MAFANIKIO, CHANGAMOTO NA UTATUZI WAKE  

 

Mafanikio  

  

239. Mheshimiwa Spika, kufuatia utekelezaji wa vipaumbele vya 

Wizara katika kipindi cha Julai 2024 hadi Aprili 2025 mafanikio 

mbalimbali yamepatikana. Kwa muhtasari mafanikio hayo ni 

kama ifuatavyo:-   

 

(i) Kukamilika kwa mapitio ya Sera ya Mambo ya Nje, Toleo 

la Mwaka 2024 na Mkakati wa Utekelezaji wake. Sera 

hiyo imekamilika na ilizinduliwa tarehe 19 Mei 2025 Jijini 

Dar es Salaam.  

 

(ii) Kuimarika kwa ushirikiano wa uwili hususan kufuatia 

kusainiwa na utekelezaji wa mikataba na Hati za 

Makubaliano na upatikanaji wa rasilimali fedha, ujuzi na 

teknolojia kutoka nchi rafiki;  

 

(iii) Kunufaika na ushirikiano wa kikanda hususan kupitia 

utekelezaji wa Mikataba na Itifaki zake pamoja na 

Programu za Mtangamano;  

 

(iv) Kuimarika kwa ushirikiano wa kimataifa, hususan kufuatia 

ushiriki wetu thabiti katika ajenda muhimu zinazohitaji 

juhudi za pamoja kama vile masuala ya mazingira, 

mabadiliko ya tabianchi, nishati safi ya kupikia kwa 

kinamama, kupambana na magonjwa ya mlipuko na 

uhalifu unaovuka mipaka;  

 

(v) Kuhuishwa kwa muundo wa Wizara kwa kuanzisha 

Kitengo kipya cha Uchambuzi wa Mikakati na Siasa za 

Kimataifa (Global Strategic and Geo-Political Unit) na 

kupandisha hadhi Kitengo cha Huduma za Sheria kuwa 

Idara;  

 

(vi) Kuimarika kwa taswira na heshima ya Taifa letu katika 

nyanja za kimataifa pamoja na heshima na taswira ya 

Kiongozi wetu Mkuu Mheshimiwa Rais wa Jamhuri ya 

Muungano wa Tanzania;  

 

(vii) Kuongezeka kwa mchango wa diaspora katika 

maendeleo ya Taifa hususan katika sekta za fedha, 

nyumba, uwekezaji, kilimo na viwanda;  

 

(viii) Kukamilika kwa mapitio ya tathmini ya utendaji kazi wa 

Kituo cha Uhusiano wa Kimataifa cha Dkt. Salim Ahmed 

Salim na utekelezaji wake kuanza kupitia Bodi mpya;   

 

(ix) Kuimarika kwa utoaji wa elimu kwa umma kupitia 

vyombo vya habari, mitandao ya kijamii, machapisho na 

njia za kidijitali ambapo sasa taarifa za Wizara zimekuwa 

wazi zaidi na karibu zaidi na wananchi;  

 

(x) Kufanikisha upatikanaji wa Kiwanja cha ukubwa wa meta 

za mraba 10,500 eneo la Kisakasaka kwa ajili ya ujenzi wa 

Ofisi mpya na za kisasa za Wizara ya Mambo ya Nje na 

Ushirikiano wa Afrika Mashariki kwa upande wa Zanzibar; 

na  

 

(xi) Kuwezesha kuanza kwa utekelezaji wa miradi ya ujenzi 

wa vitega uchumi na ya kimkakati ikiwemo Mradi wa 

ujenzi wa jengo la Kitega Uchumi Nairobi, Kenya kwa 

ubia baina ya Wizara na NSSF; Mradi wa ujenzi wa jengo 

la Kitega Uchumi Kinshasa, DRC kwa ubia na Mfuko wa 

Taifa wa Hifadhi ya Jamii (NSSF) na Mradi wa ujenzi wa 

Kituo cha Mikutano cha kisasa cha MK-AICC jijini Arusha 

kwa ubia baina ya AICC na PSSSF na ununuzi wa jengo la 

Ubalozi wa Tanzania Windhoek nchini Namibia.  

Changamoto na Hatua za Utatuzi Wake 

  

240. Mheshimiwa Spika, pamoja na mafanikio niliyoainisha bado 

Wizara inakabiliwa na changamoto mbalimbali katika utekelezaji 

wa majukumu yake kama ifuatavyo:-  

 

(i)    Baadhi ya Nchi Wanachama katika Jumuiya za Kikanda 

kutoheshimu baadhi ya Mikataba na Makubaliano 

ikiwemo kutolipa michango yao ya kibajeti kwa wakati. 

Hatua hii inaathiri uratibu na ushiriki wetu katika utekelezaji 

wa programu za Mtangamano wa Kikanda. Hivi sasa, 

majadiliano yanaendelea kwa upande wa EAC na SADC;  

 

(ii)    Baadhi ya wadau ikiwemo sekta binafsi kutochangamkia 

ipasavyo fursa zitokanazo na utekelezaji wa diplomasia ya 

uchumi kupitia ushirikiano wa uwili, kikanda na kimataifa. 

Kunahitajika kushajiisha zaidi sekta binafsi kupitia Jumuiya 

na Taasisi zao kushiriki kwa vitendo zaidi kuchangamkia 

fursa hizo pamoja na ajira kwa vijana wetu;   

 

(iii) Kuzorota kwa hali ya amani na usalama katika baadhi ya 

nchi ndani na nje ya ukanda wa Afrika na hivyo kuathiri 

utekelezaji wa Sera ya Mambo ya Nje na jitihada zaidi 

kuhitajika katika eneo hili; na  

 

(iv) Mabadiliko ya mwelekeo wa hali ya kisiasa, kiuchumi na 

mvutano wa baadhi ya mataifa yenye uchumi mkubwa 

duniani, na baadhi ya mataifa kukatisha baadhi ya 

misaada na ushirikiano.  

 

241. Mheshimiwa Spika, katika kukabiliana na changamoto hizo 

Wizara imeendelea kuchukua hatua mbalimbali kwa kushirikiana 

na wadau wengine ndani na nje ya Serikali kama ifuatavyo:-  

 

(i) Katika kukabiliana na changamoto ya baadhi ya Nchi 

Wanachama kutoheshimu makubaliano na mikataba ya 

kikanda, Wizara imeendelea kutumia njia mbalimbali 

ikiwemo za kidiplomasia na inapolazimu kuhimiza 

matumizi ya vikwazo vilivyowekwa katika ngazi ya 

Jumuiya ili kushinikiza nchi hizo kulipa michango yake kwa 

wakati;  

 

(ii) Katika kukabiliana na changamoto ya baadhi ya wadau 

kutokuchangamkia ipasavyo fursa za ushirikiano, Wizara 

imeendelea kutumia mbinu mbadala ikiwemo kuongeza 

matumizi ya teknolojia kama vile mitandao ya kijamii na 

machapisho ya kidijitali katika kutoa elimu kwa umma. 

Aidha, Wizara inaendelea kuboresha mkakati wa 

mawasiliano kwa umma ikiwemo afua ya diplomasia ya 

umma (public diplomacy) ili uendane na mazingira ya 

sasa na ya baadaye; na  

 

(iii) Katika kukabiliana na changamoto ya amani na 

usalama, Wizara imeendelea kuratibu juhudi za Tanzania 

katika kusuluhisha changamoto hizo kupitia ushirikiano wa 

uwili, juhudi za kikanda hususan katika Jumuiya ya 

Maendeleo Kusini mwa Afrika (SADC), Jumuiya ya Afrika 

Mashariki (EAC) na Jumuiya ya Nchi Zilizopo katika 

Mwambao wa Bahari ya Hindi (IORA). Vilevile, Wizara 

imeendelea kuratibu na kushiriki kikamilifu katika kuunga 

mkono juhudi za Umoja wa Afrika na Umoja wa Mataifa 

kuleta suluhu ya migogoro kwa njia za kidiplomasia.   

 

5.0 SHUKRANI  

  

242. Mheshimiwa Spika, Serikali ya Awamu ya Sita inayoongozwa 

na Mheshimiwa Dkt. Samia Suluhu Hassan imeendelea kuonesha 

dhamira thabiti na jitihada za kipekee katika kuimarisha uhusiano 

wa kimataifa, diplomasia pamoja na kuendelea kushirikiana kwa 

karibu na wadau wa maendeleo.  

 

243. Mheshimiwa Spika, ninaomba kuchukua nafasi hii kutoa 

shukrani zangu za dhati kwa washirika wa maendeleo, wadau 

wote wa maendeleo, pamoja na jumuiya za kikanda na kimataifa 

kwa mchango wao mkubwa katika kufanikisha utekelezaji wa 

majukumu ya uwili, kikanda na kimataifa na kuchangia 

maendeleo endelevu kwa Taifa letu. Ninaamini kwa pamoja 

tunaweza kufikia mafanikio makubwa zaidi kwa manufaa ya 

Watanzania wote. Kwa namna ya kipekee, naomba kutumia fursa 

hii kuzishukuru nchi zifuatazo Afrika Kusini, Algeria, Angola, 

Australia, Austria, Azerbaijan, Barbados, Brazil, Brunei, Botswana, 

Burundi, Canada, China, Comoros, Cuba, Cyprus, Croatia, 

Denmark, Ethiopia, Eswatini, Finland, Georgia, Hispania, Hungary, 

Indonesia, India, Israel, Italia, Iran, Ireland, Jamhuri ya  Czech, 

Jamhuri ya Korea, Jamhuri ya Demokrasia ya Kongo, Jamhuri ya 

Kidemokrasia ya watu wa Korea, Jamaika, Japan, Kenya, Kosovo, 

Kuwait, Latvia, Lesotho, Madagascar, Malawi, Malaysia, Malta, 

Marekani, Mauritius, Mexico, Misri, Morocco, Msumbiji, Namibia, 

New Zealand, Nigeria, Norway, Oman, Pakistan, Poland, Qatar, 

Romania, Rwanda, Serbia, Singapore, Sri Lanka, Thailand, Tunisia, 

Ubelgiji, Saudi Arabia, Saharawi, Samoa, Shelisheli, Slovenia, 

Sudan, Sudani Kusini, Sweden, Ufaransa, Ufilipino, Uganda, 

Uholanzi, Uingereza, Ujerumani, Ukraine, Umoja wa Falme za 

Kiarabu, Ureno , Urusi, Uswisi, Uturuki, Viet Nam, Zambia na 

Zimbabwe.   

 

244. Mheshimiwa Spika, vilevile, naomba kutoa shukrani kwa 

African Capacity Building Foundation (ACBF); Benki ya 

Maendeleo ya Afrika (AfDB); Benki ya Dunia (WB); Investment 

Climate Facility for Africa; Benki ya Exim ya China; Benki ya Exim 

ya India; Benki ya Exim ya Korea; Mfuko wa Kimataifa wa 

Maendeleo ya Kilimo (IFAD); Mfuko wa Ushirikiano wa Maendeleo 

ya Uchumi wa Korea (EDCF); Mfuko wa Maendeleo wa China na 

Afrika (CAD Fund); Shirika la Maendeleo ya Kimataifa la Uingereza 

(DfID); Mfuko wa Maendeleo wa Abu Dhabi (ADFD); Shirika la 

Fedha la Kimataifa (IMF); Mfuko wa Maendeleo wa Kuwait 

(Kuwait Fund); Shirika la Nguvu za Atomiki Duniani (IAEA); Shirika la 

Maendeleo ya Kimataifa la Sweden (SIDA); Shirika la Maendeleo 

la Norway (NORAD); Shirika la Maendeleo la Ufaransa (AFD); 

Shirika la Kimataifa la Kuzuia Matumizi ya Silaha za Kemikali 

(OPCW); Shirika la Maendeleo Ubelgiji (ENABEL); Shirika la 

Ushirikiano wa Maendeleo la Italia (AICS); Shirika la Maendeleo la 

Uturuki  (TIKA); Jumuiya ya Nchi za Afrika, Karibiani na Pasifiki 

(OACPS); Ofisi ya  Mwakilishi Mkazi wa Umoja wa Mataifa (UN 

RCO); Mfuko wa Kukuza Mtaji wa Umoja wa Mataifa (UNCDF); 

Programu ya Maendeleo ya Umoja wa Mataifa (UNDP); Shirika la 

Umoja wa Mataifa la Idadi ya Watu (UNFPA); na Shirika la Umoja 

wa Mataifa la Kupambana na UKIMWI (UNAIDS); Mfuko wa 

Maendeleo wa Saudi Fund (SFD).  

 

245. Mheshimiwa Spika, pia, natoa shukrani kwa Shirika la Umoja 

wa Mataifa la Kilimo na Chakula (FAO); Shirika la Umoja wa 

Mataifa la Elimu, Sayansi na Utamaduni (UNESCO); Shirika la 

Umoja wa Mataifa linaloshughulikia Wakimbizi (UNHCR); Shirika la 

Kazi Duniani (ILO); Shirika la Umoja wa Mataifa la Uhamaji (IOM); 

Shirika la Umoja wa Mataifa la Kuhudumia Watoto (UNICEF); 

Shirika la Maendeleo la Kimataifa la Israel (MASHAV); Shirika la 

Misaada la Indonesia (IndoAid); Shirika la Ushirikiano wa Kiutaalam 

na Kiuchumi la India (ITEC); Shirika la Kimataifa la Maendeleo la 

Japan (JICA); Shirika la Misaada la Marekani (USAID); Shirika la 

Kimataifa la Maendeleo la Korea (KOICA); Shirika la Kimataifa la 

Ushirikiano wa Maendeleo la China (CIDCA); Shirika la Maendeleo 

ya Viwanda la Umoja wa Mataifa (UNIDO); na Taasisi ya Kimataifa 

ya Afya ya Korea (KOFIH).  

 

246. Mheshimiwa Spika, mashirika mengine ni Shirika la Umoja wa 

Mataifa linaloshughulikia Masuala ya Wanawake (UNWOMEN); 

Shirika la Mazingira la Umoja wa Mataifa (UNEP); Shirika la Umoja 

wa Mataifa la Biashara na Maendeleo (UNCTAD); Shirika la Umoja 

wa Mataifa Kuhusu Madawa ya Kulevya na Uhalifu (UNODC); 

Umoja wa Ulaya (EU); Shirika la Afya Duniani (WHO); na Shirika la 

Mpango wa Chakula Duniani (WFP). Vilevile, napenda 

kuwashukuru Benki ya Kiarabu kwa Maendeleo ya Kiuchumi ya 

Afrika (BADEA); Benki ya Uwekezaji ya Ulaya (EIB); Shirika la 

Ushirikiano wa Kimataifa la Ujerumani (GiZ); Global Fund; 

International Committee of the Red Cross; International 

Federation of the Red Cross and Red Crescent Societies; Khalifa 

Fund for Enterprise Development (Khalifa Fund); Medecins Sans 

Frontieres (MSF); Mfuko wa Dunia wa Wanyama Pori (WWF); Taasisi 

ya Elimu ya Uturuki (Turkish Maarif Foundation); Aga Khan 

Foundation (AKDN) The Association of European Parliamentarians 

with Africa; The Bill and Melinda Gates Foundation; TradeMark 

Africa; Umoja wa Posta Duniani (UPU); International 

Telecommunication Union (ITU) Umoja wa Posta Afrika (PAPU); 

Taasisi ya Ushirikiano wa Kitaaluma ya Malaysia (MTCP); Taasisi ya 

Ushirikiano wa Kimataifa ya Thailand (Thailand International 

Cooperation Agency); Baraza la India la Mahusiano ya 

Utamaduni (ICCR) pamoja na mifuko na mashirika mengine ya 

misaada.  

  

6.0 MAPENDEKEZO YA VIPAUMBELE NA MAKADIRIO YA MAPATO NA 

MATUMIZI YA WIZARA KWA MWAKA WA FEDHA 2025/2026  

 

Vipaumbele vya Mwaka wa Fedha 2025/2026 

    

247. Mheshimiwa Spika, vipaumbele vya Wizara kwa Mwaka wa 

Fedha 2025/2026 vitaendelea kutekelezwa kwa kuzingatia 

miongozo ya kitaifa, kikanda na kimataifa. Miongozo hiyo ni 

pamoja na Sera ya Mambo ya Nje ya Mwaka 2001, Toleo la 2024; 

Dira ya Taifa ya Maendeleo 2025; Mpango wa  Tatu wa Taifa wa 

Maendeleo wa Miaka Mitano (2021/2022 - 2025/2026); Mpango 

wa Maendeleo wa Zanzibar (2021 – 2026); Ilani ya Chama cha 

Mapinduzi kwa Ajili ya Uchaguzi Mkuu wa Mwaka 2020; Mkataba 

wa Uanzishwaji wa Jumuiya ya Afrika Mashariki wa mwaka 1999; 

Mkataba wa Uanzishwaji wa Jumuiya ya Maendeleo Kusini mwa 

Afrika wa mwaka 1992; Ajenda ya Mwaka 2030 ya Umoja wa 

Mataifa kuhusu Maendeleo Endelevu; Ajenda ya Mwaka 2063 ya 

Umoja wa Afrika, Dira ya Jumuiya ya Maendeleo Kusini mwa 

Afrika ya Mwaka 2050, Dira ya Jumuiya ya Afrika Mashariki ya 

Mwaka 2050  na mikataba mingine ya jumuiya za kikanda na 

kimataifa.  

 

248. Mheshimiwa Spika, aidha, vipaumbele vya Wizara 

vitaongozwa na maelekezo ya viongozi wakuu wa kitaifa pamoja 

na ushauri unaotolewa na Bunge. Kwa muktadha huo, 

vipaumbele vya Wizara kwa Mwaka wa Fedha 2025/2026 

vitakuwa kama ifuatavyo:-  

 

(i)    Kuendelea kuimarisha uratibu na ushirikiano wa uwili 

pamoja na ushiriki wa Tanzania katika jumuiya na mashirika 

ya kikanda na kimataifa ili kulinda maslahi ya taifa; 

pamoja na kustawisha diplomasia ya kisiasa na kujenga 

mahusiano ya karibu na nchi washirika;  

 



28 MEI, 2025 

179 

 

(ii) Kuratibu utekelezaji wa Sera ya Mambo ya Nje ya Mwaka 

2001, Toleo la Mwaka 2024 hususan utekelezaji wa 

diplomasia ya uchumi ikiwemo kukuza upatikanaji wa 

masoko ya bidhaa za Tanzania nje ya nchi, kuvutia 

uwekezaji na kukuza utalii;  

 

(iii) Kuongeza ushawishi wa Tanzania kwa Nchi nyingine katika 

masuala mtambuka kwenye jumuiya na mashirika ya 

kikanda na kimataifa kwa ajili ya kufikia malengo yenye 

maslahi mapana ya Taifa;  

 

(iv) Kushiriki katika jitihada za upatikanaji wa amani, ulinzi na 

usalama kwa nchi, jumuiya za kikanda na kimataifa; na   

 

(v) Kuboresha mazingira ya utendaji kazi kwa watumishi wa 

Wizara, kuimarisha utawala bora na rasilimaliwatu pamoja 

na kutekeleza miradi ya maendeleo ya Wizara na taasisi 

zake.  

 

Vipaumbele vya Taasisi Zilizo Chini ya Wizara kwa Mwaka wa 

Fedha 2025/2026 

  

Kituo cha Kimataifa cha Mikutano Arusha (AICC)  

 

249. Mheshimiwa Spika, katika Mwaka wa Fedha 2025/2026 kituo 

kinatarajia   kutekeleza majukumu yafuatayo: -  

 

(i) Kuendelea kuvutia na kutoa huduma za mikutano 

zinazokidhi viwango vya kimataifa ili kukuza jina la 

Tanzania katika sekta ya Utalii wa Mikutano duniani;  

 

(ii) Kuendelea kuitangaza Tanzania kupitia diplomasia ya 

kiuchumi, kuboresha mbinu za masoko, kuongeza idadi 

ya mikutano na shughuli zinazoingizia kituo mapato; na  

 

(iii) Kuendelea kushirikiana na sekta binafsi na mashirika ya 

kimataifa katika kufikia malengo yake.   

Kituo cha Uhusiano wa Kimataifa cha Dkt. Salim Ahmed Salim 

   

250. Mheshimiwa Spika, katika Mwaka wa Fedha 2025/2026 kituo 

kinatarajia   kutekeleza majukumu yafuatayo: -  

 

(i) Kuendelea kutoa mafunzo ya uhusiano wa kimataifa na 

diplomasia na lugha ya Kiswahili kwa wageni;  

 

(ii) Kuendelea kutafiti maeneo ya uhusiano wa kimataifa 

na diplomasia;  

 

(iii) Kuendelea kuboresha miundombinu ya kufundishia na 

kujifunzia;  

 

(iv) Kuendelea kuwajengea uwezo wa kitaaluma watumishi 

wa kituo;  

 

(v) Kuendelea kutoa huduma za ushauri wa kitaalamu kwa 

wadau mbalimbali ikiwemo Serikali na taasisi zake; na  

 

(vi) Kuendelea kukitangaza kituo kitaifa na kimataifa.  

 

Mpango wa Hiari wa Afrika wa Kujitathmini katika Utawala Bora 

(APRM)  

 

251. Mheshimiwa Spika, katika Mwaka wa Fedha 2025/2026 APRM 

Tanzania inatarajia kutekeleza vipaumbele vifuatavyo:-  

 

(i) Kuendelea kufanya tafiti katika maeneo ya usimamizi 

wa uchumi, uendeshaji wa mashirika ya biashara, utoaji 

wa huduma za kijamii, demokrasia na siasa na utayari 

wa nchi katika kukabiliana na majanga;  

 

(ii) Kuhuisha mbinu za tafiti ikiwa ni pamoja na kuboresha 

viashiria vya tafiti, kuimarisha matumizi ya teknolojia 

katika utekelezaji wa mpango na kupanua wigo wa 

kufanya tafiti;   

(iii) Kuratibu utekelezaji wa Mpango wa APRM kwa 

kuendelea kuimarisha utekelezaji wa mfumo wa 

ufuatiliaji na tathmini pamoja na Mpango wa 

Mawasiliano wa Miaka Mitano (2021/2022- 2025/2026); 

na  

 

(iv) Kuendelea kujenga uwezo wa watumishi na wadau 

muhimu katika kufanya utekelezaji wa mpango wa 

APRM.  

 

7.0 MAKADIRIO YA MAPATO NA MATUMIZI KWA MWAKA 2025/2026 

  

252. Mheshimiwa Spika, katika Mwaka wa Fedha 2025/2026, 

Wizara inatarajia kukusanya maduhuli ya Serikali ya kiasi cha 

shilingi 1,454,426,010 kutoka vyanzo mbalimbali vilivyopo Makao 

Makuu na Balozi za Tanzania Nje ya Nchi. Vyanzo hivyo vya 

mapato vinajumuisha upangishaji wa nyumba za Serikali zilizopo 

nje ya nchi na kuthibitisha nyaraka.  

 

253. Mheshimiwa Spika, katika Mwaka wa Fedha 2025/2026, 

Wizara imepanga kutumia kiasi cha shilingi 340,538,614,000. Kati 

ya fedha hizo shilingi 294,998,588,000 ni kwa ajili ya matumizi ya 

kawaida, zinazojumuisha shilingi 273,661,477,000 kwa ajili ya 

matumizi mengineyo na shilingi 21,337,111,000 kwa ajili ya 

mishahara ya watumishi waliopo Makao Makuu ya Wizara na 

Balozi za Tanzania.  

 

254. Mheshimiwa Spika, bajeti ya matumizi mengineyo 

inajumuisha shilingi 1,257,428,928 kwa ajili ya Mpango wa Hiari wa 

Afrika wa Kujitathmini Katika Masuala ya Utawala Bora na 

Demokrasia; shilingi 1,400,000,000 kwa ajili ya Mahakama ya Afrika 

ya Haki za Binadamu na Watu; shilingi 1,500,000,000 kwa ajili ya 

Kituo cha Uhusiano wa Kimataifa cha Dkt. Salim Ahmed Salim; na 

shilingi 280,000,000 kwa ajili ya Bodi ya Ushauri wa Masuala ya 

Rushwa ya Umoja wa Afrika.  

 

255. Mheshimiwa Spika, aidha, bajeti ya mishahara inajumuisha 

shilingi 3,350,066,000 kwa ajili ya mishahara ya watumishi wa Kituo 

cha Uhusiano wa Kimataifa cha Dkt. Salim Ahmed Salim.  

256. Mheshimiwa Spika, aidha, katika Mwaka wa Fedha 

2025/2026 Wizara imepanga kutumia fedha kiasi cha shilingi 

45,540,026,000 kutoka Hazina kwa ajili ya kutekeleza miradi ya 

maendeleo. Fedha hizo zinajumuisha shilingi 10,260,000,000 kwa 

ajili ya kugharamia ujenzi, ukarabati na ununuzi wa majengo ya 

ofisi na makazi ya watumishi balozini; shilingi 34,000,000,000 kwa 

ajili ya kuendelea na ujenzi wa makao makuu ya Mahakama ya 

Afrika ya Haki za Binadamu na Watu jijini Arusha; na shilingi 

1,280,026,000 kwa ajili ya kukamilisha ujenzi wa vyumba vya 

mihadhara katika Kituo cha Uhusiano wa Kimataifa cha Dkt. Salim 

Ahmed Salim jijini Dar es Salaam. Mchanganuo wa makadirio ya 

mapato na matumizi ya Wizara kwa Mwaka wa Fedha 2025/2026 

ni kama unavyoonekana kwenye Jedwali Na. 3.   

  

Jedwali Na. 6:  Makadirio ya Mapato na Matumizi ya Fungu 034 2025/2026  

Na.  Matumizi   Kiasi (Sh.)  

1.   Matumizi Mengineyo   273,661,477,000  

2.   Mishahara  21,337,111,000  

3.   Maendeleo   45,540,026,000  

  JUMLA   340,538,614,000  

Chanzo: Wizara ya Mambo ya Nje na Ushirikiano wa Afrika 

Mashariki  

  

MAKADIRIO YA MAPATO NA MATUMIZI YA TAASISI ZILIZO CHINI YA 

WIZARA KWA MWAKA 2025/2026  

 

Kituo cha Kimataifa cha Mikutano Arusha (AICC)  

 

257. Mheshimiwa Spika, katika kipindi cha Mwaka wa Fedha 

2025/2026, Kituo kimepanga kukusanya mapato ya kiasi cha 

shilingi 33,188,520,841.00 kutokana na vyanzo vya ndani. Mapato 

hayo yatatumika kugharamia uendeshaji wa Kituo, mishahara na 

miradi ya maendeleo ya upanuzi na ununuzi wa vifaa tiba katika 

Hospitali ya AICC pamoja na vifaa vya TEHAMA na samani za 

vyumba vya mikutano.  

Kituo cha Uhusiano wa Kimataifa cha Dkt. Salim Ahmed Salim 

(SAS – CFR)  

 

258. Mheshimiwa Spika, katika Mwaka wa Fedha 2025/2026 Kituo 

kinakadiria kupokea na kutumia fedha kiasi cha shilingi 

8,278,516,000. Kati ya fedha hizo, shilingi 3,428,450,000 zitatokana 

na mapato kutoka vyanzo vya ndani; na shilingi 4,850,066,000 ni 

ruzuku kutoka Serikali Kuu. Ruzuku kutoka Serikali kuu inajumuisha 

shilingi 1,500,000,000.00 kwa ajili ya matumizi mengineyo, shilingi 

3,350,066,000 kwa ajili ya mishahara.  

 

Mpango wa Hiari wa Afrika wa Kujitathmini katika Masuala ya 

Utawala Bora na Demokrasia 

  

259. Mheshimiwa Spika, katika Mwaka wa Fedha 2025/2026 APRM 

Tanzania inakadiria kupokea na kutumia fedha kiasi cha shilingi 

1,257,428,928. Kati ya fedha hizo, shilingi 567,871,929 ni ruzuku ya 

mishahara kutoka Serikali Kuu; na shilingi 689,556,999 ni ruzuku ya 

matumizi mengineyo kutoka Serikali Kuu.  

 

8.0 HITIMISHO  

 

260. Mheshimiwa Spika, ili kuweza kutekeleza kikamilifu majukumu 

ya Wizara kwa Mwaka wa Fedha 2025/2026, ninaomba Bunge 

lako Tukufu liidhinishe jumla ya Shilingi 340,538,614,000. Kati ya 

fedha hizo shilingi 294,998,588,000 ni kwa ajili ya Matumizi ya 

Kawaida na shilingi 45,540,026,000 ni kwa ajili ya Bajeti ya 

Maendeleo.  

 

261. Mheshimiwa Spika, naomba kuhitimisha kwa kukushukuru 

tena wewe binafsi, kwa jinsi unavyoendesha vikao vya Bunge kwa 

weledi na umahiri wa hali ya juu. Vilevile, kwa niaba ya Wizara 

napenda kutoa shukrani za dhati kwa Kamati ya Kudumu ya 

Bunge ya Mambo ya Nje, Ulinzi na Usalama, Wenyeviti wa Kamati 

za Kudumu za Bunge na Waheshimiwa Wabunge wote kwa 

michango yao waliyoitoa kwa Wizara yangu.  Naomba nitumie 

fursa hii kuwatakia kila la heri katika Uchaguzi Mkuu ujao.  

 

262. Mheshimiwa Spika, naomba kutoa hoja.  

WAZIRI WA MAWASILIANO NA TEKNOLOJIA YA HABARI: 

Mheshimiwa Naibu Spika, ninaafiki. 

 

(Hoja ilitolewa iamuliwe) 

 

NAIBU SPIKA: Ahsante. Hoja imeungwa mkono. Mheshimiwa 

Waziri ahsante sana kwa kusoma vizuri kwa ufasaha. (Makofi) 

 

Waheshimiwa Wabunge, wakati tunaendelea na taarifa ya 

Wizara, Mheshimiwa Balozi wa Nchi ya India ameingia humu 

ndani, Mheshimiwa Bishwadip Dey.  Karibu. (Makofi) 

 

Sasa, Waheshimiwa Wabunge ninamwita Mheshimiwa Spika 

kuendelea na shughuli zilizobakia. (Makofi) 

 

Hapa Spika (Mhe. Dkt. Tulia Ackson) Alikalia Kiti 

 

SPIKA: Ahsanteni sana. 

 

Waheshimiwa Wabunge, sasa ninamwita Mwenyekiti wa 

Kamati yetu. Sioni yupo kona gani; kwa niaba yake Mheshimiwa 

Balozi Liberata Mulamula atakuja kusoma maoni ya Kamati 

ambayo inasimamia Wizara hii. (Makofi) 

 

MHE. BALOZI LIBERATA R. MULAMULA K.n.y. MWENYEKITI WA 

KAMATI YA KUDUMU YA BUNGE YA MAMBO YA NJE, ULINZI NA 

USALAMA: Mheshimiwa Spika, ninakushukuru kwa kunipatia nafasi 

kuwasilisha Taarifa ya Kamati ya Kudumu ya Bunge ya Mambo ya 

Nje, Ulinzi na Usalama kwa niaba ya Mwenyekiti. 

 

Mheshimiwa Spika, awali ya yote nianze kwa kusema 

kwamba kwa kipekee kabisa na kwa unyenyekevu Kamati 

inapenda kumshukuru Mwanadiplomasia namba moja nchini, 

Rais wa Jamhuri ya Muungano wa Tanzania na Amiri Jeshi Mkuu, 

Mheshimiwa Dkt. Samia Suluhu Hassan kwa kuendelea kuimarisha 

hali ya mahusiano ya kimataifa. (Makofi) 

Mheshimiwa Spika, vilevile, tunampongeza kwa namna 

ambavyo ameimarisha nafasi ya ushawishi wa nchi yetu katika 

uwanda wa kidiplomasia duniani. Hali kadhalika, Kamati 

inampongeza Mheshimiwa Rais kwa namna alivyosimamia hadi 

kukamilika kwa maboresho na kuzinduliwa kwa Sera ya Mambo 

ya Nje ya mwaka 2001, Toleo la 2024. (Makofi) 

 

Mheshimiwa Spika, ninaomba pia kwa niaba ya Wajumbe 

wa Kamati kutumia fursa hii kumshukuru ya Waziri wa Mambo ya 

Nje na Ushirikiano wa Afrika Mashariki, Mheshimiwa Mahmoud 

Thabit Kombo; Naibu Mawaziri wake,  Mheshimiwa Cosato David 

Chumi, na Mheshimiwa Dennis Lazaro Londo; pamoja na 

watendaji wote wa Wizara kwa ushirikiano na mchango wao 

wakati wa uchambuzi wa Bajeti ya Wizara ya Mambo ya Nje na 

Ushirikiano wa Afrika Mashariki kwa mwaka wa fedha 2025/2026 

na tunawapongeza kwa kazi nzuri wanayoifanya katika 

kutekeleza majukumu yao na maoni ya Mheshimiwa Rais katika 

majukumu yao ya  Wizara. (Makofi)  

 

Mheshimiwa Spika, baada ya utangulizi huo, ninaomba sasa 

niwasilishe Taarifa ya Kamati kama ifuatavyo:- 

 

Mheshimiwa Spika, maelezo ya jumla: kwa mujibu wa Kanuni 

ya 118 (9) ya Kanuni za Kudumu za Bunge, Toleo la Februari, 2023, 

ninaomba kuwasilisha Taarifa ya Kamati kuhusu utekelezaji wa 

Bajeti ya Wizara ya Mambo ya Nje na Ushirikiano wa Afrika 

Mashariki kwa mwaka wa fedha 2024/2025; pamoja na maoni ya 

Kamati kuhusu Makadirio ya Mapato na Matumizi ya Wizara hiyo 

kwa mwaka wa fedha 2025/2026 na kuliomba Bunge lako Tukufu 

liipokee taarifa hii na kuikubali, kisha kuidhinisha Bajeti ya Wizara 

hii. 

 

Mheshimiwa Spika, Taarifa hii imegawanyika katika sehemu 

sita. Ya kwanza, ikiwa ni sehemu ya utangulizi. Sehemu hiyo inatoa 

maelezo ya jumla kuhusu msingi na muundo wa taarifa. Sehemu 

ya pili, inafafanua matokeo ya ukaguzi wa miradi ya maendeleo. 

Sehemu ya tatu hadi ya nne zinafanya uchambuzi wa utekelezaji 

wa mipango na bajeti kwa mwaka wa fedha 2024/2025 pamoja 

na kuchanganua makadirio ya mapato na matumizi ya Wizara hii 

kwa mwaka wa fedha 2025/2026. 

 

Mheshimiwa Spika, sehemu ya tano ni maoni na ushauri wa 

Kamati kutokana na matokeo ya uchambuzi. Aidha, sehemu ya 

sita na ya mwisho inakamilisha taarifa kwa kutoa shukrani na 

kulishauri Bunge kuhusu hoja ya Waziri wa Mambo ya Nje na 

Ushirikiano wa Afrika Mashariki juu ya Makadirio ya Mapato na 

Matumizi ya Wizara hii kwa mwaka wa fedha 2025/2026. 

 

Mheshimiwa Spika, kuhusu msingi wa uchambuzi wa Kamati. 

Msingi wa Kamati kuchambua makadirio ya Wizara ya Mambo ya 

Nje na Ushirikiano wa Afrika Mashariki ni masharti ya Kifungu cha 6 

(3) kikisomwa kwa pamoja na Kifungu cha 7(1)(a) cha nyongeza 

ya nane ya Kanuni za Bunge.  

 

Mheshimiwa Spika, aidha, Kanuni ya 118(4) ya Kanuni za 

Bunge imeweka masharti yaliyotaka taarifa ya utekelezaji wa 

majukumu ya Wizara ya Mambo ya Nje na Ushirikiano wa Afrika 

Mashariki na Makadirio ya Mapato na Matumizi ya Wizara hiyo 

kuchambuliwa na Kamati kabla ya kujadiliwa Bungeni.  

 

Mheshimiwa Spika, ninafurahi kulijulisha Bunge lako Tukufu 

kuwa masharti hayo yamezingatiwa na kwamba naliomba Bunge 

hili lijadili hoja ya Waziri wa Mambo ya Nje na Ushirikiano wa Afrika 

Mashariki kwa pamoja na taarifa hii.  

 

Mheshimiwa Spika, mawanda ya taarifa hii; taarifa na 

makadirio ya mapato na matumizi iliyochambuliwa inagusa 

Fungu moja la Kibajeti ambalo ni Fungu 34, yaani Fungu la Wizara 

ya Mambo ya Nje na Ushirikiano wa Afrika Mashariki. Baada ya 

kutambulisha mawanda ya taarifa, ninaomba kuisoma taarifa hii 

kwa muhtasari tu, ili kuendana na muda pasipo kuathiri mtiririko 

wa maudhui. 

 

Mheshimiwa Spika, hata hivyo, kwa umuhimu wa 

kumbukumbu kamili, naomba taarifa yote kama ilivyowasilishwa 

mezani mapema leo asubuhi iingie kwenye Taarifa Rasmi za 

Bunge, yaani Hansard. 

Mheshimiwa Spika, matokeo ya ukaguzi wa miradi ya 

maendeleo; kwa kuzingatia masharti ya Kanuni ya 117(1) ya 

Kanuni za Kudumu za Bunge. Kamati ilitembelea na kukagua 

Mradi mmoja wa Ujenzi wa Mahakama ya Afrika ya Haki za 

Binadamu na Watu iliyoko Mjini Arusha. Taarifa ya Kina kuhusu 

ukaguzi wa mradi huu ni kama inavyoelezwa katika Sura ya Pili ya 

taarifa hii. (Makofi) 

  

Mheshimiwa Spika, kutokana na matokeo ya ziara za 

ukaguzi wa miradi ya maendeleo, Kamati ina maoni yafuatayo:-  

 

Mheshimiwa Spika, moja, kwa kuzingatia uhalisia wa mtiririko 

wa upatikanaji wa fedha za ujenzi wa mradi, kasi ya mkandarasi 

katika ujenzi wa mradi inaridhisha. Hii inathibitishwa na ukweli 

kwamba hadi sasa mkandarasi amelipwa 30% ya malipo na mradi 

umefikia 54.5%. (Makofi)  

  

Mheshimiwa Spika, pili, mradi ulikusudiwa kukamilika ndani 

ya miezi 15 lakini mtiririko wa fedha umeathiri utekelezaji wa mradi 

huu na sasa mradi umekusudiwa kukamilika mwezi ujao mwezi 

Juni, 2025. Kwa hatua ujenzi ulipofikia na kwa kuzingatia kiasi cha 

fedha ambacho kimetengwa katika Mwaka huu wa Fedha 

2024/2025, mradi huenda usikamilike kama ilivyokusudiwa.  

  

Mheshimiwa Spika, tatu, ikiwa Wizara katika Mwaka wa 

Fedha unaokuja 2025/2026 itahakikisha upatikanaji wa fedha kwa 

wakati na kumsimamia mkandarasi ipasavyo, mradi huu 

utakamilika na kuanza kutumika kama ilivyokusudiwa.    

 

Mheshimiwa Spika, ninaomba niruhusu sasa nipitie mapitio 

ya taarifa ya utekelezaji wa bajeti kwa mwaka wa fedha 

2024/2025. Taarifa ya utekelezaji wa majukumu ya Wizara kwa 

mwaka wa fedha 2025/2026 ilihusu maeneo makuu matatu. 

Maeneo hayo, moja ni uzingatiaji wa maoni na ushauri wa 

kamati, pili ni mapitio ya bajeti iliyoidhinishwa na Bunge na tatu ni 

utekelezaji wa majukumu ya Wizara.   

Mheshimiwa Spika, ninaomba kulijulisha Bunge lako Tukufu 

kuwa, Kamati ilipitia na kuchambua kwa kina maeneo yote 

matatu kama ifuatavyo:-  

  

Mheshimiwa Spika, kwanza uzingatiaji wa maoni na ushauri 

wa Kamati; wakati wa kuchambua Mpango na Makadirio ya 

Mapato na Matumizi ya Wizara hii kwa mwaka wa fedha 

2024/2025, Kamati ilishauri masuala mbalimbali. Ninaomba 

kuliarifu Bunge kuwa, taarifa ya mtoa hoja ilionyesha kwamba 

Serikali imezingatia sehemu ya ushauri kama inavyoonekana 

katika Kiambatisho Na.1 cha taarifa hii.  

  

Mheshimiwa Spika, katika uchambuzi wa bajeti 

iliyoidhinishwa na Bunge kwa mwaka wa fedha 2024/2025, Kamati 

ilipitia taarifa ya utekelezaji wa mpango na bajeti ya Wizara katika 

kipindi hicho, kuanzia mwezi Julai 2024 hadi Februari 2025, kwa 

kuchambua hali ya ukusanyaji wa mapato pamoja na upatikanaji 

wa fedha kutoka Hazina kwa kipindi hicho.  

 

Mheshimiwa Spika, ninaomba nianze kwanza na ukusanyaji 

wa maduhuli. Katika mwaka wa fedha 2024/2025, Wizara hii 

ilikuwa na lengo la kukusanya maduhuli ya kiasi cha shilingi 1.45. 

Kamati ilielezwa kuwa, hadi kufikia mwezi Februari, 2025 Wizara 

ilikuwa imekusanya kiasi cha shilingi milioni 620 tu, sawa na 45% ya 

lengo lililowekwa.   

  

Mheshimiwa Spika, tathmini inaonyesha kuwa mwenendo 

wa makusanyo ya Wizara sio wa kuridhisha. Kamati ilitaka kujua 

sababu za mwenendo huo ambapo ilielezwa kuwa inatokana na 

baadhi ya majengo ya Serikali kukosa wapangaji. Tathmini ya 

Kamati inaoyesha kuwa, katika kipindi cha miaka minne ya fedha 

Wizara hii haikuweza kufikia lengo la makusanyo kutokana na 

sababu mbalimbali. Kamati inaona ipo haja ya wizara kubuni 

mikakati itakayosaidia kuongeza wigo wa makusanyo.   

  

Mheshimiwa Spika, kuhusu upatikanaji wa fedha kutoka 

Hazina, Kamati ilichambua taarifa ya upatikanaji wa fedha kwa 

mwaka wa fedha 2024/2025 na ilibaini kuwa hadi kufikia mwezi 

Machi, 2025 wizara imepokea jumla  ya shilingi bilioni 213.29, sawa 

na 89% ya shilingi bilioni 241.06 zilizoidhinishwa na Bunge kwa ajili 

ya Wizara hii.    

  

Mheshimiwa Spika, Kamati ilibaini pia, kati ya fedha 

zilizopokelewa katika mwaka wa fedha 2024/2025 shilingi bilioni 

189.5 ni kwa ajili ya matumizi mengineyo. Fedha hizo ni sawa na 

90% ya shilingi bilioni 210.9 zilizotengwa kwa ajili ya matumizi 

mengineyo. Aidha, shilingi bilioni 12.1 zilipokelewa kwa ajili ya 

mishahara, ikiwa ni sawa na 65% ya shilingi bilioni 18.5 zilizotengwa 

kwa ajili hiyo.   

  

Mheshimiwa Spika, katika uchambuzi wake Kamati ilibaini 

kuwa, kati ya shilingi bilioni 213.29 zilizopokelewa shilingi bilioni 11.6 

ni kwa ajili ya miradi ya maendeleo ambayo ni sawa na 100% ya 

fedha zilizotengwa kwa ajili ya miradi ya maendeleo.  

  

Mheshimiwa Spika, ni maoni ya Kamati kuwa fedha hizo 

zitumike kama ilivyokusudiwa kwa miradi kutekelezwa kwa 

kuzingatia thamani ya fedha za wananchi, ili miradi hiyo iwe na 

tija kwa Taifa.  

  

Mheshimiwa Spika, sura ya uwiano wa bajeti iliyotengwa 

kwa ajili ya matumizi mengineyo, mishahara na maendeleo kwa 

mwaka wa fedha 2024/2025 na ulinganisho wa fedha 

iliyopokelewa kufikia mwezi Februari 2025 ni kama inavyoonekana 

katika katika Jedwali Na.1 na Chati Na.1 ya taarifa hii. 

       

Mheshimiwa Spika, kuhusu utekelezaji wa majukumu ya 

wizara, katika uchambuzi wake Kamati imebaini kuwa kwa kiasi 

kikubwa Wizara imetekeleza majukumu yake kama ilivyopangwa 

licha ya kuwepo kwa changamoto mbalimbali.  

 

Mheshimiwa Spika, miongoni mwa changamoto hizo 

ambazo pia Mheshimiwa Waziri amezieleza; moja, ni kuzorota kwa 

hali ya amani na usalama katika baadhi ya nchi ndani na nje ya 

Ukanda wa Afrika na hivyo kuathiri utekelezaji wa Sera ya Mambo 

ya Nje. 

Mheshimiwa Spika, pili, ni uelewa mdogo wa wadau ikiwemo 

Sekta ya Umma na Binafsi kuhusu Diplomasia ya Uchumi na fursa 

zitokanazo na mtangamano, mahusiano na ushirikiano wa 

Kimataifa. 

 

Mheshimiwa Spika, tatu, baadhi ya nchi wanachama katika 

Jumuiya za Kikanda kutoheshimu mikataba na makubaliano, 

ikiwemo kutolipa michango yao ya kibajeti kwa wakati. Hatua hii 

inaathiri utaratibu na ushiriki wa nchi yetu katika utekelezaji wa 

programu za kikanda. 

 

Mheshimiwa Spika, nne, wananchi kutopata taarifa kwa kina 

kuhusu manufaa na faida zitokanazo na ziara zinazofanywa na 

viongozi wa juu wa nchi katika nchi nyingine, pamoja na ziara 

zinazofanywa na viongozi wa juu wa nchi nyingine hapa nchini. 

Hali hii husababisha wananchi kuwa na mtazamo usio sahihi 

kuhusu ziara za viongozi.   

 

Mheshimiwa Spika, hata hivyo, katika uchambuzi wake 

Kamati ilibaini kuwa baadhi ya changamoto zilizotolewa taarifa 

kuwa ziliathiri utekelezaji wa majukumu ya Wizara kwa mwaka wa 

fedha 2024/2025, ni zile ambazo Kamati imekuwa ikishauri Serikali 

mara kwa mara kuhusu umuhimu wa kuzitatua na inaelekea 

kwamba kuna hatua ambazo zimechukuliwa katika kukabiliana 

na changamoto hizi.  

 

Mheshimiwa Spika, sasa naomba niende katika uchambuzi 

wa Mpango ya Bajeti ya Makadirio ya Matumizi kwa mwaka wa 

fedha 2025/2026.  

 

Mheshimiwa Spika, Kamati ilipitia Makadirio ya ukusanyaji wa 

mapato yanayopendekezwa kwa mwaka wa fedha 2025/2026. 

Mapitio hayo yalibaini kuwa Wizara imeweka lengo la kukusanya 

shilingi bilioni 1.45. Uchambuzi wa Kamati ulibaini makusanyo ya 

maduhuli kwa mwaka wa fedha 2025/2026 ni sawa na malengo 

ya makusanyo ya mwaka wa fedha huu unaoishia, yaani 

2024/2025.  

Mheshimiwa Spika, vilevile, katika uchambuzi wake Kamati 

ilibaini kuwa ni Balozi nne tu za Tanzania nje ya nchi katika Majiji 

ya Lusaka, Maputo, Paris na Harare ndiyo zinatarajiwa kukusanya 

mapato ya Serikali kupitia pango la nyumba za Serikali. Balozi hizo 

ndiyo zilizotegemewa kukusanya mapato katika mwaka wa 

fedha 2024/2025. Hivyo, hakuna Balozi mpya ambazo 

zinazotarajiwa kuiingizia Serikali mapato kutokana na kodi ya 

pango.   

  

Mheshimiwa Spika, uchambuzi wa Kamati pia ulibaini kuwa 

kiasi cha fedha kinachotozwa kama kodi ya pango kutokana na 

upangishaji wa nyumba za Serikali zilizo nje ya nchi ni kidogo sana 

ukilinganisha na maeneo ambayo majengo hayo yapo katika 

nchi husika. Hii inatokana na majengo mengi kuchakaa kwani ni 

ya zamani na pia hayajakarabatiwa kwa muda mrefu. Uchakavu 

wa majengo umesababisha jengo la New York, kwa mfano, 

Nchini Marekani kutokuwa sehemu ya majengo yanayochangia 

maduhuli ya Serikali kwa mwaka wa fedha 2025/2026.     

  

Mheshimiwa Spika, ninaomba kutoa uchambuzi wa 

makadirio ya matumizi.  Katika mwaka wa fedha 2025/2026 

Wizara inaomba kuidhinishiwa kiasi cha shilingi bilioni 340.5. Kati ya 

fedha hizo, shilingi bilioni 273.6 sawa na 80.3% ni kwa ajili ya 

matumizi mengineyo; shilingi bilioni 21.3 sawa na asilimia 6.2 ni 

kwa ajili ya mishahara; na shilingi 45.5 sawa na 13.3% ni kwa ajili ya 

miradi ya maendeleo kama inavyoonekana kwenye Chart Na.2 

ya taarifa hii.  

    

Mheshimiwa Spika, katika uchambuzi wake Kamati imebaini 

kuwa, bajeti ina 41% ikilinganishwa na bajeti ya Mwaka wa Fedha 

unaoishia 2024/2025. Ongezeko hilo limechangiwa na 

kuongezeka kwa bajeti ya maendeleo kwa 291% na bajeti ya 

matumizi mengineyo kwa 29% ukilinganisha na bajeti ya 

maendeleo na ya matumizi mengineyo iliyotengwa mtawalia 

katika mwaka wa fedha 2024/2025.    

  

Mheshimiwa Spika, sura ya uwiano wa bajeti iliyotengwa 

kwa ajili ya matumizi mengineyo, mishahara na maendeleo kwa 

mwaka wa fedha 2024/2025 na ulinganisho wake wa mwaka wa 

fedha 2025/2026 inaonekana katika Jedwali Na.2 na Grafu Na.1 

ya taarifa hii. 

   

Mheshimiwa Spika, vile vile, katika uchambuzi wake Kamati 

ilibaini kuwa fedha iliyotengwa kwa ajili ya maendeleo 

imeongezeka kwa kiasi cha shilingi bilioni 33.8, sawa na 291%, 

ikilinganishwa na shilingi bilioni 11.6 iliyoidhinishwa kwa mwaka wa 

fedha 2024/2025.  

  

Mheshimiwa Spika, kuongezeka kwa bajeti ya maendeleo 

kwa Wizara hii ni suala ambalo kamati ilikuwa ikiishauri Serikali kwa 

nyakati tofauti. Ni matarajio ya Kamati kwamba fedha 

iliyotengwa itatolewa kwa mtiririko uliopangwa ili kutekeleza 

miradi iliyokusudiwa katika Wizara hii ambayo ni taswira ya nchi 

katika medani za kidiplomasia.   

  

Mheshimiwa Spika, aidha, uchambuzi wa Kamati ulibaini 

kuwa, kati ya miradi mitatu iliyopangwa kutekelezwa katika 

mwaka wa fedha 2025/2026 pia ipo katika utekelezaji wa mwaka 

wa fedha 2024/2025. Miradi hiyo inayojumuisha Ujenzi wa 

Mahakama ya Afrika ya Haki za Binadamu na Watu, ujenzi wa 

vyumba vya mihadhara katika Kituo cha Uhusiano wa Kimataifa 

cha Dkt. Salim Ahmed Salim, pamoja na ukarabati na ujenzi wa 

majengo ya ofisi na makazi ya watumishi katika Balozi za Tanzania 

nje ya nchi. Ni matarajio ya Kamati kuwa Wizara itakamilisha 

taratibu za awali mapema na kuomba fedha Hazina kwa wakati 

ili kutekeleza miradi iliyokusudiwa.     

  

Mheshimiwa Spika, ninaomba Bunge lako Tukufu lipokee 

maelezo hayo yatakayosaidia majadiliano kuhusu hoja 

iliyowasilishwa na Waziri wa Mambo ya Nje na Ushirikiano wa 

Afrika Mashariki kuhusu Makadirio ya Mapato na Matumizi ya 

wizara yake kwa mwaka ujao wa fedha yaani 2025/2026. 

 

 Mheshimiwa Spika, maoni ya Kamati; kutokana na 

uchambuzi kama nilivyoeleza, Kamati ina mtazamo na maoni 

yanayojenga msingi wa ushauri nitakaoutoa. Ninaomba 

kubainisha mtazamo na maoni hayo kama ifuatavyo:-  

Mheshimiwa Spika, kwanza kabisa, hadi kufikia mwezi Machi 

2025, mwaka huu, Wizara ilikuwa imepokea 100% ya fedha za 

miradi ya maendeleo. Kamati inaipongeza Serikali kwa kuzingatia 

ushauri wa Kamati kuhusu umuhimu wa kutoa fedha za 

maendeleo kwa kuzingatia mtiririko uliopangwa. Ni matumaini ya 

Kamati kwamba Wizara itahakikisha thamani ya fedha 

inazingatiwa katika utekelezaji wa miradi. 

 

Mheshimiwa Spika, pili, kasi ya utekelezaji wa Mradi wa Ujenzi 

wa Vyumba vya Mihadhara katika Chuo cha Uhusiano wa 

Kimataifa cha Dkt. Salim Ahmed Salim sio ya kuridhisha. 

Changamoto zilizosababisha mkwamo wa utekelezaji wa mradi 

huu zinapaswa kutumika kama fursa ya kuwezesha kukamilika 

utekelezaji wa mradi katika mwaka wa fedha unaokuja yaani 

2025/2026.   

 

Mheshimiwa Spika, tatu, Tanzania itakuwa mwenyeji wa 

michuano ya Soka ya Mataifa ya Afrika kwa Wachezaji wa Ndani, 

yaani CHAN, kwa mwaka 2025, pamoja na michuano ya Soka ya 

Mataifa ya Afrika kwa mwaka 2027. Kwa ukubwa wa michuano 

hiyo katika ulimwengu wa Soka, uko umuhimu wa kutumia 

michuano hiyo kama sehemu ya Public Diplomacy. Kufanya hivyo 

kutainufaisha nchi yetu katika nyanja za michezo, utalii na uchumi 

kwa ujumla. (Makofi) 

 

Mheshimiwa Spika, suala la nne ni uelewa mdogo kwa 

wadau ikiwemo Sekta ya Umma na Binafsi kuhusu Diplomasia ya 

uchumi na fursa zitokanazo na mtangamano na mahusiano ya 

Kimataifa. Bado imeendelea kuwa changamoto katika kunufaika 

na Diplomasia ya Uchumi. Kamati maoni yake ni kwamba, 

umefikia wakati Wizara kwa kushirikiana na wadau wengine 

kuimaliza changamoto hii kwa ukamilifu wake. 

 

Mheshimiwa Spika, tano, kuzorota kwa hali ya amani na 

usalama katika baadhi ya nchi ndani na nje ya Ukanda wa Afrika 

sio tu kunaathiri nchi husika, bali kunaathiri hali ya usalama, 

amani, maisha ya wananchi na uchumi wa nchi husika, nchi jirani, 

Jumuiya za Kikanda na Afrika nzima kwa ujumla. Hivyo, ipo haja 

ya kutafuta suluhu ya hali hiyo kwa manufaa mapana ya 

mustakabali wa watu Barani Afrika na nchi yetu.  

 

Mheshimiwa Spika, sita, kitendo cha baadhi ya nchi 

wanachama katika Jumuiya za Kikanda kutolipa michango yao 

ya kibajeti kwa wakati sio tu kwamba kinakiuka makubaliano na 

mikataba iliyopo, bali pia kinaathiri uendeshaji wa Jumuiya 

ikiwemo kushindwa kutekeleza shughuli zake za kiuchumi na hivyo 

kuathiri ufikiwaji wa malengo ya uanzishwaji wa Jumuiya.  

 

Mheshimiwa Spika, ni muda muafaka sasa Wizara ieleze 

kimkakati, kinagaubaga kwa wananchi kuhusu manufaa na faida 

za ziara za viongozi wa juu wa nchi katika nchi nyingine duniani, 

pamoja na za viongozi wa juu wa nchi nyingine wanaotembelea 

Tanzania. Kutofanya hivyo inasababisha wananchi kuwa na 

mtazamo usio sahihi kuhusu ziara za viongozi.    

 

Mheshimiwa Spika, mwisho, ushauri wa Kamati; moja, Wizara 

kwa kushirikiana na taasisi nyingine za Serikali na Binafsi iandae 

mpango mkakati unaotekelezeka ili kumaliza changamoto ya 

uelewa mdogo wa wadau ikiwemo Sekta ya Umma na Binafsi 

kuhusu Diplomasia ya Uchumi na fursa zitokanazo na 

mtangamano na mahusiano ya Kimataifa. Kufanya hivyo 

kutasaidia nchi yetu kunufaika zaidi na fursa zitokanazo na 

mtangamano na uhusiano wa Kimataifa.   

 

Mheshimiwa Spika, mbili, katika kuhakikisha nchi yetu 

inanufaika katika nyanja za utalii na uchumi, iongeze bidii zaidi 

kutumia Public Diplomacy kwa nchi katika hii michezo ya 

Kimataifa ya Afrika inayokuja itakayofanyika nchini. 

 

Mheshimiwa Spika, tatu, Wizara iandae mpango mahsusi 

unaotekelezeka kueleza mafanikio ya ziara za viongozi; na nne, 

Serikali ya Tanzania itumie ushawishi wake kushirikiana na nchi 

nyingine wanachama na wadau mbalimbali ili kutumia juhudi za 

kidiplomasia kwa kuzingatia mazingira yaliyopo kutafuta suluhu ya 

kudumu ya kuzorota kwa usalama kwa baadhi ya nchi 

wanachama wa Jumuiya za Kikanda.  

Mheshimiwa Spika, mwisho, wizara ianze mapema hatua za 

awali za utekelezaji wa miradi ya maendeleo na kuomba fedha 

kwa kuzingatia mpango wa utekelezaji wa miradi ya maendeleo, 

ikiwemo miradi ya ujenzi wa majengo ya Ofisi za Ubalozi na 

majengo ya kitega uchumi, inayotekelezwa kwa ushirikiano kati 

ya Sekta ya Umma na Binafsi. Kufanya hivyo kutasaidia kufikiwa 

kwa tija iliyokusudiwa wakati Bunge linaidhinisha fedha hizo.   

 

Mheshimiwa Spika, hitimisho; ninapenda kuchukua tena 

fursa hii kukushukuru kwa kunipa nafasi ya kuwasilisha taarifa hii. 

Ninapenda kuwashukuru Wajumbe wa Kamati wa Mambo ya Nje, 

Ulinzi na Usalama ambao maoni, ushauri na ushirikiano wao 

umeniwezesha kukamilika kwa taarifa hii. Ninaomba majina yao 

kama yalivyoorodheshwa yaingie kwenye Taarifa Rasmi ya Bunge, 

Hansard. (Makofi) 

  

Mheshimiwa Spika, mwisho lakini siyo kwa umuhimu, 

ninapenda kumshukuru Katibu wa Bunge Ndugu Baraka Leornad 

kwa kuiwezesha Kamati kuandaa na kukamilisha kazi yake kwa 

wakati. Vile vile niishukuru Sekretariati ya Kamati kwa kuratibu 

vema shughuli za Kamati na kuhakikisha taarifa hii inakamilika kwa 

wakati. (Makofi) 

 

Mheshimiwa Spika, baada ya maelezo haya, sasa 

ninaliomba Bunge lako Tukufu, lipokee taarifa hii na likubali 

kuidhinisha Makadirio ya Mapato na Matumizi ya Wizara ya 

Mambo ya Nje na Ushirikiano wa Afrika Mashariki kwa mwaka wa 

fedha 2025/2026 kama yalivyowasilishwa na mtoa hoja. 

 

Mheshimiwa Spika, ninaunga mkono hoja na ninaomba 

kuwasilisha.  Ahsante sana. (Makofi) 

TAARIFA YA KAMATI YA KUDUMU YA BUNGE YA MAMBO YA NJE, 

ULINZI NA USALAMA KUHUSU UTEKELEZAJI WA MAJUKUMU YA 

WIZARA YA MAMBO YA NJE NA USHIRIKIANO WA AFRIKA 

MASHARIKI (FUNGU 34) KWA MWAKA WA FEDHA 2024/2025 

PAMOJA NA MAONI YA KAMATI KUHUSU MAKADIRIO YA MAPATO 

NA MATUMIZI YA WIZARA HIYO KWA MWAKA WA FEDHA 2025/2026 

KAMA ILIVYOWASILISHWA MEZANI 

 

[Imetolewa chini ya Kanuni ya 118 (9) ya Kanuni za Kudumu 

za Bunge, Toleo la Februari, 2023] 

 

SURA YA KWANZA 

 

1.0 UTANGULIZI   

 

Mheshimiwa Spika, awali ya yote kwa niaba ya Wajumbe wa 

Kamati ya Kudumu Bunge ya Mambo ya Nje, Ulinzi na Usalama 

napenda kuchukua nafasi hii kumpongeza Rais wa Jamhuri ya 

Muungano wa Tanzania Mhe. Dkt. Samia Suluhu Hassan kwa 

kuendelea kuimarisha hali ya mahusiano ya Kimataifa kwa 

kutembelea nchi mbalimbali kwa lengo la kukuza uhusiano na 

Diplomasia ya Uchumi.   

  

Mheshimiwa Spika, kwa mujibu wa Kanuni ya 118 (9) ya Kanuni za 

Kudumu za Bunge, Toleo la Februari, 2023, naomba kuwasilisha 

Taarifa ya Kamati ya Kudumu ya Bunge ya Mambo ya Nje, Ulinzi 

na Usalama kuhusu utekelezaji wa majukumu ya Wizara ya 

Mambo ya Nje na Ushirikiano wa Afrika Mashariki kwa Mwaka wa 

Fedha 2024/2025; pamoja na Maoni ya Kamati kuhusu Makadirio 

ya Mapato na Matumizi ya Wizara hiyo kwa Mwaka wa Fedha 

2025/2026 na kuliomba Bunge lako Tukufu liipokee taarifa hii na 

kuikubali, kisha kuidhinisha Bajeti ya Wizara hiyo kama 

ilivyowasilishwa na Mtoa Hoja.  

  

Mheshimiwa Spika, kwa mujibu wa Kifungu cha 6(3) (c) cha 

Nyongeza ya Nane, ya Kanuni za Bunge, Wizara ya Mambo ya 

Nje na Ushirikiano wa Afrika Mashariki ni miongoni mwa Wizara 

zinazosimamiwa na Kamati ya Bunge ya Mambo ya Nje, Ulinzi na 

Usalama. Aidha, Kifungu cha 7(1) (a) cha Nyongeza ya Nane ya 



28 MEI, 2025 

197 

 

Kanuni za Bunge kimezipa jukumu Kamati za Kisekta ikiwemo 

Kamati ya Kudumu ya Bunge ya Mambo ya Nje, Ulinzi na 

Usalama, kushughulikia Bajeti za Wizara inazozisimamia.   

  

Mheshimiwa Spika, Naomba kuliarifu Bunge lako Tukufu kuwa 

katika kutekeleza jukumu hilo, Kamati ilikutana na Wizara ya 

Mambo ya Nje na Ushirikiano wa Afrika Mashariki tarehe 03 Aprili, 

2025; kwa ajili ya kupokea Taarifa ya Wizara kuhusu utekelezaji wa 

Bajeti kwa Mwaka wa Fedha 2024/2025 kama inavyoelekeza 

Kanuni ya 117 (2) ya Kanuni za Bunge; kwa lengo la kulinganisha 

na Makadirio ya Mapato na Matumizi ya Wizara hiyo kwa Mwaka 

wa Fedha 2025/2026.  

  

Mheshimiwa Spika, ili kulisaidia Bunge lako Tukufu kufuatilia 

ipasavyo utekelezaji wa Bajeti kwa Mwaka wa Fedha 2024/2025, 

pamoja na kuishauri vyema Serikali kuhusu Makadirio ya Mapato 

na Matumizi ya Wizara hii kwa Mwaka wa Fedha 2025/2026, 

Taarifa ninayoiwasilisha imegawanyika katika sehemu zifuatazo:-  

 

i)      Utangulizi;  

 

ii) Matokeo ya ukaguzi wa Miradi ya Maendeleo;  

 

iii) Mapitio ya Taarifa ya Utekelezaji wa Bajeti kwa 

Mwaka wa Fedha 2024/2025;  

 

iv) Uchambuzi wa Makadirio ya Mapato na matumizi ya 

Wizara kwa Mwaka wa Fedha 2025/2026;  

  

v) Maoni na Ushauri wa Kamati kuhusu Makadirio ya 

Mapato na Matumizi ya Wizara hiyo kwa Mwaka wa 

Fedha 2025/2026; na  

 

vi)  Hitimisho.  

  

Mheshimiwa Spika, lengo mgawanyo wa taarifa hii ni kuliwezesha 

Bunge kupata taswira ya hali ya utekelezaji wa Bajeti kwa Mwaka 

wa Fedha 2024/2025 na kulinganisha na Makadirio ya Mapato na 

Matumizi kwa Mwaka wa Fedha 2025/2026 ili Bunge liweze 

kuamua kuhusu Maombi ya Wizara hii.  

  

SURA YA PILI 

 

2.0 MATOKEO YA UKAGUZI WA MIRADI YA MAENDELEO  

 

Mheshimiwa Spika, Kwa kuzingatia masharti ya Kanuni ya 117 (1) 

ya Kanuni za Kudumu za Bunge, Kamati ilitembelea na kukagua 

mradi mmoja wa Ujenzi wa Mahakama ya Afrika ya Haki za 

Binadamu na Watu- Arusha. Mradi huu ni moja ya miradi 

inayotekelezwa na Wizara hii.   

  

Mheshimiwa Spika, Sehemu ya Taarifa hii inaeleza mambo makuu 

mawili:- 

  

a) Muhtasari wa maelezo ya mradi uliotembelewa na 

kukaguliwa katika Mwaka wa Fedha 2024/2025; na 

  

b) Uchambuzi wa taarifa ya utekelezaji wa mradi huo.  

  

Mheshimiwa Spika, Lengo la sehemu hii ni kuliwezesha Bunge 

kufuatilia hali ya utekelezaji na upatikanaji wa Fedha 

ilizoziidhinisha na kupata mantiki ya uamuzi wake wakati wa 

kujadili makadirio ya mapato na matumizi ya Wizara hii.   

 

2.1 Muhtasari wa Maelezo kuhusu Miradi ya Maendeleo 

iliyokaguliwa;  

 

Mheshimiwa Spika, katika Mwaka wa Fedha 2024/2025 Wizara ina 

miradi minne ya maendeleo ambayo ni ujenzi wa Mahakama ya 

Afrika ya Haki za Binadamu na Watu (Arusha)na vyumba vya 

mihadhara katika Kituo cha Uhusiano wa Kimataifa cha Dkt. Salim 

Ahmed Salim, ukarabati wa majengo ya ofisi na makazi ya 

watumishi katika balozi za Tanzania na ujenzi wa majengo ya Ofisi 

na makazi ya watumishi katika balozi za Tanzania. Hata hivyo, 

wakati wa ukaguzi Kamati ilifanikiwa kukagua mradi mmoja wa 

Ujenzi wa Mahakama ya Afrika ya Haki za Binadamu na Watu. 

Maelezo kuhusu mradi uliokaguliwa ni kama ifuatavyo;  

2.1.1 Mradi wa Ujenzi Mahakama ya Afrika ya Haki za 

Binadamu na Watu – Arusha   

 

Mheshimiwa Spika, katika Mwaka wa Fedha 2024/2025, 

Mahakama ya Afrika ya Haki za Binadamu na Watu imetengewa 

kiasi cha Shilingi 5,000,000,000.00 kwa ajili ya kuendeleza ujenzi wa 

Makao Makuu ya Mahakama.  

  

2.2 Matokeo ya Ukaguzi  

 

Mheshimiwa Spika, baada ya muhtasari wa mradi wa maendeleo 

uliokaguliwa, sasa naomba kuliarifu Bunge lako Tukufu kuhusu 

matokeo ya uchambuzi wa mradi huo, hadi Mwezi Machi, 2025.  

Wakati Kamati inatembelea Mradi tajwa, ilielezwa kuwa mradi 

unatekelezwa na Mkandarasi CRJE East African Ltd.  Mkataba wa 

ujenzi ulisainiwa Mwezi Agosti, 2023 na muda wa ujenzi ni miezi 18 

kwa gharama ya Shilingi 62,968,086,187.78/=. Hadi wakati Kamati 

inatembelea mradi, ujenzi ulikuwa umefikia asilimia 54.5 na muda 

wa ujenzi ni miezi 18 ambao ulikamilika 27 Februari, 2025. Hata 

hivyo, kutokana na mtiririko usioridhisha wa fedha kwa madai ya 

malipo kwa Mkandarasi, mradi haujaweza kukamilika ndani ya 

muda tajwa na Serikali ilimuongezea muda Mkandarasi hadi 27 

Juni, 2025.   

  

2.3 Maoni ya Jumla kuhusu Utekelezaji wa Miradi ya Maendeleo 

kwa Mwaka wa Fedha 2024/2025;  

 

Mheshimiwa Spika, kutokana na matokeo ya ziara za ukaguzi wa 

miradi ya maendeleo, Kamati ina maoni yafuatayo: -  

 

i) Kwa kuzingatia uhalisia wa mtiririko wa upatikanaji wa 

fedha za ujenzi wa mradi; Kasi ya Mkandarasi katika 

ujenzi wa mradi inaridhisha. Hili linathibitishwa na ukweli 

kwamba hadi sasa Mkandarasi amelipwa asilimia 30 ya 

malipo na mradi umefikia asilimia 54.5;  

  

ii) Mradi ulikusudiwa kukamilika ndani ya miezi 18 lakini 

mtiririko wa fedha umeathiri utekelezaji wa mradi na sasa 

mradi umekusudiwa kukamilika Juni, 2025. Kwa hatua 

ujenzi ulipofikia, na kwa kuzingatia kiasi cha fedha 

ambacho kimetengwa katika mwaka huu wa fedha, 

mradi huenda usikamilike kama ilivyokusudiwa; na   

  

iii) Ikiwa Wizara katika mwaka wa fedha unaokuja 2025/2026 

itahakikisha upatikanaji wa fedha kwa wakati na 

kumsimamia Mkandarasi ipasavyo, mradi huu utakamilika 

na kuanza kutumika kama ilivyokusudiwa.    

  

SURA YA TATU 

 

3.0 MAPITIO YA TAARIFA YA UTEKELEZAJI WA BAJETI KWA MWAKA 

WA FEDHA 2024/2025  

 

Mheshimiwa Spika, Taarifa ya Utekelezaji wa majukumu ya Wizara 

kwa Mwaka wa Fedha 2024/2025 ilihusu maeneo Makuu matatu. 

Maeneo hayo ni: -  

 

i) Uzingatiaji wa Maoni na Ushauri wa Kamati; 

  

ii) Mapitio ya Bajeti iliyoidhinishwa na Bunge; na  

 

iii) Utekelezaji wa majukumu ya Wizara.   

  

 

Mheshimiwa Spika, Naomba kulijulisha Bunge lako Tukufu kuwa, 

Kamati ilipitia na kuchambua kwa kina maeneo yote matatu 

kama ifuatavyo: -  

  

3.1 Uzingatiaji wa Maoni na Ushauri wa Kamati;  

 

Mheshimiwa Spika, wakati wa kuchambua Mpango na Makadirio 

ya Mapato na Matumizi ya Wizara hii kwa Mwaka wa Fedha 

2024/2025, Kamati ilishauri masuala mbalimbali. Naomba kuliarifu 

Bunge kuwa, taarifa ya Mtoa Hoja ilionesha kwamba, Serikali 

imezingatia sehemu ya ushauri kama inavyoonekana katika 

Kiambatisho Na. 1 cha Taarifa hii.  

Mheshimiwa Spika, pamoja na uzingatiaji wa ushauri, upo ushauri 

ambao utahitaji kufanyiwa kazi zaidi na Serikali. Mathalani, ushauri 

kuhusu Serikali kuandaa mpango mkakati unaotekelezeka 

kumaliza changamoto ya uelewa mdogo wa wadau ikiwemo 

sekta ya Umma na Binafsi kuhusu diplomasia ya Uchumi na fursa 

zitokanazo na mtangamano na mahusiano ya kimataifa. Tathmini 

ya kamati inaonesha kuwa changamoto hii haijashughulikiwa 

ipasavyo kwa zaidi ya miaka 5 sasa.   

  

Mheshimiwa Spika, kwa ujumla ushauri wa Kamati unaendelea 

kufanyiwa kazi na utekelezaji upo katika hatua mbalimbali. Kwa 

kuzingatia Madaraka ya Bunge yaliyoainishwa katika Ibara ya 63 

(2) ya Katiba ya Jamhuri ya Muungano wa Tanzania ya Mwaka 

1977, Kamati inaendelea kusisitiza kuwa ushauri ambao 

haujatekelezwa unapaswa kufanyiwa kazi na kuwa sehemu ya 

ratiba ya utekelezaji wa majukumu ya Wizara hii kwa Mwaka wa 

Fedha 2025/2026.  

 

3.2 Uchambuzi wa Bajeti iliyoidhinishwa na Bunge kwa Mwaka wa 

Fedha 2024/2025  

 

Mheshimiwa Spika, Kamati ilipitia Taarifa ya utekelezaji wa 

Mpango na Bajeti ya Wizara katika Kipindi cha Julai, 2024 hadi 

Februari, 2025 kwa kuchambua hali ya Ukusanyaji wa Mapato 

pamoja na upatikanaji wa fedha kutoka Hazina kwa kipindi hicho.  

 

3.2.1 Ukusanyaji wa Maduhuli  

 

Mheshimiwa Spika, katika Mwaka wa Fedha 2024/2025 Wizara hii 

ilikuwa na lengo la kukusanya Maduhuli ya kiasi cha Shilingi 

1,454,426,000.00/=. Kati ya fedha hizo Shilingi 194,547,000.00/= ni 

makusanyo ya Makao Makuu ya Wizara na Shilingi 

1,259,879,000.00/= ni makusanyo kutoka Balozi za Tanzania Nje ya 

Nchi.   

  

Mheshimiwa Spika, Kamati ilielezwa kuwa hadi kufikia Mwezi 

Februari, 2025 Wizara ilikuwa imekusanya kiasi cha Shilingi 

620,027,761.26/= sawa na asilimia 43 ya lengo lililowekwa.   

Mheshimiwa Spika, Kamati ilifanya ulinganisho wa makusanyo ya 

Wizara kwa kipindi cha kufikia Februari, 2024 ambapo Wizara 

ilikuwa imekusanya kiasi cha Shilingi 781,553,856.18/= na kubaini 

kuwa makusanyo ya kipindi hiki yamepunguwa kwa Shilingi 

161,526,094.92 = sawa na asilimia 21.   

  

Mheshimiwa Spika, tathmini inaonesha kuwa mwenendo wa 

makusanyo ya Wizara sio wa kuridhisha, Kamati ilitaka kujua 

sababu za mwenendo huo ambapo ilielezwa kuwa inatokana na 

baadhi ya majengo ya Serikali kukosa wapangaji. tathmini ya 

kamati inaonesha kuwa katika kipindi cha miaka 4 ya fedha 

Wizara hii haikuweza kufikia lengo la makusanyo kutokana na 

sababu mbalimbali. Kamati inaona ipo haja ya Wizara kubuni 

mikakati itakayosaidia kuongeza wigo wa makusanyo.   

  

3.2.2 Upatikanaji wa Fedha kutoka Hazina  

 

Mheshimiwa Spika, Kamati ilipochambua Taarifa ya upatikanaji 

wa Fedha kwa Mwaka wa Fedha 2024/2025 ilibaini kuwa hadi 

kufikia Machi, 2025 Wizara imepokea Jumla ya Shilingi 

213,292,785,228.06/= sawa na asilimia 89 ya Shilingi 

241,069,232,000/=   zilizoidhinishwa na Bunge kwa ajili ya Wizara hii.    

  

Mheshimiwa Spika, kiwango cha fedha kilichopokelewa ni 

ongezeko la Shilingi 29,156,251,168.77/= sawa na asilimia 16 

ikilinganishwa na Shilingi 184,136,534,059.29/= zilizotolewa hadi 

kufikia Mwezi Machi, 2024.    

  

Mheshimiwa Spika, Kamati ilibaini kuwa ongezeko hilo 

limechangiwa na ongezeko la fedha za matumizi mengineyo 

pamoja na fedha za Miradi ya Maendeleo ambazo zimetolewa 

kwa asilimia asilimia 100 ya kiasi kilichotengwa kwa ajili ya miradi 

ya maendeleo.  

    

Mheshimiwa Spika, Kamati ilibaini pia, kati ya Fedha 

zilizopokelewa katika Mwaka wa Fedha 2024/2025 Shilingi 

189,549,269,604.68/= ni kwa ajili ya matumizi mengineyo. Fedha 

hizo ni sawa na asimilia 90 ya Shilingi 210,926,213,000/= 

zilizotengwa kwa ajili ya matumizi mengineyo.   

Aidha, Shilingi 12,110,139,623.38/= zilipokelewa kwa ajili ya 

mishahara ikiwa ni sawa na asilimia 65 ya Shilingi 18,509,643,000/= 

zilizotengwa kwa ajili hiyo.   

  

Mheshimiwa Spika, Katika uchambuzi wake Kamati ilibaini kuwa 

kati ya Shilingi 213,292,785,228.06/= zilizopokelewa Shilingi 

11,633,376,000/= ni kwa ajili ya miradi ya maendeleo ambayo ni 

sawa na asilimia 100 ya fedha zilizotengwa kwa ajili ya miradi ya 

maendeleo.  

  

Mheshimiwa Spika, ni maoni ya Kamati kuwa fedha hizo zitumike 

kama ilivyokusudiwa kwa miradi kutekelezwa kwa kuzingatia 

thamani ya fedha za wananchi ili miradi hiyo iwe na tija kwa Taifa.  

 

Mheshimiwa Spika, Sura ya uwiano wa Bajeti iliyotengwa kwa ajili 

ya Matumizi Mengineyo, Mishahara na Maendeleo kwa Mwaka 

wa Fedha 2024/2025 na ulinganisho wa fedha iliyopokelewa 

kufikia Mwezi Februari, 2025 ni kama inavyoonekana katika katika 

Jedwali Na. 1 na Chati Na. 1.   

Chanzo: randama ya Wizara 2025/2026  

 

JEDWALI NA 1: 

Ulinganisho wa 

Fedha 

zilizotengwa na 

zilizopokelewa 

kwa Matumizi ya 

Wizara kwa 

Mwaka wa Fedha 

2024/2025 

MWAKA  

2024/2025   

 

AINA YA 

MATUMIZI  

KIASI  

KILICHOTENGWA  

 
KIASI  

KILICHOPOKELEWA   

 
  

MISHAHARA (PE)  18,509,643,000  7.5  12,110,139,623.38  5  6   

MENGINEYO (OC)  210,926,213,000  87. 5  189,549,269,604.68  0  89   

MAENDELEO  11,633,376,000  5  11,633,376,000  0 5 

JUMLA  241,069,232,000  100  213,292,785,228.06    100  

CHATI NA 1: Uwiano wa Fedha zilizopokelewa kwa Matumizi ya 

Wizara  

  
Chanzo: randama ya Wizara 2025/2026  

  

3.3 Utekelezaji wa Majukumu ya Wizara   

  

Mheshimiwa Spika, Taarifa iliyotolewa na Wizara ilibainisha kuwa 

katika kipindi cha Julai, 2024 hadi  Machi, 2025, Wizara iliendelea 

kutekeleza majukumu yake ikiwemo kuratibu Masuala ya 

Ushirikiano wa Kikanda na Kimataifa, Kuanzisha na Kusimamia 

Huduma za Kikonseli, Kusimamia na Kuratibu Masuala ya Itifaki, 

kubuni na kusimamia utekelezaji wa Sera ya Nchi ya Mambo ya 

Nje, Kukamilisha mapitio ya Sera ya Mambo ya Nje ya mwaka 

2001 Toleo la mwaka 2024 na Mkakati wake, Kuratibu na 

Kusimamia Masuala ya Watanzania waishio ughaibuni, Kuratibu 

na Kusimamia Miradi ya Maendeleo ya Taasisi zilizo chini ya 

Wizara, Kusimamia na Kuratibu Masuala ya Mikataba na 

Makubaliano ya Kimataifa; na kuratibu, kusimamia, kukuza 

biashara za kimataifa na kusimamia utekelezaji wa Diplomasia ya 

Uchumi. 

  

Mheshimiwa Spika, Kamati pia ilichambua Taarifa za Taasisi 

zilizopo chini ya Wizara hii ikiwa ni pamoja na Kituo cha Mikutano 

cha Kimataifa cha Arusha (AICC) na Kituo cha Mahusiano ya 

Kimataifa cha Dkt. Salim Ahmed Salim na Mpango wa Afrika wa 

Kujitathmini (APRM). Kamati iliridhika na utekelezaji wa majukumu 

ya Taasisi hizo.  

Mheshimiwa Spika, katika uchambuzi wake, Kamati imebaini 

kuwa kwa kiasi kikubwa Serikali imetekeleza majukumu yake kama 

ilivyopangwa licha ya kuwepo kwa changamoto mbalimbali. 

Miongoni mwa changamoto hizo ni;-  

 

i) Kuzorota kwa hali ya amani na usalama katika baadhi ya 

nchi ndani na nje ya ukanda wa Afrika na hivyo kuathiri 

utekelezaji wa Sera ya Mambo ya Nje;  

 

ii) Uelewa mdogo wa wadau ikiwemo sekta ya umma na 

binafsi kuhusu Diplomasia ya Uchumi na fursa zitokanazo na 

Mtangamano, Mahusiano na ushirikiano wa Kimataifa; 

  

iii) Baadhi ya nchi wanachama katika Jumuiya za kikanda 

kutoheshimu Mikataba na Makubaliano ikiwemo kutolipa 

michango yao ya kibajeti kwa wakati. Hatua hii inaathiri 

utaratibu na ushiriki wa nchi yetu katika utekelezaji wa 

program za kikanda; na 

 

iv) Wananchi kutopata taarifa kwa kina kuhusu manufaa na 

faida zitokanazo na ziara zinazofanywa na Viongozi wa juu 

wa nchi katika nchi nyingine Pamoja na ziara zinazofanywa 

na viongozi wa juu wa nchi nyingine hapa nchini. Hali hii 

husababisha wananchi kuwa na mtizamo usio sahihi kuhusu 

ziara za viongozi.  

  

Mheshimiwa Spika, hata hivyo, katika uchambuzi wake Kamati 

ilibaini kuwa baadhi ya changamoto zilizotolewa taarifa kuwa 

ziliathiri utekelezaji wa majukumu ya Wizara kwa Mwaka 

2024/2025, ni zile ambazo Kamati imekuwa ikiishauri Serikali mara 

kwa mara kuhusu umuhimu wa kuzitatua.   

SURA YA NNE 

  

4.0 UCHAMBUZI WA MPANGO NA BAJETI YA MAKADIRIO YA 

MAPATO NA MATUMIZI KWA MWAKA WA FEDHA 2025/2026  

  

4.1 Uchambuzi wa Malengo ya Bajeti  

  

Mheshimiwa Spika, kabla ya kueleza uchambuzi wa Makadirio ya 

Matumizi ya Wizara hii, napenda kutoa Taarifa kuwa, kwa Mwaka 

wa Fedha 2025/2026 Wizara imepanga kutekeleza majukumu 

yake kwa kuzingatia vipaumbele Vitano(5).  

    

Mheshimiwa Spika, kutokana na Wizara hii kuhusika na masuala 

ya kikanda Pamoja na uhusiano na ushirikiano wa Kimataifa; ni 

imani ya Kamati kwamba imejipanga ipasavyo kutekeleza 

vipaumbele hivyo kwa ufanisi ili kufikia malengo na tija 

iliyokusudiwa.   

  

4.2 Uchambuzi wa Makadirio ya Mapato  

  

Mheshimiwa Spika, Kamati ilipitia Makadirio ya ukusanyaji wa 

Mapato yanayopendekezwa kwa Mwaka wa Fedha 2025/2026. 

Mapitio hayo yalibaini kuwa Wizara imeweka lengo la kukusanya 

Shilingi 1,454,426,010.  

 

Mheshimiwa Spika, maelezo yaliyowasilishwa mbele ya Kamati 

yalibainisha kuwa, Shilingi 197,500,000 sawa na asilimia 13.5 ni 

fedha zinazotarajiwa kukusanywa na Makao Makuu ya Wizara. 

Aidha, kiasi kinachobaki cha Jumla ya Shilingi 1,256,926,010 sawa 

na asilimia 86.5 kinatarajiwa kukusanywa kutoka katika Balozi za 

Tanzania nje ya nchi.  Uchambuzi wa Kamati ulibaini makusanyo 

ya maduhuli kwa Mwaka wa fedha 2025/2026 ni sawa na 

malengo ya makusanyo ya mwaka wa fedha huu unaoishia yaani 

2024/2025.  

  

Mheshimiwa Spika, vilevile, katika Uchambuzi wake, Kamati ilibaini 

kuwa ni Balozi nne (4) tu za Tanzania nje ya Nchi katika Majiji ya 

Lusaka, Maputo, Paris, na Harare ndizo zinatarajiwa kukusanya 

mapato ya Serikali kupitia pango la Nyumba za Serikali. Balozi hizo 

ndizo pia zilitegemewa kukusanya mapato katika Mwaka wa 

Fedha 2024/2025 hivyo hakuna Balozi mpya ambazo 

zinazotarajiwa kuiingizia Serikali mapato kutokana na kodi ya 

pango.   

  

Mheshimiwa Spika, uchambuzi wa kamati pia ulibaini kuwa kiasi 

cha fedha kinachotozwa kama kodi ya pango kutokana na 

upangishaji wa nyumba za Serikali zilizo nje ya nchi ni kidogo sana 

ukilinganisha na maeneo ambayo majengo hayo yapo katika 

nchi husika. Hii inatokana na majengo mengi kuchakaa kwani ni 

ya zamani na pia hayajakarabatiwa kwa muda mrefu. Uchakavu 

wa majengo umepelekea jengo la New York, nchini Marekani 

kutokuwa sehemu ya majengo yanayochangia maduhuli ya 

Serikali kwa mwaka wa fedha 2025/2026.     

  

Mheshimiwa Spika, baada ya kufanya uchambuzi wa kina ni 

matarajio ya Kamati kuwa lengo la makusanyo limezingatia 

uhalisia pamoja na changamoto mbalimbali ambazo zinaikabili 

Wizara katika utekelezaji wa majukumu yake ikiwemo ukusanyaji 

wa maduhuli.   

  

4.3 Uchambuzi wa Makadirio ya Matumizi  

  

Mheshimiwa Spika, katika Mwaka wa Fedha 2025/2026 Wizara 

inaomba kuidhinishiwa kiasi cha Shilingi 340,538,614,000/= kati ya 

fedha hizo Shilingi 273,661,477,000/= sawa na asilimia 80.3 ni kwa 

ajili ya Matumizi Mengineyo, Shilingi 21,337,111,000/= sawa na 

asilimia 6.2 ni kwa ajili ya Mishahara na Shilingi 45,540,026,000/= 

sawa na asilimia 13.3 ni kwa ajili ya Miradi ya Maendeleo kama 

inavyoonekana katika Chart Na. 2   

CHATI NA 2: Uwiano wa Fedha zinazoombwa kwa Matumizi ya 

Wizara  

 

  
           Chanzo: Randama ya Wizara 2025/2026  

  

Mheshimiwa Spika, katika uchambuzi wake, Kamati imebaini 

kuwa, Bajeti inayoombwa kwa ajili ya Mwaka 2025/2026 

imeongezeka kwa asilimia 41 ikilinganishwa na Bajeti ya Mwaka 

wa Fedha 2024/2025. Ongezeko hilo limechangiwa na 

kuongezeka kwa bajeti ya Maendeleo kwa asilimia 291 na bajeti 

ya matumizi mengineyo kwa asilimia 29 ukilinganisha na Bajeti ya 

maendeleo na ya matumizi mengineyo iliyotengwa mtawalia 

katika mwaka wa fedha 2024/2025.    

  

Mheshimiwa Spika, Sura ya uwiano wa Bajeti iliyotengwa kwa ajili 

ya Matumizi Mengineyo, Mishahara na Maendeleo kwa Mwaka 

wa Fedha 2024/2025 na ulinganisho wake kwa Mwaka wa Fedha 

2025/2026 inaonekana katika Jedwali Na. 2 na Grafu Na. 1.   

JEDWALI NA 2: Uwiano wa Aina za Bajeti ya Matumizi na 

ulinganisho wake kwa Mwaka 2024/2025 na 2025/2026  

  

Chanzo: Randama ya Wizara 2024/20245na 2025/2026 

 

GRAFU NA 1: Ulinganisho wa Uwiano wa Bajeti ya Matumizi 

kwa Mwaka wa Fedha 2024/2025 na 2025/2026  

 

 
Chanzo: Randama ya Wizara 2024/2025 na 2025/2026  

 

Mheshimiwa Spika, vilevile, katika uchambuzi wake, Kamati ilibaini 

kuwa fedha iliyotengwa kwa ajili ya Maendeleo imeongezeka 

kwa kiasi cha Shilingi 33,876,650,000/= sawa na asilimia 291 

MWAKA 2024/2025 2025/2026 

 

AINA YA 

MATUMIZI  
KIASI  

 

KIASI  

 
  

MISHAHARA 

(PE)  

18,509,643,000  7.5  21,337,111,000  13.2  3  

MENGINEYO 

(OC)  

210,926,213,000  5  273,661,477,000  80.3  9 

MAENDELEO  11,663,376,000  5  45,540,026,000  6.2  91 

JUMLA  241,099,232,000  100  340,538,614,000  100    

0 

50,000,000,000 

100,000,000,000 

150,000,000,000 

200,000,000,000 

250,000,000,000 

300,000,000,000 

2024/2025 2025/2026 
MISHAHARA (PE) MENGINEYO (OC) MAENDELEO 

ikilinganishwa na Shilingi 11,663,376,000/= iliyoidhinishwa kwa 

Mwaka wa Fedha 2024/2025.  

  

Mheshimiwa Spika, kuongezeka kwa Bajeti ya Maendeleo kwa 

Wizara hii ni suala ambalo kamati ilikuwa ikiishauri Serikali kwa 

nyakati tofauti. Ni matarajio ya kamati kwamba fedha iliyotengwa 

itatolewa kwa mtiririko uliopangwa ili kutekeleza miradi 

iliyokusudiwa katika Wizara hii ambayo ni taswira ya nchi yetu 

katika medani za kidiplomasia.   

  

Mheshimiwa Spika, uchambuzi wa Kamati pia ulibaini kuwa 

Wizara inapotengewa fedha kwa ajili ya miradi ya maendeleo 

huwa haijumuishi gharama za kubadilisha fedha katika nchi 

ambayo mradi unatekelezwa. Hali hiyo huathiri malengo ya 

utekelezaji wa mradi. Mathalani, inapotengwa Shilingi Bilioni 5 

kutekeleza mradi Mjini Kinshasha-DRC au Brussels nchini Ubelgiji, 

kiasi hicho kinapobadilishwa kwa fedha ya nchi husika haiwezi 

kubakia na thamani ya Shilingi Bilioni 5. Hivyo, kuna umuhimu wa 

kujumuisha gharama za kubadilisha fedha kulingana na nchi 

mradi unapotekelezwa.   

  

Mheshimiwa Spika, aidha, uchambuzi wa Kamati ulibaini kuwa 

kati ya miradi mitatu (3) iliyopangwa kutekelezwa katika Mwaka 

wa Fedha 2025/2026, pia ipo katika utekelezaji kwa Mwaka wa 

Fedha 2024/2025. Miradi hiyo inayojumuisha Ujenzi wa Mahakama 

ya Afrika ya Haki za Binadamu na Watu (Arusha), ujenzi wa 

Vyumba vya mihadhara katika Kituo cha Uhusiano wa Kimataifa 

cha Dkt. Salim Ahmed Salim pamoja na ukarabati na ujenzi wa 

majengo ya ofisi na makazi ya watumishi katika balozi za Tanzania 

nje ya nchi. Ni matarajio ya Kamati kuwa Wizara itakamilisha 

taratibu za awali mapema na kuomba fedha Hazina kwa wakati 

ili kutekeleza miradi iliyokusudiwa.     

  

Mheshimiwa Spika, naomba Bunge lako Tukufu lipokee maelezo 

hayo yatakayosaidia majadiliano kuhusu hoja iliyowasilishwa na 

Waziri wa Mambo ya Nje na Ushirikiano wa Afrika Mashariki kuhusu 

Makadirio ya Mapato na Matumizi ya Wizara yake kwa Mwaka 

ujao wa Fedha.  

SURA YA TANO 

 

5.0 MAONI NA USHAURI WA KAMATI 

  

5.1 Maoni ya Kamati  

 

Mheshimiwa Spika, kutokana na uchambuzi kama nilivyoeleza, 

Kamati ina mtazamo na maoni yanayojenga msingi wa ushauri 

nitakaoutoa. Naomba kubainisha mtazamo na maoni hayo kama 

ifuatavyo: -  

 

i) Hadi kufikia Mwezi Machi, 2025 Wizara ilikuwa 

imepokea asilimia 100 ya fedha za miradi ya 

maendeleo. Kamati inaipongeza Serikali kwa 

kuzingatia ushauri wa Kamati kuhusu umuhimu wa 

kutoa fedha za maendeleo kwa kuzingatia mtiririko 

uliopangwa. Ni matumaini ya Kamati kwamba 

Wizara itahakikisha thamani ya fedha inazingatiwa 

katika utekelezaji wa miradi;  

 

ii) Kasi ya utekelezaji wa mradi wa ujenzi wa vyumba 

vya mihadhara katika Kituo cha Uhusiano wa 

Kimataifa cha Dkt. Salim Ahmed Salim sio ya 

kuridhisha. Changamoto zilizosababisha mkwamo 

wa utekelezaji wa mradi huu zinapaswa kutumika 

kama fursa ya kuwezesha kukamilika utekelezaji wa 

mradi katika mwaka unaokuja.  

 

iii) Ni miaka mitano sasa mradi wa ujenzi wa vyumba 

vya mihadhara katika Kituo cha Uhusiano wa 

Kimataifa cha Dkt. Salim Ahmed Salim bado 

haujakamilika ingawa umekuwa ukitengewa Fedha 

kila Mwaka. Umefikia wakati sasa Wizara kuhakikisha 

mradi huo unakamilika kama ulivyokusudiwa ili 

kuendana na Hadhi ya Mwanadiplomasia Nguli 

Duniani na Waziri Mkuu Mstaafu Dkt. Salim Ahmed 

Salim;  

iv) Tanzania itakuwa Mwenyeji wa Michuano ya Soka 

Mataifa ya Afrika kwa Wachezaji wa Ndani (CHAN) 

kwa mwaka 2025 pamoja na Michuano ya soka ya 

Mataifa ya Afrika kwa Mwaka 2027. Kwa ukubwa 

wa michuano hiyo katika ulimwengu wa Soka; upo 

umuhimu wa kutumia michuano hiyo kama sehemu 

ya Public Diplomacy; kufanya hivyo, kutainufaisha 

nchi yetu katika nyanja za michezo, utalii na uchumi 

kwa ujumla;  

 

v) Uelewa mdogo kwa wadau ikiwemo sekta ya 

Umma na Binafsi kuhusu diplomasia ya uchumi na 

fursa zitokanazo na Mtangamano na Mahusiano ya 

Kimataifa bado imeendelea kuwa changamoto 

katika kunufaika na Diplomasia ya Uchumi kwa zaidi 

ya miaka 5 sasa. Umefikia wakati Wizara kwa 

kushirikiana na wadau wengine kuimaliza 

changamoto hii kwa ukamilifu wake;  

 

vi) Kuzorota kwa hali ya amani na usalama katika 

baadhi ya nchi ndani na nje ya ukanda wa Afrika 

sio tu kunaathiri nchi husika; bali kunaathiri hali ya 

usalama, amani, maisha ya wananchi na Uchumi 

wa nchi husika, nchi Jirani, Jumuiya za Kikanda na 

Afrika nzima kwa ujumla. Hivyo, ipo haja ya kutafuta 

Suluhu ya hali hiyo kwa manufaa mapana ya 

mustakabali wa watu Barani Afrika;  

 

vii) Kitendo cha baadhi ya nchi wanachama katika 

Jumuiya za kikanda kutolipa michango yao ya 

kibajeti kwa wakati sio tu kwamba kinakiuka 

makubaliano na Mikataba iliyopo bali pia kinaathiri 

uendeshaji wa Jumuiya ikiwemo kushindwa 

kutekeleza shughuli zake za kiuchumi na hivyo 

kuathiri ufikiwaji wa malengo ya uanzishwaji wa 

Jumuiya;  

 

viii) Ni muda muafaka sasa Wizara ieleze kimkakati na 

kinagaubaga kwa wananchi kuhusu manufaa na 

faida za ziara za viongozi wa juu wa Nchi katika nchi 

nyingine duniani pamoja na za viongozi wa juu wa 

Nchi nyingine wanaotembelea Tanzania. Kutofanya 

hivyo, inapelekea wananchi kuwa na mtizamo usio 

sahihi kuhusu ziara za viongozi. 

 

ix) uanza na kukamilisha maandalizi ya utekelezaji wa 

miradi ya maendeleo ni suala la kuzingatia kabla ya 

kuomba fedha za maendeleo. Ni matarajio ya 

Kamati kwamba Wizara itaanza mapema hatua za 

awali kwa ajili ya miradi ya maendeleo kwa mwaka 

wa Fedha 2025/2026 ikiwemo miradi ya ujenzi wa 

majengo ya ofisi za ubalozi na kitega Uchumi 

ambayo yanajengwa kwa ubia baina ya sekata ya 

umma na binafsi.   

 

5.2 Ushauri wa Kamati  

 

i) Wizara kwa kushirikiana na Taasisi nyingine za Serikali 

na Binafsi iandae mpango mkakati unaotekelezeka 

ili kumaliza changamoto ya uelewa mdogo wa 

wadau ikiwemo sekta ya umma na binafsi kuhusu 

Diplomasia ya uchumi na fursa zitokanazo na 

Mtangamano na mahusiano ya kimataifa. Kufanya 

hivyo, kutasaidia nchi yetu kunufaika zaidi na fursa 

zitokanazo na Mtangamano na uhusiano wa 

Kimataifa. 

   

ii) Katika kuhakikisha nchi yetu inanufaika katika 

nyanja za utalii na Uchumi kwa jumla Serikali iandae 

mkakati maalum kwa ajili ya kutumika kufanya 

Public Diplomacy kwa nchi yetu kabla na wakati wa 

michuano ya Soka ya Mataifa ya Afrika kwa 

Wachezaji wa Ndani (CHAN-2025) na AFCON 2027 

ambayo itafanyika Tanzania.  

 

iii) Wizara iandae mpango mahsusi unaotekelezeka 

kueleza mafanikio ya ziara za viongozi wa juu 

wanazofanya katika nchi mbalimbali duniani 

pamoja na za viongozi wengine wanaotembelea 

nchini. Kufanya hivyo, kutasaidia wananchi 

kufahamu faida na fursa zitokanazo na ziara za 

viongozi kwa nchi na kuweza kutumia fursa hizo kwa 

manufaa ya kiuchumi.  

 

iv) Serikali ya Tanzania itumie ushawishi wake 

kushirikiana na nchi nyingine wanachama na 

wadau mbalimbali ili kutumia juhudi za kidiplomasia 

kwa kuzingatia mazingira yaliyopo kutafuta suluhu 

ya kudumu ya kuzorota kwa usalama kwa baadhi 

ya nchi wanachama wa Jumuiya za Kikanda.  

 

v) Serikali ya Tanzania iendeleze juhudi zake za 

kushawishi nchi wanachama kutekeleza ipasavyo 

masharti ya Mkataba wa Uanzishwaji wa Jumuiya, 

ikiwemo kutoa michango ya Jumuiya kwa wakati. 

Halikadhalika, Jumuiya ichukue hatua stahiki kwa 

mujibu wa mkataba kwa nchi zisizotoa michango 

ya Jumuiya.  

   

vi) Wizara ianze mapema hatua za awali za utekelezaji 

wa miradi ya maendeleo na kuomba fedha kwa 

kuzingatia mpango wa utekelezaji wa miradi ya 

maendeleo ikiwemo miradi ya ujenzi wa majengo 

ya ofisi za ubalozi na majengo ya kitega Uchumi 

inayotekelezwa kwa ushirikiano kati ya sekta ya 

umma na binafsi. Kufanya hivyo kutasaidia kufikiwa 

kwa tija iliyokusudiwa wakati Bunge linaidhinisha 

fedha hizo.  

  

vii) Wizara iendelee kutekeleza Maoni na 

Mapendekezo ya Kamati yaliyotolewa katika vipindi 

mbalimbali ambayo hayajatekelezwa hususan 

katika Bajeti za miaka mitatu iliyopita ya 2022/2023, 

2023/2024 na 2024/2025.  

SURA YA SITA 

 

6.0 HITIMISHO   

 

Mheshimiwa Spika, Napenda kukushukuru kwa kunipa nafasi ya 

kuwasilisha Taarifa hii. Napenda kuwashukuru Wajumbe wa 

Kamati ya Mambo ya Nje, Ulinzi na Usalama ambao Maoni, 

Ushauri na ushirikiano wao umewezesha kukamilika kwa taarifa hii. 

Naomba majina yao kama yalivyoorodheshwa yaingie kwenye 

Taarifa Rasmi za Bunge (Hansard):-  

 

1. Mhe. Vita Rashid Kawawa, Mb     - Mwenyekiti  

2. Mhe. Vincent Paul Mbogo, Mb     - M/Mwenyekiti  

3. Mhe. Abdi Hija Mkasha, Mb    - Mjumbe  

4. Mhe. Ali Juma Mohamed, Mb    - Mjumbe  

5. Mhe. Bupe Nelson Mwakang’ata, Mb  - Mjumbe  

6. Mhe. Balozi Liberata Mulamula, Mb     - Mjumbe  

7. Mhe. Daniel Tlemai Awack, Mb    - Mjumbe  

8. Mhe. Dr. Alfred James Kimea, Mb   - Mjumbe  

9. Mhe. Edwin Enosy Swalle, Mb    - Mjumbe  

10. Mhe. Fakharia Shomar Khamis, Mb   - Mjumbe  

11. Mhe. Felister Deogratius Njau, Mb   - Mjumbe  

12. Mhe. Grace Victor Tendega, Mb   - Mjumbe  

13. Mhe. Joseph Michael Mkundi, Mb   - Mjumbe  

14. Mhe. Maulid Saleh Ali, Mb     - Mjumbe  

15. Mhe. Minza Simon Mjika, Mb    - Mjumbe  

16. Mhe. Muharami Shabani Mkenge, Mb  - Mjumbe  

17. Mhe. Mwinyikondo Rajab Mustafa, Mb  - Mjumbe  

18. Mhe. Maimuna Salum Mtanda, Mb   - Mjumbe  

19. Mhe. Zahor Mohammed Haji, Mb   - Mjumbe  

  

Mheshimiwa Spika, kwa niaba ya Wajumbe wa Kamati napenda 

kutumia fursa hii kumshukuru Waziri wa Mambo ya Nje na 

Ushirikiano wa Afrika Mashariki Mhe. Mahmoud Thabit Kombo 

(Mb), Manaibu Waziri Mhe. Cosato David Chumi (Mb) na Mhe. 

Denis Lazaro Londo (Mb) pamoja na Watendaji wote wa Wizara 

kwa ushirikiano na mchango wao wakati wa uchambuzi wa Bajeti 

ya Wizara ya Mambo ya Nje na Ushirikiano wa Afrika Mashariki 

kwa Mwaka wa Fedha 2025/2026.   



28 MEI, 2025 

216 

 

Mheshimiwa Spika, mwisho lakini si kwa umuhimu, napenda 

kumshukuru Katibu wa Bunge Ndg. Baraka I. Leornad kwa 

kuiwezesha Kamati kuandaa na kukamilisha kazi yake kwa wakati. 

Vilevile niishukuru Sekretariati ya Kamati kwa kuratibu vema 

shughuli za Kamati na kuhakikisha Taarifa hii inakamilika kwa 

wakati.  

  

Mheshimiwa Spika, baada ya maelezo hayo, sasa naliomba 

Bunge lako Tukufu liipokee Taarifa hii na likubali kuidhinisha 

Makadirio ya Mapato na Matumizi ya Wizara ya Mambo ya Nje 

na Ushirikiano wa Afrika Mashariki kwa Mwaka wa Fedha 

2025/2026 kama yalivyowasilishwa na Mtoa Hoja.   

  

Mheshimiwa Spika, Naunga Mkono Hoja na naomba kuwasilisha.  

 

 

Vita Rashid Kawawa, Mb 

MWENYEKITI KAMATI YA KUDUMU YA BUNGE YA 

MAMBO YA NJE, ULINZI NA USALAMA 

28 Mei, 2025 

 

SPIKA: Ahsante sana Mheshimiwa Liberata Mulamula kwa 

wasilisho hilo la maoni ya Kamati ama Taarifa ya Kamati, 

tunakushukuru sana. 

 

Waheshimiwa Wabunge, kwa utaratibu ulivyo sasa wako 

Wabunge walioomba nafasi kwa ajili ya kuchangia lakini kabla 

hamjaanza kuchangia, kwanza yupo mgeni ambaye hakupata 

nafasi ya kutambulishwa walipotambulishwa wengine. 

 

Waheshimiwa Wabunge, yupo Mwakilishi wa UNFPA, Ndugu 

Mark Bryan Schreiner, karibu sana. (Makofi) 

 

Waheshimiwa Wabunge, nimejulishwa kwamba hawa 

wageni wetu walikuwa wamepewa vifaa kwa ajili ya kutafsiri 

kutoka kwenye lugha ya Kiswahili kwenda kwenye lugha ambazo 

wao wanaweza kuzielewa, lakini imetokea changamoto, sasa 

kwa sababu hiyo tafsiri haipo, basi inabidi niwaombe radhi kwa 

Kiingereza, sawa. 

Excellencies, Ambassadors and High Commissioners, we are 

apologizing the fact that the gadgets that were prepared for you 

for the translation we have been informed that they are not 

working but the technical team is working harder to ensure that 

they do work. So, we are apologizing for this mess up, but we 

hope you will be able to follow later, thank you very much. 

(Makofi)    

 

Waheshimiwa Wabunge, Wabunge ambao wameomba 

kuchangia kwenye hoja hii tutaanza na Mheshimiwa Zahor 

Mohammed Haji, atafuatiwa na Mheshimiwa Dkt. Alfred James 

Kimea, Mheshimiwa Maimuna Salum Mtanda, ajiandae. (Makofi) 

 

MHE. ZAHOR MOHAMMED HAJI: Mheshimiwa Spika, ahsante 

kwa kunipa nafasi hii ya kuwa mchangiaji kwenye Wizara hii. Sasa 

ninaomba nianze kwa sababu ya umuhimu wa muda, kwanza 

ninaomba kumpongeza Mheshimiwa Rais wetu wa Jamhuri ya 

Muungano wa Tanzania na ninampongeza kwa sababu ya kazi 

yake kubwa ya kuhakikisha kwamba analinda na anadumisha 

mahusiano yetu na Jumuiya za Kanda na Jumuiya za Kimataifa, 

ninamshukuru sana Mheshimiwa Rais. (Makofi) 

 

Mheshimiwa Spika, kama tulivyosema kwenye taarifa 

tunamshukuru kwa kuzindua sera hii ya mambo yetu ya nje kwa 

sababu ndio kioo, kule nyuma kama Kamati tuliwahi kusema 

kwamba Wizara hii ndiyo kioo na ili kiwe kioo lazima sera zake ziwe 

vizuri na ziwe zinatambulika ndani na nje, kwa sababu hapa 

ndipo tunapohukumiwa, tunahukumiwa kwa mazuri na mabaya 

kwa kutumia Wizara ya Mambo ya Nje na Uhusiano wa Kimataifa, 

ninawashukuru sana. (Makofi) 

 

Mheshimiwa Spika, ninaomba niishukuru Wizara ambayo 

inaongozwa na Mheshimiwa Waziri Mahmoud, kwa sababu 

imeongeza thamani na imetuongezea thamani kama Taifa kwa 

sababu sasa inafanya kazi zake ipasavyo, tunakushukuru sana. 

Vilevile ninaiomba Wizara hii iendelee na kazi zake hasa kwenye 

kudumisha suala la diplomasia ya uchumi, kwa sababu 

diplomasia ya sasa ni uchumi bila ya uchumi maana yake tuko 

mbali.  

 

Mheshimiwa Spika, vilevile kuendeleza sera ya kutunza 

marafiki zetu, kwa sababu kudumisha marafiki ni kazi kubwa ni 

gharama, marafiki hawa hata kama wanachangamoto ni vema 

tuendele kufanya nao kazi kwa sababu bila ya marafiki maana 

yake tatizo linakuwa kwetu ni lazima tudumishe marafiki. (Makofi) 

 

Mheshimiwa Spika, kwa maana hiyohiyo ningeomba sasa 

kuwapa changamoto hasa Mabalozi wetu, kwa sababu Mabalozi 

wetu ndiyo vioo vyetu huko duniani, ningewaomba kwanza wao 

wenyewe wawe vinara kwenye kuchangamkia diplomasia ya 

uchumi na wao ndiyo waweze kusimamia. Kwa sababu bila ya 

wao maana yake ufahamu wa nje na ndani juu ya sera hii 

itakuwa ni ngumu sana. Kwa hiyo, wachangamkie kwa sababu 

Mheshimiwa Waziri, inawezekana unajua au hujui, lakini tunahisi 

wapo Mabalozi wenzetu wengine kama vile wamekata tamaa 

kama vile hatuwaoni, kama hawahusiki na mambo ya Kitanzania, 

kama wanafanya mambo yao tu wenyewe.  

 

Mheshimiwa Spika, ninamwomba sana Mheshimiwa Waziri, 

awahimize Mabalozi wetu hawa kwamba wafanye kazi yao ya 

Kibalozi na wafanye kazi tulizowatuma kama Mabalozi, naomba 

sana. (Makofi)    

 

Mheshimiwa Spika, suala lingine kwenye hilo hilo 

ningewaomba wafanyabiashara wetu wa nje na ndani watumie 

opportunity hizi, kwa sababu pamoja na kwamba Wizara 

inafundisha, pamoja na kwamba na Mabalozi wengine 

wanafundisha lakini bado nafasi hizi hatujazichangamkia. Kwa 

hiyo, ningewaomba sana wafanye kazi wafanyabiashara ya 

kuchangamkia nafasi hii kwa sababu zipo kwa sababu jumuiya 

zetu zimetoa nafasi nyingi, lakini bado hatujazichangamkia, 

ninawaomba sana. (Makofi)  

 

Mheshimiwa Spika, kuliko hayo Mheshimiwa Waziri 

ningeomba sana, sasa tunapoelekea diplomasia yetu inakwenda 

kuimarishwa kwenye mambo ya uchumi, tufanye kazi ya 

kuhakikisha kwamba ndani tunafundisha zaidi wananchi 

wanaelewa zaidi na hata wenzetu wa nje wanaelewa zaidi 

kwenye hili, ningeomba sana. (Makofi) 

 

Mheshimiwa Spika, mwisho kuliko yote, ninaomba nichukue 

nafasi hii kupongeza, nimesoma kwa haraka haraka, nimesoma 

rafiki yetu, Kaka yetu Mheshimiwa Ruto, akituomba radhi 

wananchi, lakini ninaomba sana na sisi tunapokea. Tunapokea 

kwa sababu hakuna binadamu aliyemkamilifu, sasa inawezekana 

na sisi tunalo tatizo lakini ndiyo binadamu, tusameheane ili maisha 

yasonge, kwa sababu binadamu lazima tukoseane. Kwa hiyo, 

ningeomba sana kwamba pale ambapo na sisi kama Taifa kama 

Bunge tumejikwaa ndiyo maisha, lakini ukweli ni kwamba 

tunahitajiana kama Mataifa rafiki, tunahitajiana kama Tanzania 

na Kenya, lakini tunahitajiana kama Mataifa yaliyo pamoja na 

hatuwezi tukafanya kazi bila ya kuwa na changamoto, hizi ni 

sehemu ya changamoto. (Makofi) 

 

Mheshimiwa Spika, kubwa kuliko yote, tulipofika tuchore 

mstari ili Taifa lisonge kwa sababu hatuna nafasi ya kurudi 

tunahitaji kusonga mbele. (Makofi) 

 

Mheshimiwa Spika, kwa heshima na taadhima, 

ninaipongeza sana Kamati yetu, ninaipongeza Wizara kwa 

sababu kazi ni kubwa na Wizara imefanya kazi nyingi, lakini 

ninaipongeza sana Serikali kwa sababu kwenye bajeti za 

maendeleo tumefika zaidi ya 80% na maeneo mengine tumefika 

zaidi ya 100% na bahati nzuri kuna wakandarasi wengine 

tunawadai kazi, hela Serikali imetoa. (Makofi) 

 

 Mheshimiwa Spika, ninaishukuru Serikali kwa kuelewa, 

ninaishukuru Serikali kwa kusikia na imesikia kilio cha Kamati na 

kwa kweli imetekeleza kuliko matumaini yetu tuliyotegemea. Kwa 

hiyo, ninaomba sana hili liendelee kwa sababu bila ya hivyo 

maana yake ni kwamba maendeleo tutakuwa tunayarudisha 

nyuma. Ninamwomba sana Mheshimiwa Waziri asimamie hili na 

kwa sababu sisi kama sehemu ya Kamati na yeye kama Mjumbe 

wa Kamati ninamwomba sana asimamie ili Tanzania iendelee 

kusimamia na kuongoza kwenye Jumuiya hizi, lakini na Jumuiya 

ya Kimataifa. (Makofi)  

 

Mheshimiwa Spika, ninakushukuru sana. (Makofi) 

 

SPIKA: Ahsante sana. Mheshimiwa Dkt. Alfred James Kimea, 

atafuatiwa na Mheshimiwa Maimuna Salum Mtanda na 

Mheshimiwa Dkt. Charles Stephen Kimei, ajiandae.   

 

MHE. DKT. ALFRED J. KIMEA: Mheshimiwa Spika, ninakushukuru 

kwa kunipa nafasi hii ya kuchangia kwenye bajeti hii. Kwanza 

ninamshukuru Mwenyezi Mungu, kwa kuniwezesha kusimama leo 

tena kuleta mchango wangu kwenye Wizara hii. Pili, 

ninakushukuru wewe, ninawashukuru Wabunge wenzangu pia 

ninaishukuru Wizara hii, kwa kipindi cha miaka mitano hii 

tunamaliza sasa, Bunge na nchi ilinipa heshima ya kuwa Mbunge 

anayeiwakilisha nchi yetu kwenye Mabunge ya SADC na kwa 

kuwa Wizara hii ndiyo inayotusimamia, kwa hiyo napenda kutumia 

fursa hii kuwashukuru na kuwapongeza namna walivyoishi na sisi 

na kutupa miongozo kwa miaka mitano iliyopita. (Makofi) 

 

Mheshimiwa Spika, ninaomba niende moja kwa moja sasa 

kwenye mchango wangu, lakini ya kwanza nitumie fursa hii 

kumshukuru na kumpongeza Rais wetu, Mheshimiwa Dkt. Samia 

Suluhu Hassan, kwa kazi kubwa aliyoifanya katika miaka mitano 

ya uongozi wake. Miaka mitano ya uongozi wa Dkt. Samia Suluhu 

Hassan amefanya kazi kubwa sana hasa kurudisha na kudumisha 

mahusiano ya nchi yetu na Jumuiya ya Kimataifa. 

 

Mheshimiwa Spika, hili ni jambo kubwa sana na tumeona 

matokeo yake kwa diplomasia hii Mama Samia aliyoiweka katika 

nchi yetu na nchi za kimataifa. Utakubaliana na mimi wewe ni 

mmojawapo wa manufaa hayo, umechaguliwa kuwa Mbunge 

wa Bunge la Mataifa, tunaamini ni juhudi ambazo Dkt. Samia, 

amezifanya, juzi tulikuwa na Profesa Janabi, lakini na Kaka yangu 

Deo, ambaye amekuwa SG kwenye Bunge la Maziwa Makuu. 

Kwa hiyo hizo ni juhudi za Dkt. Samia Suluhu Hassan, kuweka 

mahusiano ya Tanzania na nchi za Kimataifa.  (Makofi) 

Mheshimiwa Spika, pamoja na matokeo hayo, matokeo ya 

kiuchumi ya moja kwa moja ya nchi yetu yameonekana. 

Tumeona watalii walivyoongezeka kwa kipindi hiki kifupi, siyo 

kuongezeka kwa watalii hata uchumi umeongezeka kupitia 

watalii wanavyokuja kwenye nchi yetu. Pia katika kipindi hiki 

tumeona tukipata mikopo ya bei nafuu kutokana na mahusiano 

Mama Samia aliyoyaweka na nchi za kimataifa ambazo 

zimeweza ku-finance shughuli za kimaendeleo. Nikitoa mfano wa 

Mradi wetu wa Miji 28, tumepata mkopo wa bei rahisi sana kutoka 

India, lakini haya ni mahusiano ambayo Mama Samia 

ameyaweka. (Makofi)  

 

Mheshimiwa Spika, juzi tu Jeshi letu la Zima Moto, linaenda 

kupatiwa vifaa vya firefighting kwa bei rahisi sana kutoka nchi za 

Falme za Kiarabu, lakini haya ni mahusiano ambayo Mama 

Samia, ameyaweka.  Pia ameweza kuvutia Foreign Direct 

Investment ambayo watu wamekuja ku-invest kwenye nchi yetu, 

wameweka ajira na vitu vingi vimefanyika.   

 

Mheshimiwa Spika, pamoja na hayo tumeona mikataba 

mingi ya ushirikiano kati ya nchi zetu na nchi za kimataifa, lakini 

pamoja na institution mbalimbali imeingiwa kati ya nchi yetu na 

jumuiya hizo. Kwa hiyo nimpongeze Mama Samia na Wizara hii 

kwa kazi kubwa ambayo wameifanya. (Makofi)  

 

Mheshimiwa Spika, baada ya hapo nina ushauri mdogo 

katika Wizara hii, nina sehemu tano za kuishauri Wizara hii. Kwanza 

ni kweli tumeona nchi imefunguka, ni kweli tumeona diplomasia 

imejengwa, lakini wananchi wengi wa Kitanzania hawana elimu 

ya fursa hizi zinazopatikana.  

 

Mheshimiwa Spika, ukienda kwetu Korogwe kwa mfano au 

Muheza jirani zetu pale kwa mfano, wanalima sana machungwa, 

wanavuna machungwa, lakini hawafahamu kwamba kuna soko 

la kimataifa kama AGOA na mambo mengine kama hayo 

ambayo wanaweza kupeleka bidhaa zao kule. Hii inasababisha 

nchi jirani zichukue hizo opportunities, zinakuja kuchukua bidhaa 

zetu zinaenda ku-park na kuuza nje kwa sababu tu wananchi 

wetu wa Tanzania hawafahamu hizo opportunities ambazo zipo. 

Mheshimiwa Spika, siyo hapo tu, katika ajira nje ya nchi 

wengi hawafahamu. Tunamshukuru Waziri wetu juzi ali-

communicate na Watanzania, tuliona wamepata ajira kule 

Dubai, ninajua opportunities hizi zipo, Wizara waongeze jitihada 

wananchi wa Tanzania wafahamu opportunities ambazo zipo nje 

ya nchi. Maana tunasafiri tunaona mataifa ya jirani 

wanavyochukua hizo opportunities, lakini ukiwaangalia 

Watanzania ni wachache sana, kwa ajili tu hawana elimu ya 

kutosha juu ya opportunities hizo ambazo zipo nje ya nchi. 

 

Mheshimiwa Spika, ushauri wangu wa pili, kweli Rais 

amefungua nchi yetu, tumeingia mikataba mingi, lakini sijui kama 

tuna-keep progress na kuwa-update Watanzania status ya 

mikataba hiyo ambayo nchi inaingia. Inawezekana Rais, 

anatumia juhudi kubwa sana kuingia kwenye mikataba ya Kilimo, 

Umwagiliaji, sijui nini na nini, lakini tunafuatilia mikataba ile inafika 

mwisho? Kwa hiyo ninaomba Wizara hii ihakikishe mikataba 

ambayo nchi yetu inaingia na mataifa au taasisi za kimataifa, basi 

ifikie mwisho na Watanzania wawe wanapewa updates ya nini 

kinachoendelea. Tunafurahi kuona mikataba, lakini tunatamani 

kufurahi zaidi kuona inafikia mwisho ili tuweze kupata faida ya 

mikataba hiyo. (Makofi) 

 

Mheshimiwa Spika, mchango wangu wa tatu, natamani 

Wizara yetu hii itengeneze incubation centre kwa ajili ya vijana wa 

Kitanzania. Ninamaanisha nini? Ninatamani Wizara hii itafute 

talented graduates kutoka vyuo vikuu mbalimbali, baada ya 

kuwapata vijana hawa ambao wanaufahamu mzuri, ni wazuri 

kichwani wawakusanye na kuwafundisha namna ya ku-grab 

opportunities ambazo zipo nje ya nchi.  

 

Mheshimiwa Spika, vijana wafundishwe business nje ya nchi, 

waambiwe kuna ajira nje ya nchi, baada ya hapo tunaweza hata 

tukawa-finance ili waweze kwenda nje ya nchi kuweza kupata 

fursa hiyo, hii itasaidia kuwa na watu wengi nje ya nchi ambao 

watakuwa wanaleta remittance nchini kwetu. Nchi yetu 

ukilinganisha na nchi jirani remittance ni ndogo sana, foreign 

currency tunayoipata kutoka kwa vijana wetu wa Tanzania 

ambao wapo nje ya nchi ni ndogo sana.  

Mheshimiwa Spika, kwa hiyo, natamani tutengeneze centre 

ambayo itakusanya vijana kutoka vyuo vikuu, wenye uelewa 

mzuri, wasomi hata kama ni 1,000 wawekwe chini wafundishwe 

nchi hii ina opportunities za kibiashara hii na hii, nchi hii ina ajira hii 

na hii, halafu tunawasaidia waweze kutoka.  Tusing’ang’aniane 

na ajira ambazo zipo ndani ya nchi wakati tunaweza 

kutengeneza ajira nyingi nje ya nchi na watu wataenda kupata 

exposure kule, watu wataleta utaalam kutoka nje ya nchi. Wizara 

hii inaweza kuamua jambo hilo na likafanyika, likawa msaada 

kwenye nchi yetu.  (Makofi) 

 

Mheshimiwa Spika, jambo la nne na la mwisho ambalo 

ninapenda kuchangia, siyo kila mtu kwenye hii International 

Community anakuja nchini kwetu, taswira ya Tanzania au taswira 

ya nchi yoyote ni Balozi zetu ambazo zipo kwenye nchi hizo. Nini 

ninataka kushauri? Ninatamani tuwe tuna Balozi nzuri ambazo 

zita-reflect taswira ya nchi yetu. Baadhi ya Balozi zetu, 

tunampongeza Rais, lakini tunaipongeza Wizara kwa kukarabati 

na kujenga Balozi kwenye nchi mbalimbali.  Hata hivyo, bado 

tunazo Balozi ambazo zinawakilisha nchi yetu, ambazo haziendani 

na ukubwa wa Taifa letu la Tanzania. Mfano, Ubalozi wetu pale 

Nchi za Zimbabwe au Zambia pale au Msumbiji. Msumbiji kwanza 

hatuna kabisa.  

 

Mheshimiwa Spika, kwa hiyo ninatamani tu-invest, tutafute 

wadau, tuhakikishe tunajenga Balozi nzuri ambayo kila mtu 

akiiona atasema yes nimeiona Tanzania hata kabla hajafika 

Tanzania. Hasa akifika akaona ofisi ya Balozi au tunakodi, hii haileti 

taswira nzuri, haileti ukubwa wa nchi hii ambayo inaongozwa na 

Jemedali Dkt. Samia Suluhu, haileti picha nzuri.  

 

Mheshimiwa Spika, ninajua uchumi wetu siyo mkubwa kiasi 

hicho, ninajua watafanya juhudi kubwa kuhakikisha tunakuwa na 

Balozi nzuri ambazo zita-reflect kweli taswira ya nchi kubwa ya 

Tanzania, ambayo inaongozwa na Dkt. Samia Suluhu Hassan, 

Mama ambaye amejipambanua, Mama jembe na Mama hodari. 

(Makofi) 

Mheshimiwa Spika, baada ya kusema hayo, ninakushukuru 

kwa kunipa nafasi hii ya kuchangia, lakini kwa kuwa muda upo 

pia niwashukuru wananchi wangu wa Jimbo la Korogwe Mjini, 

kwa kuendelea kuniamini, kunipa nafasi hii ya miaka mitano, 

bado tunawapambania na bado tunahakikisha tunafanya mazuri 

kwa ajili ya Korogwe na nchi nzima ya Tanzania.  

 

Mheshimiwa Spika, baada ya kusema haya, ninakushukuru 

sana, Mungu akubariki. (Makofi) 

 

SPIKA: Ahsante sana. Mheshimiwa Maimuna Salum Mtanda, 

atafuatiwa na Mheshimiwa Dkt. Charles Kimei na Mheshimiwa 

Joseph Michael Mkundi, ajiandae. 

 

MHE. MAIMUNA S. MTANDA: Mheshimiwa Spika, ninashukuru 

kwa kunipatia nafasi hii ili niweze kuchangia hotuba ambayo ipo 

mbele yetu leo hii. Awali ya yote namshukuru Mwenyezi Mungu 

kwa kibali cha uhai, pia nainmshukuru sana Dkt. Samia Suluhu 

Hassan, Rais wa Jamhuri ya Muungano wa Tanzania kwa kazi 

kubwa ambayo anaendelea kuifanya kila iitwapo leo. Kupitia 

Wizara hii nimshukuru pia Mheshimiwa Waziri wa Mambo ya Nje 

pamoja na timu yake yote, wasaidizi wake, lakini pia niwashukuru 

wanakamati wenzangu. (Makofi) 

 

Mheshimiwa Spika, kwa nini nimemshukuru Dkt. Samia Suluhu 

Hassan, pamoja na mambo mengine anayoyafanya ndani ya 

nchi, wenzangu wametangulia kusema kwamba amefungua 

milango ya mahusiano katika nchi mbalimbali duniani na 

matokeo yake tunayaona. (Makofi) 

  

Mheshimiwa Spika, alifanya royal tour ambayo imeliletea 

Taifa hili fedha nyingi za kigeni na bado wageni na watalii 

wanakuja katika maeneo yetu mbalimbali hali ambayo hata sisi 

ambao tupo huku chini tunaona manufaa. Mwananchi mmoja 

mmoja ananufaika na ziara ile ambayo Mheshimiwa Rais 

ameifanya. (Makofi) 

 

Mheshimiwa Spika, katika ufunguzi huo wa mipaka ndani na 

nje ya nchi tumeona mwezi Januari mwaka huu kuliendeshwa 



28 MEI, 2025 

225 

 

summit (Energy Summit) kubwa sana ya kimataifa pale Dar es 

Salaam. Kwa kweli ina mchango mkubwa sana kwa uchumi wa 

Taifa hili na wananchi wamejipatia kipato kikubwa. Kwa hiyo, 

ninaona ile dhamira yake ya dhati ya diplomasia ya uchumi 

namna ambvyo yeye mwenyewe anaisimamia. Siyo rahisi sana 

kama h 

 

una utashi wa ndani kutekeleza yale mambo. Kwa hiyo, 

tunaendelea kumpongeza Mheshimiwa Rais kwa juhudi zake 

ambazo anaendelea kuzifanya. (Makofi) 

 

Mheshimiwa Spika, hata ukienda kwa wakulima ukiachana 

na hii ya Energy Summit na mikutano mbalimbali ambayo 

inafanyika ndani na nje ya nchi tumeona matokeo yake.  

Wakulima wa mbaazi na ufuta ni wanufaika wa safari ambazo 

Taifa hili kupitia viongozi wake wanazifanya nje ya nchi. Niendelee 

kuomba Wizara iendelee kusimamia pale ambapo Mheshimiwa 

Rais anaachia, Wizara tuendelee kutafuta masoko kwa ajili ya 

wakulima wetu ili ile diplomasia ya uchumi ambayo imeanza 

kutekelezwa iendelee kushika kasi na wananchi waone manufaa 

yake. (Makofi) 

 

Mheshimiwa Spika, nishukuru hotuba ya Mheshimiwa Waziri. 

Ameeleza namna ambavyo watashirikisha mpaka Mamlaka za 

Serikali za Mitaa kule chini kuhusiana na suala hili la diplomasia ya 

uchumi. Ni wazo zuri na ninaomba tukalisimamie. Kwa nini, 

tukalisimamie? Kwa sababu kule chini ndiko ambako kuna 

wakulima wengi. AMCOS zipo kule, tuwashirikishe elimu ifike kwa 

watu wote ili wananchi wanufaike na fursa ambazo zipo kitaifa 

pamoja na kimataifa. (Makofi) 

 

Mheshimiwa Spika, Mheshimiwa Mbunge ambaye 

amemaliza kuongea hapa amezungumzia suala la machungwa 

mengi ambayo yanalimwa Tanga, lakini yanakaa muda mrefu 

hayapati soko kwa sababu tu tunakosa fursa namna ya 

kuziendea ili watu waweze kuuza yale mazao yao. (Makofi) 

 

Mheshimiwa Spika, ukienda mikoa ambayo inalima korosho 

sasa hivi wanawake wameamka sana. Wanabangua kweli 

korosho zao lakini wanakosa namna ambavyo wanaweza 

kufikisha kwenye masoko ya kimataifa ili na wenyewe waweze 

kunufaika na uwepo wa diplomasia hii ya uchumi katika nchi yao 

na mataifa mbalimbali. (Makofi) 

 

Mheshimiwa Spika, kwa hiyo, pamoja na yote Mheshimiwa 

Waziri ninaomba walichukue kwamba tumefikisha na tutafikisha 

kwenye Mamlaka za Serikali za Mitaa, lakini tukasimamie tuone 

utekelezaji wake kule chini ukoje ili wananchi wa kawaida nao 

wawe wanufaika wakubwa wa suala hili la diplomasia ya uchumi 

ambalo tunaliendea sasa hivi na Mheshimiwa Rais wetu ni mlezi 

mzuri katika suala hili. (Makofi) 

 

Mheshimiwa Spika, niongelee kituo chetu cha Mikutano cha 

AICC pale Arusha. Kinafanya kazi nzuri sana, mikutano 

inaendelea na maboresho ya kituo kile yanaendelea lakini pale 

zipo changamoto. Pamoja na kwamba Mheshimiwa Waziri 

amesema hapa kwenye hotuba yake amezungumza kwamba 

sasa hivi pamoja na kituo kile ambacho kipo, lakini pia wameingia 

mikataba mwezi Machi, mwaka huu na wenzetu wa NSSF kwa ajili 

ya kujenga kituo kipya cha kisasa kabisa ambacho kitavutia 

mikutano mikubwa mikubwa mingi zaidi ya kimataifa. 

Ninamshukuru na kumpongeza kwa huo ubunifu ambao Wizara 

wameuona. (Makofi) 

 

Mheshimiwa Spika, nina ushauri pia, pamoja na kwamba 

tunaenda kuingia huo ubia na wenzetu wa NSSF, lakini kituo chetu 

cha mwanzo cha awali kiendelee kuboreshwa. Kufikia mwaka 

2027, nchi yetu inaenda kuhodhi mashindano makubwa ya 

AFCON. Sasa kituo kile ninaomba kikatumike vizuri na wananchi 

wanufaike na uwepo wake na suala zima la AFCON katika 

kuliongezea kipato.  

 

Mheshimiwa Spika, kwa hiyo, kama kituo hakitakidhi haja 

zaidi au hakitafanyiwa maboresho yale yanayokidhi haja zaidi 

tutapoteza hizo fursa ambazo wananchi wetu wanazihitaji sana. 

Kwa hiyo, niombe maboresho yafanyike pande zote mbili ili kituo 

cha zamani kiwe cha kisasa na hicho kipya ambacho 

kinatarajiwa kujengwa kikawe cha kisasa. (Makofi) 

Mheshimiwa Spika, kituo kile pia kinakabiliwa na 

changamoto mbalimbali pamoja na masuala ya madeni. Karibu 

shilingi bilioni tano inayodai ni madeni kutoka katika Sekta Binafsi 

na taasisi za umma. Niombe ule mkakati ambao tumejiwekea 

namna ya kukusanya yale madeni tuusimamie ili madeni yote 

yaweze kurudi na kituo kiendelee vizuri. (Makofi)  

 

Mheshimiwa Spika, taasisi zetu za umma pia zinaenda 

zinafanya hiyo mikutano na wenyewe wanadaiwa. Niombe 

Wizara kwamba kama kumbi za kawaida tunapoenda kukodi 

mambo yetu ya harusi na vitu vinginevyo tunatoa fedha kwanza 

lazima utoe advance ndipo uendelee na shughuli, kwa nini, kituo 

chetu hiki hatutoi advance ndipo tukafanye mikutano yetu? 

(Makofi) 

 

Mheshimiwa Spika, kwa hiyo, nitoe rai kwa taasisi zetu za 

umma ambazo zinaenda kutumia kituo kile basi na zenyewe ziwe 

zinalipa advance kwanza halafu mikutano iendelee ili kituo chetu 

kiendelee kusimama kama vile ambavyo tulikuwa tunatarajia. 

(Makofi) 

 

Mheshimiwa Spika, kipekee nimshukuru Rais wa Jamhuri ya 

Muungano wa Tanzania, Mheshimiwa Dkt. Samia Suluhu Hassan 

kwa sababu tunaendelea na ujenzi wa Mahakama ya Afrika ya 

Haki za Binadamu na Watu. Fedha zimetolewa za kutosha, kazi 

iliyobakia ni kwa wakandarasi kutekeleza yale ambayo 

tumekubaliana kwa Mwaka wa Fedha wa 2024/2025. 

Tunamshukuru sana Mheshimiwa Rais kwa sababu anaendelea 

kutekeleza miradi mikubwa ambayo ina tija kwetu sisi kama 

Wananchi wa Tanzania, lakini pia na wenzetu wa nchi za jirani.  

(Makofi) 

 

Mheshimiwa Spika, lingine ambalo ninataka niliongee kwa 

kifupi linahusiana na kituo chetu cha Uhusiano wa Kimataifa wa 

Dkt. Salim Ahmed Salim, pale Dar es Salaam. Ninashukuru 

kwamba Serikali inaendelea kusimamia utekelezaji wa ule mradi 

na fedha zinatolewa, lakini kile kituo mpaka kufikia Disemba, 2024 

kilikuwa kimetekelezwa chini ya 30%. Ule mradi unasuasua sana. 

(Makofi) 

Mheshimiwa Spika, kwa hiyo, niombe wale ambao 

wamepewa mamlaka ya kutekeleza ule mradi wausimamie ili ule 

mradi uakisi jina la kituo na matendo au majengo mazuri ambayo 

yatakuwa pale. Inatia huruma, ni mradi wa muda mrefu, lakini 

utekelezaji wake kama nilivyoongea unasuasua sana.  (Makofi) 

 

Mheshimiwa Spika, kwa hiyo, nilikuwa na hayo kwa kifupi na 

ninashukuru sana kwa nafasi. Niendelee kuipongeza Wizara kwa 

utendaji mzuri wa kazi, niendelee kumpongeza Mheshimiwa Dkt. 

Samia Suluhu Hassan kwa usimamizi mzuri wa nchi yetu na namna 

ambavyo anaendelea kutupatia fedha kwa ajili ya utekelezaji wa 

miradi mbalimbali ikiwemo hii miradi ambayo inatekelezwa na 

Wizara ya Mambo ya Nje na Ushirikiano wa Afrika Mashariki. 

 

Mheshimiwa Spika, ninakushukuru sana na ninaunga mkono 

hoja. (Makofi) 

 

SPIKA: Ahsante sana. Mheshimiwa Dkt. Charles Kimei, 

atafuatiwa na Mheshimiwa Joseph Michael Mkundi na 

Mheshimiwa Grace Victor Tendega ajiandae. 

 

MHE. DKT. CHARLES S. KIMEI: Mheshimiwa Spika, ahsante 

sana kwa fursa hii. Nitazungumza kwa ufupi sana kwa sababu 

hapa ni pongezi zaidi kuliko ushauri. Ninatumaini mambo 

yamefanyika vizuri sana nitatoa ushauri kidogo. (Makofi) 

 

Mheshimiwa Spika, ukiona vinaelea ujue vimeundwa na 

vyote hivi ambavyo vimesomwa kwenye hotuba ya Mheshimiwa 

Waziri hotuba nzuri sana iliyosomwa na Mheshimiwa Waziri ni 

mafanikio ambayo yamepatikana kwa uongozi wa mpendwa 

Mheshimiwa Rais wetu, Mheshimiwa Dkt. Samia Suluhu Hassan, 

mwanadiplomasia wa kwanza. (Makofi) 

 

Mheshimiwa Spika, ninawiwa kusema kwamba sisi tunaoishi 

kwenye mikoa ya mipakani tunawiwa kumshukuru sana kwamba 

baada ya yeye kuchukua uongozi wa nchi hii, ndiyo tukaona 

mipaka ile imefunguka na mazao yetu sasa yanauzika kwa bei 

nzuri kwenye cross border trade na hivyo uchumi wetu kwenye 

mikoa ile umeimarika kutokana na falsafa hii ya economic 

diplomacy. (Makofi) 

 

Mheshimiwa Spika, economic diplomacy kwa kifupi 

ninasema ni investment and export promotion. Niseme kwamba 

kweli investment imekuwa promoted na tukisoma taarifa za TIC 

tunaona kwamba miradi iliyosajiliwa inafikia takribani dola bilioni 

tisa; ni fedha nyingi sana. Mambo haya yote yameimarishwa kwa 

nguvu na jitihada za pekee za Mheshimiwa Rais mwenyewe 

akisaidiwa na Wizara hii ya Mambo ya Nje. (Makofi) 

 

Mheshimiwa Spika, niseme, ninafikiri kwamba hata katika 

mkutano huu wa leo mara ya kwanza ninaona mabalozi ni wengi 

na wamekuja wenyewe. Hii inaonesha kwamba ushirikiano wa 

Kimataifa kweli umekuwa safi. (Makofi) 

 

Mheshimiwa Spika, pamoja na hivyo niseme kwamba 

tumeona wakuu wa nchi mbalimbali wamekuja nchini kwetu kwa 

wingi. Tumeona mikutano ya kimataifa ikifanyika na sasa tunaona 

kwamba AFCON inakuja. AFCON inakuja na utalii mkubwa kama 

tutaweza kujipanga vizuri kwenye eneo hilo ili ku-exploit 

opportunity kwa watu wengi ambao watakuja kufanya michezo 

na kuangalia michezo katika nchi hii. (Makofi) 

 

Mheshimiwa Spika, tuliku-miss sana lakini ulikuwa umepotea 

kidogo. Ninazungumza kidogo kuhusu diaspora. Nimefurahi sana 

kusoma kwenye kitabu hiki ambacho ametupa leo na kwenye ile 

hotuba ya Mheshimiwa Waziri. Ukurasa wa 74 mpaka 77 

wameweka mikakati ya diaspora ambayo ndiyo nilikuwa ninafikiri 

nitashauri. (Makofi) 

 

Mheshimiwa Spika, hata hivyo niseme kwamba bado 

kusema kweli tuna opportunity na tuna fursa kubwa sana kwenye 

eneo la kuhamasisha diaspora kutuma fedha kwa ndugu zao 

wanaowategemea lakini pia kuwekeza kwenye nyanja 

mbalimbali katika nchi yetu. (Makofi) 

 

Mheshimiwa Spika, diaspora remittance mwaka huu wa 2024 

ilikuwa ni dola za kimarekani 757 kwa wastani (ninafikiri ni wastani 

huu). Dola 757 ambapo ni kama asilimia 0.9 ya Pato la Taifa; hicho 

ni kiduchu sana. Hebu tuangalie wenzetu kwa mfano, uzuri kwa 

sababu nimenukuu kutoka kwenye chanzo ambacho kinaaminika 

wenzetu kwa mfano, ninataja Kenya, Mheshimiwa Balozi 

anisamehe. Kenya, remittance ni dola bilioni 4.8 uwiano wa Pato 

la Taifa ni asilimia 4.1 ya pato la Taifa. Uganda ni dola bilioni 1.5 ni 

asilimia 2.6 ya pato la Taifa. Rwanda ni dola milioni 537; ni asilimia 

3.9 ya pato la Taifa. Burundi ni ndogo lakini uwiano wa pato la 

Taifa kwao ni asilimia 1.6 ya pato la Taifa ambalo ni dola kama 

milioni 49. (Makofi) 

 

Mheshimiwa Spika, kwa hiyo, sisi bado tupo nyuma sana. 

Mikakati hii ambayo tumeiona sasa ambayo wameiweka ni 

mikakati ambayo tulikuwa tunaiwaza sana sisi pale CRDB 

tulipokuwa tunaanzisha Tanzanite Account tukapigana nayo, 

lakini haikutokea, sasa ninaona inatokea. Moja ya mkakati ni ule 

wa kuwatambua diaspora na kuwawezesha kumiliki ardhi na 

kumiliki mali katika nchi hii bila kupoteza uraia wao ule ambao ni 

wa kigeni. Sasa hilo la kuwatambua rasmi imechukua muda. 

(Makofi) 

 

Mheshimiwa Spika, hata hivyo, sasa hivi kutokana na andiko 

hili nililoliona hapa ni kwamba tayari Serikali imeshawasilisha 

marekebisho kwenye sheria mbalimbali hususan Sheria ya Ardhi 

na kadhalika itakayoweza kuruhusu wana-diaspora wa Tanzania 

wanaoishi nje kupewa vitambulisho maalum au hadhi maalum ya 

kuweza kumiliki ardhi hapa pamoja na kadhalika.  

 

Mheshimiwa Spika, kwa ahsante hiyo ninaamini kilichobaki 

sasa ni lazima sisi wenyewe na benki (ninaamini benki nyingi 

tulisikia zimetajwa hapo benki takribani zote) sasa zimeanza 

kuchangamkia fursa za uwekezaji ku-harness akiba (savings) za 

Watanzania wanaoishi nje. Kwa hiyo, wameboresha amana zao 

kwa namna hiyo. Pia, hata uwekezaji kwenye nyumba zaidi 

kwamba wanatuma fedha kwa wingi kwa kusaidia ndugu zao. 

(Makofi) 

 

Mheshimiwa Spika, kingine ambacho nimefurahishwa nacho 

sana ni kile wanachosema wanaanzisha Diaspora Digital Hub 

(kanzidata) mfumo ambao utawezesha diaspora akiwa nje kule 

ana-access, pengine atakuwa ana-access kupitia internet, 

anaweza aka-access akajua kuna fursa gani za uwekezaji nchini 

hapa. Je na taratibu zikoje kwenye eneo lile ambalo anataka 

kwenda kuweza na atatumaje fedha? 

 

Mheshimiwa Spika, pamoja na hiyo kanzidata au mfumo huo 

utawezesha taasisi za kifedha kuunganisha na kuhamasisha wale 

vijana wetu na wale walio nje kuwekeza na kutuma fedha 

kwenye account ambazo pengine wanafunguliwa. Ninatumaini 

wameanzisha account specific. 

 

Mheshimiwa Spika, hili la kuhamasisha na Serikali kujihusisha 

hususan Mheshimiwa Rais na uongozi mzima wa Serikali kujihusisha 

kuwatafutia Watanzania kazi nje hasa wale wenye ujuzi mzuri. 

Unaweza kukuta Watanzania wanaenda kufagia tu, lakini 

tumeona sasa watu wenye utaalam mzuri kama Profesa Janabi, 

Serikali imepambana na Mheshimiwa Rais mwenyewe 

amepambana na Mheshimiwa Spika umepambana na kila mtu 

amepambana na tumeona amechukua kazi. Ninaamini kwamba 

hiyo kazi aliyochukua ni kazi kubwa na ni kazi ambayo pia inainua 

hadhi ya Taifa letu na umaarufu wa Taifa la Tanzania kama eneo 

lenye uwezo. (Makofi) 

 

Mheshimiwa Spika, pamoja na uwekezaji tulioufanya kwa 

mfano kwenye hospitali zetu sasa hivi tunapata tourism ya 

medical (medical tourism). Watu wanakuja Muhimbili wanatibiwa 

ni kitu ambacho kinainua hadhi na kweli kuthibitisha kwamba 

Tanzania bado tupo na tutaendelea kuwa imara kutokana na 

uongozi shupavu wa Mheshimiwa Rais wetu. (Makofi) 

 

Mheshimiwa Spika, ninataka nichukue fursa hii nimpongeze 

Mheshimiwa Rais, Mheshimiwa Waziri na Manaibu wake wawili 

pamoja na uongozi wa Wizara hii ambao una Wanadiplomasia 

makini wanaotekeleza na wanaoelewa mambo ya kila aina hasa 

yale ya kifedha. Ninashukuruni sana.  

 

Mheshimiwa Spika, ninasema hivyo kwa sababu wameweza 

kutumia mfumo mbadala wa kujenga Ofisi za Mabalozi kwa 

mfano hizo walizotaja ambapo wametumia ubia na mashirika 

yetu ya pensheni. Ninawapongeza sana.  

 

Mheshimiwa Spika, ahsante sana na ninaunga mkono hoja. 

(Makofi) 

 

SPIKA: Ahsante sana. Mheshimiwa Joseph Michael Mkundi 

atafuatiwa Mheshimiwa Grace Victor Tendega na Mheshimiwa Ali 

Juma Mohamed ajiandae.  

 

MHE. JOSEPH M. MKUNDI: Mheshimiwa Spika, ninashukuru 

kwa kunipa nafasi ili niweze kutoa mchango kwenye hotuba ya 

bajeti ya Waziri wa Mambo ya Nje na Ushirikiano wa Afrika 

Mashariki.  

 

Mheshimiwa Spika, nianze kwa kumshukuru Mwenyezi Mungu 

kwa kunipa fursa hii, lakini nitumie nafasi hii kumpongeza 

Mheshimiwa Rais, Dkt. Samia Suluhu Hassan, mwanadiplomasia 

namba moja kwa jitihada zake kubwa sana za kuifungua nchi 

yetu na kuifanya sasa tuweke nguvu kubwa katika kuiunganisha 

na mataifa mengine. Tunao ushuhuda kwamba mahusiano yetu 

na mataifa mengine yameongezeka kwa kiasi kikubwa sana. 

Tunampongeza sana Mheshimiwa Rais. (Makofi) 

 

Mheshimiwa Spika, nitumie nafasi hii kumpongeza 

Mheshimiwa Waziri na Manaibu wake wawili; wanafanya kazi 

kubwa sana bila kuwasahau Katibu Mkuu na Manaibu wake. Sisi 

kama Kamati tunafarijika sana na utendaji wa Wizara hii. Kwa 

muda mfupi kumekuwa na mabadiliko makubwa sana chanya 

kwenye Wizara hii. Mheshimiwa Waziri na timu yako yote, 

hongereni sana. (Makofi) 

 

Mheshimiwa Spika, tarehe 19 mwezi huu Mheshimiwa Rais 

alizindua Sera ya Mambo ya Nje ya mwaka 2021 na mkakati 

wake wa utekelezaji. Vipaumbele kwenye bajeti yetu ni kuhusu 

kuratibu utekelezaji wa diplomasia ya uchumi.  

 

Mheshimiwa Spika, Sera hii aliyoizindua Mheshimiwa Rais 

katika mambo makubwa inayoongelea ni kuimarisha diplomasia 

ya uchumi ili tuweze kuitumia kutangaza fursa tulizo nazo, kuvutia 

wawekezaji, kujumuisha diaspora kwenye maendeleo ya uchumi 

wetu na kukuza Kiswahili kama lugha muhimu ili tuibidhaishe 

Kimataifa.  

 

Mheshimiwa Spika, ninataka kushauri; kwenye eneo la 

diplomasia ya uchumi tunaenda vizuri kwa sababu, kitakwimu 

kuanzia Mwaka 2020 mpaka leo 2025 kumekuwa na mabadiliko 

makubwa sana. Kupitia mabadiliko hayo kwenye diplomasia ya 

uchumi hata uwekezaji kwenye Taifa letu, tumekuwa na 

maendeleo na matokeo yake kumekuwa na nyongeza ya 

uwekezaji kiuchumi kwa karibu 21% ni jambo zuri, lakini kupitia sera 

hii tunaweza tukafanya vizuri zaidi na kama ambavyo kwenye 

mpango kazi wa Wizara walivyouweka, kwa ajili ya mwaka kesho 

2026, ninapenda kushauri. (Makofi) 

 

Mheshimiwa Spika, bado kuna uelewa mdogo sana wa 

diplomasia ya uchumi na kwa sababu hiyo, jamii, taasisi na Wizara 

nyingine wanaona kama vile diplomasia ya uchumi ni suala la 

Wizara ya Mambo ya Nje pekee, kitu ambacho siyo sahihi. Kwa 

sababu hiyo ningependa kuishauri Wizara ya Mambo ya Nje, 

kupitia wataalam wake wa diplomasia ya uchumi, kuwekeza 

sana kwenye mafunzo na elimu, ili taasisi, idara na Wizara zote 

zione kwamba, diplomasia ya uchumi ni yetu sote, kama 

Watanzania. Katika mipango yao, diplomasia ya uchumi iwe ni 

item mojawapo katika utekelezaji wa shughuli zao, ili kuhakikisha 

kwamba, hii dhamira ya Taifa letu, dhamira ya Mheshimiwa Rais, 

kuitumia diplomasia ya uchumi kuleta mabadiliko ya kiuchumi 

kwenye Taifa letu inaweza kufikiwa. (Makofi) 

 

Mheshimiwa Spika, kwa sababu, Mheshimiwa Rais wetu 

amefanya kazi kubwa sana kuiunganisha Tanzania na mataifa 

mengine na kwa kutumia diplomasia ya uchumi kumekuwa na 

mabadiliko makubwa sana. Kama sote tukiwa na uelewa wa 

pamoja wa namna ya kuingia na kuitumia diplomasia ya uchumi, 

Taifa letu litanufaika kwa kiasi kikubwa sana kwa sababu ya 

advantages nyingi tulizonazo, kama Taifa. (Makofi) 

Mheshimiwa Spika, ninapenda kushauri vilevile kwa sababu, 

tunazo fursa nyingi na kwa kutumia diplomasia hii ya uchumi, 

ninaomba mabalozi wetu wote wapewe performance indicators, 

ili tuweze kuwapima nini kimepatikana kutoka Ubalozi A 

tukilinganisha na Ubalozi B kwa sababu, kila Taifa lina fursa tofauti. 

Tukiweza kutoa performance indicators kwa mabalozi wetu 

itatupa fursa ya kupima ubalozi fulani umetendaje kulingana na 

fursa zilizopo, Watanzania kiasi gani wamenufaika na ubalozi 

kwenye Taifa hilo, jambo ambalo litatusaidia kufanya review, ili 

kuangalia sasa ni wapi hatujaenda vizuri na kwa sababu gani 

tufanye marekebisho, ili mwisho wa siku tuweze kunufaika. 

(Makofi) 

 

Mheshimiwa Spika, jambo linguine, mchangiaji mmoja hapa 

ameelezea namna ambavyo balozi zetu nyingi haziakisi taswira ya 

Taifa letu, zimechoka, hazina mazingira mazuri. Ninatambua 

Wizara inao mpango mkakati wa ubia kati ya Serikali na taasisi 

binafsi, ili kujenga ukarabati na kufanya shughuli mbalimbali za 

maendeleo kwenye mataifa mengine, hasa kwenye balozi zetu.  

 

Mheshimiwa Spika, ninaiomba Wizara, waharakishe basi 

changamoto zilizopo kwenye kukamilisha mpango mkakati wetu 

huu wa ubia kati ya Serikali na taasisi binafsi, ili moja, tuweze ku-

save pesa za Serikali na tuweze kuharakisha utekelezaji wa miradi 

mbalimbali, ambayo inasuasua kwa sababu ya upungufu wa 

rasilimali pesa, ambayo Serikali tupo nayo. Tukiweza kukamilisha 

haraka huu mpango mkakati wa ubia kati ya Serikali na taasisi 

binafsi kusaidia Wizara ya Mambo ya Nje kukamilisha miradi yake 

iliyopo nje ya nchi, tunaweza tukaharakisha zaidi kufanya 

maboresho, kujenga na kukarabati miundombinu mbalimbali, 

ikiwemo balozi, ofisi na vitega uchumi tulivyonavyo kwenye 

mataifa ya nje. (Makofi) 

 

Mheshimiwa Spika, eneo lingine nililotaka kuchangia ni 

namna ambavyo tunaweza tukatumia michuano ya AFCON, 

ambayo itafanyika nchini kwetu, kuweza kutusaidia kiuchumi. 

Ninashauri, tutumie balozi zetu ku-promote michezo hii na ku-

promote vivutio mbalimbali tulivyonavyo kwenye Taifa letu, ili mtu 

atakapoenda kwenye ubalozi wetu akute matangazo pale 

kwamba, pamoja na michezo, ukija Tanzania kuna jambo fulani, 

kuna fursa hii, kuna eneo fulani la utalii, ili asiweze kutambua tu 

kwamba kuna habari ya michezo, lakini vilevile fursa nyingine 

zilizopo kwenye Taifa letu, kupitia balozi zetu, wananchi wa 

mataifa mengine waweze kuziona. 

 

Mheshimiwa Spika, kwa sababu, balozi ni sector for 

investment, kwa hiyo, mtu akienda pale akakuta maelekezo, 

akakuta matangazo, inakuwa rahisi kwake sasa kutafuta amali za 

ziada. Kwa maana hiyo, kama Taifa, tukanufaika kupitia 

promotion inayoweza kufanyika kwenye balozi zetu. (Makofi) 

 

Mheshimiwa Spika, kwa kusema hayo machache 

ninaipongeza tena Wizara yetu, wanafanya kazi kubwa sana. Sisi, 

kama Kamati, tunafarijika sana na utendaji wenu. Ninaamini, sisi 

kama Wabunge, tutaendelea kuiomba Serikali pale kwenye 

mapungufu, hasa ya kirasilimali, iweze kuendelea kusaidia, ili 

dhamira ya Serikali yetu kuitumia Wizara hiyo, kuitangaza nchi na 

kuisaidia Tanzania, kama Taifa, kufaidika na majirani zetu, mataifa 

mengine, tuweze kuitumia. 

 

Mheshimiwa Spika, baada ya kusema hayo, ninaunga 

mkono hoja. Ahsante sana kwa nafasi. Mwenyezi Mungu akubariki 

sana. (Makofi) 

 

SPIKA: Mheshimiwa Grace Victor Tendega, atafuatiwa na 

Mheshimiwa Ali Juma Mohamed na Mheshimiwa Cosato David 

Chumi ajiandae. 

 

MHE. GRACE V. TENDEGA: Mheshimiwa Spika, ahsante sana 

kwa kunipa fursa ili niweze kuchangia katika Wizara hii ya Mambo 

ya Nje na Africa Mashariki. Kwanza ninapenda kumshukuru 

Mwenyezi Mungu, mwingi wa rehema, ambaye ametuwezesha 

leo hii tupo mahali hapa.  

 

Mheshimiwa Spika, kipekee kabisa ninapenda kumpongeza 

Mheshimiwa Rais wa Jamhuri ya Muungano wa Tanzania, Dkt. 

Samia Suluhu Hassan, mwanadiplomasia namba moja, ambaye 

amefanya mambo makubwa. Hatumpongezi hivihivi, kuna 

mambo makubwa sana ambayo ameyafanya, ameweza kupata 

tuzo mbalimbali za nje na ndani ya nchi yetu. 

 

Mheshimiwa Spika, Mheshimiwa Rais wetu anafanya kazi 

kubwa sana, anatuheshimisha Watanzania. Licha ya hivyo, 

Mheshimiwa Rais alileta 4R ambazo ni urithi wa kidiplomasia wa 

nchi yetu. Hii 4R inaweza ikatumika ndani na inaweza ikatumika 

nje ya nchi, kwa ajili ya kuleta diplomasia kwenye nchi yetu. 

 

Mheshimiwa Spika, ninapenda pia, kukupongeza wewe 

mwenyewe, hongera sana, umetuheshimisha kwa kuwa Rais wa 

IPU na kwa kweli unatuwakilisha vyema. Wewe ni mfano wa 

Waheshimiwa wengi hapa ndani na nje ya nchi, hongera sana 

kwa kazi kubwa unayoifanya, lakini nitakuwa mchoyo wa fadhila 

kwa kutowapongeza Mheshimiwa Waziri wa Mambo ya Nje na 

Ushirikiano wa Afrika Mashariki pamoja na Manaibu Waziri. 

(Makofi) 

 

Mheshimiwa Spika, Wizara imepata Mawaziri. Waziri huyu 

ameweza kuleta mabadiliko makubwa sana katika Wizara hii, 

ameweza kufanya makubwa, ambayo yanaleta matunda 

makubwa katika nchi yetu. Tunaona leo tupo na mabalozi pale, 

lakini tupo na watu mbalimbali, ni kazi ambayo amefanya 

Mheshimiwa Rais, Mheshimiwa Waziri pamoja na watendaji wake, 

Katibu Mkuu na Watendaji wote wa Wizara hii. Hongera sana, 

wanafanya kazi kubwa, hongera kwa majukumu hayo. (Makofi) 

 

Mheshimiwa Spika, nchi yetu ni yenye upendo, ni nchi 

ambayo kwa kweli, imefanya nchi nyingi za Africa kupata uhuru; 

yenyewe ilikuwa inataka, hata isipate uhuru mapema, ili nchi 

nyingine ziweze kupata uhuru. Hii tuliiona toka mwanzo, sisi 

ambao ni wa siku nyingi. Nchi yetu imefanya kazi kubwa sana ya 

kuweza kusaidia nchi za Afrika ziweze kupata uhuru; ni kwa ajili ya 

upendo wa nchi yetu hii. Kwa hiyo, nchi yetu ni ambayo ina 

upendo mkubwa. Hata ukiona mambo mengine yanaendelea, 

lakini nchi yetu ni tulivu na yenye amani. Tunazidi kumshukuru 

Mheshimiwa Rais kwa kuweza kuzingatia hilo. (Makofi) 

Mheshimiwa Spika, ninaipongeza Wizara kwa kuleta Sera ya 

Mambo ya Nje, ambayo imezinduliwa tayari. Kwa hiyo, 

ninawaomba Wizara sasa waende wakaitekeleze inavyotakiwa, 

wakaifanyie kazi kama makusudio ya sera yanavyotaka. Mikakati 

yake iende ikafanyiwe kazi, ninaomba wazidi kuifanyia kazi, sera 

hii, kwa sababu mambo yaliyomo mle yana umuhimu kwa jamii 

yetu. 

 

Mheshimiwa Spika, sasa ninajielekeza katika hoja zetu. Kuna 

balozi zaidi ya 105 ambazo bado hali si nzuri na Mheshimiwa 

Waziri amezungumza hapa, ninampongeza kwa sababu, 

ameweza kutafuta hata baadhi ya taasisi ambazo zitaenda 

kusaidia kujenga, hongera sana, hicho ndiyo kitu tulichokuwa 

tunapenda kukiona, ni jambo jema. Ninaiomba Serikali, Wizara ya 

Fedha, iweze kutoa fedha hizo kwa balozi nyingine ambazo bado 

hazijafikiwa, ili ziweze kujengwa vizuri na kuleta sura nzuri, ambayo 

mama yetu Samia anaileta kwa nchi yetu. Kwa hiyo, wakienda 

wafadhili, wanavyokuja katika nchi yetu au wakiwa kule kwenye 

nchi zao wakaona zile balozi zilivyo wanaona kama nchi yetu ipo 

tofauti, kwa hiyo tunaweza tukakosa manufaa mbalimbali. Kwa 

hiyo, ninaiomba Wizara iweze kufuatilia hilo na Wizara ya Fedha 

iweze kutoa fedha, kwa ajili ya ujenzi.  

 

Mheshimiwa Spika, tupongeze, wameweza kujenga Kituo 

cha Haki za Binadamu na Watu ambacho Mjini Arusha. Ni kituo 

kikubwa ambacho kitakwenda kufanya kazi kubwa ya 

Mahakama ya Haki za Binadamu na Watu. Mahakama hii 

itaweza kusaidia sana katika utoaji wa haki katika nchi yetu kwa 

region nzima ya Afrika. Kwa hiyo, ninaomba, Mheshimiwa Waziri, 

wapambane kituo hiki kiweze kukamilika kwa wakati, kipo vizuri na 

kinaenda vizuri.  

 

Mheshimiwa Spika, ninakwenda sasa katika kipengele cha 

diplomasia ya uchumi. Mheshimiwa Rais alizindua program ya 

matumizi ya nishati safi ya kupikia Afrika. Hii program ya nishati safi 

ya kupikia Africa aliizindua alipokuwa kwenye mkutano wa nchi 

wanachama uliofanyika huko Dubai. 

Mheshimiwa Spika, ninawapongeza kwa sababu, sasa hivi 

wanaona jinsi nishati safi ya kupikia imekwenda katika taasisi 

mbalimbali Tanzania, kwenye shule ukienda, kwa wananchi na 

jamii, nia yao kubwa ni kwamba, ifikapo Mwaka 2034 

watakwenda kufikia wananchi 80% kwenda kupata hiyo nishati 

safi ya kupikia. Kwa hiyo, ninawaomba, Serikali, waweze 

kuongeza juhudi, ili kufikisha nia hiyo kwa hakika. 

 

Mheshimiwa Spika, kipengele kingine ni diplomasia ya 

kiuchumi. Diplomasia hii, ninaishauri, Wizara iende sambamba na 

kutoa elimu kwa jamii. Ninashukuru umesema kwamba, watafika 

mpaka ngazi za chini, lakini hapa tulipo wananchi waliopo 

Kalenga na waliopo maeneo mbalimbali kule chini, wanaolima, 

ambao wanaotumia kilimo kama njia ya kupata uchumi wao, 

hawajui wanafikishaje ama wanaendaje kufanya biashara 

sehemu mbalimbali. (Makofi) 

 

Mheshimiwa Spika, kwa hiyo, ninawaomba waliweke wazi, 

kwamba, kama ni mkulima, anatoaje mazao yake kutoka hapa 

yakafika nchi nyingine? Anapataje vibali? Iwekwe wazi kabisa 

watu wawe wanatambua kwa sababu, bila kutoa hii elimu 

wananchi wanashindwa kujua wafanyaje? Wanakuja 

wanatuuliza hata sisi Wabunge kwamba, hivi nitafanyaje kwenda 

kuuza mazao yangu? Wamelima mazao ya kutosha, lakini 

hawajui utaratibu ukoje?  

 

Mheshimiwa Spika, kuna masuala ya kodi nyingi ambazo 

zinawa-discourage, ambazo zinawafanya washindwe kwenda 

kuuza huko. Ninawaomba Wizara hii washirikiane na Wizara 

nyingine wahakikishe kwamba, wanaweka mazingira mazuri ya 

wananchi wetu wanaolima waweze kufanya biashara, hata 

katika nchi nyinginezo, waweze kufanya kazi vizuri. Wizara ya 

Kilimo angalau walipeleka wakulima wa parachichi… 

 

MHE. FESTO R. SANGA: Mheshimiwa Spika, Taarifa. 

 

SPIKA: Mheshimiwa Grace Tendega, kuna Taarifa kutoka 

kwa Mheshimiwa Festo Sanga. 

TAARIFA 

 

MHE. FESTO R. SANGA: Mheshimiwa Spika, ahsante. Nitumie 

nafasi yangu, mchango huu anaouzungumza Mheshimiwa 

Mbunge, kwa Taifa, kama la Burundi na Congo, tunaona 

kwamba, Serikali kwa ushirika na CRDB Bank ni mabalozi kule. 

Wamekuwa wakitumia fursa hii pia, kuwaelimisha Wakongo na 

Warundi shughuli za kiuchumi, ambazo zinapatikana ndani ya 

Taifa letu, ikiwemo biashara kati ya nchi hizi mbili tofauti.  

 

Mheshimiwa Spika, kwa hiyo, ninaunga mkono hoja 

kwamba, ni muhimu sana wakaweka msisitizo kwenye balozi 

nyingine kuhakikisha kwamba, tutawasaidia kwenye taswira ya 

kiuchumi kidiplomasia. 

 

SPIKA:  Mheshimiwa Grace Tendega, unaipokea Taarifa 

hiyo? 

 

MHE. GRACE V. TENDEGA: Mheshimiwa Spika, ninashukuru, 

ninaipokea Taarifa hiyo. Kwa hiyo basi, Tanzania nayo iweze kuiga 

mfano huo kusaidia wananchi waweze kupata hiyo elimu na 

kufanya biashara zao, wakauze nje bila vikwazo vyovyote. 

 

Mheshimiwa Spika, ninaipongeza Wizara ya Kilimo, ambayo 

walichukua wakulima wetu wa parachichi wakawapeleka Nchini 

Ujerumani ambako walikwenda kule wakajifunza. Wanapata 

exposure ya kujua kwamba, ni kitu gani na mambo gani 

yafanyike; basi Wizara hii ikishirikiana na Wizara nyingine waone 

namna ambavyo wataweza kuwachukua wawekezaji wetu, 

baadhi, waende nje ya nchi wakajifunze, wakirudi wanaweza 

wakawekeza nje ya nchi au hata ndani ya nchi. (Makofi) 

 

Mheshimiwa Spika, tunaona kwamba, kuna wawekezaji 

wachache sana walioko nje ya nchi, ndani ya nchi wapo. Kwa 

hiyo, tunamwomba Mheshimiwa Waziri aangalie namna 

ambavyo wataona inafaa wawekezaji waweze kuziona fursa nje 

na waweze kuwekeza. Watanzania wanaweza kwenda kupata 

fursa kule, lakini waweze pia kuwekeza zaidi na kuleta wawekezaji 

wengi ndani ya nchi kufanya kazi. (Makofi) 

Mheshimiwa Spika, kuna suala la diaspora. Ninawapongeza, 

wameweza kusimamia kupata ile data na kujua, lakini 

ninawaomba hizi data ziwe zinakuwa updated daily, ili kujua kila 

mara tuna diaspora wangapi waliopo masomoni? Wangapi 

kazini? Wangapi ni wafanyabiashara? Pia, kuangalia masuala 

mbalimbali, ambayo wanaweza waka-capture their economic 

indexes kuona kwamba, uchumi wao upoje na utanufaisha vipi 

katika nchi yetu? Tuweze kufaidika na kunufaika nao. Hilo ni 

jambo ambalo ninaomba kuliweka sana. (Makofi) 

 

Mheshimiwa Spika, kuna suala la sekta binafsi kushindwa 

ipasavyo kuona fursa. Wizara hii ndiyo kioo cha sekta binafsi 

kuona fursa mbalimbali. Kwa hiyo, ninawaomba waende 

wakawafikie, sekta binafsi, waweze kuziona fursa hizi na 

kuzichukua; fursa za kiuchumi, kibiashara, kielimu na kadhalika 

ziweze kutimizwa. 

 

Mheshimiwa Spika, ninakushukuru na ninaunga mkono hoja. 

(Makofi) 

 

SPIKA: Ahsante sana. Mheshimiwa Ali Juma Mohamed, 

atafuatiwa na Mheshimiwa Cosato David Chumi na Mtoa hoja 

ajiandae. 

 

MHE. ALI JUMA MOHAMED: Mheshimiwa Spika, awali ya yote 

ninapenda nimshukuru Mwenyezi Mungu kwa kunijalia tena leo 

kupata nafasi ya kuweza kuchangia katika Wizara hii muhimu. 

Wizara ya Mambo ya Nje na Ushirikiano wa Africa Mashariki. 

 

Mheshimiwa Spika, ninataka nianze mchango wangu 

kwanza kwa kumpongeza Mheshimiwa Rais wa Jamhuri ya 

Muungano wa Tanzania, ambaye pia, ni mwanadiplomasia 

namba moja nchini kwa kufanya kazi kubwa ya kuipaisha nchi 

yetu katika Diplomasia ya Kimataifa. Bado nchi yetu ya Tanzania, 

Mheshimiwa Rais Dkt. Samia Suluhu Hassan, ameiweka kuwa, 

tunaonekana ni kisiwa cha amani nchini.  

 

Mheshimiwa Spika, katika historia ya nchi yetu tuna Marais 

wengi ambao wamewahi kuwa Marais wa Jamhuri ya Muungano 

wa Tanzania, lakini kwa upande wa Rais wetu, ambaye tupo 

naye sasa, ana miaka minne tu tangu akae katika kiti hiki cha 

Urais, historia inasema kuwa, yeye ni Rais wa kwanza kuweza 

kupata tuzo nyingi za kimataifa ambazo zimetoka ndani na nje ya 

nchi. Kwa hivyo, muda huu mfupi ambao amekaa umahiri na 

haiba yake imesababisha nchi yetu kuweza kutajika vizuri katika 

hali ya Kimataifa.  

 

Mheshimiwa Spika, ninapenda pia nichukue nafasi hii 

kumpongeza Mheshimiwa Waziri, kaka yangu, Mheshimiwa 

Mahmoud Thabit Kombo pamoja na Manaibu Waziri wake, ndugu 

yangu Mheshimiwa Cosato David Chumi na Mheshimiwa Lazaro 

Londo, kwa kufanya kazi kubwa ya kumsaidia Mheshimiwa Rais 

katika Nyanja hii ya mahusiano ya kimataifa. Hivi sasa kumekuwa 

na ushawishi mkubwa kwa nchi yetu katika anga ya kimataifa na 

tumeshuhudia hivi karibuni kuongezeka kwa idadi ya Watanzania 

ambao wanaongoza taasisi mbalimbali za kikanda na zile za 

kimataifa huku duniani. 

 

Mheshimiwa Spika, tumeshuhudia pia kazi kubwa ya utendaji 

kazi katika Wizara hii ya Mambo ya Nje na Ushirikiano wa Afrika 

Mashariki, tumeona kuwa hivi sasa speed ya utendaji kazi katika 

Wizara hii imekuwa kubwa; na tumeshuhudia kuwa Mheshimiwa 

Waziri ametengeneza vizuri timu yake ya Wizara; kwa maana ya 

kuimarisha umoja, mshikamano na upendo katika Wizara hii ya 

Afrika Mashariki. (Makofi) 

 

Mheshimiwa Spika, katika kipindi hiki tumeshuhudia pia 

ongezeko la bajeti katika Wizara hii, Wizara ya Mambo ya Nje na 

Ushirikiano wa Afrika Mashariki. Ongezeko hili la bajeti litaiwezesha 

Wizara hii kufanya mipango yao vizuri ili kuweza kufikia yale 

malengo ya kuleta maendeleo katika nchi yetu.  

 

Mheshimiwa Spika, hivi karibuni, kama ambavyo 

wametangulia kuzungumza wenzangu, kulizinduliwa Sera hii ya 

Mambo ya Nje. Sera hii itatupa faida nchi yetu ya kupata 

mafanikio makubwa katika sekta ya uchumi na pia kupata 

mafanikio katika anga ya mahusiano ya kimataifa. (Makofi) 

Mheshimiwa Spika, katika hili ninapenda nitoe ushauri wangu 

kwa Serikali, kuwa iendelee kutoa elimu kwa wakulima wetu ili 

waweze kutumia fursa nzuri ambazo zilikuwepo katika diplomasia 

ya uchumi.  

 

Mheshimiwa Spika, nchi yetu ina fursa nyingi za diplomasia 

ya uchumi. Ukiangalia kuwa tuna ardhi nzuri ambayo tunaweza 

kupata mazao mazuri kwa kilimo, tuna mifugo mingi, vilevile 

Mungu ametujalia tuna bahari pamoja na maziwa ambapo vyote 

hivi tunaweza tukavitumia kwa ajili ya kuujenga uchumi wetu.  

 

Mheshimiwa Spika, ninapenda pia kuchukua fursa hii 

kuipongeza Serikali ya Mapinduzi ya Zanzibar inayoongozwa na 

Dkt. Hussein Ali Mwinyi kwa kuipatia Wizara yetu hii ya Mambo ya 

Nje na Ushirikiano wa Afrika Mashariki eneo au kiwanja cha 

kufanya ujenzi kwa ajili ya Ofisi za Wizara ya Mambo ya Nje na 

Ushirikiano wa Afrika Mashariki kule Zanzibar. Jambo hili 

litawezesha mashirikiano katika ya Serikali ya Mapinduzi ya 

Zanzibar na Serikali ya Jamhuri ya Muungano kuimarika na 

kuweza kukuza Muungano wetu wa Tanganyika na Zanzibar. 

(Makofi) 

 

Mheshimiwa Spika, niendelee kuiomba Serikali kupitia Wizara 

hii kuendelea kuziomba nchi rafiki ambazo tayari zina ofisi zao 

hapa Tanzania ziweze kufungua ofisi zao kule Zanzibar pamoja na 

hapa Dodoma ili kuweza kukuza ushirikiano uliokuwepo kati ya 

Tanzania na mataifa ambayo tunayo. Pia, ninaomba niipongeze 

Serikali yetu ya Jamhuri ya Muungano wa Tanzania kwa kukuza 

mashirikiano ya kidugu kati ya nchi yetu ya Tanzania na nchi jirani. 

(Makofi) 

 

Mheshimiwa Spika, hapa ninaomba nitumie fursa hii kuiomba 

Wizara yetu ya Ushirikiano wa Afrika Mashariki ishirikiane na Wizara 

ya Maliasili na Utalii ili kuweza kuangalia fursa ambazo zinaweza 

zikapatikana katika utalii wa mikutano ya kimataifa. Si mikutano 

tu, pia kuna utalii wa michezo. Sasa hivi Serikali yetu imejiandaa 

katika kuweka miundombinu mizuri ya michezo, kwa hiyo 

ninaomba Serikali iweze kutumia fursa hizi ili kuweza kukuza pato 

la nchi yetu. (Makofi)  

Mheshimiwa Spika, baada ya hayo machache, ninaunga 

mkono hoja. (Makofi)  

 

SPIKA: Ahsante. 

 

MICHANGO KWA MAANDISHI 

 

MHE. ORAN M. NJEZA: Mheshimiwa Spika, kwa namna ya 

pekee ninaomba kuungana na Watanzania wenzangu 

kumpongeza Mheshimiwa Dkt. Samia Suluhu Hassan kwa kutimiza 

vyema miaka minne kwa kuongoza nchi yetu akiwa Rais wa 

Awamu ya Sita wa Jamhuri ya Muungano wa Tanzania. 

Tumeshuhudia mafanikio makubwa katika kuimarisha 

miundombinu hususan barabara, reli, viwanja vya ndege na 

bandari. Vilevile huduma za kiuchumi na kijamii kama vile ujenzi 

wa madarasa, hospitali, zahanati na vituo vya afya. Pia huduma 

za maji, utawala bora, pamoja na kuhamasisha uwekezaji na 

utalii.  

 

Mheshimiwa Spika, pia ninaomba nimpongeze Mheshimiwa 

Dkt. Philip Isdor Mpango, Makamu wa Rais wa Jamhuri ya 

Muungano wa Tanzania kwa kazi nzuri iliyotukuka ya kumsaidia 

Mheshimiwa Rais. 

 

Mheshimiwa Spika, nitumie nafasi hii kumpongeza sana 

Mheshimiwa Balozi Dkt. Emmanuel John Nchimbi, kwa kuteuliwa 

kuwa Mgombea Mwenza wa nafasi ya Rais wa Jamhuri ya 

Muungano wa Tanzania. Kwa uzoefu na weledi wake, kama ilivyo 

kwa Watanzania walio wengi nina imani kubwa kwa Mheshimiwa 

Nchimbi na kumtakia afya njema na kila la heri kwenye mchakato 

ujao. 

 

Mheshimiwa Spika, ninampongeza Mheshimiwa Dkt. Doto 

Mashaka Biteko, Naibu Waziri Mkuu na Waziri wa Nishati kwa 

kutekeleza majukumu ya kumsaidia Waziri Mkuu ikiwa na pamoja 

na jukumu la kuendelea kuisimamia ipasavyo sekta ya nishati. 

 

Mheshimiwa Spika, ninapenda pia kutumia fursa hii 

kukupongeza wewe binafsi, Naibu Spika na pia uongozi wote wa 

Bunge kwa uongozi mahiri na wenye ubunifu wa hali ya juu katika 

kuongoza Mhimili wa Bunge. 

 

Mheshimiwa Spika, ninapenda kumpongeza Mheshimiwa 

Balozi Mahmoud Thabit Kombo, Waziri wa Mambo ya Nje na 

Ushirikiano wa Afrika Mashariki kwa hotuba nzuri iliyojaa ubunifu 

mkubwa na imedhihirisha utayari wa Taifa letu katika ushindani 

wa kimataifa (national competitiveness). Bajeti hii ambayo ni ya 

mwisho inaenda sambamba na Dhima ya Mpango wa Tatu wa 

Maendeleo wa Taifa wa Miaka Mitano 2021/2022 – 2025/2026 

ambayo ni Kujenga Uchumi Shindani na Viwanda kwa 

Maendeleo ya Watu.” 

 

Mheshimiwa Spika, katika kipindi chake akiwa Waziri wa 

Mambo ya Nje na Ushirikiano wa Afrika Mashariki tathmini 

zinathibitisha mafanikio makubwa ya utekelezaji na usimamizi wa 

mpango wa kwanza na wa pili na kupelekea Taifa letu la 

Tanzania kufanya vizuri mno kuinua uchumi katika kipindi hiki 

kigumu. 

Mheshimiwa Spika, ninapenda kumpongeza Mheshimiwa 

Rais kwa kazi kubwa ya kuimarisha mahusiano ya kimataifa na pia 

kwa mafanikio makubwa ya Royal Tour ambayo imeanza kuleta 

matunda makubwa ya kiuchumi kwa nchi yetu, hususani sekta ya 

kitalii na uwekezaji. 

 

Mheshimiwa Spika, ninapendekeza Serikali kuimarisha 

diplomasia ya uchumi kwa lengo la kuongeza uwekezaji kutoka 

nje (FDIs), masoko ya uhakika kwa mazo ya kilimo, madini na utalii 

pamoja na kuongeza mapato kwa Taifa letu. Hii itaisaidia 

kuongeza fedha za kigeni na kuimarisha uchumi wa Taifa letu. 

 

Mheshimiwa Spika, ninaunga mkono hoja. 

 

MHE. PROF. PATRICK A. NDAKIDEMI: Mheshimiwa Spika, 

kwanza nimpongeze sana Waziri wa Mambo ya Nje na Ushirikiano 

wa Afrika Mashariki Mheshimiwa Balozi Mahmoud Thabit Kombo 

na Naibu Mawaziri wake Mheshimiwa Cosato David Chumi na 

Mheshimiwa Dennis Lazaro Londo; pia watendaji wote wa Wizara 

kwa kazi nzuri wanayofanya. 

Mheshimiwa Spika, mchango wangu utajikita kwenye suala 

la Serikali ya Marekani kufanya mabadiliko ya sera zake za 

diplomasia ya mambo ya nje ambazo zimeitikisa dunia na nini 

kifanyike. 

 

Mheshimiwa Spika, Marekani imefanya mageuzi ya sera za 

misaada, elimu na biashara huria duniani na Tanzania ni miongoni 

mwa nchi wahanga. Rais Donald Trump wa Marekani ameanzisha 

mabadiliko ya kidiplomasia duniani katika nyanja mbalimbali na 

sera zake za diplomasia ya mambo ya nje zimeitikisa dunia. Vita 

hivi vimevuruga utaratibu wa biashara na mahusiano mengine ya 

kimataifa.  

 

Mheshimiwa Spika, vilevile mabadiliko haya yasipoangaliwa 

kikamilifu yanaweza kuzitumbukiza nchi za Afrika ikiwemo 

Tanzania katika msukosuko wa mapato na malipo ya nje. Ni kwa 

mantiki hiyo, ninaiona Wizara ya Mambo ya Nje na Ushirikiano wa 

Afrika Mashariki ikiwa mdau mkubwa wa kulikwamua Taifa letu 

katika msukosuko huo. 

 

Mheshimiwa Spika, kwa mfano, Rais Trump amesaini agizo la 

kuiondoa nchi yake katika Shirika la Afya Duniani (WHO). Utawala 

wa kiongozi huyo umechukua hatua ya kusitisha usambazaji wa 

dawa za kuokoa maisha ya watu wenye HIV, malaria na kifua 

kikuu mbali na dawa za watoto wachanga katika mataifa yote 

yanayosaidiwa na Shirika la USAID duniani, ikiwemo Tanzania.  

 

Mheshimiwa Spika, hivi karibuni Rais Trump ametoa agizo 

kwa Chuo Kikuu maarufu duniani cha Havard kutosajili wanafunzi 

kutoka mataifa ya kigeni. Pia Rais Trump alipoingia madarakani 

alitia saini amri kadhaa za kiutendaji. Miongoni mwa amri za 

kiutendaji ilijumuisha kujiondoa katika mkataba wa hali ya hewa 

wa Paris na alielekeza kusimamishwa kwa muda misaada ya 

kigeni ya Marekani, kusitisha haki ya uraia wa kuzaliwa kwa 

watoto waliozaliwa nchini Marekani. Trump vile vile aliamuru 

ufanyike uchunguzi kwa kiwango cha juu iwezekanavyo kwa 

watu wote wanaotaka kuingia Marekani na kwa Serikali kuzitaja 

nchi ambazo zina matatizo ya uchunguzi ili kuwazuia raia wake 

kuingia nchini Marekani. 



28 MEI, 2025 

246 

 

Mheshimiwa Spika, kidiplomasia, mambo yote haya si 

mema, kwani yametuathiri Watanzania na watu wengine duniani.  

Kama nchi ni vyema kutambua kuwa mabadiliko haya yanahitaji 

tuwe na machaguo mengi zaidi ya kukabiliana na dharau na 

vitendo vyake vya uhasama na imetupa akili ya kuangalia mbali 

na kupambana na hali yetu. 

 

Mheshimiwa Spika, ni vyema ikumbukwe kuwa kwa sasa 

dunia sio eneo la nchi moja tena, pamoja na kwamba Marekani 

ni Taifa lenye nguvu duniani, lakini kiuchumi kuna nchi mbalimbali 

duniani zenye uwezo wa kuziba ombwe linaloachwa na 

Marekani. Baadhi ya wachambuzi walitabiri kuwa baada ya 

Marekani kuondoa misaada yake Barani Afrika, janga lingetokea. 

Ni muda sasa baada ya Marekani kufanya hivyo na 

tunamshukuru Mwenyezi Mungu kwamba hakuna kubwa baya 

lililotokea hapa nchini Tanzania. 

 

Mheshimiwa Spika, ninaamini kwa dhati kwamba hatma ya 

Bara letu kiuchumi inategemea biashara na ushirikiano kati ya 

nchi za Afrika na zile zinazoibuka kimaendeleo duniani. 

 

Mheshimiwa Spika, ninaishauri Serikali kupitia Wizara ya 

Mambo ya Nje na Ushirikiano wa Afrika Mashariki ielekeze nguvu 

kushirikiana na mataifa wanachama wa Umoja wa nchi za Afrika 

kuimarisha ushirikiano wa kibiashara, afya, elimu ili kusaidiana 

kutatua matatizo yaliyojitokeza kutokana na hatua za 

Wamarekani.  

 

Mheshimiwa Spika, hatua za Rais Trump badala ya kuleta 

masikitiko zinatakiwa ziwe chachu ya kutuweka pamoja na 

kutuletea maendeleo yetu wenyewe Barani Afrika. 

 

Mheshimiwa Spika, Afrika itakuwa na mwelekeo mkubwa wa 

mafanikio kama tutazingatia utekelezaji wa Makubaliano ya Eneo 

la Biashara Huria la Bara la Afrika (AfCFTA). Hivi sasa makubaliano 

hayo yameshaidhinishwa na Nchi 48 Wanachama na kuashiria 

fursa ya kihistoria kwa biashara ya ndani ya Afrika na Tanzania 

imesharidhia. 

Mheshimiwa Spika, Wizara ya Mambo ya Nje na Ushirikiano 

wa Afrika Mashariki ina jukumu kubwa la kidiplomasia kutupia 

macho mambo haya nyeti na kulikwamua Taifa letu dhidi ya 

mkwamo wowote ule kiuchumi. Wizara inatakiwa itumie wana 

diplomasia wake kote duniani kushawishi nchi marafiki wenye nia 

njema ili kulikwamua Taifa letu kutokana na madhara ya uamuzi 

wa Serikali ya Marekani. 

 

Mheshimiwa Spika, baada ya maelezo yangu hapo 

juu, ninaunga mkono hoja. 

 

MHE. DOROTHY G. KILAVE: Mheshimiwa Spika, ninamshukuru 

Mungu kwa uzima na afya kuimarika na kuendelea kutimiza 

wajibu wa kazi ya Kibunge. 

 

Mheshimiwa Spika, nimpongeze sana Spika na wasaidizi 

wake wote kwa kuendesha Bunge kwa ukamilifu na ushirikiano. 

Pia nimpongeze Mheshimiwa Rais Dkt. Samia Suluhu Hassan kwa 

kazi kubwa na nzuri kwa kuendelea kuijenga na kuilinda Jumuiya 

yetu kwa amani na upendo hali ambayo inatufanya Watanzania 

kujidai kwani amekuwa mama mnyenyekevu na msikivu. 

 

Mheshimiwa Spika, niwapongeze Wizara hii ya Mambo ya 

Nje kuendeleza sera ya kujenga nchi yetu kwa kuendeleza 

mahusiano yetu na nchi za umoja huu. Niwapongeze mabalozi 

wetu kwa kufanya kazi zao za kibalozi kwa uaminifu na 

wamejitahidi kuchangamkia fursa hasa za kiuchumi, lakini niombe 

elimu itolewe kwa Watanzania ili fursa hizi ziweze kuchangamkiwa 

na wananchi kwa ujumla. 

 

Mheshimiwa Spika, niendelee kumpongeza Rais wetu kwa 

kuendelea kukamilisha bajeti inayoombwa na Wizara hii kwani 

tumekuwa mfano bora kwa kulipa michango yetu katika Bunge la 

Umoja wa Afrika Mashariki 

 

Mheshimiwa Spika, ninaomba kuunga mkono hoja.   

SPIKA: Ahsante sana. Waheshimiwa Wabunge kabla 

hajaanza kuchangia Mheshimiwa Naibu Waziri wako wageni 

wengine ambao wameingia hapa Bungeni.  

 

Tutaanza na Wageni wa Mheshimiwa Balozi Mahmoud 

Thabit Kombo, Waziri wa Mambo ya Nje na Ushirikiano wa Afrika 

Mashariki.  Wapo Mheshimiwa James Ole Millya, Mbunge wa 

Bunge la Afrika Mashariki; Ndugu Abdulmajid Nsekela, Mkurugenzi 

Mtendaji wa Benki ya CRDB; Ndugu Tamambele ambaye huyu ni 

Representative of Judge President of African Court on Human and 

Peoples' Rights. Sijui amekaa upande gani. Haya.  Karibuni sana.  

(Makofi) 

 

Wapo pia Jumuiya ya Umoja wa Mabaharia wazoefu 

Tanzania; na Wawakilishi kutoka Taasisi za Fedha na Mifuko ya 

Hifadhi ya Jamii.  Karibuni sana.  (Makofi) 

 

Mgeni wa Mheshimiwa Cosato David Chumi, Naibu Waziri 

wa Mambo ya Nje, Ndugu Najma Abdalah, Mwandishi wa Habari 

kutoka Channel Ten. Karibu sana. (Makofi) 

 

Mgeni wa Mheshimiwa Balozi Liberata Mulamula, Ndugu 

Kanen Mushi, Mwanzilishi wa Taasisi ya Women in Diplomacy. 

(Makofi) 

 

Wageni wawili wa Mheshimiwa Shabani Hamis Taletale 

ambao ni Directors of Tanzania Music Rights Society (TAMRISO). 

(Makofi) 

 

Wageni watano wa Mheshimiwa Sylivia Francis Sigula, 

Makada wa CCM kutoka Jijini Dar es Salaam. (Makofi) 

 

Mgeni wa Mheshimiwa Keneth Nollo, ambaye ni Ndugu 

Isack Madyal; huyu anatoka Bahi. (Makofi) 

 

Mgeni wa Mheshimiwa Jeremia Mrimi Amsabi, Mhandisi Ever 

Mwita kutoka Usa-River. (Makofi) 

Wageni wanne wa Mheshimiwa Vedastus Mathayo 

Manyinyi, Wapiga kura wake kutoka Musoma. (Makofi) 

 

Wageni 19 wa Mheshimiwa Michael Mwakamo, walimu 

kutoka Kibaha Vijijini Mkoani Pwani. Ahsante sana. (Makofi) 

 

Wageni 53 wa Mheshimiwa Fatuma Hassan Toufiq, 

Waheshimiwa Madiwani wa CCM kutoka Dodoma. Ahsanteni 

sana. (Makofi) 

 

Wageni wengine 45 wa Mheshimiwa Fatuma Toufiq, ambao 

ni Taasisi ya Samialisim kutoka Dodoma na Jijini Dar es Salaam. 

Mheshimiwa Toufiq nitatamani nipate maana ya hiyo Samialisim, 

itatusaidia sana. (Makofi)  

 

Wageni waliotembelea Bunge kwa ajili ya mafunzo; Ndugu 

Alkhatibu Ramadhani, mkazi wa Halmashauri ya Jiji la Dodoma. 

(Makofi) 

 

Wanafunzi 127 na walimu watano wa darasa la saba Shule 

ya Msingi Medeli Halmashauri ya Jiji la Dodoma. Karibuni sana. 

(Makofi) 

 

Waheshimiwa Wabunge, nikishaipata hii maana bila shaka 

nitawajulisha. Mko nayo? Ahhaa, ninaoneshwa hiki kitabu. Hii 

ndiyo inaitwa Samialisim? Mheshimiwa Waziri. 

 

WAZIRI FULANI:  Hakutumia kipaza sauti 

 

SPIKA: Hapana, ni lazima tuwe tumeelewana vizuri 

Mheshimiwa Waziri ili nijue, hii ndiyo Samialisim? 

 

WAZIRI FULANI:  Hakutumia kipaza sauti 

 

SPIKA:  Ahaa, sasa usifanye masihara Mheshimiwa. 

Mheshimiwa Toufiq, utaniletea maana; itakuwa nzuri zaidi 

nikifahamu kwa sababu kuna jina la Mheshimiwa Rais hapo, kwa 

hivyo ni kazi yangu kuhakikisha mambo yanakaa sawa. 

(Makofi/Kicheko) 

Waheshimiwa Wabunge, hao ndiyo wageni walioingia hapa 

Bungeni. Sasa Mheshimiwa David Cosato Chumi, Naibu Waziri wa 

Mambo ya Nje atoe mchango wake kisha mtoa hoja atakuja 

kuhitimisha hoja yake. (Makofi) 

 

NAIBU WAZIRI WA MAMBO YA NJE (MHE. COSATO D. CHUMI): 

Mheshimiwa Spika, awali ya yote nichukue fursa hii kwanza 

kumshukuru Mwenyezi Mungu mwingi wa rehema kwa kuturuzuku 

afya njema na uhai na kwa kuniwezesha kuendelea na 

utekelezaji wa majukumu yangu kikamilifu. (Makofi) 

 

Mheshimiwa Spika, vilevile, nichukue fursa hii kipekee 

kumpongeza mwanadiplomasia namba moja Mheshimiwa Dkt. 

Samia Suluhu Hassan, Rais wa Jamhuri ya Muungano wa Tanzania 

kwa jitihada anazozifanya katika kuitangaza Tanzania Kimataifa. 

Ninawaomba Watanzania wote na Waheshimiwa Wabunge 

kuendelea kumuunga mkono Mheshimiwa Rais ili aweze kutimiza 

malengo ya kuiletea nchi yetu maendeleo. (Makofi) 

 

Mheshimiwa Spika, vilevile ninaomba kuishukuru Kamati ya 

Bunge ya Mambo ya Nje, Ulinzi na Usalama ambayo 

nimehudumu kwa muda wa miaka tisa na nusu. Katika kipindi 

changu cha kuwa Mbunge toka 2015 nilipoingia ndani ya Bunge 

lako Tukufu nimekuwa Mjumbe wa Kamati ya Mambo ya Nje, 

Ulinzi na Usalama. Kwa hiyo ninatumia pia nafasi hii kumshukuru 

sana Mheshimiwa Rais kwamba nimekuwa back bencher miaka 

tisa na nusu, lakini baadaye akaniona na kunisogeza huku mbele. 

(Makofi) 

 

Mheshimiwa Spika, hiki ni kitu ambacho ni shule kwetu; kuwa 

na ustahimilivu. Wakati wa Bwana ukifika mamlaka itakuona; na 

wakati ulipofika nilionekana na kwa kweli ninamshukuru 

Mheshimiwa Rais. Katika maisha yangu kwa mara ya kwanza Dkt. 

Samia Suluhu Hassan ananifanya nisimame hapa kuwa sehemu 

ya kutoa hoja upande wa Serikali. Mwenyezi Mungu wa Mbinguni 

ampe maisha marefu sana. Ninamshukuru sana kwa wengine 

wote pia ni namna ya kuishi katika ustahimilivu. Kama lipo jambo 

kwa neema ya Mwenyezi Mungu litakufikia. Ahsante sana. 

(Makofi) 

Mheshimiwa Spika, pia, nitumie nafasi hii kuwashukuru 

Waheshimiwa Wabunge wote waliotoa michango mbalimbali, 

lakini pia uniruhusu nitumie fursa hii pia kuwashukuru viongozi wetu 

wakubwa ndani ya nchi yetu; nikianza na Mheshimiwa Makamu 

wa Rais, Dkt. Philip Mpango; Mheshimiwa Rais wa Zanzibar na 

Mwenyekiti wa Baraza la Mapinduzi, Dkt. Hussein Ali Mwinyi, 

Mheshimiwa Waziri Mkuu wetu ambaye hapa tunapozungumza 

yuko Japan katika majukumu yale yale ambayo ametumwa na 

Mheshimiwa Rais kuiwakilisha nchi yetu kuendelea kutafuta fursa 

mbalimbali za masoko na uwekezaji; Mheshimiwa Kassim 

Majaliwa; Mheshimiwa Naibu Waziri Mkuu, Dkt. Doto Biteko; na 

kama nilivyosema pale awali Kamati ya Bunge. (Makofi) 

 

Mheshimiwa Spika, ninapenda nikufahamishe kwamba, 

viongozi wetu hawa wanafanya kazi kubwa sana. Mimi kama 

mmoja wa wasaidizi wa Mheshimiwa Waziri ninapata fursa ya 

kusafiri kikazi na viongozi hawa. Hawalali, wanakutana na 

wawekezaji, wanakutana na washirika wa maendeleo. Ninaweza 

kuwatolea ushuhuda; moja ya safari tulikuwa London na 

Mheshimiwa Dkt. Hussein Mwinyi. Kwa siku sita tulizokuwepo pale 

hakukupatikana hata siku moja ya kusema unaweza kwenda 

hata dukani ukanunue kitabu. Muda wote ilikuwa ni kazi kazi kazi. 

(Makofi) 

 

Mheshimiwa Spika, kwa hiyo, haya Wabunge wanayoyaona 

ni kwa sababu viongozi wetu wanafanya kazi kubwa, hawalali; na 

hiyo ukizingatia tofauti ya masaa hasa wanapokuwa katika ziara 

maeneo mbalimbali ya nchi yetu. (Makofi) 

 

Mheshimiwa Spika, ninaomba uniruhusu na ninajiona 

nitakuwa ni mchoyo wa fadhila nisipomshukuru Mheshimiwa Waziri 

wangu Balozi Mahmoud Thabit Kombo. Ninawiwa kusema 

kwamba ninamshukuru Mungu na ninamshukuru Dkt. Samia 

Suluhu Hassan kwa kunipa nafasi ya kufanya kazi chini ya kiongozi 

mwenye upendo, problem solver na ambaye ni result oriented. 

Mimi na wenzangu katika Wizara tunajisikia ni watu wenye 

kubarikiwa kufanya kazi chini ya Mheshimiwa Waziri Mahmoud 

Thabit Kombo. Ni kiongozi anayefikika na ni kiongozi ambaye 

anashaurika.  

Mheshimiwa Spika, ninakumbuka wakati wa Energy Summit 

kulitokea jambo, nikamwambia Mheshimiwa Waziri kwenye hili 

ninaomba wewe ndiye usimame. Akasema, Hapana, hiyo 

nimekupa wewe, nime-delegate, una baraka zangu zote, 

endelea. Nikamwambia, lakini kwa uzito wake Mheshimiwa 

ninaomba hili ulibebe wewe, akanielewa. Ni kiongozi 

anayeshaurika, ni kiongozi ambaye ameleta amani ya nafsi kwa 

watendaji katika Wizara; na sisi kama wasaidizi wake 

tunamwombea heri na utendaji mwema na uliotukuka. 

 

Mheshimiwa Spika, ninawiwa pia kumshukuru pacha wangu 

Mheshimiwa Denis Londo ambaye hayuko hapa, yuko katika 

majukumu ya kimataifa kwenye Mkutano wa Benki ya Maendeleo 

Afrika, ambayo mnafahamu kwamba imekuwa iki-support sana 

katika miradi mbalimbali ya maendeleo ya nchi yetu. Kule kuna 

uchaguzi mkubwa wa kumpata Rais Mpya wa Benki ya 

Maendeleo ya Afrika. Kwa hiyo, Mheshimiwa Makamu wa Rais 

yupo kule kuwakilisha nchi yetu na masuala mengine na 

Mheshimiwa Londo pacha wangu ndiyo maana hayupo katika 

Bunge letu siku ya leo ambaye ni Mbunge wa Mikumi. (Makofi) 

 

Mheshimiwa Spika, kwa hiyo na wananchi wa Mikumi 

wakiona hawamwoni basi wajue yuko kwenye majukumu ya 

kimataifa. Pia, watendaji wa Wizara wakiongozwa na Balozi 

Samwel Shelukindo, Balozi Steven Bundi na Naibu Katibu Mkuu 

Balozi Said Shaibu Mussa pamoja na wakurugenzi, watumishi na 

watendaji wote kuanzia wahudumu, masekretari, madereva, 

wote wanatupa ushirikiano mkubwa sana. (Makofi) 

 

Mheshimiwa Spika, kipekee nitumie nafasi hii kuwashukuru 

wananchi wa Jimbo la Mafinga Mjini ambao heshima hii 

niliyopewa na Mheshimiwa Rais si yangu, ni heshima yao 

Wanamafinga kupitia mimi mtoto wao. Ninawaomba waendelee 

kumuunga mkono Mheshimiwa Rais, waendelee kuniunga mkono 

na mimi mtoto wao. Wenyewe wanajionea; kama tunavyosema 

kule Mafinga, slogan yetu ni ile ile Mafinga ya Chumi, kazi 

zinaongea na kazi zitaendelea kuongea. (Makofi) 

Mheshimiwa Spika, ninawashukuru sana wananchi wa 

Mafinga Mjini. Tuendelee kuiombea nchi yetu kama mara zote 

nikisema katika mikutano. Kuombea viongozi wetu, kuombea 

familia zetu na kuombeana sisi kwa sisi, kwa maana ya ustawi wa 

Taifa letu. Ninataka niwafahamishe kwamba mimi Chumi bado 

nipo na tutaendelea kuwa pamoja kwa kadri ya uzima wa 

Mwenyezi Mungu. (Makofi)   

 

Mheshimiwa Spika, pia, niishukuru familia yangu, mke wangu, 

wanangu na wote ambao wanani-support katika shughuli 

mbalimbali za kuniwezesha kuwepo hapa. Vijana wanaoni-

support nyumbani katika kazi zangu na kila mmoja ambaye kwa 

namna moja au nyingine ana mchango katika maisha yangu 

kufika hapa ambapo nimefika. (Makofi)  

 

Mheshimiwa Spika, baada ya kusema hayo nijielekeze sasa 

katika baadhi ya hoja za Waheshimiwa Wabunge; nianze na hoja 

za Kamati. Moja ya hoja ya Kamati imetueleza; na huu ndiyo 

ukweli; kwamba 70% ya Bajeti ya Wizara inakwenda kufanya kazi 

katika balozi zetu. 

 

Mheshimiwa Spika, Mheshimiwa Zahor amesema hapa, 

kwamba mabalozi wachape kazi, na sisi tunakuja na 

performance indicator. Nia yetu ni nini? Ikiwa Mheshimiwa Rais na 

viongozi wetu kitaifa wanafanya kazi kubwa ya kuifanya nchi 

itambulike kimataifa, basi ni matarajio yetu kama Wizara kwamba 

ile 70% ya bajeti inayokwenda katika balozi wetu basi iwe na tija; 

iwe na return ya kutuletea wawekezaji, kufungua masoko, 

kuendelea kutangaza nchi, kupata watalii na fursa za ajira na 

fursa za elimu kwa watoto wetu. (Makofi) 

 

Mheshimiwa Spika, kwa hiyo, tutakuja na mkakati wa kuwa 

na performance indicator ili asilimia 70 iendane; kwamba kile 

kinachokwenda katika balozi zetu basi kiwe na tija kwa Taifa letu 

la Watanzania. (Makofi) 

 

Mheshimiwa Spika, hoja nyingine ya Kamati imezungumzwa 

kuhusu kuwafanya Watanzania waweze kuwa na uelewa wa 

lugha ya diplomasia ya uchumi. Mimi kama mjumbe wa Kamati 



28 MEI, 2025 

254 

 

wa muda mrefu tumelisema sana hili katika Kamati zetu; na hapa 

ninapenda kutumia nafasi hii kumshukuru sana Mheshimiwa Rais. 

Kupitia sera yetu hii, toleo la 2024, humu pamoja na mambo 

mengine tumeeleza na Mheshimiwa Rais ametuelekeza; na hapa 

nitoe wito kwa sekta zote za binafsi na za umma; tutakapowajia 

kupitia mabalozi wastaafu basi watupokee. Hii ni katika kupanua 

wigo wa kufahamu fursa mbalimbali za ajira, za elimu, za masoko, 

za biashara na za utalii ambazo zinapatikana kupitia diplomasia 

ya uchumi. (Makofi) 

 

Mheshimiwa Spika, jambo lingine ambalo Kamati 

imezungumza ni faida ya ziara za viongozi. Mheshimiwa Waziri 

wangu atasema kwa upana, lakini moja wapo kama ambavyo 

tumesema ni pamoja na kutafuta masoko, kuvutia wawekezaji, 

na kuleta watalii. Lingine lililo muhimu ni pamoja na kuvutia 

mikutano. (Makofi) 

 

Mheshimiwa Spika, ninyi wenyewe mmeona katika muda 

mchache tumeona mkutano kama wa Energy Summit, ambao 

mimi nilihusika kwa takriban 60% kupokea na kuwasindikiza 

viongozi wakubwa waliokuja katika mkutano ule. Wote kwa 

mujibu wa kidiplomasia, nilipokuwa nikiwapokea ninakwenda nao 

kwenye gari mpaka hotelini wananiambia, tumekuja kwa ajili ya 

heshima ya Mama Samia. (Makofi) 

 

Mheshimiwa Spika, Wahehe wana msemo, “Kawo kobita, 

kawo kopiluka.” Mkono utoao ndiyo mkono upokeao. Mnapoona 

viongozi wetu wanakwenda na wao ndiyo wanaweza kujenga 

imani ya wengine nao kuja; na wale wanapokuja maana yake ni 

kwamba, kama nilivyosema, tutafungua masoko, tutatafuta 

wawekezaji, tunaleta watalii, tunafungua fursa mbalimbali katika 

Taifa letu. (Makofi) 

 

Mheshimiwa Spika, Wabunge pia wameona, tulikuwa na 

Mkutano wa e-Learning hivi karibuni na wenzetu wa Wizara ya 

Elimu; vilevile tukikuwa na Mkutano wa Coffee Summit na wenzetu 

wa Wizara ya Kilimo, lakini the most important, hili ni lazima 

tulielewe, viongozi wanapofanya ziara, wanavyokutana na 

wawekezaji na washirika wa maendeleo maana yake ni nini?  

Kuna kitu kinaitwa political will, maana yake unawapa imani, 

unawajengea, kuaminika na kuaminiwa zaidi na wale ambao 

unaenda kukutana nao. Kwa hiyo, ziara hizi zina mchango 

mkubwa sana. (Makofi) 

 

Mheshimiwa Spika, nimesema masoko, biashara lakini 

political will. Waheshimiwa Wabunge wameelezea kuhusu AFCON 

na CHAN na mimi kama mwanamichezo ninapenda kusema 

kwamba, sisi kama Wizara tuko tayari kushirikiana na wenzetu 

katika kuhakikisha kwamba tunaimarisha, si tu diplomasia ya 

uchumi na public diplomacy bali pia na kitu kinaitwa sports 

diplomacy. Tumeona vilabu vyetu vya Simba na Yanga miaka 

miwili mfululizo vimefika Fainali ya Confideration, ni sports 

diplomacy.  

 

Mheshimiwa Spika, tumeona vile vile tuna watoto wetu 

katika michezo, watoto wa kike wanacheza katika ligi huko 

duniani. Wako watoto wanacheza; akina Clara Luvanga wako 

Saudia Ligi, wako Mexico; hii yote ni sports diplomacy. Kwa hiyo 

tunaahidi kushirikiana na Wizara zinazohusika kuhakikisha 

kwamba, kama tulivyofanya katika Energy Summit na katika 

CHAN na katika AFCON tutakuwa mstari wa mbele kuhakikisha 

kwamba sports diplomacy inaendelea kuthibitika chini ya Dkt. 

Samia Suluhu Hassan. (Makofi) 

 

Mheshimiwa Spika, kwa kumalizia ninaona umewasha, 

imezungumzwa kuhusu diaspora. Mheshimiwa Dkt. Kimei 

amesema vizuri sana tuna hiyo Diaspora Digital Hub, tunatoa wito 

na Sera yetu kwa mara ya kwanza pamoja na mambo mengine 

imeelezea ushiriki na ushirikishwaji wa Diaspora. Kwa hiyo ni 

uthibitisho kwamba, tunapanua wigo wa ushiriki wa Diaspora ili na 

wenyewe wawe na mchango katika Taifa letu wa kiuchumi na 

kiuwekezaji; lakini na wenyewe kama mabalozi wetu wa kutafuta 

fursa kule nje ya nchi.  

 

Mheshimiwa Spika, baada ya kusema haya, ninarudia tena 

kuwashukuru Waheshimiwa Wabunge waliochangia na Bunge 

lako Tukufu na nimalizie kwa kusema kama utaridhia kwa lugha ya 

kueleweka kidogo.  

(Hapa kengele ililia kuashiria kwisha kwa muda wa Mzungumzaji) 

 

SPIKA: Mheshimiwa, muda umekwisha, malizia sekunde tatu.   

 

NAIBU WAZIRI WA MAMBO YA NJE (MHE. COSATO D. CHUMI): 

Mheshimiwa Spika, niwaombe Watanzania tusijichukulie poa tupo 

vizuri duniani, tujiamini tumuunge mkono Mheshimiwa Rais Dkt. 

Samia Suluhu Hassan.  

 

Mheshimiwa Spika, baada ya kusema hayo, ninaunga 

mkono hoja. (Makofi) 

 

SPIKA: Ahsante sana. Mheshimiwa Mahmoud Kombo, Waziri 

wa Mambo ya Nje na Ushirikiano wa Afrika Mashariki, uje 

uhitimishe hoja yako.  

 

WAZIRI WA MAMBO YA NJE NA USHIRIKIANO WA AFRIKA 

MASHARIKI: Mheshimiwa Spika, kwanza ninapenda kukushukuru 

tena kwa nafasi nyingine kwa kunipa nafasi hii ili niweze kutoa 

ufafanuzi wa kufanya majumuisho ya mjadala ambao umekuwa 

ukiendelea pamoja na michango ya Wajumbe mbalimbali.  

 

Mheshimiwa Spika, nichukue fursa hii kukushukuru na 

kukupongeza tena kwa kuongoza na kusimamia mjadala wetu 

wewe pamoja na Naibu Spika ambaye tulianza naye asubuhi 

kwa umakini mkubwa na umahiri. Niwashukuru pia sana 

Waheshimiwa Wabunge kwa kushiriki kikamilifu katika mjadala 

huu na kimsingi maoni yao, michango yao na ushauri pamoja na 

yale yote ya nyongeza tumeyapokea, tutayazingatia, 

tutayafanyia kazi na pia kuyaboresha.  

 

Mheshimiwa Spika, niwaombe jambo moja tu Waheshimiwa 

Wabunge, hasa wale waliochangia nitawataja sasa hivi. Fursa 

nyingine ni za kwetu pamoja, mimi leo ningekuwa katika nafasi 

yenu Mabalozi wote hawa ambao wapo basi ningewatumia kwa 

ajili ya miradi mbalimbali majimboni. Tuna nchi zaidi ya 52 leo 

wako pale juu na hii ni fursa wametoka kwenye maofisi yao kuja 

hapa. Kwa sababu kule ukienda kwenye maofisi yao kuna 

mageti, kuna walinzi, wanaku-search na kadhalika, leo wako 

katika uwanja wa nyumbani. Kwa hiyo, ninaamini sana 

Waheshimiwa hasa wale wenye majimbo na miradi maalum 

watatumia fursa hii ya kuwa na mabalozi hapa; lakini sisi kwa 

upande wa Wizara yetu pia tutajitolea katika hilo kuwasaidia na 

kuwanganisha nao moja kwa moja.  

 

Mheshimiwa Spika, wapo mabalozi hapa ambao nchi zao 

zinahitaji juice ya machungwa, kwa hiyo machungwa ya 

Korogwe yanaweza yakakamuliwa yakafungwa vizuri katika 

vifungashio na kufika kwao. Hilo tulianze hapa hapa tusiache fursa 

hii kututoka. Hiyo ndiyo diplomasia ya uchumi kwa vitendo na 

inaweza kuanzia katika Ukumbi wako wa Bunge. (Makofi) 

 

Mheshimiwa Spika, kipekee kabisa ninaomba kuishukuru 

tena Kamati ya Kudumu ya Bunge ya Mambo ya Nje, Ulinzi na 

Usalama chini ya uongozi mahiri kabisa wa Mwenyekiti wetu 

Mheshimiwa Vita Rashid Kawawa pamoja na Wajumbe wake 

wote wa Kamati, kwa kuipatia Wizara yetu ushirikiano mkubwa na 

kwa michango yao mizuri na mahiri sana yenye kujenga. Kama 

walivyosema leo, wametoa yenye kujenga na tumepokea na 

ninawaahidi tutaifanyia kazi kwa kadri ya uwezo ambao 

Mwenyezi Mungu atatujaalia mimi pamoja na wenzangu wote. 

(Makofi) 

 

Mheshimiwa Spika, kwa kuwa muda wako ulionipa ni mdogo 

na sitoweza kuwatambua wote, lakini ninaomba niwatambue 

kwa uchache kabisa na michango yao na kujaribu kwenda moja 

kwa moja kwenye michango. Moja, nimelieleza hilo la diplomasia 

ya uchumi kwa vitendo. Ninamshukuru sana aliyechangia kwa 

niaba ya Mwenyekiti wa Kamati, Mheshimiwa Balozi Liberata 

Mulamula. Kwanza, nichukue fursa hii ya kumpongeza kwa nafasi 

kubwa aliyoipata hivi karibuni ya kuwa Mjumbe maalum wa 

Umoja wa Afrika kwenye masuala ya wanawake, amani na 

usalama. Hongera sana Mheshimiwa Balozi Liberata Mulamula. 

(Makofi) 

 

Mheshimiwa Spika, Mheshimiwa Balozi Liberata Mulamula 

anaungana katika orodha ambayo wewe umo kama ile ya IPU ya 

Watanzania wanaoleta sifa kubwa la Taifa letu Kimataifa. Haya 

yote yamefanyika wakati wa Mheshimiwa Dkt. Samia Suluhu 

Hassan, Mwanadiplomasia nambari moja. Ninaomba niwataje 

wachache, kwa sababu tunataka kutumia ukumbi huu pia 

kuwafikishia Wabunge ambao wana majukumu na wajibu wa 

kufikisha kwa wananchi. Kwa sababu leo yamezungumzwa mengi 

sana, lakini ninataka baadaye kueleza kwamba tunashirikiana 

pamoja.  

 

Mheshimiwa Spika, mwananchi wa kawaida akiwa hajui 

Diplomasia ya Uchumi na Mbunge naye anahusika kama 

ninavyohusika mimi na Wizara yetu ya Mambo ya Nje. Kwa 

sababu Wabunge wanapokea kwa wananchi na kuyaleta hapa 

Waheshimiwa Wabunge, lakini wanawajibu kwa kutoa hapa na 

kurejesha kwa wananchi. Kwa hiyo, leo kupitia kwako, ninaomba 

niwatambue Watanzania, hawa Watanzania kwenye nafasi za 

kimataifa hawawi hivi hivi bila ya kupewa ridhaa na nchi yao. 

Hawa Watanzania hawapewi nafasi hizi bila ya Rais mwenyewe 

kuridhia na kusaini, hayo ninawaambia wazi. 

 

Mheshimiwa Spika, Mtanzania aliyekuwa kwenye nafasi hata 

akifanyiwa interview inaulizwa nchi, kuna Mtanzania huyu 

amefanya kwa zile nafasi za interview, siyo hizi za akina Profesa 

Janabi za kura, hata zile za interview ni lazima nchi yake inaulizwa 

wanaita Country ama State Endorsement. Kama ulivyokuwa-

endorsed wewe Mheshimiwa Spika kwenda IPU na Jamhuri ya 

Muungano wa Tanzania. Nitawataja kama ifuatavyo:- 

 

(1) Mheshimiwa Dkt. Tulia Ackson Rais wa Umoja wa 

Mabunge Duniani. (Makofi) 

 

(2) Profesa Mohamed Yakub Janabi, Mkurugenzi Mteule 

hivi sasa wa Shirika la Afya Duniani Kanda ya Afrika. 

(Makofi) 

 

(3) Dkt. Deo Mwapinga, Katibu Mkuu Jukwaa la Mabunge 

(ICGLR). (Makofi) 

 

(4) Dkt. Emmanuel Manase, Mkurugenzi wa Shirika la 

Kimataifa la Kimawasiliano Duniani (ITU) Geneva, yuko 

Geneva anachukua nafasi kama ile ya Janabi kwa 

Ukanda wa Afrika. (Makofi) 

 

(5) Dkt. Joyce Msuya, Msaidizi wa Katibu Mkuu wa Umoja 

wa Mataifa na Naibu Katibu Mkuu wa Ofisi ya Umoja 

wa Mataifa ya Kuratibu Misaada ya Dharura Duniani 

(Joyce Cleopa David Msuya). (Makofi) 

 

(6) Mheshimiwa Elizabeth Maruma Mrema, huyu ni 

Assistance Secretary General (Msaidi wa Katibu Mkuu 

Umoja wa Mataifa) na Naibu Mkurugenzi Mtendaji wa 

Shirika la Umoja wa Mataifa la Mazingira Duniani. 

(Makofi) 

 

(7) Dkt. Neema Rusiba Maila Kimambo, Mwakilishi wa 

Shirika la Afya Duniani ambaye yupo katika Ukanda 

wetu huu wa SADC Malawi. (Makofi) 

 

(8) Mheshimiwa Mariam Salim, Mwakilishi wa Benki ya 

Dunia yuko Eritrea Ethiopia ambaye pia anafanyia kazi 

South Sudan na Sudan yenyewe. (Makofi) 

 

(9) Dkt. Zarau Wendeline Kibwe, Mkurugenzi Mtendaji wa 

Benki ya Dunia akiongoza Kanda ya Afrika. (Makofi) 

 

Mheshimiwa Spika, tuna sababu ya kutosha Tanzania 

kujivuania katika nafasi hizo na sijamaliza nimefikia robo 

tu, ninaomba uniruhusu nimalizie ili wananchi waweze 

kuwa na uelewa kupitia Wabunge wao.  

 

(10) Mheshimiwa Dkt. Lalislaus Chang’a, Makamu 

Mwenyekiti Jopo la Wanasayansi wa Masuala ya 

Tabianchi Duniani.  (Makofi)  

 

(11) Dkt. Pascal Waniha, Makamu Mwenyekiti Kamati ya 

INFOCOM ya Shirika la Hali ya Hewa Duniani, wote 

wanatoka katika majimbo ya Wabunge. (Makofi) 

(12) Mheshimiwa Dkt. Mohamed Juma, Mkurugenzi wa 

Afrika kwenye Kituo cha Urithi wa Dunia cha Afrika.  

(Makofi)  

 

(13) Profesa Joram Mukama Biswaro, Mwakilishi Maalum wa 

Kamishna wa Umoja wa Afrika na Mkuu wa Ofisi ya 

Umoja wa Afrika Sudani ya Kusini.  (Makofi)  

 

(14) Dkt. Richard Muyungi, Mwenyekiti wa Kundi la 

Wataalamu wa Afrika katika Majadiliano ya Mabadiliko 

ya Tabianchi chini ya Mkataba wa Umoja wa Mataifa 

kuhusu mabadiliko ya tabianchi. 

 

(15) Bi. Sara Mbago-Bhunu Mkurugenzi wa Division ya 

Mashiriki ya Kusini mwa Afrika kwenye IFAD, hawa ndiyo 

wanashughulikia kilimo, mbogamboga, mifugo, uvuvi 

na kadhalika.  (Makofi) 

 

(16) Mheshimiwa Jaji Imani Aboud, Rais wa Mahakama ya 

Haki ya Watu ambaye leo ametetewa sana katika 

jengo lake Mjini Arusha.  (Makofi)  

 

(17) Wa mwisho anayeungana na orodha hiyo ni 

Mheshimiwa Balozi Liberata Mulamula, Mjumbe 

Maalum wa Umoja wa Afrika Masuala ya Wanawake. 

(Makofi) 

 

Mheshimiwa Spika, hii inaashiria kweli hizi taarifa huwa 

hazitoki na wala hatuwi na uelewa wa Tanzania tunaelekea wapi, 

lakini tutajitahidi kupitia jukwaa hili pamoja majukwaa mengine ya 

habari kupitia Bunge lako Tukufu kufikisha taarifa hii.  

 

Mheshimiwa Spika, lingine ambalo limezungumziwa pia ni 

kuhusiana na majengo. Hili la majengo limezungumziwa sana, 

lakini nitumie fursa hii kusema kwamba tutakwenda hatua kwa 

hatua. Tuna majengo 105, aliajiriwa yule anayetoa ushauri 

kuhusiana na masuala ya majengo na kwa mujibu wa uwezo 

wetu tutakwenda na majengo 10 kwa uwezo huu wa Serikali 

pamoja na Mashirika ya Umma.  



28 MEI, 2025 

261 

 

Mheshimiwa Spika, nichukue fursa hii kutoa wito kwa sababu 

Wabunge wengi katika maoni yao na michango yao wamesema 

kwamba tushirikishe pia sekta binafsi. Nichukue fursa hii kupitia 

Bunge lako Tukufu, kuwaalika pia wale waliokuwa kwenye sekta 

binafsi kwa sababu haya majengo yako nchi mbalimbali duniani. 

Watoe expression of interest, waeleze hamu ama nia ama 

dhamira yao ya kutaka kuingia ubia na Serikali. Sisi tutapokea na 

tutafikisha kwenye vyombo husika kwa sababu hii michakato 

inapitia vyombo vingi ili kupokea. Mpaka sasa hivi tumepokea 

wawekezaji wawili kutoka sekta binafsi ambao wameonesha nia 

na dhamira kwa majengo yetu yaliyokuwa kule nchini Marekani 

katika uwekezaji, tumeyapokea na hivi sasa hivi yanafanyiwa kazi.  

 

Mheshimiwa Spika, kwa hiyo tunatoa wito huo, kwa sababu 

haya majengo ni mengi hatuwezi kuyafanyia kazi mara moja. Juzi 

nilibahatika kutembelea Nchi ya Uganda na nimekuta jengo letu 

liko pembeni ya Ubalozi wa Marekani na hali yake siyo nzuri 

limeachwa miaka mingi na ninaamini Wajumbe wa Kamati 

wengine walitembelea lile jengo la Balozi Uganda. Liko sehemu 

nzuri sana, kwa sababu kuna-view pale Waingereza huwa 

wanaita One Million Dollar View ambayo iko pale inaangalia. 

(Makofi) 

 

Mheshimiwa Spika, kuna kila sababu, hoja na faida pia ya 

kuendeleza jengo lile. Kwa hiyo, tunakaribisha sekta binafsi kuja, 

utajiri tuliokuwa nao nje ya nchi Jamhuri ya Muungano wa 

Tanzania ni mkubwa sidhani kama kuna nchi nyingi duniani zenye 

majengo, mali yao 105 nje ya nchi zao, siyo nchi nyingi duniani, 

ninaamini tumo katika 10 bora. Kwa hiyo, tunakaribisha sekta 

binafsi kuja kuungana nasi na tutafanya kazi kwa karibu sana na 

Kamati yake Mheshimiwa Vita Kawawa pamoja na Wajumbe, 

kwa sababu wametoa maoni mengi katika eneo hilo. (Makofi) 

 

Mheshimiwa Spika, tunashukuru sana ripoti ya Kamati 

imekuwa ikijenga kwenye maeneo mengi sana. Wamezungumzia 

kuhusu bajeti ya maendeleo, wamezungumzia sehemu kubwa 

70% tunatumia Ubalozini kwetu, lakini tija wakati mwingine na 

mrejesho unakuwa mdogo. Ninamshukuru sana Mheshimiwa 

Naibu Waziri, kwa mchango wake ametoa ufafanuzi lakini 



28 MEI, 2025 

262 

 

ninaomba na mimi niweke msisitizo kwamba mara hii tunakwenda 

na zile KPI halisi kwa Mabalozi wetu wote. Kwa hiyo, watakuwa 

wanaulizwa kutokana na matokeo halisi.  

 

Mheshimiwa Spika, tutajihusisha zaidi na AFCON siyo letu 

moja kwa moja wengi hawalijui, lakini tutajihusisha zaidi. 

Tutajipendekeza, tutajishirikisha, tutajiingiza na sisi tuwemo katika 

hili la AFCON, kwa sababu ni maagizo hata ya Mheshimiwa Rais 

wakati anaapisha Mawaziri wakati ule alitoa maagizo hayo. Kwa 

hiyo na sisi tutajishirikisha zaidi kulibeba pamoja na wenzetu 

wanaolisimamia moja kwa moja.  

 

Mheshimiwa Spika, nimshukuru Mheshimiwa Zahor ameeleza 

mengi sana, lakini nipokee pongezi zake na niwahakikishie 

Waheshimiwa wote waliompongeza Mheshimiwa Rais atazipata 

pongezi zenu na sisi tutazipokea kwa ajili ya kuzifikisha.  

 

Mheshimiwa Spika, kuhusiana na ushiriki wa sekta binafsi, 

tumepokea. Nishukuru mchango wake kuhusiana na diplomasia 

ya uchumi kwa vitendo. Ninaomba kupitia Bunge lako 

tutawashirikisha pia Waheshimiwa Wabunge wote juu ya 

Mwongozo wa Diplomasia ya Uchumi ili kuwatumia wao kama 

fursa kwetu sisi kufikisha taarifa, elimu kwa wananchi wao kutoka 

maeneo mbalimbali, hilo tutalifanya.  

 

Mheshimiwa Spika, nimshukuru sana Mheshimiwa Dkt. Alfred 

Kimea, ninaomba nimwambie fursa Korogwe Mjini inaanzia leo, 

siyo kesho wala kesho kutwa. Fursa ya machungwa ya Korogwe 

ianzie hapa hapa kuna nchi zaidi ya tano nitamtambulisha nazo 

sasa hivi moja kwa moja pale juu, ambao wana mashine za 

kukamua na kufunga.  Ninawajua kwa sababu walishatuletea na 

mojawapo ni Saudia yuko pale juu Saud Arabia, wao wana uhitaji 

mkubwa sana. Kwa hiyo fursa hii tutaunganisha hapo hapo ili irudi 

kwa wananchi kazi iendelee. (Makofi) 

 

Mheshimiwa Spika, nimshukuru sana Mheshimiwa Maimuna 

Salum Mtanda kutoka Newala, yeye ni Mjumbe wa Kamati 

alichangia sana kwenye Kamati na atufikishie salamu zetu kule 

Pachoto kwetu. Hata hivyo, niseme kwamba, bado tunaendelea, 

tunaendelea na mara hii tunataka tuwashirikishe Wabunge pia. 

Tumewashirikisha Mabalozi, lakini katika hii Kampeni ya Royal Tour 

inayoendelea tunataka tuwashirikishe na Wabunge pia kwa 

uchache. Tutaanza na Kamati yetu halafu tutakwenda kwa 

wengine ili tuweze kutanua wigo. (Makofi) 

 

Mheshimiwa Spika, nikujulishe pia kama Mheshimiwa Rais 

wetu Dkt. Samia Suluhu Hassan Rais wa Jamhuri ya Muungano wa 

Tanzania, alivyokuwa ametuwekea mfano mzuri wa kuwashirikisha 

wafanyabiashara na sekta binafsi. Ninaomba nikujulishe kupitia 

Bunge lako na nimeanza programu hiyo ya kuwashirikisha 

wafanyabiashara na sekta binafsi katika kila safari ninayokwenda 

ambayo inakuwa na jukwaa la biashara, ili hii diplomasia sasa 

ishuke kwa vitendo, Diplomasia ya Uchumi.  

 

Mheshimiwa Spika, nimekwenda Mjini Vietnam ... 

 

SPIKA: Mheshimiwa Waziri, ninadhani husikiki vizuri.  

 

WAZIRI WA MAMBO YA NJE NA USHIRIKIANO WA AFRIKA 

MASHARIKI: Mheshimiwa Spika, ninasikika sasa hivi? 

 

SPIKA:  Ndiyo, endelea. 

 

WAZIRI WA MAMBO YA NJE NA USHIRIKIANO WA AFRIKA 

MASHARIKI:  Mheshimiwa Spika, nimechukua wafanyabiashara 

wote jumla saba ambao tumeambatana nao na niseme tu 

wamefanya vizuri sana kwenye zao la kahawa; katani, kule 

Vietnam; kwenye zao la korosho, wonderfully performance na 

matokeo yalikuwa mazuri sana. Kwa hiyo, tunataka kuongeza 

wigo, bahati nzuri wao wanajilipia wenyewe hawachukui 

chochote kutoka kwenye bajeti ya Serikali.  

 

Mheshimiwa Spika, tiketi wanajikatia wenyewe, wengine 

wanakaa First Class, sisi tunakaa Business Class, kwa hiyo 

wanakuwa wamekaa mbele yetu kwenye ndege.  Kwa hiyo, hiyo 

ndiyo tija na faida ya biashara. Kwa hiyo, hilo wala hatuoni wivu 

tunasikia raha na fahari kwamba, mfanyabiashara akiwa amekaa 

hata mbele kuliko Serikali, kwa sababu mwisho wa siku ile kodi 

inarudi kwenu. Kwa hiyo, hilo tumeshajiisha, tunazidi kuwashajiisha 

na kupitia kwenu tunaenda kuwashajiisha wafanyabiashara zaidi 

ili kwenda nao. (Makofi) 

 

Mheshimiwa Spika, niwashukuru sana wale wote waliokuja 

leo kutuunga mkono pamoja na ndugu yangu Dkt. Abdulmajid 

Nsekela CRDB. Wao wamekuwa pia katika mstari wa mbele 

pamoja na wenzao wengine NMB; na benki nyingine zote 

wamekuwa mstari wa mbele sana. Ahsante sana ndugu yetu 

Abdulmajid Nsekela katika kutuunga mkono panapokuwa na 

fursa. Siyo hivyo tu, wamefungua branch kwenye nchi zote 

tunazopakana nazo ili Watanzania waweze kufanya biashara zao 

kwa urahisi zaidi na fedha zao ziweze kwenda zaidi. (Makofi) 

 

Mheshimiwa Spika, niendelee kusema kwamba, hajaipata 

kutokea Rais wa Jamhuri ya Muungano wa Tanzania, nina miezi 

11 leo kamili katika Wizara hii, niko miezi 11 kamili. Haijawahi 

kutokea Mheshimiwa Rais wa Jamhuri ya Muungano wa Tanzania 

kupata zawadi na kutambuliwa duniani, Goal Keepers Award, 

UAE Award na zawadi ya Kimataifa, kwa kazi ya Clean Cooking 

kuwa Champion AU; kule SADC nyingi kama hizo. (Makofi) 

 

Mheshimiwa Spika, yaani nina orodha za hizi awards 

alizopata duniani nyingi sana kiasi kwamba siwezi kuzitaja, lakini 

nitawasilisha kwa maandishi. Mpaka kule kwenye mazingira; 

kwenye masuala ya COP; kwenye masuala ya Umoja wa Mataifa; 

pia kwa Bill Gate Foundation as well. Kwa hiyo, hayo yote 

yametokea katika kipindi hiki kifupi, ambacho Mheshimiwa Rais 

wetu ameonesha njia kubwa sana ya mafanikio ya nchi. (Makofi) 

 

Mheshimiwa Spika, kuhusiana na AICC tumepokea yote na 

wadaiwa sugu ni kweli ni Mashirika ya Serikali. Nimepokea 

mchango wa Mheshimiwa Grace Victor Tendega, juu ya kwamba 

tufanye kama sekta binafsi sasa hivi, hujalipa huingii, hujalipia 

ukumbi hufanyi shughuli yako pale. Kwa hiyo na sisi tutajitahidi 

kulifanya hili. (Makofi) 

 

Mheshimiwa Spika, nimshukuru sana Mheshimiwa Festo 

Sanga, Jimbo la Makete kuhusiana na mikoa ya jirani, mikoa 

iliyoko karibu na mipakani, tutaifanyia kazi yote na kuimarisha 

mawasiliano. Nimshukuru sana Mheshimiwa Ali Raza jimbo la 

Shaurimoyo kwetu huko kwa Mtiptip, juu ya ushawishi mkubwa wa 

kimataifa, kuimarisha umoja na mshikamano kati yetu.  

 

Mheshimiwa Spika, niseme tu siri kubwa ya mafanikio hata 

humu Bungeni, hata nyumbani kwako binafsi ni mshikamano, 

ushirikiano na upendo. Hayo mambo matatu na sisi ndiyo msingi 

wetu Wizarani inaondoa fitna, inaondoa hasadi, inaondoa chuki, 

inaondoa migongano. Mtu yeyote atakayekuletea fitina 

unamwambia hapana tukae tulijadili pamoja, kwa hiyo fitna zile 

ndogondogo nyingi zinaondoka hiyo ndiyo siri yetu ya mafanikio. 

Kwa hiyo tunapiga vita sana fitna. (Makofi) 

 

Mheshimiwa Spika, nimshukuru sana Mheshimiwa Naibu 

Waziri ameeleza Mwenyezi Mungu ndiyo mpangaji. Mpangaji wa 

maisha yetu, pumzi zetu na nafasi zetu, wengine sisi hatukulalia, 

wala hatukuamkia lakini leo Mwenyezi Mungu ametujaalia mimi 

niko mbele yenu kwa mara ya kwanza kabisa ninasoma. Yeye 

kwa mara ya kwanza miaka tisa na nusu, mimi kwa mara ya 

kwanza katika miezi 11. Kwa hiyo, yote hayo anayepanga ni 

Mwenyezi Mungu na ninaamini Mwenyezi Mungu atatupangia 

mazuri zaidi kwa muda huu tunaokwenda nao, kwa muda ujao 

kuanzia Rais wetu mnamo mwezi Oktoba, pamoja na nyinyi nyote 

Waheshimiwa Wabunge.  

 

Mheshimiwa Spika, kwa Mtiptip, nimeona juzi anatangaza 

jimbo limebadilishwa jina, jimbo jipya na kadhalika na kwako pia 

nimeona na nimefuatilia kwa makini sana kwenye luninga. Kwa 

hiyo, nichukue fursa hii pia kukupongeza. (Makofi) 

 

Mheshimiwa Spika, kwenye suala la conference tourism na 

Mali tourism hapa katika maono miongoni mwa maono makubwa 

ya Mheshimiwa Rais, Dkt. Samia Suluhu Hassan Mheshimiwa Rais 

wa Jamhuri ya Muungano wa Tanzania huwa anatuambia sisi 

Waheshimiwa Mawaziri wake la kwanza kabisa kuliamini jambo, 

you have to believe in it kuwa litafanikiwa.  Kwanza kabisa jambo 

lolote lazima wewe mwenyewe uliamini kwa asilimia zote, 



28 MEI, 2025 

266 

 

usipoliamini haliwi na hata Mwenyezi Mungu haweki mkono wake 

usipoliamini. (Makofi) 

 

Mheshimiwa Spika, ukiliamini na Mwenyezi Mungu naye 

anakuwekea mkono wake yeye ameamini suala la kupunguza 

vifo vya watoto duniani, amepata Goal Keepers Award leo 

Tanzania inasifika duniani kwa kupunguza vifo vya watoto. 

(Makofi) 

 

Mheshimiwa Spika, ameamini kuokoa afya za mama na 

mtoto katika kifua, kuvuta pumzi kwa moshi wa kuni amefanikiwa 

leo amepata double champion amekuwa champion wa afya za 

akinamama na Watoto, lakini amekuwa champion wa mazingiza 

limegeuka lile la afya limekuwa la mazingiza dunia kwa sababu 

She believed in it alikuwa ameamini. (Makofi) 

 

Mheshimiwa Spika, ameamini katika kazi zetu sisi 

tunazozifanya tumefanikiwa baada ya Mheshimiwa Dkt. Ndugulile 

kufariki dunia mwenzetu hapa Mheshimiwa Rais aliingia unyonge 

sana tukawa tunasema sasa hii nafasi ndiyo imetupotea Tanzania, 

lakini akaamini akasema yupo Mtanzania mwingine atasimama, 

Profesa akatutia maana na sisi tulikuwa tumeumia, tumevunjika 

moyo akatutia sisi nguvu za kiajabu. (Makofi) 

 

Mheshimiwa Spika, yupo yule Mheshimiwa Neema Lugangira 

na Mheshimiwa Elibariki Kingu, tumekwenda nao hawa 

wametutia nguvu kule tumefika Geneva tumepiga kampeni 

zinashindana na za CCM kampeni zile tumekuja na ushindi na 

ninaamini ushindi wa CCM nao utakuja, tumekuja na ushindi wa 

Profesa Janabi kuwa mshindi. (Makofi/Kicheko) 

 

Mheshimiwa Spika, kila jambo ni kuliamini na ninashukuru 

sana Mheshimiwa Kiongozi wetu Mkuu kwa sababu yeye ni 

mwana diplomasia namba moja ukiangalia katika mfumo wa 

Wizara hii, hii Wizara ya Mheshimiwa Rais kwa sababu yeye ni 

namba moja, wengine wote wanafuata huko. Kwa hiyo, maono 

yake ndiyo yaliyoleta mafanikio yote haya na sisi maono yake 

ndiyo yanayotupa nguvu, wakatupa sifa zote leo ni maono yake 

yanayotupa nguvu na imani yake ambayo sisi tumekuwa 

tukiifanyia kazi kubwa sana. (Makofi) 

 

Mheshimiwa Spika, kwa kumalizia niwashukuru wachangiaji 

wote pamoja na wale ambao sijawataja niwashukuru kwa 

michango yao. Sasa kwa sababu kengele zimeshapigwa kadhaa 

naona hapa na utaratibu huu ni mara ya mwanzo, wengine 

wageni hatutaki kuvunja utaratibu huu, tusije tukaonekana watu 

wa ajabu ajabu.  

 

Mheshimiwa Spika, ninaomba kutumia ile lugha ambayo 

inatumika hapa, ninaomba kutoa hoja na kuunga mkono hoja. 

(Makofi/Kicheko) 

 

SPIKA: Mheshimiwa Kombo wewe unatoa hoja tu 

wanaounga mkono ni hao waliosimama. 

 

WAZIRI WA MAMBO YA NJE NA USHIRIKIANO WA AFRIKA 

MASHARIKI: Mheshimiwa Spika, ahsante. Kwa sababu nilijua nami 

Mheshimiwa Mbunge kwa hiyo naunga mkono. (Kicheko) 

 

Mheshimiwa Spika, kwa hiyo baada ya maelezo hayo, sasa 

ninaomba kutoa hoja. (Makofi) 

 

 

WAZIRI WA ELIMU, SAYANSI NA TEKNOLOJIA: Mheshimiwa 

Spika, naafiki. 

 

(Hoja ilitolewa iamuliwe) 

 

SPIKA: Haya, ahsante sana. Waheshimiwa Wabunge 

ahsante sana. Basi baada ya kuhitimisha hoja hiyo sasa 

tunaendelea na utaratibu wetu. 

 

Katibu. 

NDG. ZAINAB ISSA – KATIBU MEZANI 

 

KAMATI YA MATUMIZI 

 

MWENYEKITI: Waheshimiwa, tukae.  

 

Katibu. 

 

NDG. ZAINAB ISSA – KATIBU MEZANI 

 

KITABU CHA PILI 

 

MATUMIZI YA KAWAIDA 

 

Fungu 34 – Wizara ya Mambo ya Nje na Ushirikiano  

wa Afrika Mashariki 

 

Kifungu 1001– Administration and Human Resources  

               Management…………………………Sh. 26,342,347,102 

 

SPIKA: Waheshimiwa Wabunge kwa sababu muda niliokuwa 

ni wa nyongeza na umeongezeka kwa kiasi kikubwa tutapitisha 

kwa Mafungu 

 

Katibu. 

 

NDG. ZAINAB ISSA – KATIBU MEZANI 

 

Fungu 34 – Wizara ya Mambo ya Nje na Ushirikiano  

wa Afrika Mashariki 

 

Kifungu 1001– Administration and Human Resources  

              Management………………………..…Sh.26,342,347,102 

Kifungu 1002 – Finance and Accounts Unit…………Sh.2,327,721,244 

Kifungu 1003 – Foreign Affairs Office Zanzibar…...…Sh.1,605,761,000 

Kifungu 1004 – Policy and Planning Unit ……….……Sh.4,111,970,952 

Kifungu 1005 – International Cooperation………..…Sh.1,810,577,000 

Kifungu 1006 – Europe and America …………...……Sh.2,164,172,001 

Kifungu 1007– Asia and Australia…………………...…Sh.3,020,053,906 

Kifungu 1008 – Africa……………………………….……Sh.3,342,540,933 

Kifungu 1009 – Regional Cooperation………….……Sh.2,022,716,000 

Kifungu 1010 – Protocol……………………………….…Sh.9,226,504,052 

Kifungu 1011 – Legal Services Unit………………….…Sh.2,927,288,850 

Kifungu 1012 – Government Communication Unit...Sh.1,223,728,400 

Kifungu 1013 – Middle East Division……………...……Sh.1,488,124,000 

Kifungu 1014 – Internal Audit Unit……………………..…Sh.989,668,986 

Kifungu 1015 – Procurement Management Unit...…Sh.3,718,515,874 

Kifungu 1016 – Information and Communication  

                Technology Unit...................................Sh.1,238,420,000 

Kifungu 1017 – Diaspora Engagement  

        and Opportunity………………………Sh.1,233,750,080          

Kifungu 1018 – Economic Infrastructure and Social  

       Support Services Division…………..…Sh.1,409,244,000 

Kifungu 1019 – Political, Defense and Security 

       Affairs…………………………………….Sh.1,716,664,000 

Kifungu 1020 – Trade, Investment and Productive 

                Sector Division………...……….…….…Sh.1,662,790,000 

Kifungu 1021 – Economic Diplomacy Division………Sh.1,508,480,000 

Kifungu 1022 – Monitoring and Evaluation Unit….…Sh.1,367,633,000 

Kifungu 1023 - Global Strategic and Geopolitical 

       Unit………………………………………….Sh.807,600,000 

Kifungu 2001 – Embassy of Tanzania-  

       Addis Ababa…………………………...Sh.4,925,218,000 

Kifungu 2002 – Embassy of Tanzania – Berlin…….….Sh.5,971,233,451 

Kifungu 2003 – Embassy of Tanzania – Cairo………..Sh.4,367,238,826 

Kifungu 2004 – Embassy of Tanzania – Kinshasa……Sh.5,065,302,585 

Kifungu 2005 – High Commission of Tanzania – 

       Abuja…………………………………….Sh.4,882,293,039 

Kifungu 2006 – High Commission of Tanzania –  

       London…………………………….…….Sh.7,433,706,950 

Kifungu 2007 – High Commission of Tanzania – 

        Lusaka…………………………………..Sh.2,996,924,728 

Kifungu 2008 – High Commission of Tanzania –  

       Maputo…………………………….……Sh.3,272,279,057 

Kifungu 2009 – Embassy of Tanzania – Moscow...….Sh.4,580,960,906 

Kifungu 2010 – High Commission of Tanzania –  

        New Delhi…………..…………………..Sh.4,870,853,539 

Kifungu 2011 – Permanent Mission to The UN –  

       New York………………...………………Sh.9,615,145,356 

Kifungu 2012 – High Commission of Tanzania –  

        Ottawa..………………………………..Sh.4,679,380,106 

Kifungu 2013 – Embassy of Tanzania – Paris……...….Sh.5,554,320,052 

Kifungu 2014 – Embassy of Tanzania – Beijing…...….Sh.7,259,777,750 

Kifungu 2015 – Embassy of Tanzania – Rome…...…..Sh.5,765,614,541 

Kifungu 2016 – Embassy of Tanzania –  

        Stockholm……………………………..Sh. 5,639,999,810 

Kifungu 2017 – Embassy of Tanzania – Tokyo…….....Sh.4,890,565,218 

Kifungu 2018 – Embassy of Tanzania –  

        Washington…………………………….Sh.6,486,665,838 

Kifungu 2019 – Embassy of Tanzania – Brussels……..Sh.6,332,633,333 

Kifungu 2020 – Permanent Mission to The UN –  

       Geneva…………………………….….Sh.10,172,898,890 

Kifungu 2021 – High Commission of Tanzania –  

        Kampala……………………..…………Sh.2,745,098,062 

Kifungu 2022 – High Commission of Tanzania –  

       Harare………………….………………..Sh.2,628,791,974 

Kifungu 2023 – High Commission of Tanzania –  

       Nairobi...…………………………………Sh.5,128,388,398 

Kifungu 2024 – Embassy of Tanzania – Riyadh…...…Sh.4,374,734,464 

Kifungu 2025 – High Commission of Tanzania –  

       Pretoria.………………………………….Sh.4,506,558,186 

Kifungu 2026 – Embassy of Tanzania – Kigali…..……Sh.2,606,801,943 

Kifungu 2027 – Embassy of Tanzania - Abu-Dhab….Sh.6,135,322,518 

Kifungu 2028 – Embassy of Tanzania – Bujumbura…Sh.2,426,796,256 

Kifungu 2029 – Embassy of Tanzania – Muscat…..…Sh.4,207,026,620 

Kifungu 2030 – High Commission of Tanzania –  

        Lilongwe…...……………………………Sh.2,956,608,412 

Kifungu 2031– Embassy of Tanzania – Brasilia….……Sh.5,051,190,731 

Kifungu2032 – High Commission of Tanzania –  

      Kuala Lumpa........................................Sh.3,453,770,366 

Kifungu 2033 – Embassy of Tanzania - The Hague....Sh.5,438,917,054 

Kifungu 2034 – Embassy of Tanzania – Moroni……...Sh.4,277,958,063 

Kifungu 2035 – Embassy of Tanzania - Kuwait………Sh.2,954,560,546 

Kifungu 2036 – Embassy of Tanzania – Algiers………Sh.3,464,042,922 

Kifungu 2037 – Embassy of Tanzania – Ankara……..Sh.5,103,454,364 

Kifungu 2038 – Embassy of Tanzania -Khartoum……Sh.1,669,384,212 

Kifungu 2039 – Embassy of Tanzania - Seoul………...Sh.8,159,298,838 

Kifungu 2040 – Embassy of Tanzania - Tel-Aviv……..Sh.5,187,516,029 

Kifungu 2041 – Embassy of Tanzania – Doha………..Sh.4,296,645,934 

Kifungu 2042 – Embassy of Tanzania – Havana.……Sh.4,425,148,152 

Kifungu 2043 – Embassy of Tanzania – Windhoek….Sh.3,342,545,213 

Kifungu 2044 – Embassy of Tanzania – Jarkata.…….Sh.3,552,346,390 

Kifungu 2045 – Permanent Mission to the UN –  

       Vienna………………………………..….Sh.4,876,398,998 

 

(Vifungu vilivyotajwa hapo juu vilipitishwa na Kamati ya Matumizi 

bila mabadiliko yoyote) 

 

KITABU CHA NNE 

 

MIPANGO YA MAENDELEO 

 

Fungu 34 – Wizara ya Mambo ya Nje na Ushirikiano  

wa Afrika Mashariki 

   

Kifungu 1004 - Policy and Planning Unit..……Sh.45,540,026,000  

 

(Kifungu kilichotajwa hapo juu kilipitishwa na Kamati ya Matumizi 

bila mabadiliko yoyote) 

 

NDG. ZAINAB ISSA – KATIBU MEZANI: Mheshimiwa Mwenyekiti, 

Kamati imemaliza kazi yake. 

 

MWENYEKITI: Bunge linarejea. 

 

(Bunge Lilirejea) 

 

SPIKA: Waheshimiwa, tuketi. Mtoa hoja taarifa. 

 

T A A R I F A 

 

WAZIRI WA MAMBO YA NJE NA USHIRIKIANO WA AFRIKA 

MASHARIKI: Mheshimiwa Spika, ahsante sana. Kwa mujibu wa 

Kanuni 123(3)(a)(b) ya Kanuni za Kudumu za Bunge Toleo la 

Februari, 2023, ninaomba kutoa Taarifa kuwa Bunge lako lilikaa 

kama Kamati ya Matumizi na limekamilisha kazi zake. Ninaomba 

Taarifa ya Kamati ya Matumizi ikubaliwe na Bunge.  

 

 Mheshimiwa Spika, ninaomba kutoa hoja. (Makofi) 

 

WAZIRI WA ELIMU, SAYANSI NA TEKNOLOJIA: Mheshimiwa 

Spika, naafiki. 

 

SPIKA: Hoja imetolewa na imeungwa mkono. Sasa 

nitawahoji; kwamba, Bunge Sasa likubali Kupokea, Kujadili na 

Kupitisha Makadirio ya Mapato na Matumizi ya Wizara ya Mambo 

ya Nje na Ushirikiano wa Afrika Mashariki kwa mwaka wa fedha 

2025/2026. Walioafiki wameshinda.   Ahsante.  (Makofi) 

 

(Hoja ilitolewa iamuliwe) 

(Hoja iliamuliwa na Kuafikiwa) 

 

(Makadirio ya Mapato na Matumizi ya Wizara ya Mambo ya Nje 

na Ushirikiano wa Afrika Mashariki kwa Mwaka wa Fedha 

2025/2026 Yalipitishwa na Bunge) 

 

SPIKA:  Waheshimiwa Wabunge, baada ya ninyi kuafiki sasa 

nitangaze rasmi kuwa Makadirio ya Mapato na Matumizi ya 

Wizara ya Mambo ya Nje na Ushirikiano wa Afrika Mashariki kwa 

mwaka wa fedha 2025/2026 yamepitishwa rasmi na Bunge. 

(Makofi) 

 

Kwa kusema hivyo nitumie fursa hii kumpongeza 

Mheshimiwa Waziri na Mheshimiwa Naibu Mawaziri wote wawili na 

tunamtakia kila la kheri katika utekelezaji wa yale ambayo 

ameyaahidi kwenu Waheshimiwa Wabunge kwa niaba ya 

wananchi wote.  

 

Nimshukuru pia Mheshimiwa Mwenyekiti wetu, Mheshimiwa 

Makamu Mwenyekiti na Kamati nzima, Waheshimiwa Wajumbe 

wa Kamati hii kwa kazi nzuri wanayoifanya ya kuishauri Wizara hii 

na kwa kweli kuisimamia, pia tunawashukuru sana. 

Waheshimiwa Wabunge, wengine pia ambao wamepata 

nafasi ya kutoa maoni yenu basi mmeona namna ambavyo 

Wizara inafanya vizuri, lakini pia kwa ujumla nchi yetu inafanya 

vizuri kupitia Wizara hii kwa namna ambavyo inatekeleza yale 

maelekezo ambayo Mheshimiwa Rais aliyatoa alipokuja hapa 

Bungeni kuhutubia Bunge kwa mara ya kwanza. 

 

Kwa namna hiyo pia pamoja na Mheshimiwa Waziri na 

Waheshimiwa Naibu Mawaziri, niwapongeze sana pia watendaji 

chini ya Wizara hii na tunawatakia kila la kheri katika kuendeleza 

yale ambayo Mheshimiwa Rais anatamani yafanyike. Pia 

Mheshimiwa Waziri ahsante sana kwa kutusomea orodha ya 

Watanzania ambao wanafanya vizuri huko nje. 

 

Waheshimiwa Wabunge, mtakumbuka nilishasema mara 

kadhaa kwamba ni muhimu tusikie orodha hii ili Watanzania 

tuache kujidharau, tuache kujifanya sisi ni wadogo sana. Tuko 

vizuri na kwa kweli tunafanya vizuri. (Makofi) 

 

Waheshimiwa Wabunge, niungane na maneno aliyoyatumia 

hapa Mheshimiwa Waziri, Mheshimiwa Rais wetu ameimarisha 

diplomasia, anaimarisha ushirikiano mzuri na wenzake ndiyo 

maana mambo haya yanapatikana kwetu. Kwa sababu hizo 

nafasi nyingi sana ni za uchaguzi. chache sana ni za uteuzi, lakini 

hata kupata huo uteuzi kwani wewe nani mbona asipate wa nchi 

nyingine? Kwa hiyo, lazima tujue kwamba mahusianao ambayo 

Mheshimiwa Rais, Dkt. Samia Suluhu Hassan, anayo na 

Waheshimiwa Marais wenzake na Viongozi wenzake yanatusaidia 

na sisi kupita humo. Kwa hiyo tunamshukuru sana Mheshimiwa 

Rais. (Makofi) 

 

Waheshimiwa Wabunge, pamoja na hayo hapa nilisema 

kwamba nikishapata maana, maana jina la Mheshimiwa Rais 

lilikuwa limetajwa hapo nikawa kidogo nataka kujifunza, ni jambo 

gani nisije nikawa nimetangaza hapa jambo kidogo ambalo 

ndivyo sivyo.  

 

Waheshimiwa Wabunge, kwa hiyo, kwanza taasisi inaitwa 

Samialism na hii taasisi inajishughulisha na ile falsafa ya 

Mheshimiwa Rais, Dkt. Samia Suluhu Hassan ya 4R. Kwa hiyo, hii 

taasisi inaelimisha watu wengine wazijue, lakini pia waziishi kwa 

namna ambavyo Mheshimiwa Rais anatamani.  Kwa hiyo karibuni 

sana wageni wetu Bungeni. (Makofi) 

 

Ninalo tangazo moja kisha Taarifa ya Spika. Tangazo linatoka 

kwa Katibu wa Bunge, Waheshimiwa Wabunge wote 

mnatangaziwa kwamba ninyi pamoja na Watumishi wa Ofisi ya 

Bunge wataalam wa afya kutoka Hospitali ya Taifa ya Muhimbili – 

Mloganzila wapo kwenye Kituo chetu cha Afya cha Bunge kwa 

ajili ya kliniki maalum ya uchunguzi wa magonjwa ya wanaume 

na wanawake, moyo pamoja na mifupa. Sasa hii nyingine kidogo 

nimekosa Kiswahili chake mtaniwia radhi kwa sababu nilikuwa 

sijatafakari kabla haya traumatology surgeon pia wapo hapo na 

wataalam wa lishe wapo hapo pamoja na ushauri wa jumla wa 

afya. 

 

Waheshimiwa Wabunge, kwa hiyo, tutumie fursa hii kwenda 

kutazama afya zetu, lakini pia kujifunza mambo haya yatatusaidia 

sana na hapa nimezingatia hawa wa lishe. Hasa ukizingatia sasa 

hivi Tanzania itakuwa inaongoza Shirika la Afya Duniani upande 

wa Afrika. Kwa hiyo, muhimu sana kuzingatia haya yote 

yaliyosemwa hapa.  (Makofi) 

 

Waheshimiwa Wabunge, huduma hii ilianza kutolewa tangu 

jana tarehe 27 Mei, 2025 na itaendelea mpaka tarehe 6 Juni, 

2025. kwa hiyo, Waheshimiwa Wabunge wote na Watumishi wa 

Bunge mnakaribishwa kutumia fursa hiyo ambayo mmeletewa. 

(Makofi) 

 

Waheshimiwa Wabunge, Taarifa ya Spika:  Ibara ya 100 ya 

Katiba ya Jamhuri ya Muungano wa Tanzania ya mwaka 1977 

inawapa Waheshimiwa Wabunge uhuru wa Mawazo na 

majadiliano katika Bunge. Aidha, Kifungu cha 3 cha Sheria ya 

Kinga, Haki na Madaraka ya Bunge, Sura ya 289 kinaruhusu uhuru 

wa majadiliano pamoja na masharti ya Katiba na Sheria ya 

Kanuni za Bunge zimeweka Kanuni kuhusu majadiliano hasa 

Kanuni ya 71 ya Kanuni za Kudumu za Bunge. 

Waheshimiwa Wabunge, wakati wa mjadala uliofanyika 

tarehe 26 na tarehe 27 Mei, 2025 kuhusu hoja ya Bajeti ya Wizara 

ya Mambo ya Ndani ya Nchi pamoja na mjadala wa hoja ya 

Bajeti ya Wizara ya Maendeleo ya Jamii, Jinsia, Wanawake na 

Makundi Maalum baadhi ya michango iliyotolewa iliashiria 

kukiuka masharti ya Kanuni ya 71 ya Kanuni zetu za Bunge. 

(Makofi) 

 

Waheshimiwa Wabunge, kwa kusema hayo, nitumie fursa hii 

kuwakumbusha kuwa mnapaswa kuzingatia matakwa ya Katiba, 

Sheria lakini na Kanuni zetu za Bunge wakati wa mijadala Bungeni. 

Hivyo ni muhimu michango yetu wakati wote kuepuka kauli zile 

zinazokwenda kinyume na Katiba, Sheria na Kanuni tulizojiwekea 

sisi wenyewe. 

 

Waheshimiwa Wabunge na wananchi wote ni muhimu 

kutambua kwamba kauli au mitazamo inayotolewa na 

Waheshimiwa Wabunge katika michango yao haipaswi 

kuchukuliwa kuwa ni msimamo rasmi wa Bunge na kuwa kauli ya 

Bunge la Jamhuri ya Muungano wa Tanzania. Kwa kusema hayo 

tuzingatie masharti ya Kanuni tulizojiwekea. (Makofi)  

 

Waheshimiwa Wabunge, baada ya kusema hayo basi 

niwashukuru kwa uvumilivu, maana tumeongeza muda mrefu 

kidogo leo, lakini wote mmevumilia mko hapa. Ahsante sana. 

 

Sasa naahirisha Shughuli za Bunge mpaka kesho saa 3.00 

asubuhi. 

 

(Saa 7.54 Mchana Bunge liliahirishwa hadi Siku ya Alhamisi, 

Tarehe 29 Mei, 2025 Saa Tatu Asubuhi) 

 


